
	ЗОХИОЛЫН ЭМХЭТГЭЛ

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Эрхэлсэн академич Ц. Дамдинсүрэн

	Эмхэтгэж, хэвлэлд бэлтгэсэн Д. Цагаан

	 

	
ОРШИЛ

	 

	Манай нам засгаас ард түмнийхээ бүтээсэн соёлын өвийг хайрлан үзэж, түүнийг судлан шинжилж, өөрийн орны соёл боловсролоо цаашид хөгжүүлэхэд ашигтай давшилттай зүйлийг уламжлан авахын чухлыг үргэлжид зааж сургасаар ирсэн билээ.

	Ийм ч учраас сүүлийн жилүүдэд ард түмнийхээ соёлын өв уламжлалыг эрэн сурвалжлах, хэвлэн нийтлэх, сэлбэн засах зэрэг нэлээд ажлыг хийсээр байна.

	Монголын ард түмэн, олон зуун жилийн турш феодалын нийгмийг туулж ирэхдээ бүтээсэн соёлын өв нь багагүй юм. Түүнд зохих хувь нэмрээ оруулсан дэвшилтэт сэхээтэн хүмүүс ч олон байжээ. Түүний нэг нь XIX зууны эхэн хагаст амьдарч байсан говийн авьяаслаг яруу найрагч Дулдуйтын Равжаа юм.

	Равжаагийн товч намтрыг «Саран хөхөө»-гийн оршилд Ц. Дамдинсүрэн багш бичсэн тул энд дэлгэрэнгүй өгүүлэхгүй.

	Равжаа харагчин гахай жил (1803 оны) төрөөд луу жил (1856 онд) нас баржээ. Равжаа хуучин Мэргэн вангийн хошууны нутагт (ардын яриагаар одоогийн Дорноговь аймгийн Өргөн сумын нутаг) ядуу ард Дулдуйтын гэр бүлд төржээ. Эцэг эх хоёр нь туйлын ядуу учир гуйлга гуйж амьдардаг байжээ.

	Зохиолч өөрийнхөө товч намтарт «Эцэг эх хоёр минь юмгүй тул төмөр тэмээчний нэгэн хүнээс юм гуйваас шагайт чөмөг өгч ирсэнд шөл ууж, Дулдуйт ажаа минь, энэ хөвүүн учиртай байна (урьд гуйлгачин хүнд шагайт чөмөг өгдөггүй байжээ) гэж айлдав... Бас манай байдаг юм амаагийн (Лхамын) сэтэртэй ганц хүрэн морь, түүнд намайг унуулж явах цагт ажаа минь хөтөлж явдаг билээ. Хоргын хярд очоод морийг минь чоно идээд гахай явган болов...» гэж ядуу зүдүү амьдралтай байснаа дурсан өгүүлжээ.

	Равжааг 8 настай байх үед нь 5 дугаар ноён хутагтаар тодруулан өргөмжилж Лувсанданзан-Равжаа гэж нэрлэжээ. Гал үхэр (1817 он) жилээс төвөдийн нэрт шүлэгч Ромбо Галданжамцын зохиосон дуу шүлгийг судлан үзсэн ба өвөр Монголын Бадгар хийдэд эхлэн сууж чойр зэрэг номыг заалгажээ)

	Равжаа нь гахай жилээс (1827 он) эхлэн «Дүйнхэр дацан» болон Галбын гурван хийд зэрэг нэлээд хэдэн хийд дацанг байгуулсан ажээ. Мөн Бээжин Амдоо, Утай, Алшаа зэрэг газруудаар аялан мөргөл, үйлдлийг хийж явжээ.

	Равжаа, ийнхүү бага наснаасаа хутагтаар өргөмжлөгдөн шашны зүтгэлтэн болсон боловч тэр үеийн олонх хутагт хувилгаадын адил ертөнцийн жирийн амьдралаас тасарч хоосон бясалгалд орсонгүй. Харин олон түмний хүрээн дунд хутгалдан амьдарч, олон газар орноор хэсүүчлэн явж, амьдралын сайн муу талыг биеэр үзэж өнгөрүүлсэн хүн юм.

	Иймээс түүний бичсэн дуу, шүлэг, сургаал нь тэр үеийн нийгмийн амьдралын олон талыг тусгаснаас гадна, өөрийн?нь амьдрал ахуйн өөрчлөлттэй нягт уялдаатай байна.

	Ер нь Равжаагийн авьяас билиг нь бага наснаасаа эхлэн тодорчээ. 7 настай байх үедээ «Хурмаст тэнгэр» гэдэг дууг зохиосон тухай товч намтарт өгүүлэхдээ:

	«Морин жил (1810 он)... нэг айлын жасаа даллагад очоод ажаатайгаа үүдэнд нь сууж байтал, үдэш найрлаж байхад, их ширүүн зүсэн бороо ороод, гэрийн хоймор бүрээс сайн боловч борооны дусал гоожиж үүдэн тал нь бүрээс муу боловч бороо эс гоожсон тул тэр айлын хүмүүс, хүүгээр тоглон энэ хөвүүний дээр, яагаад бороо эс гоожном гэх мэт ярилцан дооглосонд гэнэт, их цовоо сайхан хоолойгоор хурмаст тэнгэр хэмээх дууг гарган дуулж

	 

	Үүл гараад бороо орохын цагт

	Үүдэн гэмээ, хоймор юуны ялгал вэ

	Үхэл ирээд үхэхийн цагт

	Хөгшин гэмээ залуу юуны ялгал вэ

	 

	гэж дуулах үед тэр найрын хүмүүс их гайхацгаав. Үүнээс ямар нэг ахуй үест яг тохируулан дөч гаруй тавь шахам дуу, гуч гаруй гүрийг айлдан зохиосон байхыг үзвээс маш их гайхамшиг болов» гэжээ. Хойно, «Саруул тунгалаг» хэмээх дууг зохиож, дараагаар олон зүйлийн шүлэг, сургаал тэргүүтнийг айлдан зохиосон тухай мөн товч намтарт дурджээ.

	 

	Зохиолын байдлыг авч үзвэл

	Равжаа, шашин бурхны агуулгатай шүлэг, сургаал тэргүүтнийг зохиосны хамт иргэний утга уянгын олон сайхан шүлэг, сургаал, дууны үг, аялгууг зохиосон байна. Равжаагийн зохиосон дуунууд нь утга уянгын, харилцаа, сургаал магтаал, шог хошин дуу, гунигт дуу гэх зэрэг олон янзын хэлбэртэй байна.

	Ц. Дамдинсүрэн багш «Саран хөхөөний жүжгийн» оршилд Равжаа... Дуу шүлгийг аль тохиолдох уран үгийг холбож, аль тохиолдох уран утгыг хэлхэж бичсэн бус, гүн ухааны онолын үндэстэй нарийн зохиомжтой бичсэн байна. Жишээ нь «Үлэмжийн чанар» гэдэг... дууг хүний нүд, чих, хамар, хэл, бие таван эрхтний хүчээр мэдэрч чадах дүрс, дуу, үнэр, амт хүрэлцэхүй тавыг багтааж таван бадгаар зохиосон байна» гэж тэмдэглэжээ.

	Равжаагийн зохиосон «Найман зүгтээ найгасан» гэдэг дуу бол мөн таван чанарыг тусган харуулсан дуу байна.

	Энэ дуунд, учирмагц сэтгэлийг булаам нүдэнд туссан үзэсгэлэн сайхан дүрсийг магтаж:

	 

	«Найман зүгтээ найгасан

	Навчит бадам адил

	Найгалзсан дүрс чинь

	Нарийн гол шиг аальтай

	Найртай ганц тэр минь»

	 

	гэж сайхнаар дүрсэлжээ.

	Чихний чимэг болсон уянгат сайхан дууг нь яруу бялрын дуутай адилтган зүйрлэж:

	 

	«Яруу бялрын дуу шиг

	Эгшиг төгс үг чинь

	Элдэв сонин аялгатай

	Эрхэмсэг баахан тэр минь

	Эрхгүй бусдаас хувьтай» гэж ээ. 

	 

	Сэтгэл татсан анхилам сайхан үнэрийг

	 

	«Анхнаас хамт төрсөн

	Ариун зандны үнэр шиг

	Амрагийн чинь үнэр нь

	Аглагаас анхилан ирэхэд

	Аргагүй сэтгэл хөдөлгөнө» гэжээ.

	 

	Дур сэтгэлийг булаасан чанарыг нь:

	 

	«Ариун тэнгэрийн рашаан шиг

	Амтат эгээрлийг хангагч

	Ааш зангийн чинь сайхан нь

	Арван тавны сар мэт

	Атгагт сэтгэлийг сэрүүцүүлнэ»

	 

	гэж магтан бичжээ.

	Хамтарч жаргалыг эдлэх гэсэн хүсэл мөрөөдлөө бичсэн нь:

	 

	«Бадмын амыг нээгч

	Бадрангуй халуун нар шиг

	Балмад харанхуйг арилгаад

	Бадмын дэргэд

	Баяртай хамт жаргая»

	 

	гэх мэтчилэн шүлэглэжээ.

	Алс газар суугаа амраг хайртнаа хүсэх хүслийг уран сайхнаар дүрсэлсэн. «Баян сүмбэр уул», «Дэлгэр зун цагийн жаргалд», «Өндөрлөгч ууланд нь», «Урт сайхан хүрэн», «Урьхан хонгор», «Тэнгэр мэт жаргалтай», «Салж ядах сэтгэлд» зэрэг олон сайхан дуунуудыг зохиожээ. «Бардан сэргэлэн борыгоо» гэдэг дуунд:

	 

	«Цогт баахан чамайгаа

	Цогц биеийн дотроос

	Цочмог цочмог санах нь

	Цоожны өргөс адил

	Санааны дураар болоосой 

	Салалтгүй суугаасай»

	 

	гэж хайрт хүнээ мөрөөдсөн мөрөөдөл, хамт нэг дор амьдран суух боломжгүй, хавчигдалт байдлыг үзүүлжээ. Монгол хүмүүсийн бахархал болсон, зорьсон хэргийг бүтээж, хүссэн газарт нь хүргэгч хүлэг сайхан морьдыг бахадсан «Хүдэр баахан хүрэн», «Цэвцгэр хурдан шарга», «Уртын сайхан», «Цэцэн хааны хөлөг», «Сэргэлэн зант цагаанаа» зэрэг утга уянгын олон дууг зохиосон байна. «Сэргэлэн зант цагаанаа» гэдэг дуунд:

	 

	«Сэргэлэн зант цагаанаа

	Идэр тарган байхад

	Эрвэлзсэн хонгортоо

	Золгохын санаа төрнө»

	 

	гэж залуу халуун насны ид бах, агт морины идэр тарган, сэтгэл тэмүүлсэн мөрөөдөл зэргийг илтгэн харуулжээ.

	Равжаагийн зохиосон утга уянгын дууны гол сэдвийн нэг бол эхийн тухай дуу юм. «Үзэсгэлэнт хангай чинь», «Хөвчийн өндөр модонд» зэрэг эхийн халамж, хайр энэрлийг сэтгэл уярам үзүүлсэн олон дуу байна. «Үзэсгэлэнт хангай» гэдэг дуунд:

	 

	«Үзэсгэлэнт хангай чинь 

	Үргэлжид сэрүүхэн

	Өөрийн дагинас ээж минь 

	Эмгэнэн дурсаж суугаа юу

	Шил дүүрэн будантай

	Сэрүүн уужим хангай нь

	Сэтгэл дунд тушаатай

	Эмгэн буурал ээж минь»

	 

	гэж магтан бичжээ.

	Байгаль, орчин ахуй, хүний биеийн өөрчлөлт хувиралтын жам ёс зэргийг харуулсан сэдэвтэй «Таван дохио», «Тавтай тэнүүн хангай», «Дөрвөн улирлын тухай», шүлэг зэргийг нэрлэж болно. «Таван дохио» гэдэг дуунд, хүний нялх, залуу, идэр, өтлөх насыг байгалийн дөрвөн цаг, хавар, зун, намар, өвлийн хувиралттай харьцуулан адилтгаж:

	 

	«Өргөн үүл гарав

	Өндөр хангай бүрхэв

	Үүлний цас будрагч

	Өвөл цагийн дохио.

	Үдийн нар гудайж

	Үе нас нь өнгөрч

	Өтгөн үс нь бууралтаж

	Өвгөн болохын дохио» 

	 

	гэж байгалийн жам ёсоор хүний хөгширч өвгөрөх үеийг дүрсэлжээ. «Тавтай тэнүүн хангай» гэдэг дуунд

	 

	«Тавтай тэнүүн хангайн шилд 

	Таван өнгийн навч цэцэг

	Тарьсангүй аяндаа ургагч нь

	Тэр газрын үр шим л

	 

	гэж байгаль орчны зүй тогтоол, зохицол зэргийг уран сайхнаар дүрслэн харуулжээ.

	«Тунгалаг хөх огторгуй» гэдэг дуунд: 

	 

	«Тунгалаг хөх огторгуй хов хоосон байтал, 

	Тунамал цагаан үүл нь хаа хаанаас цогцолно вэ?

	Доторх сэтгэлд дүрс нь үгүй байтал, 

	Тов тодорхой элдвээр яагаад ургана вэ» 

	 

	гэж байгаль, хүмүүсийн ахуйн элдэв үзэгдлийн мөн учрыг сонирхсон утга санааг гаргажээ. Равжаа, жижиг хэмжээний богино дуунаас гадна уртын дуу, харилцаа дуу олныг зохиожээ. «Өвгөн шувуу» гэдэг өвгөн, шувуу хоёрын харилцан дуулсан 13 бадаг бүхий харилцаа дуу, Равжаагийн зохиолын эмхэтгэлд бичигдсэн байна. Мөн «Галуу хүн» хоёрын харилцаа дууг зохиожээ. «Галуу хүн» хоёрын харилцаа дуунд:

	 

	«Өмнө зүгээс ирсэн галуу

	Өндөр хангайд зусагч галуу

	Өргөн усанд ганганагч галуу

	Өнөд энд сууна уу та?

	Төр ёсыг түшсэн хүн

	Түвшин жаргалыг эдэлсэн хүн

	Түлбэрэлгүй аргатай хүн

	Түдэж энд сууна уу та?»

	 

	гэж галуу, хүн хоёрын харилцаагаар байгаль, нийгмийн аливаа үзэгдлийн өөрчлөлтүүдийг харуулж

	 

	«Галуу, хүн хоёрын ёсоор

	Гайхамшигт үгийг үлгэрлэв.

	Гань мунхгуудад наадам

	Ганцаар хүнд зугаа дуулав»

	 

	гэж төгсгөлд нь өгүүлжээ.

	Равжаа, одоогийн Өмнөговь аймгийн Ханбогд сумын нутагт Галбын гурван хийд гэгчийг байгуулсан ба «Галбын магтаал» гэдэг магтаал дууг зохиожээ. Өмнөговь аймгийн Ханбогд сумын «Галбын хөгжил» нэгдлийн гишүүн, Долгор гуай, «Галбын магтаал»-ын үгийг бүрнээр бичиж ирүүлсэн нь, Равжаагийн дууны эмхэтгэлд байгаатай тохирч байна. Мөн энэ дууны аяыг Долгор гуайгаас бичиж авлаа.

	«Галбын магтаал»-д Галбын нутаг бол уул устай, навч цэцэг нь дэлгэрсэн, энх амгалангийн орон хэмээн магтаж:

	 

	«Эелдэг цасан тэргүүнтэй

	Элдэв цэцгийн цонцогтой

	Эрээн зүлгэн хормогчтой

	Эрдэнэ төгс орон бий.

	 

	Гайхамшгаар бүтсэн

	Галбын тэр оронд

	Гадна дотно хоёроос

	Гажуу дайсан үгүй л

	 

	Урсгал булгийн ус нь

	Уятай сайхнаар мэлтэрнэ.

	Ухаан төгс мэргэдийг

	Угтан залах байдалтай» гэжээ.

	 

	Равжаа, «Лам гурван эрдэнэ», «Үүл мэт оргил бол» «Ач төгс» зэрэг амьдралын сургамж болсон дуунуудыг зохиожээ. «Лам гурван эрдэнэ» гэдэг дууны эхэнд «Лам гурван эрдэнэ энэрч өршөө. Муу гурван үйлийг сөнүүлэн соёрх» гэснээс, өөр лам гурван эрдэнэд зориулсан зүйлгүй байна. Энэ дуу бол иргэний сургаал чанартай, амьдралын үнэн бодит явдлаас үндэслэн зохиогдсон байна. Энэ дуунд: 

	 

	Хатсан тойрмоос хамаг шувуу зайлах

	Хар дотортой хүнээс хань нөхөр зайлах 

	Зэвэрсэн модноос жимс цэцэг зайлах

	Зөрүү зантай хүнээс зэргийн нөхөр зайлах

	 

	Саруул тал байвч шавартай намгийг нь ажиглаарай

	Сайхан амраг байвч санаа сэтгэлийг нь ажиглаарай

	Хөх тэнгэр байвч хүйтэн дулааныг ажиглаарай

	Хөөрхий амраг байвч алсын зоригийг туршаарай

	 

	гэж сургамжлан өгүүлжээ. Энэ дуунд «Нүгэл хилэнц», «там» гэдэг нь цөм хүний сэтгэл санааны зүйл юм. Амьдралд хөнгөн хийсвэр хандсанаас өөрийгөө тамлаж зовлон эдэлдгээс үнэндээ «там» гэдэг байхгүй гэж өгүүлжээ. «Үүл мэт оргил бол» гэдэг дуунд:

	 

	«Хангайн мод олон ч

	Жимст мод нэгэн хоёр

	Хамаг амьтан олон боловч

	Халамжтай хань нэгэн хоёр.

	 

	Замын тоос гарвал

	Зандан хүрний тоос юм.

	Залуу бага насанд

	Зальхай явдал ичгүүр юм»

	 

	гэж үнэнч, ариун шударга явахыг сургасан байна.

	Равжаагийн зохиосон шүлгүүд нь өргөн агуулгатай, хэлбэрийн хувьд олон талтай, яруу сайхан урлагтай бичигдсэн байна. Жишээлбэл: «Хиргүй тунгалаг, уужим саруул огторгуй» гэдэг сайхан шүлэг байна. Энэ шүлэг, алсад хоцорсон амраг нөхөртэйгөө амар мэнд уулзан учрахыг бэлгэдэн хүссэн утгатай бөгөөд амьдралын олон талын тохиолдол, байгалийн зохицлуудтай адилтган зүйрлэж, 

	 

	«Уужим хэрэмд нь тарьж ургуулсан өнгийн сайхан лянхуа ба

	Уяхан эгшиг дуулан нисэгч залуу зөгий хоёр

	Урин цагийн тохиол бүхэнд дахин дахин учирна.

	Ул бат бэлгийг үлгэр авч саная.

	 

	Шимт цэцэг чи минь, энд бие амар суугаарай.

	Шимдэг зөгий би чинь ойн цэцгийг хэсэн одно.

	Ширүүн мөндөр, хяруу, салхинд дайрагдалгүй байгаарай

	Сэрэмжилж түймэрт алагдалгүй явж ирж учиръя

	Төрөл бүхэнд хоёулаа үл хагацахыг

	Төгс цогт лам минь адисал»

	 

	гэх мэтчилэн зүйрлэн шүлэглэсэн байна.

	Равжаагийн зохиосон «Лавтай ганц» гэдэг шүлэг нь зан үйлийн аман зохиолын хэлбэртэй байна. «Лавтай ганц» гэдэг шүлэгт:

	 

	«Өлбөрөхгүй идээний хишгийг соёрх 

	Өнчрөхгүй нөхрийн хишгийг соёрх

	Өтлөхгүй биеийн хишгийг соёрх

	Өвдөхгүй цогтой хишгийг соёрх» 

	 

	хэмээн амьдралын сайн сайхан бүхнийг бэлгэдэн ерөөсөн утгатай бичжээ. «Алтан арүр» гэдэг магтаал шүлэг, «Маш цагаан буяны үр нь», «Уужим гүнзгий саруул бэлгийн агаараас», «Нүүр үзэн магтвал», «Махарч санасан сэтгэлийн тунгалагт», «Аврал бүгдийн хураангуй» зэрэг сургаал шүлгүүдийг зохиосон байна. «Уужим гүнзгий» гэдэг шүлэгт:

	 

	«Уймж учраад гасалж салах нөхдөөс

	Уйтгарчилж магад гарах нөхөртөн сайн, 

	Улиг болсон найман номын утгаас

	Удаан унасан түвшин зантай морь сайн.

	 

	Тэнгэр газар шалтгааны эрхээр урвамуу

	Тэгш буянаа амьтны тусад зоривол сайн

	Согтуу хүний үгэнд ямар болзоо вэ

	Солиот хүний номоос зайлбал сайн»

	 

	гэх мэтээр сургамжилж, өөрийн гэргий Дадишуари нарын 4 хүнд зориулан Төр гэрэлтийн 14 дүгээр оны (1834) 10-р сард айлджээ.

	Өөрийн шавь, ойр дотнын хүмүүс болох «Даш зайсан, Зая, Ломпил, сөнөд бярман Дагва, Ринчин тойн зэрэг хүмүүст зориулж олон шүлгүүдийг зохион хэлжээ. Ринчин тойнд зориулсан шүлэгт:

	 

	«Хүний үгэнд орсон согтуу би

	Хөөдүүлж ядарсан Ринчин тойндоо

	Хөдлөх насны чөлөө олдсонд

	Хөөрхий хэмээх сэтгэлийн үнэнээр дуулав

	Биеэ битгий тоогоорой. Ринчин тойн минь

	Биеэ тоож битгий сураарай өөрийн сэтгэл минь

	Бэх хэргийг битгий нээгээрэй. Олон шавь нар минь

	Бат өлзий хутаг орших болтугай»

	 

	хэмээн биеэ тоосны тул мөн над мэт биеэ тоосон, өнөө амьтны домог зоог, зугаа Ринчин тойндоо их хүн тул сөгдөн өргөв» гэжээ. Энэ шүлэгт Ринчин тойны зан төлөвийг тодорхой харуулж шүүмжилсний хамт, сургамж өгчээ.

	Равжаагийн зохиосон хамгийн томоохон яруу найраг нь «Ертөнц авгайн жам» хэмээх шүлэглэл юм.

	Энэ шүлэглэл нь:

	1. Наадмын шүлгээс говийн тэмээ мэт сэвс цацсан бүлэг.

	2. Наадмын шүлгээс бага сага санаа урвасан бүлэг.

	3. Санаа урвахдаа биеэ зайлж бухсан бүлэг.

	4. Санаа шийдээд, уйтгарчилж гонсойсон бүлэг.

	5. Өөрийн сэтгэл лугаа шатар тавьсан бүлэг.

	6. Ертөнц авгайдаа баахан алиалсан бүлэг.

	7. Авгай юугаа дурдсан ариун сэтгэлийн бүлэг зэрэг арав гаруй бүлгүүдтэй. Бүлэг бүрийн санаа нь уг гарчигтайгаа нарийн уялдаатайгаар зохиогджээ. Энэ шүлэглэлд ертөнцийн хүний амьдрал ахуй, зан байдал дахь үнэн шударга биш сүүдэртэй талыг үзэж, сэтгэл гунигшсан болон өөрийнхөө ганцаардан хавчигдаж, доромжлол, хочлолыг хүлээж сэтгэл гонсойсон байдлаа илтгэн гаргажээ.

	Равжаа, олон сайхан шүлэг дууны үг, аялгууг зохиосны гадна, мөн томоохон хэмжээний сургаал олныг зохиожээ. Түүний зохиосон «Сэтгэлийг амраагч», «Хавар цагийн зугаа», «Цагийн жамыг тодруулагч цаасан шувуу», «Олон хөгшид, хүүхдийн хэлэлцдэг үгсийн товч», «Бяцхан хөвүүндээ» зэрэг амьдрал ахуй, аж төрөлтэй холбогдсон сургаалууд байна.

	«Сэтгэлийг амраагч» гэдэг сургаалд, усны үер эргэж ирдэггүйн адил өтөлж насажсан хойноо эргэж гэмшихгүйн тул насны эртэд эрдэм сурахын чухлыг сургаж

	 

	«Нарны гэрэл хурц болоход

	Үүл үгүй бол нэн сайн

	Насны багад эрдэм сурахад

	Залхуугүй бол сайн

	Бичиг эрдэм сурах хүнд

	Хичээнгүй самбаа хэрэгтэй

	Морь унах хүнд

	Жолоо хэрэгтэй» гэжээ.

	 

	«Хавар цагийн зугаа» гэдэг сургаалд сайн замд удирдах нөхөр, саар замд удирдах нөхрийг ялган таньж нөхөрлөхийн чухлыг сургасан утга агуулгатай байна.

	Энэ сургаалд «... Санаа нь бумбад чихсэн хөвөн мэт ил үгүй. Аашлах занг үзэхэд ми мэт байргүй. Хэлэх үгийг сонсоход бугын урам мэт хуурамч, хүнийг хилэнцэт нөхөр, шулмын зулзага гэнэ» гэж үзэх өнгөндөө сайхан аашлавч, дотроо атаа, хар хадгалсан, зусар бялдууч зантай хүнийг «хилэнцэт нөхөр, шулмын зулзага» гэж нэрлэжээ.

	Мөн сургаалд: «... Билиггүй ч хичээх, сүсэглэн үл чадавч буруу үл онох, хорын хариуд эс туславч ачийн хариуд үл мартах, сонссон үгэндээ ам бөхтэй, итгэсэн сэтгэлд нь урвалтгүй, ханилах тусам ганц зантай, асуух тусам үнэн үгтэй, хатамжил бэрхшээлийг чадах, архич, тамхич, шалиг, ганган дөрвөөс зайлах, аглаг газар номыг сонсон буяныг хичээх хүнийг буянт нөхөр, сайн хувьт» гэжээ. Сайн, муу, өнөр, дорд, туслах, хорлох бүхэн өөрийн явдлаас болно гэж энэ сургаалд өгүүлжээ.

	Равжаагийн зохиосон сургаалуудын дотроос манай ард түмний дунд ихэд дэлгэрсэн нь «Сэтгэлийг амраагч», «Цаасан шувуу» зэрэг юм. «Цаасан шувуу» гэдэг сургаал бол гар бичмэлээр нэгээс нөгөөд дамжин хуулагдаж, мөн амаар яригдаж иржээ. 1920-иод оны үед хэвлэгдэн гарч, сургуулийн хүүхдийн унших номын нэг болж байжээ. Энэ тухай Ө. Чимэд гуай «Анхны бага сургуулийн түүхээс» гэдэг номдоо «... Тэр үеийн бага сургуулийн хүүхдийн унших ном нь:

	1. Багш шавь хоёрын хэлэлцсэн үлгэр

	2. Оюун түлхүүр

	3. Цаасан шувуу

	4. Ард түмний ариун ёс

	5. Чингисийн дурсгал» гэж тэмдэглэжээ.

	Равжаагийн зохиосон зарим сургаал нь өтөлж насажсан хойноо, өнгөрсөн залуу насаа эргэж дурсан, эцэс хойтоо эртээс бодсонгүй явсаар үхэхэд ойртов гэж гутарч гуньсан агуулгатай бичигджээ. Иймэрхүү сургаалуудаа амьдралынхаа сүүлийн жилүүдэд бичсэн төлөвтэй байна.

	Равжаа бол яруу найрагч бөгөөд жүжгийн зохиолч юм. «Саран хөхөө»-ний намтрыг дэглэж тоглуулсны хамт, уг жүжгийн үзэгдлийн хооронд тоглох жижиг шог гарааг зохион тоглуулж байсан байна.

	Академийн хэл зохиолын хүрээлэнгийн эрдэм шинжилгээний ажилтан Мөнх, Цолоо нарын сурвалжилсан тэмдэглэлд «Саран хөхөө» жүжгийг тоглох үед «Зөнөг ертөнц» «Хааны толгой авдаг бүлэг» зэрэг үзэгдлүүд гардаг байсан гэжээ. Өмнөговь аймгийн Ханбогд сумын «Галбын хөгжил» нэгдлийн IV бригадын Балжийн

	Сүндий гэдэг хүний ярьсан нь:

	«Махчны бүлэг» гэж бас нэг инээдэмтэй юм гарна. Хөшиг нээхэд мах, зах дээр худалддаг хүн гарч ирнэ.

	Тэр хүн, хар дээл, хар тоорцог өмссөн байдаг. Мах дамнан гарч ирээд, «Мах аваарай, мах аваарай» гэж хашхирна. Энэ үед нэг лам гарч ирээд, Та хэчнээн мал алсан бэ?» гэж асууна. Махны худалдаачин «Тоог нь мэдэхгүй олныг алсан» гэнэ. Тэгээд «Та мах авах уу?» гэж асуухад, лам ихэд сэжиглэж зэвүүрхэнэ. Лам «Мал алж нүгэл хийхээ больж, лам бол» гэж хэлэхэд нь тэр худалдаачин тун их дургүйцнэ. Тэгэхээр нь лам эрихээ өгөөд: «Май, үүгээр маань унш» гэхэд нь махны худалдаачин эрихийг нь аваад түүгээр нь алсан малаа тоолж эхэлнэ. Үүнд, лам уурлаад, сэлэм сугалаад «Чи лам болох уу? Маань унших уу» гэж сүрдүүлэхэд нь махчин хулчийгаад эрихийг нь авч шар хувцас өмсөөд, маань заалгаж эхэлнэ. Маань хэлж сурахаар нь лам явна.

	Ламыг явмагц «Пөөх, яасан муухай юм бэ?» гээд махчин эрихийг нь шидэж, лам өмсгөлөө тайлж хаяад, өөрийнхөө хувцсыг өмсөж махаа үүрээд «Мах аваарай» гэж хашхирсаар явна. Тэгээд хөшиг хаана» гэжээ.

	Энэ үнэхээр сонин, Лам мах худалдагчийг нүгэл хийв гэж элдвээр зэмлэх авч харин өөрөө сэлэм далайн, хүн алж нүгэл хийхээс буцахгүй байна. Эцэст, махчин ялж, лам ялагдсанаар төгсжээ.

	«Саран хөхөө»-г тоглох үед, иймэрхүү үзэгдлүүдийг хамт тоглодог байснаас үзэхэд, энэ эмхэтгэлд орсон «Саваагүй нялх хүүхэд, самуун үгт хөөрүү гайхал хоёрын яриа», «Хоёр үгэнд дуртай хүний яриа», «Өө, хөөрхий нэгэн сайхан шиг тэсгэлгүй худалч тоймог явсан санжээ» зэрэг нь энэ мэт тайзан дээр тоглоход зориулсан жижиг үзэгдлийн хэлбэртэй зохиолууд шиг санагдана. Жишээлбэл: «Хоёр үгэнд дуртай хүний яриа»-нд «Үзэхэд бага байтал үнэ ихтэй юм юу вэ» гэхэд «Хүний биеэс бус юу агсан бэ?» гэв. «Нуугаад явахад олж уулзаад байдаг юм юу билээ? гэхэд «чи нүглийн үйлээс бултъя гэж үү?» гэж хариулахад нөгөө хүн «Хай, хай, өөрийн муудаа үйлдээд уулзсанаас эс хийвэл уулзана гэж үү?» гэх мэтээр харилцан тэмцэлдэж эцсийн эцэст хэрэлдэж, загнасангүй ч зангүй, эвдсэнгүй ч эд үгүй болж зүдрэхдээ зөрүү харан сууцгаажээ. Энэ үе хажуугаас харж суусан буурал өвгөн учир явдлыг лавлан асуухад «үнэхээр тоогүй юм. Учиргүй байтал аюул болдог урин санжээ. Уян санааг хөшүүн болгодог урин санжээ. Улгүй дайсанд эсэргэлэгч урин санжээ. Ус мэт уян сэтгэлийг бариасай. Уургүй уудам бат суугаасай. Уул мэт хүлцэнгүй төгсөөсэй бид... гэх мэтээр нэг хүн нь өгүүлсэн байна. Энэ үзэгдэлд харилцан тэмцэлдэгч хоёр хүнээс гадна, хөндлөнгийн гурав дахь хүний оролцоотойгоор үйл явдал нь гарч байна.

	«Өө хөөрхий. Нэгэн сайхан шиг тэсгэлгүй тоймог» гэдэг ч мөн л иймэрхүү байдалтай зохиол байна. Энэ зохиолд гарах нэг гол баатар нь «Байгаа газрыг тавгаа цайтал тэнсэж, амьтан бүхний өр шөрд нь хүрч хоёр чихийг нь халууцуулдаг нэгэн сайхан шиг тэсгэлгүй тоймог санжээ. Магадгүй зохиогч өөрийгөө ийнхүү дүрслэн гаргасан ч байж болох юм. Зарим шүлэг дууныхаа төгсгөлд «Алгасангүй хүсэлт архинд согтууран, ашдын эрхэм хэргээ мартаж, аашаа баран, амьтныг үймүүлэгч, аанайхан өнөөх гайхал тань дуулав» гэх мэтээр өгүүлсэн байдаг. Нөгөө «Анх төрснөөс эхлэн, алс үхэхээ хүртэл биеэ өмөөрөгч... чих нь дүлийрсэн, бие нь хов үгст дуртай... үхэх гэж хэвтэж, хэцүү цариун загнах...» хамгийг мэдэгч хэнхмэл өвгөн гэгч нь хов зөөж, ховсоргон зан гаргагч өрсөлдөгч хүний дүрийг гаргасан шиг санагдана.

	Эдгээрийн заримыг анх өөрөө зохиогоогүй байж ч болох юм. Харин бусад хүний зохиосныг жижиг үзэгдэл болгон найруулаад тоглуулж байсан ч байж болзошгүй.

	Үзэл санаа

	Говь нутгаар алдаршсан 5 дугаар ноён хутагт Равжаагийн зохиосон зохиолоос одоогоор монгол хэл дээр олдоод байгаа нь 170 гаруй байна. Мөн төвөд хэлээр олон тооны зохиол бичсэний зарим нь Гандандэчинлин хийдийн номын сан, улсын номын сан зэрэг газруудад байна. Равжаагийн зохиосон дуу, шүлэг, сургаалыг нь манай ард олон нэгээс нөгөөд дамжуулан хуулж, 100 гаруй жилийн турш нандигнан хадгалж, зохиосон дууг нь дуулсаар иржээ.

	Равжаагийн зохиосон дуу, шүлэг сургаалын агуулгаас авч үзэхэд, юуны өмнө амьдрал, ахуйд ойр байсан хүн гэдэг нь тодорхой харагдаж байна.

	Равжаагийн зохиолын нэлээд нь шашны зүг олон түмнийг дагуулах, эцэс хойтоо бодох эвлэрэнгүй байхыг номлосон чиглэлтэй байгаа боловч үүний зэрэгцээгээр янаг амрагийн хайр дурлал, мөрөөдөл «ертөнцийн хар хүний ёс»-ыг голдож өгүүлсэн сургаал, шүлэг, дуу зонхилж байна. Бас үнэнч шударга биш, хуурч мэхлэхийг эрхэмлэгч, зусар бялдууч, арга башир зэргийг жигшсэн санаа бүхий зохиолууд ч нэлээд байна. «Хавар цагийн зугаа» гэдэг сургаалд «Тийрэн мэт дээдсийн зарлигийг хулгай хийж нүгэлт нөхдөдөө шивнэх. Тоть мэт номын үгийг там тум сурч хөдөөгийн айлд бардагнах. Хан ад мэт улсыг хуурч олз омгийг эрэх» хэмээсэнд хуурамч хомхой явдлыг жигшсэн санаа илэрхий байна. Мөн «Нууцын зохиол»-д бичигдсэн «Ичиг ичиг» гэдэг шүлэг бол өөрийн амьдарч байсан орчин ахуйдаа шүүмжлэлтэйгээр ханддаг байсны тод илрэл юм аа. Энэ шүлэгт:

	 

	«Аяа бас төрийг цуугиулагч түшмэд ичиг ичиг

	Аяа бас бясалгалыг бясалгалгүй пад хэмээн бархирагч егзрүүд ичиг ичиг

	Аяа бас туслахыг саналгүй өртөг бодогч эмч нар ичиг ичиг.

	Аяа бас өдөрт нь хийдэд суугаад, шөнөд нь айл хэсэгч шавь нар ичиг ичиг

	Аяа бас эрдмийг суралгүй, элдвийг сурагч банди нар ичиг ичиг

	 

	гэж тухайн үеийн хүмүүсийн нийт давхаргад түгээмэл байсан элдэв бузар бурангуй явдал, гэм дутагдал, шударга биш явдлыг шүүмжлэн бичжээ.

	Равжаа бол ноёлогч ангийн талын хүн учир феодалын байгуулал түүний төрийг хөгжөөн өрнүүлэх эрмэлзэлтэн байсан нь илэрхий. Жишээ нь Равжаа, өөрийн зохиолууддаа: Ноорсон хадаг бэлэгт явдаггүй. Ноёнгүй албат цуугиан тасардаггүй. Олон төрийн улсад байтугай оготно хорхойд ч айгч, айлгагч буй хэмээн захирах захирагдах, ноёлох ноёлогдох ёс дэглэмийг сайшаан бичжээ. Гэхдээ төр ёсны үйл ажиллагаанд ч үнэн шударга явдал чухал гэж үзэж байсан сайн талтай байжээ.

	Ялангуяа тухайн үед, дотоодын зөрчил, тэмцэл хүчтэй байснаас гадна, гадаадын боолчлогч манжийн ноёрхолд байсан үе билээ. Иймээс баяд ноёд, өөрсдийн хөрөнгө чинээ, эрх мэдлийг нэмэх гэж манжийн боолчлогчдод зусардан бялдуучилж ард түмэн, амьдралын бэрхийг эдэлж байсан үе байжээ. Энэ байдалд дургүйцэж «эд малгүй хүн үнэн үг хэлэвч хэрэглэхгүй цаг болжээ. Манж зангүй хүн ганцаардах цаг болжээ» гэж тухайн цаг, төрийн шударга биш байдлыг шүүмжлэн бичжээ. Равжаагийн зохиолд хам олны хүчийг үнэлсэн эв нэгдэлтэй байхын чухлыг сургасан санаа тусгагдсан байна. Жишээлбэл «Сэтгэлийг амраагч» гэдэг сургаалд, жигүүр хэрэггүй шувуу байдаггүйн адилаар ихэд ч эв хэрэгтэй, багад ч эв хэрэгтэй гэжээ. Нэг хүн байтугай, нийт улс гүрэнд эв найртай байх нь чухал гэсэн санаагаа:

	 

	«Хоёр түшмэл эвтэй болбол

	Хааныг ч бол чадах

	Хоёр хаан эвтэй бол

	Дайчин улс амгалан

	Эвгүй хоёр хаан дайтаж байхад

	Эвтэй өвгөн эмгэн хоёр нэгэн өвөртөө амраг хэвтэцгээнэ.

	Эвтэй хоёр хааны гүрэн амгалан байхад

	Эвгүй хүү хүүхэн хоёр нэг нэгнээ алалцах»

	 

	гэх зэргээр зүйрлэн гаргажээ.

	Равжаагийн зохиолд иймэрхүү давшилттай санаа бүхий зохиолууд байхын хамт шашин бурхныг сурталчилж, түүнд олон түмнийг уриалан дуудсан, хоосон чанарыг бясалгах лам гурван эрдэнэ, тэргүүтнийг магтсан, эцэс хойтоо бодохыг номлосон дуу, шүлэг, сургаал олон байн. Жишээлбэл; «Аврал гурван чухаг» гэдэг маанийн хөгжөөл нь дууны хэлбэрийг ашиглан маанийн 6 үсгийг цээжлүүлэн уншиж шашин шүтлэгийн зүг олныг дагуулан дуудсан чиглэлтэй байна. Энэ дуунд:

	 

	«Ачит зургаан үсгийг

	Аялан шүлэглэн уншваас

	Арван найман тамд

	Хүргэлгүй авраарай. Маань 4 дахин хэл

	Энхрий хайртай биеийг

	Эзгүй хээрийн талд

	Эрлэгийн газар очиход

	Эрдэмтэй лам газарч. Маань 4 дахин хэл

	Хутагт Арьяабалдаа

	Хурамхан залбирах төдийгөөр

	Хилэнц нүглээ арилгаад

	Бурхан болох болтугай. Маань 4 дахин хэл»

	 

	гэж бурхан номын зүг сэтгэлээ зориулбал хилэнц нүгэл арилж, хойд насандаа тамын зовлонг үзэлгүй бурхны хутгийг олно хэмээн номложээ.

	Бас «Базардар» гэдэгт

	 

	«Их нигүүлсэгч

	Хутагт хонсим бодисад 

	Бодь сэтгэлийг өршөөж

	Бурхан болгон адисал

	Төгс агуу хүчит

	Цогт Базарваань

	Өдөр шөнийг сахиж

	Цог залийг өршөө» гэжээ

	 

	Энэ бүхнээс үзэхэд Равжаа бол шашныхаа үзэл онолд гүн автагдсан бөгөөд хүссэн бүхнийг сэтгэлчлэн бүтээж чадагч бурхан гэж итгэж байсан нь тодорхой байна.

	Равжаа бол улааны шашны үзэл суртал, ёс дэглэмийг баримтлагч байсан байна. Хөдөө орон нутгаар явж хөгшид настантай уулзахад энэ тухай элдэв домгийг ярьж байна. Өмнөговь аймгийн Манлай сумын ард өвгөн Жамбал гуай ярихдаа: «Тавдугаар, Алшаад очиж Дандар лхаарамбатай ном хаялцсан юм гэдэг. Дандар лхаарамба ямар хүн ирснийг үзэхээр очиход нь: Ядуу байрын лам, эхнэртэйгээ хоёулаа архи зооглоод сууж байжээ. Дандар лхаарамбад гавал аяганд хийж өгсөн архи нь буцалж байсан гэдэг. «Энэ юу вэ» гэхэд «Энэ шагшаабадын үнэр» гэж хариулжээ. «Буг хаа байна?» гэхэд «Сэтгэлийн үзүүрт байна» гэжээ. «Юугаар намнадаг вэ?» гэж асуухад «Хоосон чанараар намнана» гэжээ. Урьд нэг хүн чиний ном улаанаар төгсөнө гэж Дандар лхаарамбад хэлсэн нь үүнтэй тохирсон юм гэнэ билээ. Тэгээд би бага юм мэдэж байна гэж хэлсэн гэдэг домог байдаг» гэж ярилаа.

	Бурхан буг гэдэг нь сэтгэлд байна гэж бодвол байна.

	Үгүй гэж бодвол үгүй гэж үздэг байна. «Буян хилэнц гэгч булт сэтгэлээс, сэтгэлийг таньсан хүнд шид юуны хол вэ?» гэж зарим дуу, шүлгүүддээ өгүүлсэн байдаг.

	Мөн «Зүйл зүйлийн үзэгдэл» гэдэг дуунд:

	 

	«Бурхан ч сэтгэлээс гарна

	Буг ч сэтгэлээс бүтнэ.

	Буян хилэнц сэтгэлээс

	Булт хоосон сэтгэл буй»

	 

	хэмээжээ.

	Бас «Лам гурван эрдэнэ» гэдэгт

	 

	«Нанчид нанчид гэвч нарийн хар архи.

	Нарийвчлан шинжилбэл

	Найман тамын нэг нь

	Там там гэвч там хаанаас байх вэ

	Тамтаггүй явбал там чинь тэр буй за» 

	 

	гэжээ.

	Эдгээр дуунд «Буг», «Бурхан», «Там» гэдгийг байгаа бодитой зүйл биш, харин сэтгэлээс үүссэн зүйл болгон тайлбарласан байна.

	Үүнийг дээр иш татсан «Аврал гурван чухаг», «Базардар» зэргийн дуунуудтай зэрэгцүүлж үзвэл Равжаагийн баримталж байсан шашны үзэл онолд нь зөрөөтэй талууд байсан нь харагдаж байна.

	Ер нь Равжаагийн амьдрал нь их олон талтай бөгөөд иймээс тэр бүхэн нь түүний үзэл санаанд ихээхэн нөлөөлсөн байна. Сахил санваар хүртсэн хуврагийн хувьд шашны ёс суртахууныг баримтлагч байлаа. Архи уудаг, авгай хүүхэдтэй, олон газраар хэсүүчлэн наргиан цэнгэлээр зугаацан явдаг байдлаараа ертөнцийн хар хүний амьдралтай ойр байжээ. Ийнхүү өөрийн амьдралын туршид, ертөнцийн аливаа явдал үйлсийг биеэр туулан өнгөрүүлж ихэс ноёдын зүгээс доромжлол хавчигдлыг хүлээж «Согтуу», «Галзуу», «Өнөөх гайхал» нэрийг авч сэтгэлийн зовол мөрөөдөл, дурлал, гуниглал тэр бүхнийг ч амсаж үзсэн байна. Равжаа бол ер нь ихийг ч их гэж зусардахгүй, багыг ч бага гэж доромжлон үзэхгүй, эв нэгдэлтэй, үнэн шударгаар явахыг чухалчилдаг чигч шулуун хүн байснаас тэр үеийн ихэс, ноёд, лам нартай нийцдэггүй байжээ.

	«Сэргэлэн зант цагаанаа» гэдэг дуунд

	 

	Чин үнэн сэтгэл минь

	Орчлонтой таардаггүй.

	Загнаж суух зан минь

	Улсын номтой таардаггүй.

	Амраг сэтгэлийн туйлыг

	Эд яаж мэдэх вэ?

	Хагацашгүй тэр минь

	Сэтгэлийн төвд суудаг бий.

	Гахай чоно ч бол

	Аминдаа хайртай байтал

	Аяа, гурван эрдэнэ минь

	Би чинь, яаж явах бэ

	 

	гэж өөрийн амьдрал ахуй, санаа бодол нь бусадтай тохирохгүй байгаагаа илэрхий хэлжээ.

	Түүний загнах зан, үйл явдал нь ихсийн таалалд нийцдэггүй байсны нэг баримт бол:

	Равжаагийн товч намтарт «Гахай жил (1839 он) Жавзандамба хутагт чилээрхсэн учир, Равжаа өртөөгөөр яаравчлан Их хүрээнд очиж, ном гүрэм уншив... хойд зун Жавзандамба хутагтад бараалхахаар Хүрээнд ирэх гэтэл түүнийг оруулахгүй» гэсэн тухай дурдсан байна. Мөн Дорноговь аймгийн үлгэрийн танхимын эрхлэгч С. Дамдины тэмдэглэлд энэ тухай:

	«...1840 оны үед Да хүрээнд ирэхэд нь “говийн согтуу ирлээ”, “Тэр чинь ёс мэдэхгүй галзуу даа” гэж шивэр авир ярилцаж байжээ. Равжаа, тэгэх тусам хүндлэхийг мэдэхгүй зөрөн, богдын ордонд, малгайтайгаа архи уун суужээ. Түүнийг тэд зэвүүрхэж хавчин, алахаар шийдэж байсныг, түүний дэргэд явдаг шавь нар нь мэдээд хэлэхэд: « Тийм, тийм намайг алахаар бэлдсэнийг дуулсан. Туулаар гарлаа гэж хэлээрэй» гээд явжээ. Тэгж хуурч, амь гарсан гэдэг домогтой гэж өгүүлсэн нь дээрх баримттай зарим талаар тохирч байна.

	Зарим үе, хавчигдал, доромжлолыг хүлээж тэсэж ядахдаа ертөнцийн амьдралаас холдож, аглагт очиж, ном бясалган суувал:

	 

	«Өвдөнө гэж зовохгүй 

	Үхнэ гэж гэмшихгүй

	Ноёлогдох албагүй

	Номхотгох дайсангүй

	Нүүр харах өнгөгүй

	Нэр заахгүй оронгүй

	Нээрэн сайхан жаргал» 

	 

	гэж үзсэн байна.

	Ялангуяа «Ертөнц авгайн жам» гэдэг шүлэглэлд хавчигдан ганцаардсан, гутарч гуньсан ертөнцийн хүний амьдрал ахуй дахь шулуун шударга биш байдлаас жигшсэн санаа илэрхий гардаг. Жишээ нь: Ертөнц авгай, «Би чинь чамтай ханилсаар явж дахин дахин элгээ дэлбэ өшиглүүлэв» гэх юм уу «...алин зоргоор надтай байн байн оролддог вэ? Авгай минь, бөөлөхөө зогсоорой. Салахын тамхи барьсуу. Муулахдаа салъя гэж санавч, салахдаа баахан татгалзана. Татгалзахгүй сан болбол би өдий юунд ханилах вэ. Татгалзавч чинийхээ албин зангаас хаширна» гэж өгүүлснээс үзэхэд нэг талаас ертөнцийн хүний ёсоор амьдаръя гэсэн эрмэлзэл, нөгөө талаас ертөнцийн шулуун шударга биш байдлаас жигшиж хавчигдал доромжлолыг хүлээсэндээ сэтгэл гуньхарч ертөнцөөс ангижрах гэсэн эрмэлзлийн зөрчилд орсон нь илэрхий байна. «Энэ ертөнц авгайн жам» гэдэг шүлэглэлийг шулам хатанд хорлогдохынхоо өмнөхөн бичсэн гэдэг домог байдаг байна.

	«Мөн бяцхан хөвүүндээ» зориулсан сургаалд:

	 

	«Анх цагт шударга хүний сайн журмыг дагаж

	Ашгүй хүний зэрэгт орж

	Ашиг хэргээ бодож

	Амрахгүй өдөр шөнө тоглов, унтав...

	Уяралт намар цагийн өвс мэт шарлаж

	Унтах идэх хоёрын завсар...

	Урьд урьдын хийсэн бүхэн

	Урамгүй зүүд мэт өнгөрөөд

	Сая саяын санаа явдал

	Усны хуниар адил

	Улам улам барагдахгүй ирэхэд цөхшин

	Хожим хожмоо зүрх үхэж

	Хүний аж төрөхөөс уйдав би»

	 

	гэж гуньж гутарсан санаагаа илэрхий гаргажээ. Энэ бүхэн нь зохиолчийн амьдарч байсан тухайн нийгэмлэг түүнийг тойрон хүрээлж байсан ахуй нөхцөлтэй салшгүй холбоотой юм. Феодалын нийгмийн үед ард, феодал хоёрын хооронд ангийн ширүүн зөрчил тэмцэл хүчтэй байсны зэрэгцээгээр ноёлогч ангийн дотоодод ч үнэнч шударгыг баримтлагч дэвшилтэт хүчин, харгис бадрангуй талыг баримтлагч хоцрогдсон хэсгийн хооронд мөн зөрчилтэй байжээ. Феодал ангийн зарим дэвшилтэт тэргүүний хүмүүсийн дотор үндэсний тусгаар байдлаа хадгалж, соёл боловсролоо хөгжүүлэн өрнүүлэх, шулуун шударгын төлөө тэмцэгчид олон байсныг бид өөрийн түүх, соёлын өв уламжлалаас тодорхой олж мэддэг билээ.

	Равжаа бод феодал ангийн дэвшилтэт талын хүн юм. Үүнд түүний ядуу гарал болон, ертөнцийн амьдралтай ойр байсан явдал нь түүнд нөлөөлсөн байна.

	Равжаа, феодалын ялзарсан байдлыг шүүмжилж, үнэн шударгаар явахыг эрхэмлэж байсан нь түүний зохиолд тусгагджээ. Мөн байгалийг магтсан, янаг амрагийн утга уянгын олон сайхан шүлэг, дууг зохиож, түүнд үнэн сайхан дүрүүдийг гаргасан байна. Хэдий тийм боловч Равжаа бага наснаасаа хутагтаар өргөмжлөгдөж, шашны онол ёс суртахуунд гүн автагдан, түүнд итгэн биширдэг хүн байжээ. Энэ нь түүний дэвшилтэт үзэл санаанд нь хар толбо болж, зөв шударгын төлөө тууштай зогсоход нь саад болж байжээ. Иймээс ч үзэл санааны байдал ихээхэн зөрчилтэй байгаа нь уран бүтээлд нь тодорхой тусгагдсан байна. Равжаагийн уран бүтээлд, олон түмний дотор дэлгэрүүлж зохих ёсоор үнэлж үзвэл зохих олон сайхан дуу, шүлгүүд зонхилж байна. Түүний хамт шашны ёс суртахууныг номлосон шүлэг зохиолууд байгаа тул уншигч судлагч эрдэмтэн сэхээтэн нар, эрхбиш нарийн шүүмжлэлтэйгээр хандах биз гэж найдна.

	 

	Зохиолын зохиомж уран дүрслэлийн байдал

	 

	Равжаагийн зохиолын байдлаас үзвэл, хүмүүсийн амьдралын олон талыг уран зохиолын арга хэлбэрээр яруу сайхнаар дүрслэн харуулсан байна.

	Түүний зохиосон «Үлэмжийн чанар», «Урьхан хонгор», «Лам гурван эрдэнэ», «Молор эрдэнэ», «Төрж өсгөсөн гөрөөс ээж» зэрэг уянгалсан сайхан аялгуутай амьдралын үнэнийг өгүүлсэн олон сайхан дуунуудыг ард түмэн марталгүй дуулсаар иржээ.

	Равжаа, шүлгийг зохиохдоо шүлгийн мөр дэх өргөлтөт үеийн тоог тохируулж, толгой холбох, үгийн сонголт байрлалтыг нарийн тохируулдаг байсан байна.

	Жишээлбэл: «Ертөнц авгайн жам» гэдэг шүлэглэлийн нэг бүлэгт:

	 

	«Маань уншсан хүнийг

	Маньтай адил санадаг уу

	Манзшир хааны зарлигийг

	Магад алах шиг боддог уу

	Маажиг ганц ээжийг минь

	Маньтай адил санадаг уу»

	 

	гэх мэтээр «Ма» үсгээр толгой холбон шүлэглээд, төгсгөлд«... Бас наадмын шүлгээс Аа маа-даа Ма-үсгээр тахил өргөсөн бүлэг» гэжээ.

	Мөн зохиолд:

	 

	«Ах дүүгийн жам мэт

	Адасга арьсны тоосон мэт

	Алаггүй сэтгэлээр бүжсэнийг минь

	Амьтан бүгд ажиглаасай »

	 

	гэж «А» үсгээр толгой холбоод «Наадмын дэвтрээс «А» үсгийн амтыг амталсан томоогүй бүлэг» гэсэн байна.

	Зөвхөн толгой холбохыг эрхэмлэдэггүй, мөн мөрийн, үг бүрийг, төгсгөлийг бас эн зэрэгцүүлэн холбож шүлэглэсэн ч байна. Жишээлбэл: «Молор эрдэнэ» гэдэг шүлэгт:

	 

	«Молор эрдэнийн эрдэм их

	Монгол газрын жаргал их

	Морь тэмээний тус их

	Мод түлшний хэрэг их

	Эдэлсэн бүгд арвитай үгүй

	Инээсэн бүгд итгэлтэй үгүй

	Идсэн бүгд шимтэй үгүй

	Эрдэмтэн бүгд тустай үгүй

	Нүүргүй загнагч шударгын шинж

	Нягталж бодогч саруулын шинж

	Нуулгүй хэлэлцэгч янагийн шинж

	Нийцэж явагч нөхөртэйн шинж»

	 

	Энэ шүлэг, тус бүр 4 мөр бүхий, мөр бүрд 3-4 өргөлтөт үетэй, 6 бадаг шүлэг байна. Бадаг бүрийн мөрний толгойг ижил авиагаар холбосноос гадна мөр бүрийн үгсийг эн зэрэгцүүлэн холбожээ. Түүнчлэн бадгийн мөр бүрийн төгсгөлд «их» «үгүй» «хол» «гэнэ» «шинж» гэдэг ижил үгсээр төгсгөснөөс үзэхэд энэ шүлэг зохиомжийн хувьд айзам, авиа зохицуулалт үгийн байрлалт, өргөлтөт үеийн тоо, үгийн сонголтын хувьд тун нарийн нягт тохируулсан байна.

	Толгой холбохдоо, бадгийн мөр бүрийн толгой холбохоос гадна, бадгийн эхний мөрүүдийг ижил авиагаар холбож шүлэглэсэн байдал ч харагдаж байна. Жишээлбэл: «Зун цагийн зүлгийн навч» гэдэг 6 бадаг бүхий шүлгийн эхний 3 бадгийн эхний мөрүүдийг «3» авиагаар сүүлийн З бадгийн эхний мөрүүдийг «Э»-авиагаар ижилсүүлэн холбожээ. Зарим шүлгүүдийг толгой холболгүй бичсэн байна. Жишээлбэл

	 

	Нар сар хоёр гэдэгт

	«Сайн муу хоёрыг

	Өөрийн явдлаас мэддэг

	Гэнэн сэрэмж хоёрыг

	Хичээлээс таньдаг »

	 

	гэх мэтээр шүлэглэжээ.

	Энэ шүлэгт мөрийн төгсгөлийг тийн ялгалын дагавар, үйлт нэрийн дагавраар солбин холбожээ.

	«Нэгийг хүснэ» гэдэг шүлгийн зохиомж байдал нь XVII дугаар зууны үеийн яруу найрагч Цогт тайжийн хадны бичигтэй төсөөтэй байна.

	Энэ шүлгийн байдал нь:

	 

	«Халуун нар, сэрүүн сар хоёр нь

	Хэмжээгүй халуун хүйтнээр харшивч

	Харанхуйн гэмийг арилгах цагтаа ч 

	Ханилах хамт нэгийг хүснэ

	Энд тэнд орныг бидэгч Егзөр ба

	Эрхэмсэг баахан тунгалаг сэргэлэн тэр минь

	Элдэв зүйл явдлын эрхээр салавч

	Итгэсэн амраг сэтгэлд нэгийг хүснэ»

	 

	гэх мэтээр дан адилтгалын маягийг хэрэглэн шүлэглэсэн өвөрмөц шүлэглэл байна.

	Равжаагийн зохиосон дуу, шүлэг, сургаалд ардын аман зохиолын зохиомж, хэллэгийн нөлөө нэлээд байна.

	Жишээлбэл: «Хурмаст тэнгэр» гэдэг дуунд:

	 

	«Мойлор модыг тарин суувал

	Могой болоод хортон түүнээс гардаг бий.

	Муу хүнтэй ханилан суувал

	Мунхаг болоод мундар түүнээс гардаг бий»

	 

	«Саглагар модыг тарин суувал

	Салаа бүрийн жимс түүнээс гардаг бий

	Сайн хүнтэй ханилан суувал

	Саруул болоод билиг түүнээс гардаг бий»

	 

	гэж аман зохиолын хэлбэрийг хэрэглэсэн байна.

	Монгол ардын аман зохиолын уран цэцэн хэллэг, зүйр үг зэргээс зохиолдоо иш татан хэрэглэсэн нь нэлээд байна. Жишээлбэл: «Сэтгэлийг амраагч» гэдэг сургаалд монголчуудын эртний үг

	 

	Саруул тал байвч

	Шаврыг нь мэдээрэй

	Сайхан янаг байвч

	Санааг нь таниарай

	 

	гэх зэрэг цэцэн, зүйр үгсийг оруулсан байна.

	Мөн манай ардын зүйр үг

	 

	«Зөөж буухад зүлэг сайхан

	Зөвлөж хэлэлцэхэд аав сайхан

	Эргүүлж мөлжихөд хүзүү сайхан

	Эргэж буухад эжий сайхан» гэдгээс үндэслэн:

	Алтан арүрийн амт нь сайхан

	Ачит аав ээжийн сургаал нь сайхан

	Зандан модны навч нь сайхан

	Заяатай аав ээжийн зарлиг нь сайхан

	Зөөж буувал зүлэг нь сайхан

	Зөвшиж ханилбал нөхөд нь сайхан

	Эргэж буухад ээж нь сайхан

	Эргүүлж бодвол ач нь сайхан

	 

	гэж аав ээжийн ач тусыг магтсан сайхан шүлгийг бичжээ.

	«Хүний сайныг ханилан байж мэд. 

	Морины сайныг унан байж мэд» гэдэг ардын зүйр үгтэй утга зохилдуулан

	 

	Сэнсний цагаан үүл нь

	Салхиа даган нүүгээд холддог

	Сэмүүхэн зантан авгай минь

	Аяндаа нүүгээд холддог

	Ах дүүгийн сайныг

	Ханилан байж таниарай

	Агт морины сайныг

	Аянд унаад мэдээрэй

	 

	гэсэн үгтэй, «Зандан сайхан хүрэн» гэдэг дууг зохиожээ.

	Ардын аман зохиолын ерөөл, магтаал, зан үйлийн холбогдолтой аман зохиолын хэлбэрээр зохиосон шүлэг дуунууд нэлээд байна.

	Равжаагийн зохиосон сургаалын зохиомж байдлаас үзэхэд «Чингис богдын сургаал», «Оюун түлхүүр» зэрэг эртний сургаалын нөлөө тусгагдсан байна.

	Равжаа, өөрийн нэлээд зохиолыг Төвөд хэл дээр бичжээ. Равжаа бол тухайн үедээ Энэтхэг, төвөд зэрэг дорно дахины соёлт орны бичиг зохиолыг мэддэг хүн байсан байна.

	Равжаагийн зохиосон шүлэг, дуу, сургаалд Энэтхэг, Төвөд, Манж Хятадын уран зохиол, уран цэцэн үгээс иш татаж бичсэн зүйлүүд нэлээд байна. «Сэтгэлийг амраагч» гэдэг сургаалд:

	 

	«Ихсийг эс хүндэлсэн хүн самуурахын шинж

	Эвийг эс бодсон ихэс хөнгөрөхийн шинж

	Заан, сармагчин, туулай, шувуу дөрөв

	Эвтэй болоод сонин үлгэр болсныг үз

	Ганцхан цастны цагаан арслан

	Хар шоргоолжинд баригдсаныг үз»

	 

	гэж Энэтхэгийн «Панчатантра»-ын үлгэрт гардаг зохилдсон дөрвөн амьтдын тухай үлгэр болон «Субашид» гэдэг сургаалд

	 

	«Эв эеэ нэгтгэн олноор хамжвал

	Эгэл дорд улс ч болов их үйлийг бүтээ юү

	Эрт цагт нэгэн арслангийн зулзагыг олон шоргоолж

	Энд тэндээс зэрэгцэн хазсаар алсан үлгэр мэт»

	 

	гэж олны эв нэгдлийн хүчийг үнэлсэн байдгийг үлгэрлэн авч бичжээ.

	 

	«Бус хүний сэтгэлийн нумыг өгүүлэхэд

	Өөрийн сэтгэлийн хөвчийг хичээ»

	 

	гэсэн эртний тангадын үг, мөн Хятад улсын Күнзийн сургаал үг:

	 

	«Толь тунгалаг боловч

	Хиртвэл царай үл үзэгдэнэ

	Тун янаг хүн боловч

	Дотроо хар санаатай бол үл тааралцана»

	 

	гэсэн цэцэн, зүйр үгсийг дуу, шүлэг, сургаалууддаа иш татсан байна.

	Дууны зохиомж байдлаас үзэхэд, мөр дэх үгийн айзам, аялга зэргийг тохируулахын тулд «л», «зээ зүй» «зээ-хөө» «нь» «вайдуу» «найдуу» «зээ нь вайдуу» «л хөө» «Аяа, бас» гэх мэтчилний аялга, сул үгсийг хэрэглэсэн байна, Жишээ: «Сүхвадийн орон» гэдэг дуунд

	 

	«Чигнүүрийн сум нь вайдуу минь

	Хэлбэлзэх нь олон буй

	Чээж цухал хүний зээ нь вайдуу

	Аашлах нь олон буй

	Харалгүй харвасан вайдуу минь

	Сумны тусгал хаа

	Мэдэлгүй хэлсэн зээ нь вайдуу

	Үгийн тусгал хаа» гэж «вайдуу» «зэ нь вайдуу»

	 

	гэсэн үгийг нэмж мөрөн дэх үгийн хэмжээг тохируулан шүлэглэжээ. Бас мөрүүдийг салгаж өгсөн байна, Равжаагийн дуу, шүлэг, сургаалын уран дүрслэл хэлний байдал нь тун яруу сайхан, үгийн баялгийг чадамгай эзэмшиж, утга санааг товч тодорхой гаргасан байна. «Ач төгс» гэдэг дуунд:

	 

	Хэнз бага хар минь

	Хэний адуунд байгаа бол

	Хил зантай авгай минь

	Хэний аянд байгаа бол

	Хонгор морины тарганд

	Холын газар юухан бэ

	Хорин насны идэрт

	Хоромхон зуур хүрнэ»

	 

	гэж залуу халуун нас, янаг амрагийн догдолсон мөрөөдлийг сэтгэл хөдлөм, уран сайхнаар дүрсэлжээ

	Бас «Цэвэр сайхан» гэдэг дуунд:

	 

	«Тор дунд нь тогтсон

	Тоть шувуу хөөрхий л

	Тун ч амраг чамайгаа

	Мартахын сэтгэл үгүй л»

	 

	гэх юм уу «Өндөрлөгч ууланд» гэдэг дуунд:

	 

	«Агтын тууран шалгаруулагч

	Арвин шар тал

	Амрагийн сэтгэлийг алмайруулагч

	Аглаг хол нутаг»

	 

	гэж амраг сэтгэлийн мөрөөдлийг дүрслэн харуулсан байна. «Төрж өсгөсөн гөрөөс ээж» гэдэг дуунд:

	 

	«Үдэд дайраад өнгөрөх үүл ч бол

	Үтэр зуур сэрүүцүүлэх байтал

	Өнөд ханилсан үеийн нөхөд минь

	Өдий суугаад юундаа хууралцана

	Унаж сургавал эмнэг даага ч бол

	Уран гол шиг жороо болох байтал

	Ултай сэтгэлээр ханилсан нөхөд минь

	Урамгүй юундаа хууралцана»

	 

	гэж хамт яваа нөхдийн, үнэнч бишийг мэдэж, сэтгэл гунигшсан санаагаа яруу сайхнаар дүрсэлжээ. «Хавар цагийн зугаа» гэдэг сургаалд:

	 

	«Дээлийн өнгөч нохой мэт

	Ноёдыг үзэж сунаж босох

	Уур нь хүрсэн дигваранз мэт

	Хирээ мэдэхгүй сүйлхийлэх

	Худгийн доторх мэлхий мэт

	Нэрэлхэн бархирах хүнийг

	Нүгэлт нөхөр, шулмын зулзага гэнэ»

	 

	гэж дээдсийг харж бялдуучлан зусардагч хүнийг уран шогоор «Худгийн мэлхий »-тэй зүйрлэн үзүүлжээ.

	Равжаагийн зохиосон дуу, шүлэг, сургаалуудад

	 

	«Хүн сайн ч бол ганцаараа бүгдийг яахин дийлэх вэ?

	Тонгоргийн ир хурц ч бол чулууг яахин даах вэ?»

	«Давс шорвог боловч идээний амтанд найртай, 

	Дарсны амт гашуун боловч найр хуримд чимэгтэй.

	Үнэн үг хатуу ч бол хэтийн явдалд тустай». 

	«Нохой ч бол сүүлтэй нь сайхан. 

	Гуйранч ч бол ёстой нь сайхан.» 

	«Арсланбаатар ч бол галаас цочдог. 

	Хүн сайн ч бол нэг юманд гэнэддэг» 

	«Эмч байтугай домч ч бол тустай»

	«Ноён байтугай нохой ч бол өмөг», 

	«Зоригоор болохоос сэрэмжээр болох нь олон. 

	Зовсноор болохоос аргаар болох нь амар. 

	Хүчилснээс эвийг нь олбол хямд. 

	Хэрэлдсэнээс учраа хэлэлцвэл шулуун» 

	«Сүү цагаан ч бол гашилбал язмаг. 

	Мэргэд ухаантай ч бол ганцаардвал өнчин» 

	 

	гэх зэргийн зүйр, цэцэн үгс их байна.

	Равжаа бол авьяаслаг, чадамгай яруу найрагч байжээ.

	Монгол ардын хэлний баялаг, аман зохиолын өв сан уран дүрслэлийн арга барилыг сайн мэддэг хүн байсан байна. Иргэний утга уянгын дуу, шүлэг, сургаалууддаа амьдралыг үнэн бодитой уран сайхнаар дүрсэлсэн байна.

	Равжаа бол утга уянгын дуу, гуниг, сургаал, магтаал» шог хошин дуу, шүлэг, сургаалыг зохиож байсны хамт жүжгийн зохиолч, мөн ая зохиогч хөгжмийн зохиолч байжээ.

	 

	Хэвлэлд бэлтгэсэн тухай

	 

	Энэ эмхэтгэлд 5 дугаар ноён хутагт Равжаагийн зохиосон 170 гаруй тооны дуу, шүлэг, сургаалуудыг эмхэтгэж оруулсан. Эдгээрийг хэвлэлд бэлтгэхдээ тулгуурласан эх бичгүүд нь:

	Ц. Дамдинсүрэн багш-д байсан эх бичгүүд:

	1. Дорноговь аймгийн орон нутгийг судлах кабинетад байсан эхээс хуулж, 3 эхтэй нийлүүлэн зассан 51 дууны түүвэр (үүнийг эмхэтгэлд «а» гэж нэрлэв).

	2. Зүүн Чойрын үйлдвэрчний хорооны дарга Лувсаншарав гэгч хүний ном болох, хар даалимбан хавтастай (26 X 13 см) эх ба төгсгөл нь уранхай, 51 эхт дуу, шүлэг, сургаалын түүвэр (үүнийг «б» гэж нэрлэв).

	3. Муутуу цаасан гадартай, (23, 5 x 10, 5 см) муутуу цаасан дээр бичсэн 87 эхт дуу, шүлгийн түүвэр (үүнийг «г» гэж нэрлэв).

	4. Дорноговь аймгийн орон нутгийг судлах кабинетаас хуулж авсан 13 эхт дуу, шүлгүүдийн түүвэр (үүнийг «д» гэж нэрлэв).

	5. Муутуу цаасан дээр бичсэн (25 х 11см) 3 эхт, «Тавдугаар ноён хутагтын гиюүрлийн дуу».

	6. «Цагийн жамыг тодруулагч цаасан шувуу хэмээгдэх оршив», «Эрдэнэ ноён гэгээний нууцын зохиол хэдэн зүйл оршив» гэсэн 7 эхт сударчилсан ном (34, 5Х X 10, 5 см ).

	7. Муутуу цаасан дээр бичсэн, (25x25 см) хэмжээтэй, эх ба төгсгөл нь уранхай 37 эхт дуу, шүлгийн түүвэр (үүнийг «ж» гэж нэрлэв).

	8. а) Зүүн Баяны Нансалмаагийн Дамбадаржаа гэгч хүний ном (26 X 13 см) 4 эхт сургаал. (Үүнийг «4 эхт» гэж нэрлэв).

	б) мөн «Ертөнц авгай гүйцэтгэл лүгээ сэлт оршив» (26 х 13 см).

	9. «Ноён хутагт ламтны зохиосон ашдын мөр хэмээгдэх нэрт судар оршив» (21, 5x8, 5 см) гэсэн сударчилсан ном.

	10. а) «Аврал гурван чухаг» (35x9 см) гэсэн модон барын эх.

	б) мөн «Аврал гурван чухаг» гэсэн муутуу цаасан дээр сударчлан бичсэн бичмэл эх. (22x9 см)

	11. «Догшин ноён хутагтын сургаал оршив» гэсэн (21 X 7 см) хэмжээтэй, муутуу цаасан дээр сударчлан бичсэн.

	12. «Ноён хутагт ламтны зохиосон сургаалын судар төгс оршив» гэсэн (19, 5 X 6, 5 см) сударчилсан бичмэл эх.

	13. «Ноён хутагтын сургаал сэтгэлийг амраагч сонин сайн хуурмаггүй итгэлт гурван эрдэнийг дагууртхах судар оршив» гэсэн (40 x9 см) сударчилсан бичмэл ном.

	14. «Ноён гэгээний зохиосон хаврын цагт хайртай шавийн сэтгэл ухааныг сэргээгч хэмээх бүлэг судар оршуулав» гэсэн (17, 8X7, 2 см) сударчилсан бичмэл ном.

	15. Хэнтий аймгаас олж ирсэн «Ноён хутагтын зохиосон Ертөнц авгайн жам хэмээх оршив» гэсэн (25, 5 X 11 см) муутуу цаасан дээр бичсэн дэвтэрлэсэн ном.

	16. Мөн Хэнтий аймгаас олдсон «Ноён хутагтын сургаал оршив» гэсэн (24 X 12 см) муутуу цаасан дээр бичсэн 3 эхт сургаал, (үүнийг «3 эхт» гэж нэрлэв)

	17. Мөн Хэнтий аймгаас олдсон, ногоон чинчүү гадартай, (21 X 21 см) муутуу цаасан дээр дэвтэрлэн бичсэн 8 эхт сургаал (үүнийг «8 эхт» гэж нэрлэв).

	Дорноговь аймгийн «Үлгэрийн танхим»-ын эрхлэгч Сономжавын Дамдины олсон эх бичгүүд:

	18. Ноён хутагт Равжаагийн зохиосон 20 эхт сургаал, бичмэл, сударчилсан ном. (Үүнийг «20 эхт» гэж нэрлэв).

	19. Сударчлан бичсэн 51 эхт дуу, шүлгийн түүвэр. (Үүнийг эмхэтгэлд «в» гэж нэрлэв)

	20. (22 X 9 см) эхт сургаал. (Үүнийг «2 эхт» гэж нэрлэв).

	21. Хавтасгүй, дутуу, 22 тооны сургаал бүхий бөгөөд төгсгөлд нь «Тавдугаар ноён хутагт, зүүдээр зохиосон нь» гэсэн, (22, 4 X 18, 2 см) дэвтэрлэсэн хулсан үзгийн бичмэл ном. Улсын номын санд байгаа эх бичгүүдээс:

	22. Ноён хутагтын сургаал.

	23. Олон зүйлийн сургаал, шүлэг, домог ба ерөөл зэргийн ном дэвтэр.

	24. Ноён гэгээний зохиосон Хавар цагийн зугаа хэмээх сургаал оршив.

	25. «Ноён хутагтын шинин тимцүл» хэмээх ном.

	26. Өмнөговь аймгийн номын санд байгаа «Алтан түлхүүр», («Сэтгэлийг амраагч») гэдэг (12 X 12 см) муутуу цаасан дээр бичсэн ном.

	27. Өмнөговь аймгийн Манлай сумын Д. Гэндэндаржаад байсан «Цаасан шувуу»-ны төвөд үсгээр, монгол хэл дээр бичсэн эх ба төгсгөлөөсөө дутуу (11 X 8, 5 см) дэвтэрлэн бичсэн ном. Мөн 67 эхт.

	28. Академийн хэл, утга зохиол судлах салбарын, говийн аймгаар явсан шинжилгээний ангийнхны олсон «Аврал гурван чухаг» гэдэг (22, 5 X 8 см) төвөд үсгээр монгол хэлэн дээр, сударчлан бичсэн ном.

	Эдгээр 20 гаруй эх бичгүүдийг тулгуурласнаас гадна, хүмүүсийн амаар хэлж бичүүлсэн дуу, шүлэг, сургаал, домгийн заримыг түүвэрт оруулсан болно.

	Бид Равжаагийн зохиолыг хэвлэлд бэлтгэхдээ заримыг зөвхөн нэг эх дээр тулгуурлаж бичсэн ба заримыг 7-8 эх бичгүүдийг нийлүүлэн тулгаж, аль зөв болов уу гэснээ баримталсан. Эх бичгүүд нь их төлөв нэгээс нөгөөд дамжигдан хуулагдсаар зарим үгс нь нэлээд зөрөөтэй болсон байна. Үүнийг тухай бүрд нь тусгай зүүлт хийж тэмдэглэв. Зарим нэгэн тайлбарыг тусгай тэмдэг тавьж эцэст нь тайлбарласан ба нэмэлтийг дөрвөлжин хаалтад хийж тэмдэглэсэн. Дуу, шүлэг, сургаалын заримыг, зохиолын эхлэлт, агуулгаас үндэслэж нэрлэв.

	Бид энэ эмхэтгэлд зохиомж байдлаар төсөөтэй, Равжаагийн зохиол мөн болов уу гэж мэдэгдэхүйц зохиолуудыг оруулж хэвлүүлэв. Равжаагийн зохиолын түүвэрт байсан боловч, эргэлзээтэй зарим нэгэн зохиолыг энэ удаад хассан.

	Гэхдээ, энэ эмхэтгэлд орсон зохиолуудын дотор ч Равжаагийн зохиол биш болов уу гэж эргэлзмээр зүйлүүд буй. Тэр бүхнийг судлагч эрдэмтэн мэргэд, шүүмжлэгч нөхдөөс, тухайд нь залруулан ялган салгах буй за гэж итгэнэ.

	 

	
РАВЖААГИЙН ТУХАЙ СУРВАЛЖИЛСАН ТЭМДЭГЛЭЛЭЭС

	 

	Дорноговь аймгийн үлгэрийн танхимын зохион байгуулагч Сономжавын Дамдин, Зүүн баяны өвгөн Бор, складын манаач Баарин, Сайншандын замын дөрөвдүгээр ангийн манаач Эрэгзэн зэрэг хүмүүсийн ярьсан зүйлээс тэмдэглэж авсны заримаас энд бичвэл:

	Ноён хутагт Лувсанданзан-Равжаагийн бага насны тухай домогт: «Говь мэргэн вангийн хошуу, одоогийн Дорноговь аймгийн Улаанбадрах сумын (заримд Хөвсгөл сум) нутаг болох Дулаан Харын баруунтай, Эргэн уснаас хойш, Нарийн харын өмнө Шувуун шанд гэдэг газар, ядуу гуйланч Дулдуйтын хүү болон төржээ. Эх нь төрөлтөөс болоод нас баржээ. Эцэг Дулдуйт нь ядуу зүдүү, овоохойд хоргодон амьдарч, ганц хүүгээ гуйлгын хоолоор тэжээн байжээ. Дулдуйт өөрийн нялх үрээ, үүрэн тэврэн явсаар 4-5 насыг хүргэжээ. Айл амьтнаас юм гуйхаар орохдоо хүүгээ хээр бутнаас уядаг байжээ. Нэг өдөр Дулдуйт хүүгээ дагуулан эзэн хааны тэмээн сүрэг хариулагч айлуудаар ороход, нэг тэмээчин өвгөн, эцэг хүү хоёрыг өрөвдөж, хонготой шаантыг, аяга будаатай өгөхөд түүнийг их л бэлгэшээж авчээ.

	Урьд гуйлгачин хүнд хонготой шаант өгдөггүй байсан учиртай гэдэг. Өвгөн Дулдуйт баярлан гарах гэтэл айлын хүмүүс шуугилдан, Дулдуйт гуай «Та юунд хүүгээ бутнаас уядаг юм бэ?» гэж асуухад «Миний хүү ч учиртай хүү дээ. Тун зүггүй эр дээ» гэтэл солонго татаж байна гэдэг яриа үүсэхэд харвал хүүгийн тэндээс борооны солонго шиг юм татаж огторгуйн зүг арилахад, хүү тачигнатал инээх сонсогджээ. Ингэж илэрсэн гэдэг» гэж өгүүлжээ. Мөн хутагтаар өргөмжлөгдөх болсон тухайн домогт: «4-р ноён хутагт, хүний амины хэрэгт, эзэн хааныд баригдан Бээжинд байхдаа өөрийн шадар лам Жигжидгончигтой уулзаад: «Би ч эндээс мултрахаа өнгөрөв бололтой. Чи захаар ороод сайхан зүсмийн хээр морь олоод ир. Би түүнд сэтэр зүүж, намтраа шингээнэ» гэж айлдсан гэдэг. Жигжидгончиг хээр зүсмийн морь авч ирсэнд, түүнийг сэтэрлэн «Борви хээр» гэж нэрлээд түүнд өгчээ. Жигжидгончиг буцаж ирээд, дэмчигийн нямба хийжээ. Нэг өдөр өвгөн Дулдуйт хүүгээ хөтлөн юм гуйхаар тэр ламынд ирэхэд» шавь нар нь оруулсангүй. Хэд хоноод дахин иртэл, шавь нар нь бас оруулсангүй тул өвгөн Дулдуйт гуйжээ: «Та нар ламбугайд айлтга. Ядуу өвгөн, хүүгийн хамт оръё» гэж байна гэж хэлнэ үү» гэснийг айлтгаад, зөвшөөрчээ. Өвгөн, ламын лагшныг асуун, цай хоол хүртэн цадаад гарах гэтэл, хүү явдаггүй.

	Эцэг нь чирч гулдран гарах гэтэл, лам «Хүү юу хэлэх гээ вэ?» гэжээ. Хүү «Ламбугай та борви хээрээ мартаагүй биз» гэж асуухад, лам баахан тулгарч гайхан байгаад «Тийм, тийм, санаж байна» гэхэд хүү гараад явжээ. Ийнхүү 5-р ноён хутагт тодорч байна гэдэг яриа дэлгэрчээ. Өвгөн Дулдуйт баярлан «Миний хүү ч ухаантай сэргэлэн хүү дээ» гэж сайрхан магтаж байсан гэдэг. Ингэж 5-р ноён хутагтаар өргөмжлөгдсөн гэдэг. Түүний эцэг Дулдуйт нь «Далан Түрүү» гэдэг газрын зүүн энгэрт нутаглаж байгаад нас барсан гэдэг. Зүүн хойно «Дэрстэйн хонхор» гэдэг газар, эсгийгээр хэмжин газар худалдан авч оршуулсан гэдэг» гэж өгүүлжээ. Шинжлэх Ухааны Академийн хэл зохиолын хүрээлэнгийн Лувсанбалдан ахлагчтай эрдэм шинжилгээний ажилтан Мөнхөө, Цолоо, оюутан Төмөртогоо, Шинэхүү, Санжаажамц нарын бүрэлдэхүүнтэй аман зохиол аман аялгууны шинжилгээний ангийнхан 1961 оны 5-6 дугаар сард, Өмнөговь, Дорноговь, Дундговь аймгийн 10 гаруй сумуудаар явж, сурвалжилга хийхдээ, Равжаагийн зохиосон дуу, шүлэг, сургаал, тэдгээрийн тухай домог зэргийг цуглуулах ажлыг хийж, 20-иод хүмүүстэй уулзан сурвалжилж, энэ эмхэтгэлийг гаргахад их тус хүргэлээ. Шинжилгээний ангийнхан, «Хурмаст тэнгэр», «Төрж өсгөсөн гөрөөс ээж», «Арван тавны сартайд», «Аврал гурван чухаг», «Бурхан багш», «Лам гурван эрдэнэ», «Таван тахил буюу Үлэмжийн чанар», «Эрдэнэт эзэн богд», «Таван дохио», «Наран цул хул» зэрэг дуу шүлгүүдийг бичиж авсны хамт, эдгээрийг хэлж бичүүлсэн хүмүүс ноён хутагт Равжаа зохиосон юм гэнэ билээ гэж баталж хэлсэн байна» Дорноговийн Хөвсгөл сумын «Гэрэлт зам» нэгдлийн гишүүн 76 настай Лувсангийн Батнасан гуай ярихдаа: «Таван дохио» гэдэг дууг найр дээр Жаалдмаагаас сурсан. Найрын хамгийн сүүлд, тахилын архи, идээ авсны сүүлд дуулдаг байж билээ» гэжээ.

	Мөн сумын Балданы Лувсантуваан гуай «Би ноён хутагтын зохиосон дуунаас «Лам гурван эрдэнэ», «Тунгалаг уужим», «Очирдарь», «Арван тавны сартайд», «Төрж өсгөсөн гөрөөс ээж» зэрэг дууг мэддэг. Манай нутгийн өндөр Шарав гэдэг хүн, 5 дугаарын 75 дууг мэддэг байсан» гэж ярьжээ. Энэ бол Равжаа олон дуу зохиосон бөгөөд тэр нь говь нутгаар ихээхэн дэлгэрч байсны илрэл юм.

	Өмнөговийн Ханбогд сумын «Галбын хөгжил» нэгдлийн гишүүн 60 настай Маанийн Хад гуай «Ноён хутагт Равжаагийн зохиосон «Лам гурван эрдэнэ» гэдэг дууг мэднэ. Энэ дууны ая «Ханбогдын магтаал»-ын аятай адил» гэж ярьжээ. Хад гуай 1920-иод оны үед «Цагаан толгой»-н хийдэд «Саран хөхөө» жүжгийг тоглосон намтрын сүмийг барилцсан хүн ажээ.

	Мөн Ханбогд сумын «Галбын хөгжил» нэгдлийн гишүүн Балжийн Сүндий гуай, Ноён хутагтын холбогдолтой олон домгуудыг ярьсан байна. Сүндий гуай «Таван тахил» гэдэг дууны тухай ярихдаа «Энэ дууг одоо «Үлэмжийн чанар» хэмээх нэртэй дуулдаг. Уг нь «Толь», «Хөг дуу», «Үнэртэн», «Амттан», «Хадаг» энэ таван зүйлийг магтсан дуу гэдэг. Энэ дууг 5-р ноён хутагт зохиосон» гэж ярьжээ. Бас «Дэмчиг», «Цагаан толгой», «Улаан сахиусны» хийдүүдийг 6 жилийн дотор багтаан байгуулсан юм. «Дэмчиг»-ийг байгуулж гүйцээд «Гэлэгжамц» хэмээх равнай хурж, дараа нь найр хийхэд 5-р ноён хутагт «Шашны түмэн эх» буюу «Эрдэнэт эзэн богд» хэмээх дууг зохиосон гэж ярьжээ. Сүндий гуай 1920-иод оны үед «Цагаан толгойн» хийдэд «Саран хөхөө» тоглоход хөшиг татагч байжээ.

	Мөн бидний ажилд Өмнөговь аймгийн Манлай сумын намын үүрийн дарга Данзаны Гэндэндаржаа, Жамбал гуай, Дашбалданы Батаа, багш Минжүүр, Галсангийн Алтангэрэл болон Дорноговийн Мандах сумын Даржаагийн Насандэлгэр гуай, Цэрэндоржийн Лувсандаш гуай нарын зэрэг хүмүүс цуглуулсан номоо өгч сонссон үзсэн зүйлээ харамгүй ярьж тусаллаа.

	«Лам гурван эрдэнэ» гэдэг дуу хоёр янз байдаг. «Хулач морь» буюу «Лам гурван эрдэнэ»-ийг Шанхайн ширээт лам зохиосон гэж ярилцдаг гэж Гэндэндаржаа ярилаа.

	Манлай сумын ард Галсангийн Алтангэрэл гуай «5-р ноён хутагтын дотнын хүмүүс нь Дагва ловон, Шоннүү унзад, Жамьяншагвар зэрэг 5 хүн байсан гэдэг» гэж ярилаа.

	Дорноговийн Мандах сумын ард Цэрэндоржийн Лувсандаш гуай ярихдаа: «5-р ноён хутагтын баруун гарын таван сүрхий хүн нь: Дагва ловон, Дарь ловон, 

	Мэргэн вангийн хошууны догшин Бор гэлэн, Самбуу ловон зэрэг хүмүүс байсан гэдэг. Тавдугаарын хүү Дүйнхэр гэгч хүн байсан гэж сонссон» гэж ярилаа.

	Энэ бүхэн нь манай ард олон Равжаагийн тухай сайн мэддэг байсан ба үе уламжлан ярьсаар ирсний баримт юм.

	Энэ эмхэтгэлийг бэлтгэхэд болон бидний эрэх, сурвалжлах ажилд тусалсан нийт хүмүүст талархлаа илэрхийлье.

	 

	Д. Цагаан

	 

	
ДУУ ШҮЛЭГ

	Хурмаст тэнгэр

	 

	Хурмаст тэнгэр төгөлдөр

	Найман шидэт найраа бариад жаргая.

	Үүл нь гараад бороо орохын цагт

	Үүдэн гэмээ хоймор юуны ялгаа байх вэ?

	Үйл байгаад үхэхийн цагт

	Хөгшин гэмээ залуу юуны ялгаа байх вэ?

	Мойлор модыг тарин суувал

	Могой болоод хортон түүнээс гардаг бий.

	Муу хүнтэй ханилан суувал

	Муу болоод мундар түүнээс гардаг бий.

	Саглагар модыг тарин суувал

	Салаа бүрийн жимс түүнээс гардаг бий.

	Сайн хүнтэй ханилан суувал

	Саруул болоод билиг түүнээс гардаг бий.

	Огторгуйн од олон боловч

	Ончтой гэрэлтэй нэгэн хоёр

	Орчлонгийн амьтан олон боловч

	Ончтой мэргэд нэгэн хоёр.

	Жаварт тэнгэр салхилнам гэлээ.

	Жалгын ногоо сэргэнэм гэлээ.

	Жаргалтай суугаад зовлонтой гэвэл

	Зовлон түүнээс ирдэг.

	Зээ зээ-хөө Вайдуу зээ.

	Гурван богд өршөө.

	 

	г-гийн 62-оос бичив.

	 

	Үлэмжийн чанар1 

	 

	Үлэмжийн чанар төгөлдөр

	Өнгө тунамал толь шиг

	Үзэсгэлэнт царайг чинь

	Үзвэл лагшин төгс маань

	Үнэхээр сэтгэлийг булаанам зээ.

	Хөшүүн сэтгэлийг уяруулагч

	Хөхөө шувууны эгшиг шиг

	Хөөрхөн эелдэг үг чинь

	Хүүрнэн суухад урамтай.

	Хөөрхөн аальт мину зээ.

	Учирмагц сэнгэнэсэн 

	Уран гол шиг бие2 чинь

	Угаас хамт бүтсэн3

	Улаан зандны үнэр шиг

	Улмаар сэтгэлийг хөдөлгөнө4 зээ.

	Бадмын дундаас дэвэрсэн

	Балын амт адил

	Баясгалант ааль5 чинь

	Бахдаж ханашгүй.

	Баярыг улам арвитгана зээ.

	Хүний энэ насанд

	Хүссэн хэргээ бүтээгээд

	Хүсэлт тэнгэрийн эдлэл6 мэт.

	Хөлгүй жаргалангийн далайд

	Хөвж хамт жаргая.

	 

	ж-ийн 25

	г-ийн 16

	а-ийн 36-аас Б-тэй нийлүүлэн засамжилж бичив.

	 

	1840-өөд оны үед баруун зүүн хошуудаар явж байгаад Лувсанданзан-Равжаагинн хөл нь өвджээ. Түүний өвчнийг тэр үеийн оточ нар ханаад цус алдуулсан тул эмнэж чадаагүй үхэх шахжээ.

	Энэ үед дэргэд нь байсан дууч эмэгтэй Дадишуари таван тахилаар эмнэсэн ном бий. Энэ таван тахил гэдэгт хөгтөн дуутын тухай, толины сайхан, амттан сайхны тухай, сайхан үнэртний тухай, хүрэлцэх зэргийн тухай дурсган таван тахилыг зохиосон гэдэг домгийг Дорноговь аймгийн ардын дунд ярьдаг байна.

	 

	Найман зүгтээ

	Найман зүгтээ найгасан

	Навчит бадам адил

	Найгалзсан дүрс чинь

	Нарийн гол шиг аальтай

	Найртай ганц тэр минь.

	Яруу бялрын дуу шиг

	Эгшиг төгс үг чинь

	Элдэв сонин аялгатай.

	Эрхэмсэг баахан7 тэр минь

	Эрхгүй бусдаас хувьтай.

	Анхнаас хамт төрсөн

	Ариун зандны үнэр шиг

	Амрагийн чинь үнэр нь

	Аглагаас8 анхилан ирэхэд

	Аргагүй сэтгэл хөдөлгөнө.

	Ариун тэнгэрийн рашаан шиг

	Амтат эгээрлийг хангагч

	Ааш зангийн чинь сайхан нь

	Арван тавны сар мэт

	Атгагт сэтгэлийг сэрүүцүүлнэ.

	Бадмын амыг нээгч

	Бадрангуй халуун нар шиг

	Балмад харанхуйг арилгаад

	Бадма жуннайн дэргэд

	Баяртай хамт жаргая.

	 

	ж-гийн 26 г-гийн 20

	а-гийн 37-оос нийлүүлэн засамжилж бичив.

	 

	Омогтойхон арсланг

	Ач төгс ламыгаа

	Арслант ширээний дээр зална.

	Асрахуй сэтгэлээр

	Адислан соёрх.

	Омогтойхон арсланг

	Оготор хав яах вэ

	Олон бүгд хүнийг

	Онц нэгэн хүн яах вэ

	Жигүүртний хаан гарди

	Аварга могойг үзвэл

	Зандан модонд байвч

	Заалгалгүй иднэ.

	Тас шувууны дэвлэгийг

	Тахиа яаж гүйцэх вэ

	Тангарагт хуврагуудтай

	Тэмцэгчид хөөрхий.

	Тунгалаг нуурын дотор

	Тусах сарны гэрэл

	Тодорхой шиг боловч

	Тун хоосон хэмээнэ.

	Санаа сэтгэл муут

	Шар тэмдэгтэн хөөрхий

	Сармагчинд адил

	Саваагүй тэмцэлднэм.

	Хармаар эзлэгдсэн

	Хар санаатан хөөрхий.

	Хамаагүй байтал

	Харшлагчид хөөрхий

	Балчиг дунд ургасан

	Бадам лянхуа цэцгийг

	Балай мунхаг амьтан

	Барин ядан гайхна.

	Хатсан нуурыг

	Хамаг шувуу тэвчинэ.

	Хар санаат хүнээс

	Хань нөхөр жигшинэ.

	Эрээн барс гэгчийг

	Эмээлээр яахин сургана.

	Ээлжлэх ертөнцөд

	Эвдрэлцээд яах вэ?

	Өндөр модны үзүүрт

	Үзэсгэлэнт гардийг

	Үзэн үзэн баатархагч

	Аяа, хөөрхий, барам хөөрхий.

	Сарьсан жигүүрт баавгай

	Шөнө нисэх зантай.

	Сайн хүнд халдвал

	Шантрахын тэмдэг л.

	Ухаантайхан тотийг

	Урхиар яахин барина.

	Угтай төрсөн хүнийг

	Үгээр яахин буцаана.

	Хэнз бага хээр минь 

	Хэний адуунд байгаа бол

	Хил зантай авгай минь

	Хэний аянд байгаа бол

	Асга хад гэвч

	Алсдаа нурна.

	Амраг садан гэвч

	Эцэстээ хагацна.

	Хонгор морины тарганд 

	Хол газар юухан бэ.

	Хорин насны идэрт

	Хоромхон зуур хүрнэ зээ.

	Өндөр уулын ус нь

	Өөд үл урсах

	Үнэн ганц сэтгэлийг

	Үргэлжид саналтай..

	Эрх баахан цагаан чинь

	Эмээлтэйгээ тэмүүлнэ.

	Эрхэмсэг баахан авгайдаа

	Эргэж бууж золгоё.

	Уяхан дуут урамд

	Ооно халтар бугын

	Үнэмшиж ирэхийг

	Урьдаас сэрэлтэй.

	Арслан гэгч амьтан

	Ариун бусын бөөлжсийг

	Эрдэнийн саванд хийвч

	Идэхгүй нь магад л.

	Очирдарийн адисаар 

	Осолдолгүй яваад

	Орчлонгоос гэтлээд

	Очирдарь болтугай.

	 

	в-ээс бичив.

	 

	Тэргэл сарны гэрэл

	 

	Тэргэл сарны гэрлийн тунгалаг нь

	Тэнгэр газрын энгийн уужим нь

	Тэрний минь зангийн сэргэлэн нь.

	Тэгш ганд сэтгэлийн амар нь

	Настай буурал өвгөн эцэг минь

	Намайгаа гэж суугаа болов уу.

	Аргагүй үйлэнд найдаж явсаар

	Арайхан хол төөрөлдөв үү.

	Цагаан бор морины минь хурдан нь... 

	Цаггүй дөрвөн туурайны бат нь

	Аюулт дөрвөн давааны өндөр нь

	Аймшиггүй давагч сэтгэлийн баатар нь

	Сэмээр ирэгч хулгайчийн мэхтэй нь 

	Сэрж манагч нөхдийн сайн нь

	Хэмжээгүй уужим балгадын их нь

	Хэрэгсэлгүй туулагч газарчийн сайн нь

	Алс эртнээс ерөөлтэй тэр минь

	Арайхан хожуу цагт учрав уу.

	Арван зургаан нас чинь идэрхэн.

	Аажмаар ханилсаар зорьсондоо хүрье.

	Эцэг богд ламын минь адисаар

	Эх баатар дагинасын энэрлээр

	Энэ насны чөдрөөс тонил маань

	Удияанд хүрэх маань болтугай.

	 

	а-гийн 6

	б-гийн 25

	г-гийн 65-аас бичиж в эхтэй нийлүүлэн засамжлав.

	 

	Туурвилгүйн агаараас

	Туурвилгүйн агаараас

	Тод тунгалаг лам минь

	Толь мэт ургамаань

	Тонилгож адисал.

	Илбэ мэт үзэгдэл

	Энэ сансар нирвааныг

	Өөрийн сэтгэлд мэдэж

	Үүрд амар жаргая.

	Аятай зун нь өнгөрөв.

	Аргагүй өвөл нь ирэв.

	Арван хоёр сарыг

	Атгагаар нөгчөөв.

	Буян хилэнц гэгч нь

	Булт өөрийн сэтгэлээс.

	Сэтгэлийг таньсан хүнд

	Шид юуны хол вэ?

	Гүйцэд ухахад бэрхтэй

	Гүн хоосон чанарыг

	Дадан санасан хүнд

	Дайсан садан адил

	Үнэнийхээ утгад

	Үзэгдлийн төдий буй.

	Өөрөө эс бүтсэн нь

	Үхэх төрөх адил.

	Сайн муугийн томьёо

	Салах учрахын үзэгдэл

	Хоосон чанарын агаарт

	Хоёр үгүй нь магад л

	Хэтэрхий жаргал зовлонд

	Хэлбэрэлтгүй Егзөр

	Саналынхаа агаарт

	Сонголтойгоо барилтай.

	Угаас ариун сэтгэлийг

	Утгаас үл хагацах

	Урвалтгүй бурхныг

	Зүүд мэт олтугай.

	 

	а-гийн 7

	б-гийн 39-өөс

	в-тэй нийлүүлэн засаж бичив.

	 

	Тавтай тэнүүн хангайн шил

	Тавтай тэнүүн хангайн шилд

	Таван өнгийн навч цэцгүүд

	Тарьсангүй аяндаа ургагч нь

	Тэр газрын үр шим л.

	Бурхны хутгийг эрж хүссэн

	Бодийн санааг шүтэгч хүнд

	Буруулавч, амьтан хурагч нь

	Буянт мөрийн хүч л.

	Халиуран ганхагч зандан мод

	Хатавч, сайхан үнэртэй байгч нь

	Хавийн модноос эс халдсан

	Харин өөрийн нь ялгал буй.

	Тунгалаг уужим номын утгад

	Түлбэрэлгүй орогч хүн нь

	Эвсээргүй тунасан

	Элбэг билгийн чадал буй.

	Ховор сарын гэрэл, түүнийг

	Хоорондын хүн хийсэнгүй л.

	Хол ойрд түгэгч нь

	Хотол өөрийн нь ид буй.

	Үнэн утгыг танигчид

	Үхэх төрөхөд хуурталгүй

	Үзэгдэл бүхнийг чадагч нь

	Өөрийн сэтгэлийн ид буй.

	Архичин хүнд дуу болгон

	Амраг хүнд дуртгал болгон

	Арав таван үгийг

	Атгаггүй дуулав.

	 

	а-гийн 8

	б-гийн 37

	г-гийн 81-оос бичив.

	 

	Төгс цогт

	Төгс цогт гурван биеийг олсон

	Түгээмлийн эзэн богд ламыгаа

	Төрөл тутам зүрхэн дундаа шүтнэ.

	Түлбэрэлгүй тонилохын мөрт татагтун.

	Хэзээ үхэх магад үгүйг мэдлээ.

	Хилэнцэт чивлийн үйлээс зайлалтай.

	Хэдий орон, эдээ эцэстээ орхихыг мэдвэл

	Хэт газрын хязгаарыг хэсвэл ч хэсэг дээ.

	Алсдаа ганцаардахыг мэдлээ.

	Ашдын тустай буяны үйлийг хичээлтэй.

	Ачит лам Ядамаас эс холдвол

	Аль амраг нөхдөөсөө салбал ч салаг даа.

	Хоосон үгийг дууриа мэтийг мэдлээ.

	Хочлогч сансрын хэлэхэд үл гомдох

	Хоёргүй ганц зоригийг баривал

	Хол ойр, ямраар хэлэлцвэл ч хэлэлцэг дээ.

	Бодь сэтгэлийг номын дээдэд үзлээ.

	Бодон бодон эхийн ачийг саналтай.

	Буруу өөрийг хайрлагчаас салбал

	Бусад бүгдээр эвсэж, хорловол ч хорлог доо.

	Аливаа бүхэн үйлээс болохыг мэдлээ.

	Атгагт сэтгэлийн хоосон чанарыг онолтой.

	Аврагч гурван эрдэнэ минь айлдвал

	Амьд үхэх аль нь ч болбол болог доо.

	Гоомой хүний номын худалчийг мэдлээ.

	Голж орхиод, дээдийн мөрт яаралтай.

	Голт зүрхийг номын төлөө тавивал

	Гомдох баярлах алин ч болов, гайгүй дээ.

	Эрэлхэж бардан хэлсэн бус буй.

	Эрдэмчирхэж номчирхсон бус буй.

	Энэ улсын санаа явдалд уйдахдаа

	Эрхгүй зүрхний үгийг алдав.

	 

	а-гийн 9

	б-7ийн 45

	г-гийн 17-оос нийлүүлэн засамжилж бичив.

	 

	Нэгийг хүснэ

	 

	Аврал лам, атгагт амьтан хоёр нь

	Ахуй онол, эндүүрлээр харшивч

	Асран энэрэх, итгэх сүжиг хоёр нь

	Ариун эртний ерөөлд нэгийг хүснэ.

	Халуун нар, сэрүүн сар хоёр нь

	Хамаагүй9 халуун хүйтнээр харшивч

	Харанхуйн гэмийг арилгах цагтаа ч

	Ханилах хамт нэгийг хүснэ.

	Ганга мөрөн, их голын ус ба

	Гаталж гарах тус тусын мөрнүүд

	Газрын аяар ийшээ тийшээ урсавч

	Гадаад далайд нийлэх нэгийг хүснэ.

	Нээж хумбих тунгалаг цагаан бадам ба

	Нэг нэгээр салж ганхагч навчууд

	Нээрэн үзтэл ондоо ондоо найгавч

	Нийгэм доор дахь үндэс нь нэгийг хүснэ.

	Хөвчит нумын хэлбэрээр татагч солонго ба

	Хөндлөн10 бүрхэгч зуны цагаан11 үүл нь

	Хүний үзэхэд, тод бүдэг боловч, 

	Хөх тэнгэрийн агаарт нэгийг хүснэ.

	Өндөр огторгуйд мэлтийсэн сарны гэрэл ба

	Өргөн дэлхийн шавраас ургасан гүмдаа12 нь

	Үлгэргүй хол хол боловч

	Үнэн авир салахгүй нэгийг хүснэ.

	Булингаргүй ерийн тунгалаг ус ба

	Буцан буцан ирэгч өмнийн галууд

	Будант газрын завсар аян хол ч бол

	Буцалтгүй үйлээр нэгийг хүснэ.

	Энд тэнд орныг бидэгч Егзөр ба

	Эрхэмсэг багахан, тунгалаг сэргэлэн тэр минь

	Элдэв зүйлийн явдлын эрхээр салавч

	Итгэсэн амраг сэтгэлд нэгийг хүснэ.

	Эцэг эхийн хийсэн энэ бие ба

	Илбэ мэт бодьгүй сэтгэл нь

	Эгэл зүгээр суухад ондоо санагдавч

	Эрхэм хэргээ бүтээхэд нэгийг хүснэ.

	Үймж аймагч энэ элдэв үзэгдэл

	Үнэмлэхүй хорсон чанар хоёр нь

	Янагуухад тус тустаа боловч

	Ямагт сэтгэлийн чанар нэгийг хүснэ.

	 

	а-гийн 10

	б-гийн 44

	в-ээс бичив.

	 

	Арван тавны сартайд

	Арван тавны сартайд

	Аглагийн бараа тодорхой, 

	Уужим ухаантай хүнд

	Ашдын хэрэг тодорхой.

	Өдөн дэвэлгэт шувуунд

	Өндөр юуны даваа вэ.

	Өөрийгөө шинжсэн хүнд

	Орчлон юуны хол вэ.

	Хөндий талд төөрсөн

	Хөгшид нялхас хөөрхий.

	Хүний нэгэн насыг

	Хүсэгч амьтан хөөрхий.

	Өтлөвч өөрийгөө

	Өмөөрөгчид хөөрхий.

	Үгүйрэвч, нөхдөө

	Өршөөгчид хөөрхий.

	Амиа заартаа, алдагч

	Аглагийн хүдэр хөөрхий.

	Алдраар насаа барагч

	Атгагт мэргэд хөөрхий.

	Эдээ үл эдлэгч

	Элбэг баяд хөөрхий.

	Эрдмээ үл танигч

	Өөрийн сэтгэл хөөрхий.

	Хөлөг морийг унаснаас

	Хөвчийн давааг давъя.

	Хүний биеийг олсноос

	Хүссэндээ хүрье.

	Ганц нарны эртнээс

	Газрын бараа харъя.

	Гайгүй идэр насандаа

	Гаслангаас тонилъё.

	Хоёргүй сэтгэлээр

	Хойд  мөрөө бүтээгээд

	Хочит сансраас тонил маань

	Хотол төгсөх болтугай.

	 

	а-д Төр гэрэлтийн тавдугаар он намрын сар, Янту-ы тахиад, буцаж залрахад айлджээ.

	а-гийн 11

	г-гийн 68-аас

	 

	Тунгалаг уужим огторгуй

	Тунгалаг уужим огторгуй

	Тод наран чимэгтэй.

	Хоосон чанарын агаар нь 

	Хотол үзэгдлийн чимэгтэй.

	Тэвчил онолт бурхан ч бол

	Амьтнаа юунд орхих вэ.

	Өөр өөрийн хэрд нь

	Өнгийн үзэгдэл ургадаг

	Гаслант энэ сансрыг

	Гайгүй идэр насандаа

	Үтэр хурдан гэтэлмээнь

	Үнэн утгыг үзье.

	Жаргал зовлон хоёроор

	Өөрийн сэтгэлийг чимье.

	Сэтгэлийн ганц баатраар

	Шуналын дайсныг даръя.

	Магад билгийн мэсээр

	Мализцын өмгийг ширвэе.

	Ирээдүй цагт бид нар

	Эрхэм Шамбалд мордъё.

	Бадмаараг ноёнтой

	Товчиндорж түшмэлтэй

	Дашбалжив нөхөдтэй

	Бид бүгдээр жаргая.

	 

	а-гийн 12

	б-гийн 42

	г-гийн 69

	ё эхүүдээс нийлүүлэн бичив.

	 

	Салж ядах сэтгэл

	Цогт Махгал минь

	Цогц биеийн зүрхэнд

	Салалтгүй оршмаань13

	Сансрын аюулаас аврагтун.

	Энд баахан суугаад

	Эргэж буцаж мордоход

	Сайхан идэр чамаасаа

	Салж ядах янзтай.

	Амраг сэтгэлийг чинь санавал

	Аминаас илүү.

	Ламынхаа ачаар учирсан энэ

	Лавтай эртний ерөөл.

	Хойд  хангайд мордовч

	Хойш сэтгэл минь үлдэнэ.

	Ирэх жилийн эсэргэнд

	Эгээрлээ ханатал учиръя.

	Салхиар хөдөлсөн модны

	Салаа мөчир найгалзана.

	Салж ядах сэтгэлд минь

	Сарнаас илүү илэрхий.

	Төрөл бүгдэд хоёулаа

	Төөрөлдөлгүй ханилаад

	Амгалан хоосны агаарт

	Арилсан бурхан болтугай.

	 

	г-гийн 58

	а-гийн 13

	6-гийн 29-өөс нийлүүлэн засаж бичив.

	 

	Бардан сэргэлэн борыгоо

	Бардан сэргэлэн борыгоо

	Барин сойж унамаань

	Өндөр хангайн шилд

	Өөрийн дураар хатиръя.

	Ганц амраг тэр минь

	Газрын хол морилоход

	Дотор зүрхний дундаас

	Толь мэт илэрхий.

	Цогт багахан чамайгаа

	Цогц биеийн дотроос

	Цочмог цочмог санах нь

	Цоожны өргөс адил.

	Санааны дураар болоосой.

	Салалтгүй суугаасай

	Сайхан амгалан хоосноор

	Сансраас гарах болтугай. 

	 

	а-гийн 14

	б-гийн 26

	г-гийн 10-аас авч бичив.

	Энэ дууг 5-р богдод уулзах хэргээр Их Хүрээнд ирэхдээ хангай нутгийн Балждумаа гэдэг хүүхэнтэй танилцаж тэр хүүхний нутагтаа буцахад нь Туул голын хөвөөн дээр гаргаж өгөхдөө зохиосон гэдэг домогтой. Үүнийг Дорноговь аймгийн ард Н. Дамбадаржаа, Лувсандорж гэдэг хүнээс бичиж ирүүлжээ.

	 

	Молор эрдэнэ

	 

	Молор эрдэнийн эрдэм их.

	Монгол газрын жаргал их.

	Морь тэмээний тус их.

	Мод түлшний хэрэг их.

	Эдэлсэн бүгд арвитай үгүй.

	Инээсэн бүгд итгэлтэй үгүй.

	Идсэн бүгд шимтэй үгүй. 

	Эрдэмтэн бүгд тустай үгүй.

	Хавар цагийн аян хол.

	Ханахгүй сэтгэлийн эер хол.

	Хангай газрын бараа хол, 

	Хартай хүнд элэг хол.

	Ухаангүй хүнийг сургах гэнэн.

	Ууртай хүнтэй тоглох гэнэн.

	Улгүй бусдад халах гэнэн.14

	Уягүй сэтгэлийг хөгжөөх гэнэн15

	Нүүргүй загнагч шударгын шинж.

	Нягталж бодогч саруулын шинж.

	Нуулгүй хэлэлцэгч янагийн шинж.

	Нийцэж явагч нөхөрсгийн шинж.

	Дээдэс ихсийн өлмий батдаад

	Дэргэдэх нөхдийн насан уртдаад

	Дэлхий дэх амьтны зовлон арилаад

	Дэлгэр сайхан жаргалангаар цэнгэх болтугай16.

	 

	а-гийн 15

	б-гийн 48

	ё-г эхүүдээс нийлүүлэн засамжилж бичив.

	 

	Галбын магтаал

	Аврал Бадамсамбава

	Ачит эцэг Хэрүүгаа

	Аяа, миний зүрхэнд

	Ашид цэнгэн соёрх.

	Гайхамшгаар бүтсэн

	Галбын тэр ууланд

	Гадна дотно хоёроос

	Гажуу дайсан үгүй л.

	Эелдэг дасан тэргүүнтэй

	Элдэв цэцгийн цамцтай17

	Эрээн зүлгэн хормойтой.18

	Эрдэм төгс орон бий.

	Сайхан галбарбаасан модны

	Салаа навч нь найгаад

	Сацлалтгүй19 шидтэнээ

	Санан даллах20 байдалтай.

	Урсгал булгийн ус нь

	Уятай сониноор мэлтрээд

	Ухаан төгс мэргэдийгээ

	Угтан залах адил.21

	Урьхан дуутай22 шувуу нь

	Уятай сониноор донгодоод

	Утгыг санасан сэтгэлийг23

	Улам улмаар хөгжөөлтэй.

	Хүчир их хадны

	Хүрээлэн байхыг нь үзвэл

	Хүний найман номоос

	Хөшиглөн хорих янзтай.

	Гурвалжин үүдэт агуй нь

	Гурван цэцгийн тохиолтой.

	Гуйвалтгүй сэтгэлээр

	Гурван биеийг бүтээлтэй.

	Хамаг бурхдын адисалсан

	Хандын тэр оронд

	Ханашгүй богдыгоо

	Хагацалгүй шүтье.

	Бишүүгармын нумд

	Билгийн сумаа онилж

	Биед24 ирэх дайсны

	Биеийг нь барьж намналтай.

	Үлэмж богдын адистид

	Өөрийн сэтгэлд оршиж

	Үнэн чанарыг олоод

	Үтэр бурхан болтугай.

	 

	а-гийн 16

	б-гийн 18-аас авч бичив.

	 

	Эрдэм бүгдийг олоод

	Эрдэм бүгдийг олоод

	Эх амьтны тусад

	Элдэв зүйлээр бүжигч

	Эрхт Шагжамуни минь

	Элдэв зүйл үзэгдлийн

	Эгэл үзэл шуналын

	Энэ тороос авармаань

	Ялгуусан болгон адисал.

	Энэрэгч ээжүүдийн

	Эрхэм ачийг хариулж

	Энэ хойд хоёрт

	Эндүүрэлгүй жаргая.

	Эвдэрч хоцрох энэ нас

	Эвлэж салах нөхдийн явдал

	Эгүүрд ханилах орчлонгийн жам

	Эгүүнийг бодож уйдах бий.

	Элбэрэлт хүний биеийг олоод

	Этгээд замд зараад

	Элбэрэлт бусдыг эс тусалсанд

	Элэг минь эмтэрнэ.

	Элдэв зүйл үзэгдэл

	Ингэж байвч хоосон.

	Эгнэгт сэтгэлд

	Энх түвшин жаргая.

	Эцэг богд ламыгаа

	Эгэл адил үзэлгүй

	Энэрсэн зарлигийг чинь

	Ямагт хадгалах болтугай, хэмээн

	Э-үсгээр холбож Дулдуйтын хөвүүн орилов.

	Өлзий хутагт орштугай.

	 

	67 эхтийн 57-оос бичив.

	 

	Ялгуугсдын мөн чанар

	Ялгуугсдын мөн чанар

	Итгэл Базаргилэяа

	Ялгалгүй ламдаа

	Илтэд сүслэн залбирна.

	Эртний ерөөлийн хүчнээр

	Эрдэнийн дээд ламдаа

	Эндүүрэлгүй учирсан

	Энэ ч юутай сонин хувь вэ.

	Манан будангийн дотор

	Мандмал гэрэл ч хаа, 

	Магад муу ардын дотор

	Магад итгэмжлэх нь хаа.

	Хирээ үл мэдэгч

	Хэрцгий мунхгуудад

	Хэтэрхий сайхан санаагаар

	Хэлэвч юун тус вэ.

	Үл мэдэх тэнэгүүдэд

	Өгүүлэвч юун тус болох вэ.

	Өстөн муу ардыг

	Өргөвч харин доордоно.

	Инээдэм наадмаар өнгөрүүлэвч

	Эцэстээ эрлэгүүд юун хямд вэ.

	Ямагт ханилан суувч

	Янаглан хорлодог нь юу вэ.

	Огторгуйд татсан солонго

	Удаан байх нь хаа.

	Орчлонд төрсөн бие ч

	Ончтой мөнх нь хаа.

	Элдэв үзэл явдал ч

	Эртний үйлийн үр буй.

	Эндүүрлийн атгаг үзлүүд нь

	Энэхүү сэтгэлийн чанар буй.

	Бачит ертөнцийн үйлэнд

	Бахархан орохоо тэвчиж

	Бадамын эрхт ламынхаа

	Буулгасан зарлигийг нь хичээлтэй.

	Ачит ламынхаа адисаар

	Атгаг доордыг арилган

	Амьтан хотлоор зохилдон

	Амгалан цэнгэн жаргая.

	Эрхэм ламын өлмий батдаал

	Эзэн хааны төр энхжин

	Эгнэгт очир цэнгэлээр

	Үүрд хамт жаргая.

	 

	а-гийн 19-өөс

	 

	Баян сүмбэр уул

	Баян сүмбэр уулны

	Бараа сүндэрлэн харагдахад

	Бага настай тэр минь

	Бас бас санагдана.

	Итгэлт нөхөр нутаглавал

	Исал газар ч бол яруухан

	Итгэж ханилбал

	Инээж тогловч соньхон.

	 

	Хар элэгтэй боловч

	Ханилбал итгэлтэй.

	Үргэлж ханилахыг санасандаа

	Өдөр өнгөрөх нь урт байна.

	 

	Амраг сэтгэл байвал

	Аглаг байвч ойрхон.

	Амгалан хоосон ламд минь

	Алс ойр, буй болов уу.

	 

	Их Харынхаа адисаар

	Энэ насанд шуналгүй

	Ямагт амраг чинийхээ

	Нүүрийг таних болтугай.

	 

	Алшаа уулын бараа хараад айлдав.

	 

	а-гийн 21

	 

	Эрт насны ерөөл

	Базар дар ламын дэргэд

	Бас элдэв шавь нар буй за.

	Балмад өөрийн сэтгэлд танивал

	Баатар дагинасын хот мандал.

	 

	Эрт насны ерөөл үүнд

	Элдэв зүйлийн үзэгдэл буй за.

	Эгэл бус хоосонд танивал

	Эрхэм дээдийн шид бүтнэ.

	 

	Алиа ганган насны омогт

	Амар жаргалан элбэг буй за.

	Ашид тустай номыг бүтээвэл

	Амьтан бүгдийн аврал болох.

	 

	Хураад, хагацах орчлонгийн жам

	Хурын ус шиг тогтохгүй өнгөрнө.

	Хутагтын номд зүрхнээсээ шамдвал

	Хотол төгөлдөр аяндаа бүтнэ

	 

	Амь мэт тэвхэрлэгч бодь сэтгэлийг

	Амьтан бүгдэд алаггүй нь сайн

	Аяа, өөрийг хайрлагчаас салбал

	Аймшигт Махгал зүрхэнд ургана.

	 

	Хэд ба хэдий чинээ номууд

	Хэчнээн бүхэн сэтгэлийн ид

	Хэрэгт, өөрийн нүүрийг танивал

	Хүссэн хэрэг аяндаа бүтнэ.

	 

	а-гийн 22

	ж-гийн 1-ээс авч бичив

	 

	Даш зайсанд хайрласан дуу

	 

	Аврал бүгдийн хураангуйд шүтэх лам нь 

	Ааль зан нь уужим бөгөөд увдистай нь сайн.

	Алгасалгүй анхааран авах шавь нь

	Уургүй номхон бөгөөд сүжигтэй нь сайн.

	 

	Ачит эцэг эхэд энэрэх сэтгэл нь

	Алаггүй зургаан зүйлд нийгэм нь сайн.

	Ариудсан хоосон чанарыг оноход

	Атгаггүй аливаа үзэгдэл сулхан нь сайн.

	 

	Ах дүү үеийн нөхөдтэй ханилахад

	Алин боловч ариун үзэгдэл дадсан нь сайн.

	Аюул бүгдийн үндэс, сэтгэлийг номготгоход

	Ачит лам, үйлийн үрийг гэрчилсэн нь сайн.

	 

	Ажиггүй энэ насанд хууртахад

	Алсдаа гагцаардахыг бодсон нь сайн.

	Ариун бузар, хар цагааныг ялгахад

	Аврал эцэг ламын зарлигаар болсон нь сайн.

	 

	Аяа, хохой өөр бусдын явдалд

	Аргагүй дотроос уйдах цагт

	Найман зүйлийг сайн хэмээн дуулан

	Найртай зүрхний хөвүүн чамдаа барив.

	 

	ж-д үүнийг Даш зайсанд хайрласан дуу 

	а-д шавь гэлэнд айлджээ, 

	а-гийн 23 ж-гийн 2-оос

	 

	Түмэн галавт

	 

	Түмэн галавт өлзийтэй

	Түгээмэл хурц билгийг

	Түвшин амгаланд барилдуулбал

	Түгээмлийн эзэн больюу.

	 

	Сар мэт тунгалаг

	Саруул сэтгэлийн гэрчид 

	Самбар дээрх бичиг шиг

	Самбаа бодлогын хурдан нь сайн

	 

	Хорин тавны дүйчинд

	Хоёргүй сэтгэлээр

	Хорлоо, Дэмчиг ламыгаа

	Хоцролгүй тахивал сайн.

	 

	Би үгүй сэтгэлийн бүжгээр

	Би-д баримтлахыг тэвчиж

	Бярмануудын цэдэг мэт

	Билиг чанарыг оновол сайн.

	 

	Элдэв зүйлийг холбож

	Эрхлэх чөлөөндөө

	Эрдэнэт хүний биеийг 

	Эрхгүй хэрэгтэй болговол сайн

	 

	Занабарзад хайрласан дуу гэжээ.

	 

	а-гийн 24

	ж-гийн 4-өөс

	 

	Даш зайсанд

	 

	Хайр ихт лам нь

	Халтай мэт загнавч

	Хав мэт сэтгэлээр

	Хагацалгүй шүтвэл сайн.

	 

	Энэ насны нөхөд нь

	Итгэлтэй мэт загнавч

	Инээсний эцэст, муулагч

	Илбэ мэтийг нь танивал сайн.

	 

	Хураавч, тархагч

	Хуурамч илбийн эд малд

	Хурьцалгүй, сэтгэлийг

	Хотол төгөлдөр татвал сайн.

	 

	Төрөөд, үхэх биеэ

	Төдий чинээ тэвхэрлэлгүй

	Түмэн амьтны тусад

	Түвшин шашиндаа зүтгэвэл сайн.

	 

	Мяндас шиг эелдэг сэтгэлээр

	Миний чиний гэлцэлгүй

	Мянган бурхны үйлэнд

	Мятралгүй зүтгэвэл сайн.

	 

	Аалзны шүлсэн тор мэт

	Атгагт сэтгэлээс тонилж

	Арилсан сүхвадийн оронд

	Авралт ламдаа учиръя.

	 

	Үүнийг Даш зайсанд айлджээ.

	а-гийн. 25

	ж-гийн 3-аас бичиж в-тэй нийлэв.

	 

	Эцэг богд Махгал

	 

	Эцэг богд Махгал

	Эгээрлийг хангагч Римади минь

	Эрхэм гэрч болон зохио.

	Энэ дууг ажиглалтай.

	 

	Хар элэрт шулмын ерөөлөөр

	Хавьтсан бүхнээ бузарлагч

	Хар хор мэт тамхийг тэвчихийг

	Хамаг амьтнаас гуйна, би чинь.

	 

	Эм шулмын цуснаас бүтсэн

	Элэг буруут бузар утааг

	Энэ насандаа татсан амьтан

	Элмэрэх зуурдад төөрөлдөнө.

	 

	Арван зүгийн бодисад нар

	Аливаа бүхэн гуйсаар байтал

	Амь зуулгад нэмэргүй

	Адаг тамхийг тэвчихгүй энэ юу вэ?

	 

	Ялангуяа Егзөр над

	Янаг сэтгэлээр мөргөгчид

	Эрхгүй тамхиа эс тэвчвэл

	Үүнээс хойш учрахгүй болтугай.

	 

	Халамжтай үг тэр бүгдийг

	Хадгалан эс чадавч

	Хар мөрт тамхийг тэвчин чадвал

	Хагацахгүй учралцах болтугай.

	 

	Гайхамшигт Римадийн ачаар

	Гайхал тамхинаас салсан амьтан

	Галсан санжаа дон25-гийн галавт 

	Насад тангараг ариун болох болтугай.

	 

	а-гийн 26 ж-гийн 5-аас

	 

	Урьхан хонгор

	 

	Урьхан хонгор салхинд нь

	Улиас мод ганхана.26 27

	Уяхан зант тэр минь

	Удах тусмаа санагдана.28 

	 

	Хөх баглагар модонд

	Хөхөө шувуу донгодно.

	Хөөрхий уян сэтгэлийг

	Хөдөлгөх янзтай.

	 

	Халиуран ганхах зүлэгт

	Хальж29 мэлтрэх голд

	Хамаг шувуу ганганахад

	Харин нь элдэв санагдана.

	 

	Үүл мэт оргилсон

	Өндөр хангайн шилд

	Өнгийн цэдэг найгаад

	Өөрийн нутаг санагдана.

	 

	Хайрт хүний үр нь

	Хатираа сайт цагаанаа

	Хавтаслан сойж унамаань

	Харьж мордох янзтай30 л.

	 

	Хар элэгт улстай

	Ханилж суухад бэрх бий.

	Түүнээ гэж санавал

	Түдэж юундаа суух вэ.

	 

	Арван хэдэн насандаа

	Аав ээжийнхээ атгад

	Идэр насаа гүйцэхэд

	Эргэж юундаа хоргодох вэ.

	 

	Зэрлэг31 бүргэдийн зулзага нь

	Жигүүр сөдөө гүйцэхэд

	Уужим огторгуйд нисэхийг

	Олон бүгдээр мэднэ.

	 

	Сайн ламын шавь нь

	Санаа бодлоо гүйцэхэд

	Саатаж юундаа хоргодох вэ

	Сансрын орноос зайлаарай.

	 

	Ачит ламынхаа адисаар

	Аглагийн орныг шүтэж

	Амгалан хоосон даяанаар

	Амьтны аврал болтугай.

	 

	а-гийн 18 б-гийн 20

	г-гийн 66-аас нийлүүлэн засаж бичив.

	 

	Аврал бүгдийн хураангуй

	 

	Аврал бүхний хураангуй

	Ачит ламынхаа гэгээнд

	Энэ хойд насандаа

	Эндүүрэлгүй дагая.

	 

	Зээ хө, зээ хө

	Авран соёрх. Лам минь, лам минь

	 

	Эртний үйлийн эрхээр

	Энэ орчлонд төрөөд

	Элдэв нүглийг хураагч

	Энэ амьтан хөөрхий

	 

	Зээ хө, зээ хө.

	Авран соёрх. Лам минь, лам минь

	 

	Хилэнцтэй нөхрийг шүтээд

	Буянтай нөхрийг тэвчээд

	Буртаг нүгэлд дурлагч

	Буруу сэтгэлтэн хөөрхий.

	 

	Зээ хө. зээ хө.

	Авран соёрх. Лам минь, лам минь

	 

	Үдэх насыг нөгчөөгөөд

	Үхэхийн цагийг шахаад

	Үнэн гэмшил төрөлтэй

	Үеийн нөхөд минь.

	 

	Зээ хө, зээ хө.

	Авран соёрх. Лам минь, лам минь

	 

	Сайн буяны ачаар

	Саруул шүтээнийг олоод

	Эрхэм дээдийг шүтээд

	Эцэс хойтоо бодолтой.

	 

	Зээ хө, зээ хө

	Авран соёрх. Лам минь, лам минь

	 

	Энэ ертөнцийн жам нь

	Илбэ зэрэглээний адил

	Үүрд худалч

	Эрхэм нөхөд минь.

	 

	Зээ хө, зээ хө

	Авран соёрх. Лам минь, лам минь

	 

	Эрхэм ламынхаа өмнө

	Элдэв дагинын эгшгээр

	Тахил болгон өргөөд

	Тавтай амар жаргая.

	 

	Зээ хө, зээ хө

	Авран соёрх. Лам минь, лам минь.

	 

	г-гийн 21-ээс бичив, 

	 

	Дадишуари нарт айлдсан дуу

	 

	Уужим гүнзгий саруул билгийн агаараас

	Утгыг мэдэх мэргэдтэй ханилах ухаантан сайн.

	Улам улам ламын эрдмийг үзэгч

	Уйтгаргүй шүтэн чадагч сүжигтэн сайн.

	 

	Хоёр талтай башрын номыг орхимаань

	Хотол төгс тонилохын мөрийг хүсэгчид сайн.

	Хор мэт хүслийг тэвчээд

	Хол ойргүй энэрэх бодитон сайн.

	 

	Уймж учраад, гасалж салах нөхдөөс

	Уйтгарчилж магад гарах нөхөртөн сайн:

	Улиг болсон найман номын утгаас

	Удаан унасан түвшин зантай морь сайн.

	 

	Чи минь мэд хэмээн айлдах орны

	Чин бат хуурмаггүй лам сайн.

	Чигнүүрийн од мэт болзоогүй бол

	Чивэлт нөхдийг тэвчсэн сайн.

	 

	Магад дээд Ядам бурхнаа бясалгах нь

	Мандах шинийн сар мэт нэмэртэй нь сайн.

	Махарч өөрийн биеийг сургах сэрэмжээс

	Махчны гэрт ганцаар мэт сэрэмжтэй нь сайн.

	 

	Махгал, амьтны аврал тэрний минь

	Манай танайгүй хамт шүтвэл сайн.

	Манан будан шиг үзэгдээд өнгөрөх насанд

	Манзшир богд хааны зарлигийг дагасан нь сайн.

	 

	Хэлбэлзэх туйлгүй сэтгэлийг тэвчээд

	Хэтэрхий дээдсийн зарлигаар болсон нь сайн.

	Хэдий чинээн өстөн дайсан байвч

	Хэтэрхий бодь сэтгэлээр нэвт ханилсан нь сайн.

	 

	Аливаа үзэгдэл хоосон чанар мөний тул

	Атгаггүй уужим сулхан суувал сайн.

	Ашдын амгалан, бүгдийн үндэс лам тул

	Аливаа айлдсан бүхнийг дагасан нь сайн.

	 

	Зэргийн нөхөд дүйвүүлж байсаар мартуулмуу.

	Жигдрүүлж өөрийн сэтгэлд дурссан сайн.

	Өтлөх ба үхэх учрах салах болзоогүй тул

	Өнөд энэ хойдод тустай ерөөл сайн.

	 

	Тэнгэр газар шалтгааны эрхээр урвамуу.

	Тэгш буянаа амьтны тусад зоривол сайн.

	Согтуу хүний үгэнд ямар болзоо вэ

	Солиот хүний номоос зайлбал сайн.

	 

	Төр гэрэлтийн 14 дүгээр он 10 сар

	Дадишуари нарт (нарын 4 хүнд) айлдав

	 

	а-гийн. 29 ж-гийн 18 в-ээс

	 

	Амгалан хоосон сэтгэл нь

	 

	Амгалан хоосон сэтгэл нь

	Товчтойхон байтал

	Аливаа бүхнийг чадагч

	Ийм сайхан сэтгэл буй.

	Аяа, танивал жаргал буй.

	 

	Аврагч лам ба

	Айлгагч эрлэгүүд

	Энэ насны явдал

	Илбэ мэт байтал

	Элдэв янзаар үзэгдэнэ.

	 

	Үзэгдсэн энэ сэтгэлд

	Удамбарын цэцэг мэт

	Уйман ганхаж найгаад

	Элдэв дүрсийн чуулган

	Ямагт тахил болно.

	 

	Эелдэг үнэн үгтэй

	Яруу сайхан эгшиг нь

	Эсэрваагийн эгшгээс илүү

	Энэ жамыг бодвол

	Элдэв сэтгэл хөдөлнө.

	 

	Аглаг холоос анхилсан

	Амраг сэтгэлийн үнэр нь

	Зандан модыг дарвал

	Заяагаараа учирна.

	Ийм сайхан үнэр буй.

	 

	Балын амт нь

	Балайдын сэтгэлийг дараад

	Хоосон чанарын амт нь

	Хоёргүй, хонгор минь

	Сэтгэлийг нь таниарай.

	 

	Тэнгэрийн хадгаас эелэг

	Тэнүүн сайхнаа бодвол

	Тэгш уужим сэтгэл минь

	Амьтанд алаг үгүй байгаасай.

	Аяа, гурван эрдэнэ.

	 

	Хамаг номын үзэгдэл

	Алс хоосон боловч

	Аливаа бүхэн үзэгдэл

	Амьтан бүхний үзэгдэл

	Өөрийн дураар болоорой.

	 

	Хол гэж орхино уу.

	Ховдгорхож шунана уу.

	Хотол төгс үзэгдэл

	Хоосон чанарын үзэгдэл

	Аяа хамт жаргая.

	 

	Багаасаа моринд дуртай

	Багагүй, эмд дуртай

	Баримтгүй сэтгэлийг

	Барин мэдэж аваад

	Баримтгүй жаргая.

	 

	Ламынхаа ачаар

	Лавтай үзлээр туулаад

	Хэн хүн хэлэвч

	Хэвтэй сайхан жаргая.

	Хэзээд Махгал айлд аа.

	 

	а-гийн 30

	Ж-ийн 19-өөс бичив.

	 

	Хүний биеийг олсноос

	 

	Хүний биеийг олсноос

	Өөрийн худалчийг мэдсэн сайн.

	Ламтайгаа уулзсанаас

	Орчлонгийн жамаас зайлсан сайн.

	 

	Тигчин сэмжидтэй уулзсанаас

	Амьтанд ерөндөг нийгэм нь сайн.

	Орчлонг гэмд үзсэнээс

	Өөрийн биеийг дутаавал сайн, 

	 

	Ламын тангаргаас давалгүй

	Хэзээд нэг нь сайн.

	Элдэв сайны бэлэг

	Энэ Махгалын жанлав мөн.

	Энд цугласан хөвүүд минь Махгал болтугай

	 

	а-гийн 31

	ж-ийн 8-аас нийлүүлэн засамжилж бичив.

	 

	Базардар

	 

	Базардар Шагжамуни

	Богд Зонховаа ялгалгүй

	Гурван ачит ламдаа залбирна.

	Адислан соёрх.

	 

	Их нигүүлсэгч

	Хутагт хонсим бодисад

	Бодь сэтгэлийг өршөөж

	Бурхан болгон адисал.

	 

	Баатар Манзшир

	Хамаг хилэнц түйтгэр ба

	Мунхаг харанхуйг арилгаж

	Бэлэг билгийг өршөө.

	 

	Төгс агуу хүчит

	Цогт Базарваань

	Өдөр шөнийг сахиж

	Цог залийг өршөө.

	 

	Цаглашгүй наст

	Аюуш бурхан өршөөн

	Нас буян хишгийг

	Энд хураан соёрх.

	 

	Гэтэлгэгч Дар эх

	Төрөл тутам эзэлж

	Хамаг үйлсийг бүтээн

	Шидийг өршөөн соёрх.

	 

	Итгэл Махгал бээр

	Бид, багш шавь нарын

	Дөрвөн үйлсийг бүтээж

	Хүслийг ханган соёрх.

	 

	Ламын өлмий батдаад

	Өглөгийн эздийн буян хишиг

	Далай мэт тогтож

	Даяараа хамт жаргая.

	 

	а-гийн 32 б-гийн 22

	ж-гийн 9-өөс тус тус нийлүүлэн засамжилж бичив.

	 

	Галуу хүн хоёр (Харилцаа дуу)

	 

	Өмнө зүгээс ирсэн галуу

	Өндөр хангайд зусагч галуу

	Өргөн усанд ганганагч галуу

	Өнөд энд сууна уу та?

	 

	Үүл үгүй байтал бороо орлоо.

	Үүсгэсэн үгүй байтал утаа манарлаа.

	Үзсээр байтал хад болов.

	Өөрийн хийсэн алба болов.

	 

	Үүлгүй бороог чинь хяруу гэнэ.

	Үүсгэсэнгүй утааг чинь манан гэнэ.

	Үзсэн хадыг чинь мөс гэнэ.

	Өөрийн чинь хийснийг үйл гэнэ.

	 

	Төр ёсыг түшсэн хүн

	Түвшин жаргалыг эдэлсэн хүн

	Түлбэрэлгүй аргатай хүн

	Түдэж энд сууна уу та?

	 

	Өгснөө нэхэж авлаа, би чинь.

	Үзсээр байгаад сохорлоо, би чинь.

	Өвлийн хүйтэнд даарлаа, би чинь.

	Өмчгүй болоод хоосорлоо, би чинь.

	 

	Урьдын буян, өгснөө авах

	Үхлийг үзэвч, мэдэхгүй сохор.

	Өвлийн сар, өтлөх нас

	Өмчгүй хоосон, хойдын сүнс.

	 

	Үүлгүй бороог юугаар халхална?

	Үүсгэсэнгүй утааг юугаар замхруулна?

	Үзсэн хадыг юугаар эвдэнэ?

	Өөрийн албыг юугаар аргацаана?

	 

	Үүлгүй бороог өдөөр халхална.

	Үүсгэсэнгүй манангаас нисэж зайлъя.

	Үзсэн мөснөөс, халууны газар нисье.

	Өөрийн үйлийг эдэлж нимгэрүүлье.

	 

	Галуу, хүн хоёрын ёсоор

	Гайхамшигт үгийг үлгэрлэв.

	Гань мунхгуудад наадам

	Ганцаар хүнд зугаа дуулав.

	 

	б-гийн 46-аас авч бичээд в-тэй нийлүүлэн засамжлав.

	 

	Өвгөн шувуу (Харилцаа дуу)

	 

	Зээ. Жаргалтай дэлгэр зуныхаа сард 

	Жигүүртэн шувуу та минь 

	Гадаад их далайнхаа дундаас 

	Ганганан дэвсээр юундаа ирнэ?

	 

	Зээ. Эргэх дөрвөн цагийн дотроос 

	Илчит зуны халуун наранд 

	Эртний буян салхи дагаж 

	Элдэв сайхан нууртаа ирнэ, 

	 

	Зээ. Зорьж ирсэн нууртаа зусаад

	Зоргоороо амархан цэнгэн жаргаад 

	Зүйтэй дулаан намрынхаа сард 

	Жигдлэн дэвсээр юундаа буцна?

	 

	Зээ. Өндөр их хангайн шилд 

	Үүл цас будран байхад 

	Өнөд сэрүүн хүйтэн болно хэмээн 

	Өссөн дулаан нутагтаа харина.

	 

	Зээ. Өнөд жаргалтай нутагтаа хариад 

	Өвөл дулаан байдаг болбол 

	Эсэргэн хойтон хаврын сард 

	Энд бас юундаа ирнэ?

	 

	Зээ. Жигүүртэй төрсөн манд чинь 

	Жигтэй сайхан орон байвч 

	Жаргал зовлон алин ч бол 

	Заяаныхаа хүчнээр болдог биш үү.

	 

	Зээ. Санаж ирсэн нуураа байхад 

	Санаа амархан цэнгэн жаргаад 

	Садан амраг нөхөдтэйгөө уулзаад 

	Салж тархсаар юундаа буцна?

	 

	Зээ, Залуу идэр настай бид чинь

	Шилж сонгож явдаг

	Өөрийн дураар болдог болбол

	Өвгөн ах таны минь өтөлсний учир юу вэ?

	 

	Зээ. Өөрийн дураар болдоггүй

	Үйлийн эрхээр болдог

	Үүнийг мөрдөн, асуугч

	Өвгөн намайг цэнэнэ үү та?

	 

	Зээ. Цэнэх бардан санаа биш

	Цэцэрхэн хэлэх үгс биш

	Өвгөн ах таны

	Өтөлсний учир асуусугай.

	 

	Зээ. Гадаад их далайнхаа захад

	Амттай сайхан жимснээс идээд

	Амраг сайхан үгсээ хүүрнээд

	Ашиддаа цэнгэн жаргая.

	 

	Зээ. Өвгөн ах энд мэнд

	Өчүүхэн шувууд замдаа мэнд

	Эсэргэн хойтон хаврын сард

	Энэ мэт учран хүүрнэе.

	 

	Тэнгэр хийгээд хүний бие

	Тэгш сайхан жарган суугаад

	Төгс хувьтай бурхны үүдэнд

	Түдэлгүй бүрнээр жаргая.

	 

	г-ийн 33-аас бичив.

	 

	Хүний нэг насаар

	 

	Эрдэнэт хүний биеийг

	Элтэл32 нь олж явавч

	Эгэл сэтгэлээс салсангүй.

	Ийм ч муу заяа бол.

	 

	Хүний нэг насаар

	Хүсэл эрдэмд шунаад

	Ганцаар одоход шахлаа.33

	Гаслант сансрын жам бол.

	 

	Өдөр шөнөд хууртсаар

	Өнгийн уярлыг34 нөгчөөв.

	Энэ биеийг энхрийлсээр35

	Эцсийн сүнс үгүйрэв.

	 

	Ламынхаа зарлигийг

	Лавтай дагасан ч болоосой.

	Цагаан, хар үйлийг

	Чадах чинээгээрээ нягтлаасай.

	 

	Олны үгэнд хөөрөөд

	Омог сэтгэлээр хөгживч

	Орчлонгийн жамд

	Огт бат юу вэ.

	 

	Хэзээ үхсэн цагаас

	Хэрэггүй болох цогцсыг 

	Ариун буянд хайрлалгүй

	Аяыг нь олж зараасай. 

	 

	Үүл шиг замхарч хоцрох

	Өлөн бараануудаа

	Бусдын идэш болохоос өмнө

	Буяны зүгт тавиасай.

	 

	Сайн муу үгэнд

	Санаа сэтгэлээ самгардалгүй

	Самадийн амтаар согтож

	Санаандгүй яваарай.

	 

	Энэ хэдэн үгсийг минь

	Янаг нөхөд та минь

	Баясах сэтгэлээр сонсож

	Бас бас дуулаарай.

	 

	а-гийн 34 б-гийн 1 ж-гийн 16-аас

	 

	Тунгалаг чандмань

	 

	Тунгалаг чандмань эрдэнэ

	Тодорхой айлдагч богдыгоо

	Тольтод зүрхний дотроос

	Тодрон тодотгож36 залбирна.

	 

	Элдэв37 амьтан бүхний

	Эгээрлийг хангагч

	Эх баатар дагинасаа

	Үүрд шүтнэ.

	 

	Балмад харанхуйг арилгагч

	Бадрангуй билгийн наранд

	Бадамт зүрхний ам нь

	Баясан бүжиж мишээнэ.

	 

	Эгээршгүйн38 дотроос

	Элдэв баясгаланг үүсгэгч

	Эртний ерөөлийн хүчин

	Энэ юутай адил.

	 

	Тоолшгүйн дотроос

	Тогос лууны дуу шиг

	Тодорхой барилдан учрагч

	Тун ч сонин гайхамшиг, 

	 

	Хотол төгс хувийг

	Хоорондын хүн яанам.

	Хоёргүй сэтгэлийн хүчээр

	Хоцролгүй хамт жаргая.

	 

	а-гийн 67

	2 ж-гийн 2

	— гийн 38-7-аас нийлүүлэн засамжилж бичив

	 

	 

	Ачит амьтнаа

	 

	Ачит амьтнаа гэвэл

	Амандаа орсноо дурсана уу.

	Аяа, гурван эрдэнэ

	Аврал богд лам минь.

	 

	Сайн морийг унавал

	Идэр насны чимэг бий.

	Сайн ламыг шүтвэл

	Өөрийн сэтгэлийн аврал.

	 

	Холыг ч бол ойртуулагч

	Хүлэг морины чадал буй.

	Хөшүүн сэтгэлийг номготгогч

	Миний ламын ач бий.

	 

	Хүний хэлсэнд дөлөрсөн

	Хүлэг морин яанам.

	Хөөргөгч сэтгэлийг орхисон

	Өөрийн бодлогыг яанам.

	 

	Нохой элдэв хуцвал

	Номч хүн хэлэгдэм зээ.

	Нойр нь хүрсэн улсыг

	 

	Миний ламын зарлигийг

	Милээд үзэгдлийн дотроос

	Мэлтэрсэн сэтгэлийг

	Мэдэж сахиарай хэмээв.

	 

	Энэ сэтгэлийн чойжинд

	Эрт цагийн Базардар

	Илхэн түүний өмнө

	Итгэсэн бүгд мэдээрэй.

	 

	Худал элдэв үгсээр

	Хуурчин хүний аялгаар

	Хувхай хуурамчийн зангаар

	Хурдан үгсийг дуулав хэмээжээ.

	 

	ж-гийн 28 а-гийн 39-өөс бичив.

	 

	Залбирсан сэтгэлийн үнэнд

	 

	Залбирсан сэтгэлийн үнэнд

	Заяагаараа элбэг увдис нь

	Залуу модны навчны

	Заваа ууланд түгэх шиг

	Зээ зүй, зэ хө, зээ богд лам Махгал минь.

	 

	Чармайж элдвээр санавч

	Чамтай ялгалгүй Махгалыг

	Чандмань эрдэнэ адил

	Цээжин дотроо тахина.

	Зээ зүй, зэ хө, зээ богд лам Махгал минь.

	 

	Гурамслан дөрвөлжин сүлжсэн шиг

	Гоомой хоосон орчлонг 

	Голт зүрхний дотроос

	Голсон миний Махгал

	Зээ зүй, зэ хө, зээ богд лам, Махгал минь.

	 

	Хавтгай бөөрөнхий элдвээр

	Хавтаслагч орчлонг

	Хавтай ламынхаа ачид

	Харгалзалгүй туулъя.

	Зээ зүй, зэ хө, зээ богд лам, Махгал минь.

	 

	Шившигт орчлонгийн жамд

	Шээсээ хүрэвч ламыгаа

	Шийд сэтгэлээр дуудна.

	Шидийн эзэн богд минь 

	Зээ зүй, зэ хөө зээ, богд лам Махгал минь 

	 

	Солиот орчлонгийн жамд

	Солиурагч лам, шавь

	Сонин сэтгэлийн сэргэлэнд

	Сор сод дуулав.

	 

	Галзуурсан орчлонгийн жамд

	Гал харвасныг үзээд

	Гайхамшигт бодь сэтгэлээр

	Гасланг хэрэгсэлгүй бүжиглэв.

	 

	Хөвүүлсэн сэтгэлээр

	Хөдөлгөгч орчлон

	Хүйтэн халуун тамаас

	Хөндий болох болтугай.

	 

	Аль үзэгдсэн явдлаар

	Амгалан хоосны агаарт

	Арга билгийн амтыг

	Амсагч маань болтугай.

	 

	Хэдий явах, хүний бие

	Хэвцгий мунхаг, өөрийн сэтгэл

	Хэвтэж идэх, энэ насны хоол

	Хэзээ үхэх болзоогүй насны хэмжээг

	 

	Марталгүй санавал, лам Махгал

	Мууд хууртвал, энэ насны илбэ

	Махарч санавал, амьтны тус

	Мартаж мунхарвал, урьдын явсан явдал.

	 

	Хожмыг гэвэл, өөрийн сэтгэл гэрч, 

	Хоорондоо далд гэвэл, манай танай биес.

	Хочлогч сансар, зүүдний цэнгэл.

	Хорхойт би-д баригчийг, боолчилбол сайн гэнэ

	 

	Хэдэн үгээ гэнэдэж өгүүлсэн минь

	Хэвцгий амьтанд тустай болоод

	Хэзээ насад амьтны тулд

	Хэтэрхий бурхан болтугай.

	 

	[Төр гэрэлтийн] 16 дугаар он. Хаврын дунд сар. Дайчин Намсрайжавт айлдсан.

	 

	ж-г ийн 20 а-гийн 42-оос

	 

	Лавтай ганц

	 

	Лавтай ганц аврал бүхний хураангуй

	Лам Ядам итгэл базар Кумара39

	Төрөл бүхэнд барцад бүгдээс авармаань

	Түдэлгүй дээдийн шидийг соёрх.

	 

	Өлбөрөхгүй, идээний хишгийг соёрх, 

	Өнчрөхгүй, нөхрийн хишгийг соёрх, 

	Өтлөхгүй, биеийн хишгийг соёрх.

	Өвдөхүй, цогтой хишгийг соёрх.

	 

	Үүртэхгүй, хүчний хишгийг соёрх.

	Үгүйрэхгүй, эдийн хишгийг соёрх.

	Үхэхгүй, насны хишгийг соёрх.

	Үнэмлэхүй, дээдийн хутгийг соёрх.

	 

	Үнэмлэх40 хоосон чанар боловч

	Үхрийн41 архинд согтуурсан нэгэн

	Үгчлэн холбон элдвийг дуулав.

	Үхэх төрөхийн ялгал үгүй болтугай.

	 

	Пүрэвийн цонхор дээр айлдав.

	 

	Хэтэрхий аврал

	 

	Хэтэрхий аврал бүгдийн тансаг болсон

	Хилэн дүрт богд их Харыгаа

	Хэлбэрэлтгүй ганц сэтгэлээр дуудна.

	Хилэнцэт маныгаа авар.

	 

	Гэнэтэд унасан морио бүдрэвч

	Гэгээн лам Махгалыг дурсвал

	Гэгээж зовоогч орчлонгийн аюулаас

	Гэтэлгэж, бурхан болгон адисал.

	Хадгалсан эдийн эцэс тархана.

	Ханилсан нөхдийн эцэс сална, 

	Хаашаа харавч ганцаардах тэр цагт

	Хагацалгүй бодийг хүртэл тэтгэгтүн.

	 

	Буруу элэгт орчлонгоос уйдвал

	Бусад хүний хэлэх юун хэрэг вэ.

	Буцалтгүй ганц зоригт сэтгэлээрээ

	Бууралтгүй тонилохын амгаланг эрэлтэй.

	 

	Аяа, хөөрхий энэ, элдэв ээжийнхээ

	Амаргүй эмгэнэхийг үзвэл

	Ашид даан ч харсаар сууж орхих уу.

	Аминдаа тулавч бодь сэтгэлийг хичээлтэй.

	 

	Үнэн утгад илбэ мэт боловч

	Үйлийн үр, нарийн нягтыг итгээд

	Үзэгдэл, хоосон ялгалгүй сайн мөрөөр

	Илтэд хамгийг айлдагч болтугай.

	 

	а-гийн 44 г-гийн 57 б-гийн 42-оос

	 

	Бүгдээрээ мөнх бус байтал

	 

	Очирдарь, Шагжамуни тэргүүтэн

	Омтгойгүй лам гурван эрдэнэ минь

	Орой дахь хүрдний дунд оршмаань

	Орчлонгийн далайгаас татан соёрх.

	 

	Бүгдээрээ мөнх бус байтал

	Бүхэл нэгэн цогц биеэ үнэмшин

	Бүжиглэгч илбийн наадам адил

	Бүтэлгүй үйлэнд орохыг яая даа. 

	 

	Осолт нисваанисын дайсныг даралгүй

	Оорхойт атаа сэтгэлээ хөгжөөгөөд

	Онолгүй бусдын гэмийг нэгжигч

	Омгоор хүнийг хэлэх нь хэцүү еэ.

	 

	Бодгалийн хирийг мэдэхгүй дээр нь

	Бурхны номын хэмжээг баглаж

	Буянт дээдсийн явдлыг сонжсон

	Бузгай гайхалчууд хөөрхий.

	 

	Өөрөө мунгинах замдаа

	Өнчирсөн олон ижээн хөтчин

	Өршөөлгүй эрлэгийн аманд орогч

	Өнөөх би-д баригчаас жигшилтэй.

	 

	Ариун, бузар, хүнд хөнгөн тэргүүтнийг

	Алсдаа сэтгэлээр ялгахыг мэдэлгүй

	Ааш зан явдлаараа адил санаад

	Амандаа орсон чинээгээрээ ярьж яах вэ дээ.

	 

	Нуух башраар тэмцэлдэх хялбархан

	Нүүрэлдэх эрлэгийн өмнө бэрхтэй.

	Нүглийг төдий хурааснаа санавал

	Нүдний нулимсыг арчивч юун тус вэ.

	 

	Та минь өөртөө хайртай болов гэм

	Тангаргаа эртнээс сахиарай

	Гэмшилт өтлөх, өвдөх, үхэх ирэхэд

	Гэнэт гиюүрэн аргаа завхах болуузай.

	 

	Үнэхээр ашдын аврал хутгийг эрвэл

	Үзүүлэгч Базардар ламынхаа

	Үхэвч гэгээн гэрлээс салалгүй

	Үүрд бодийг оловч шүтэгтүн.

	 

	Бие, хэл, сэтгэлээр бэхэлж сахиад

	Бэлэг билгийн бурхан тарнийн даяанаар

	Билгэр сайхан хоёр чуулганаар найрламаань

	Бишгүй шашин бүгдээ тэтгэлтэй.

	 

	Сонсолгүй мэргэн болох нь чухаг буй.

	Судлалгүй эрдэм үл боловсорно.

	Судар тарнийн оньсыг нэгэнд оновч

	Судас хийний хувилгаан морийг уналтай.

	 

	Үйлийн үрийг итгэсэн хүнд

	Өөр бусад алаг сэтгэлгүйгээр

	Үнэмлэх махмутрын шид ч

	Өөрөө гарын үзүүрт ирнэ.

	 

	Аливаа хамаг ном бүхний чанар нь

	Арга билиг хослон төвд хурна.

	Ачит амьтад сэтгэлээ ономаань

	Аврагч Базардар болтугай.

	 

	Алгасангуй хүсэлт

	Архинд согтууран

	Ашдын эрхэм хэргээ мартаж

	Аашаа баран

	Амьтныг үймүүлэгч

	Аанайхан өнөө гайхал тань дуулав.

	 

	а-д [Төр гэрэлтийн] 19 дүгээр он.

	Хавар Түшээ гүнгийн залрах замд айлдав.

	 

	ж-гийн 31 г-гийн 72 а-гийн 45-аас

	 

	Зун цагийн зүлгийн навч

	 

	Зээ. Зун цагийн зүлгийн навч цэцэг 

	Зүйл зүйлээрээ сайхан дагнасан 

	Өнгийн гуа нь үзэмжтэй л хөө!

	Зээ. Зүйтэй бага насандаа

	Үе үеэрээ цавхийтэл найрлан суусан 

	Учир зүй нь энэ мэт л хөө.

	Зээ. Зориг сэтгэл

	Учраад онолдсон

	Өнгийн гуа нь үзэмжтэй л хөө.

	Зээ. Энхэрлүүлэн өсгөсөн түүний минь

	Зан ааш нь зөвийн доторх

	Үнэн санаа нь урамтай л хөө.

	Зээ. Эртний цагаан буяны үр ургах 

	Ив илхэн нийлэн бүтсэн 

	Учир зүй нь энэ мэт л хөө.

	Зээ. Элдэв зүйлийн үзэгдэл

	Арван хоёр сард нь

	Бас урьдах түүхээрээ болтугай нь л хөө.

	 

	г-гийн 29-өөс бичив.

	 

	Хар бага наснаасаа

	 

	Аврал бүгдийн хураангуй

	Ачит Махгалдаа

	Алгаа хавсран залбирна.

	Авран нигүүлсэн соёрх.

	 

	Хар бага наснаасаа

	Хамгаас үлэмж чамайгаа

	Хагацалгүй шүтсэнээр

	Хамаг санаснаа42 бүтээв.

	 

	Богд чинийхээ ачийг

	Бодитой юугаар хариулах вэ?

	Бодисадын явдалд

	Болох чинээгээрээ зүтгэсүгэй.

	 

	Энэ цагаас эхэлж

	Эрхэм бодийг олтол

	Үүрд нөхцөж

	Эгээрлийг ханган соёрх.

	 

	Дээд ламын шашин нь

	Дэлгэр маш батдаад

	Дэлхий дахин бүгдээрээ

	Дээд амгалангаар цэнгэтүгэй.43

	 

	Махгалын авралаар44

	Маны буян нь арвидаад

	Махмутрын шидийг

	Магад олох болтугай.

	 

	а-гийн 47

	г-гийн 14-өөс нийлүүлэн засамжилж бичив.

	 

	Чадагчийн шашин

	 

	Чадагчийн шашны гэрлийн

	Чанарыг илхэн үзүүлэгч

	Цаглашгүй ачит

	Чадагч Базардар минь. 

	 

	Чамайгаа болов уу гэсэндээ

	Чадал чинээгээрээ залбирч

	Чармайж дуулалтай сансрыг

	Цэвэрхэн аргаар авъя.

	 

	Будилагч амьтан

	Будангуй мунхгийн харанхуйгаар

	Бултагдаж зовох цагт

	Бүгдийн итгэл, чи ямагт.

	 

	Үймэх сэтгэлээр хөгжөөд

	Өмхий цогцоо үнэмшин 

	Үхлийг үл бодогч

	Үтэл амьтан хөөрхий.

	 

	Элбэг номлолд учравч

	Энэ хойтоо бодолгүй

	Этгээд тэрсүүд сэтгэлийг

	Эгэл тавигчид хөөрхий, 

	 

	Дайсан садан гэвч

	Дагтан ариутсан утгат

	Давс ус хоёр шиг

	Дэмий, амтны нэг буй.

	 

	Нэгийг эс оноод

	Нэвт биеэ өмөөрөгч

	Нэхмэл цэмбэний сүлжмэл шиг

	Нэхэж барагдахгүй явдалд

	 

	Эгээрч нэхээд

	Элдэв мэргэд мунхгийн

	Инээдийг хүргэгч

	Энэ үйл гайхамшиг.

	 

	Чадалгүй хэвтэж

	Чандмань эрдэнийг оловч

	Цаад ертөнцөд хүрэхүйд

	Чин утга нь тодорно.

	 

	Байз гэхийг мэдэхгүй

	Бага ихийн явдлыг

	Бардамгайлан сонживч

	Бас өөрт үйл буй.

	 

	Дэмий элдэв дээдсийн

	Дэлгэрэнгүй тааллыг баглалгүй

	Дэлхий дахин тэргүүтэн

	Дэнслэгч амьтнаа тонилгоё.

	 

	Хэмээсэн хэдэн үг ч

	Хэтэрхий архины согтуугаар

	Гэмгүй чалчсан нүглээ

	Хэзээд ламдаа наманчилъя.

	 

	а-д Төр гэрэлтийн 22 дугаар он, 6 сар.

	Алшаа нутаг Доржпагмад залрах замд айлдав.

	а-гийн 48

	в-тэй нийлүүлэн засамжлав.

	 

	Тунгалаг хөх огторгуй

	 

	Тунгалаг хөх огторгуй, хов хоосон байтал

	Тунамал цагаан үүл нь хаа хаанаас цогцолно45 вэ.

	Доторх сэтгэлд, дүрс нь үгүй байтал

	Тов тодорхой элдвээр яагаад46 ургана вэ. 

	 

	Элдэв өнгийн будгаар зурсангүй байтал 

	Илхэн дурдмал солонго нь өөрөө бүтэхийг үзэв үү.

	Батлаад илхэн үзэх баримтгүй боловч

	Баярлах гомдох хоёр нь барайн торойн санагдана.

	 

	Толин доторх дүрс нь инээж хөдлөн байвч 

	Товтой үнэнгүй нь үзэн байтал илхэн

	Эгээрэх сэтгэлийг47 минь хорьсонгүй48 байтал

	Энэ ч зуур ургаад замхрахыг нь харав уу.

	 

	Будан манан гэгч гэгээн завсрын эндэл49 буй.

	Буян хилэнц хоёр нь булт сэтгэлийн явдал буй.

	Үүх түүхийг50 зүүдлэвч үтэл нойрны эндүүрэл.

	Үхэж төрөхийг үзэвч үнэмшсэн51 сэтгэлийн худалч.

	 

	Халуун цагийн зэрэглээ, харагдаж байвч хоосон

	Цол нэрийг зүүвч, чухам хаанаа байх вэ.

	Илбийг үнэмшиж санавч, итгэлгүйхэн харагддаг.

	Энэ насыг нэхэвч, элж барагдахаа үзүүлдэг.

	 

	Усны доторх сар

	Харанхуйг хэдий гийгүүлэх вэ.

	Улигт энэ нөхөдтэй

	Удаан хэдий ханилах вэ.

	 

	Амраг дайсан хоёр нь алаг сэтгэлийн төдийхөн

	Ариун хоосон чанарт алах аврах хамаа вэ.

	Зуун амтат идээг амсагч, ганцхан хэл буй.

	Зүйл зүйлийн увдис, сэтгэлийг52 танихын арга буй.

	 

	Энэ насыг танивал, гуйранч боловч жаргалтай.

	Эх хамаг амьтан илтэд онох болтугай.

	Аяа, миний зүрхэнд аврал эцэг лам минь53

	Амгалан хоосны дүрээр ашид цэнгэн жаргая.

	 

	а-гийн 50 б-гийн 43-аас

	ё-оос нийлүүлэн засамжилж бичив.

	 

	Лам гурван эрдэнэ

	 

	Лам гурван эрдэнэ, энэрч өршөө

	Муу гурван үйлийг сөнүүлэн соёрх.

	Уулын чинь оройд ус үл тогтох

	Омогтой хүний цээжинд эрдэм үл тогтох

	Нуурын чинь дундаас түймэр үл шатах

	Номч ламын цээжнээс муу үг үл гарах.

	 

	Хатсан тойрмоос хамаг шувуу зайлах

	Хатуу дотортой хүнээс хань нөхөр зайлах

	Зэвэрсэн модноос жимс цэцэг зайлах

	Зөрүү зантай хүнээс зэргийн нөхөр зайлах.

	 

	Баян болон явбал бардан сэтгэлээ даралтай

	Баахан болон явбал гуниг сэтгэлээ даралтай.

	Тойн болон явбал ариун санваараа54 хичээлтэй.

	Тун ганцаар суувал хатуу сэтгэлийг барилтай.

	 

	Нанчид нанчид гэвч нарийн хар архи

	Нарийвчлан шинжилбэл найман тамын нэг нь

	Там там гэвч там хаанаас байх вэ.

	Тамтаггүй55 явбал там чинь тэр буй за.

	 

	Саруул тал байвч шавартай намгийг ажиглаарай.

	Сайхан амраг байвч санаа сэтгэлийг ажиглаарай.

	Хөх тэнгэр байвч хүйтэн дулааныг ажиглаарай.

	Хөөрхий амраг байвч алсын зоригийг туршаарай.

	 

	Булгийн үер өнгөрвөл, буцаад урсах ёсгүй.

	Толь тунгалаг боловч тооцож үг хэлэхгүй.

	Товтой нөхөд байвч

	Тодорхой56 санаа нь далд.

	 

	Хөвчийн түймэр өрөвтвөл 

	Хүчээр57 унтраахад бэрх

	Хүний дотор хартай бол

	Хүлээгээд суухад яршигтай.

	 

	Бодь сэтгэл үгүй ч болов

	Буянтай сэтгэл ачтай.

	Бодлын хар далд ч болов

	Бултаад гарахад яршигтай.

	 

	Орох цагийн хурыг

	Огторгуйн салхи эвдэнэ.

	Онох ухаан билгийг

	Уурын мунхаг эвдэнэ.

	 

	Найгах навч цэцгийг

	Намрын хяруу хиртээх.

	Нарийн билгийн ухааныг

	Уурын мунхаг хиртээдэг.

	 

	Жигүүрт энэ ертөнцийн

	Жиг бач нь олон

	Зэргийн нөхөд та минь ч бол

	Сэрэмжлэн санаж явалтай.

	 

	Малгайгаа аваад магтвал

	Магад үнэн гэлтэй

	Муу үг хэлбэл

	Хойд  мөрөө хичээлтэй.

	 

	Энэ дууны нэр нь 

	Лам гурван эрдэнэ.

	Энэ дууг дуулмаань

	Энх амар жаргая.

	 

	а-гийн 51 

	в, ё- эхүүдээс

	 

	Арга билгийн дээд эзэн

	 

	Арга билгийн дээд эзэн

	Амгалан хоосон лам минь

	Ашид энэ хойд хоёрт

	Алгасалгүй авран соёрх.

	 

	Энэ ертөнцийн жам ёс

	Идэр насны ид бахад

	Үедээ58 учирч хамт ханилаад

	Өдий суугч ерөөлийн хүч.

	 

	Төгс хувьтай найрын чимэг

	Тэнсэлгүй дээдийн тахил

	Тэнгэр хүний хүсэл эрдэм 

	Тэгш гүйцэд цэнгэе бид

	 

	Илбэ мэт өнгөрөөд хоцрох

	Энэхэн биеэр юугаа хийнэм.

	Эцсийн нэгэн номыг хичээгээд

	Үүрд ноттой жаргая бид.

	 

	Дэмий муу санааны үр

	Дэнсэлгэн муулагч хүн хөөрхий.

	Сайн ламын шавь бид

	Санаж, хүлцэн суугаад жаргая.

	 

	Хэнз бага насны наадам

	Хэтэрхий янаг хүний зугаа

	Хэсэглээд хэлэлцэгч улсын элэг

	Хэдэн үгээр эгшиг барья59.

	 

	а-гийн 4 г-гийн 32

	б-гийн 14-өөс нийлүүлэн засамжилж бичив.

	 

	Эрдэнэт эзэн

	 

	Эрдэнэт эзэн богдын гэгээнд

	Эртний төгс үйлдсэн буянаар

	Энэ их гайхамшигтын оронд

	Энд бид бүрэн хамтаар жаргая.

	 

	Ургахуй зандан мэт шулуухан

	Урсгалын ус мэт тунгалаг

	Уран голшиг аальт тантайгаа

	Уулзан сууж хамт сайхан жаргая.

	 

	Найртай зуны навч мэт эелдэг

	Намар дагийн салхи мэт сэрүүн

	Нарийхан голшиг аальт тантайгаа

	Найрлан сууж хамт сайхан жаргая.

	 

	Бодисадын очир мэт өлмий нь

	Бум живаа галав хүртэл батдаад

	Буян билэг төгссөн оронд

	Булт бүгдээр хамт сайхан жаргая.

	 

	Амин нас нь сүмбэр мэт батдаад

	Арвин хишиг далай мэт арвижаад

	Аливаа санасан хэрэг номчлон бүтээд

	Амар мэнд сайхнаар жаргая.

	 

	г-гийн 2-оос

	 

	Тэнгэр мэт жаргалтай

	 

	Тэнгэр мэт жаргалтай

	Тэгш сайхан заяатай

	Тийм л зүйтэй тэр минь

	Тэнгэрийн үр хөөрхий.

	 

	Гэрэл бадарсан адил

	Гэгээн тунгалаг царайтай

	Гийсэн саруул ухаантай

	Урамтай сонин хөөрхий.

	 

	Сүр жавхлан төгссөн

	Сүндэрлэсэн биетэй

	Сэмүүхэн гол шиг хөөрхий.

	 

	Олны чимэг болсон

	Ончтой амраг тэр минь

	Онцлон санагдмаань

	Онц ганцаар тодорхой.

	 

	Эгээрлийг хангагч

	Эвий хонгор тэр минь

	Эрдэнийн лагшин төгс маань

	Эрвэлзэж сууна л.

	 

	Уйтан өнөд хол нутагтай

	Өөрийн амраг чамдаа

	Өдөртөө хүршгүй газарт нь

	Өндийж хатирсаар золгоё.

	 

	Тэр зүгийн тэнгэр нь

	Тэнүүн уужим харагдана.

	Тэндээ болов уу, гэсэндээ

	Санах бүрдээ дуулъя, 

	 

	Сайн үйлийн ерөөлөөр

	Сааталгүй учиръя.

	Санаачлан хөө, чамтайгаа

	Салалтгүй жаргая.

	 

	г-гийн 6-аас авч бичив.

	 

	Цэцэн хааны хөлөг

	 

	Зээ. Цэцэн хааны хөлөг 

	Цэвэр сайхан солонго. 

	Хутагтад нь барилтай 

	Хувьтай сайхан аргамаг.

	 

	Зээ. Уралдаж наадахад 

	Урт сайхан аргамаг 

	Учирч суухад 

	Уйдашгүй сайхан амраг.

	 

	Зээ. Хатирч наадахад

	Хавтай сайхан аргамаг.

	Ханилж суухад

	Хагацашгүй сайхан та минь.

	 

	Зээ. Өндөр сайхан бор чинь

	Өлсөхдөө янзтай

	Өөрийн минь нутаг

	Өндөрлөж харагдана.

	 

	Зээ. Өгсөж гарахад

	Өндөр сайхан хангай.

	Уруудаж ирэхэд

	Урт сайхан Хэрлэн.

	 

	Зээ. Усны чинь захад

	Улбар өнгөтэй цэцэг бий.

	Уян сайхан ишиндээ

	Нахилзаж ганхана.

	 

	Зээ. Жигдэлж ургасан

	Жигтэй олон цэцэг, 

	Жигд үе тантайгаа

	Цэнгэн хамт жаргая.

	 

	Зээ. Бат их төрд

	Баясгалант орон бий.

	Бага их тантайгаа

	Найрлан сууж жаргая.

	 

	г-гийн 7-оос авч бичье.

	 

	Сэргэлэн зант цагаанаа

	 

	Сэргэлэн зант цагаанаа

	Идэр тарган байхад

	Эрвэлзсэн хонгортойгоо

	Золгохын санаа төрнө.

	 

	Хаврын урьхан60 салхи нь

	Сэнгэнэх шахлаа.

	Ханилж суусан нөхөд минь

	Тарж мордох янзтай.

	 

	Аав юугаан сэрүүнд тохуун сэтгэл бахтай, 

	Ажиглаж бодох нь хожимдох янзтай, 

	Цэл говийн манан нь талаа дүүрээд бударлаа

	Хүний хайртай үр нь, олон санаа юу вэ. 

	 

	Өөртөө хайртай сэтгэл нь

	Амьтан бүгдийн зүрх

	Үзээд гарахын оронд

	Дүйвүүлэн сууж цэнгэе.

	 

	Чин үнэн сэтгэл минь

	Орчлонтой таардаггүй61.

	Загнаж суух зан минь

	Улсын62 аятай63 таардаггүй.

	 

	Амраг сэтгэлийн туйлыг

	Эд яаж64 мэдэх вэ

	Хагацашгүй65 амраг минь

	Сэтгэлийн төвд суудаг бий.

	 

	Гахай чоно ч бол

	Аминдаа хайртай байтал

	Аяа, гурван эрдэнэ

	Бид66 чинь яаж явах вэ.

	 

	Хотол төгс лам минь

	Хоосон чанарын адисаар67

	Энэ сансрын чөлөөнд

	Элмэртэл жаргая.

	 

	б-гийн 17 г-гийн 18-аас

	в-тэй нийлүүлэн засамжилж бичив.

	 

	Усгал зөөлөн аальт

	 

	Усгал зөөлөн аальтай

	Үеийн янаг тантайгаа

	Энд хамт жаргамаань

	Үүрд цэнгэе.

	 

	Хувь дорой амьтан

	Сэтгэлчлэн чандманийг огоорч орхивч

	Эрдэнэ үнээ

	Үл алдах.

	 

	Шавар дотор ургасан

	Лянхуа цэцэг адил

	Тунгалаг дээд лам минь

	Насад над санагдана.

	 

	Эртний сайн ерөөлөөр

	Энэ цагийн цөвт

	Чамтай учирсан

	Юутай сайн хувь вэ.

	 

	Үнэн худал хоёр нь

	Өөр дээр илхэн

	Уужим дэлгэр эрдэм чинь

	Харин над санагдана.

	 

	Хувьтай сайн муу хэлэх нь

	Хүний зориг мэдэвч

	Жаргал зовлон хоёр нь

	Өөрийн сэтгэлээс үүснэ.

	 

	Лавтай үнэн сэтгэлийг

	Ганц чамдаа гаргана.

	Ямар зүйлээр таалахыг

	Лам минь айлд.

	 

	Төрөл тутам

	Бүгдэд хагацалгүй дагамаань

	Агнистын оронд

	Уулзах болтугай.

	 

	б-гийн 34

	г-гийн 85-аас нийлүүлэн засамжилж бичив.

	 

	Аврал бүхэн төрөгч

	 

	Аврал бүхэн төрөгч

	Ачит Доржпагмадаа

	Ашид хагацалгүй залбирна.

	Алгасалгүй адисал.

	 

	Аюулт сансраас аврагч

	Аймшиг дүрст Махгал

	Ачит ламын хувилгаанд

	Арга билиг нийлмүү.

	 

	Элдэв төрөлд дагасан

	Ээж таныхаа ачийг

	Энэ бие хэл ба

	Элдэв сэтгэлээр хангамуу.

	 

	Чадагчийн шашинд учраагч

	Чиний минь ач л.

	Зүгээр согтуу залбирсаар

	Жүнгэ моу-гийн туужийг сонсов.

	 

	Ханд Ишцожил минь

	Хамаг дагинасын ноён буй.

	Хаанаас тэнэж явсаар

	Хаймудүн-даа учрав.

	 

	Тэмдэггүй аашлагч

	Тэр улсын зан буй зээ.

	Төрөөд үхэхийг мэдвэл

	Төвтэй сэтгэл туулмуу.

	 

	Гэдэргэн санаа биш билээ.

	Гэтэлгэгч дагинас минь

	Гэрч болон зохиовол

	Гэнэхэн улс ч гайгүй дээ.

	 

	Хотол амьтны тусад

	Хоёргүй чинийхээ

	Хоосон чанарыг оновол

	Холдох ойртох юун бэ.

	 

	Хэмжээгүй чинийхээ

	Хэтэрхий авралд шүтэж

	Хилэнцэт миний сэтгэл

	Хэлбэрэлтгүй болтугай.

	 

	Баярлах сэтгэлээр дуулсан

	Барамидын тахил үүгээр

	Базардар ламын минь

	Бат өлзий мишээтүгэй хэмээн дуулав.

	 

	Төр гэрэлтийн хорин хоёрдугаар оны намар. Алшаа нутгийн Доржпагмаас хойно Эрвээхэй ууланд айлдав.

	58 эхтийн 58-аас бичив.

	 

	Бударч харагдагч

	 

	Бударч харагдагч

	Баясгалантай өндөр уул бий.

	Болох биш, санагдагч

	Богдын гэгээн лам минь.

	 

	Найман арслант ширээгээ

	Намхан гэж залрав уу.

	Найман түмэн шавь нарыгаа

	Шингэн гэж залрав уу.

	 

	Алтан амт бишгүүрийг чинь

	Аян сэргэнд нь татаж

	Алтан мандлыг өргөж

	Амь насыг даатгая.

	 

	Мөнгөн амт бишгүүрийг чинь

	Мөр сэргэнд нь татаж

	Мөнгөн мандлыг өргөж

	Мөнх насыг даатгая.

	 

	Баруун газрын бараа чинь

	Бахтай сайхан харагдана.

	Бараа болсон шавь нар чинь

	Багшран гайхаад цуглана.

	 

	Хөх нуурт нь тавьсан

	Хөлөг сүрэг тарган бий.

	Хөгшин залуу амьтан чинь

	Хүслээ ханатал мөргөв.

	 

	Алтан дээвэрт сүм чинь

	Аглагийн холоос гялалзана.

	Ар халхын ноёд нь

	Даншиг өргөөд мөргөв.

	 

	Далай ламын адисаар

	Даяараа хамт жаргая.

	 

	г-гийн 9-өөс

	 

	Хүрэнхэн хөх мориороо

	 

	Хүрэнхэн хөх мориороо

	Хөндийн говийг туулав.

	Хүрэнхэн дүртэй богдыгоо

	Алтан ширээнд нь залав.

	 

	Будантын чинь шилийг

	Булган хараараа давж

	Буян ном хоёрыг дэлгэрүүлсэн

	Богд минь.

	 

	Шанхайтын чинь давааг

	Саруулаараа давж

	Шар, улаан хоёрыг дэлгэрүүлсэн богд минь

	Шар өнгөтэй эрдэнийн дээд Зонхова

	 

	Гал шар өнгөтэй, ариун номын чанартай

	Ган Жавзандамба гэгээн

	Газар чинь хол буй.

	Гарьдын дэвлэгээр залраарай.

	 

	Хөх нуурт нь зуссан

	Хөсгийн агт тарган буй.

	Хөөрхөн дүртэй богдыгоо

	Алтан ширээнд нь залжээ.

	 

	Дөрвөлжин жуузаараа

	Дөтийн замаар залрав.

	Дөрвөн аймгийн ноёд нь

	Мандал даншгийг өргөж мөргөе.

	 

	г-гийн 10-аас

	 

	Ургуулж бодвол

	 

	Ургуулж бодвол лам минь илхэн

	Уужим суувал буян илхэн

	Учраа мэдэлцвэл хэлэлцэх илхэн.

	Учирт ертөнцийн явдал илхэн.

	 

	Харвал гурван эрдэнэ

	Ханилбал итгэмжлэл, эрдэнэ.

	Харамгүй өглөгийн үр, эрдэнэ

	Хашрах мэт явдлаас гэмшвэл эрдэнэ.

	 

	Настай гэвэл, намрын цэцгийг

	Навчнаас тастаад, үлгэрийг бодож

	Найдангуй орчлонгийн зовлонгоос зайлаад

	Нам гүм биеэ тэжээвэл зохистой.

	 

	Саваагүй согтуу нэгэн хуушаан

	Самардан гоочилж хэлсэн үгийг минь

	Самбаат ухааны туйлд бодоод

	Самандабадарын хутгийг нээгээрэй.

	 

	ж-гийн 29

	д-гийн 11-ээс

	 

	Орчлонгийн явдал

	 

	Орчлонгийн явдал бүхэн

	Оромгүй зүүд зэрэглээ мэт

	Үржин богдын адис бүхэн

	Орчлонгийн амьтнаас давсан үйлс.

	 

	Чин зориг сүжгээ хичээвэл

	Цаашдын явдал гарт санагдана.

	Угаас ариун үнэнийг санавал

	Уулгамч авгай ч нөхөр болно.

	 

	Алс хэтдээ санах санаа

	Амиа хайрлавал, бодож үзвэл 

	Ариун дээд буянт явдлыг

	Алгасалгүй олзуурхаарай тэр минь.

	 

	Эвлэж учирсан нөхрөө хайрлавал

	Энэ насыг илбэд бод.

	Итгэсэн сэтгэлийг гурван эрдэнэд

	Энхрий элбэрлэгийг хөгшин эжийдээ.

	 

	Дэмий олон улсын үгийг

	Дэнсний чагтага огтлох мэт.

	Дэгжиж санасан буянт сэтгэлээр

	Дийлж дараад санаагаа амраарай.

	 

	Аврал дээд ламынхаа ачаар

	Атгагт сэтгэлийн чөдрөөс тонилоод

	Амгалан хоосон даяаны хүчээр

	Аминдаваа бурхныг амьтанд золгуулах болтугай.

	 

	ж-гийн 30-аас 

	д-ийн 12-оос

	 

	Элдэв зүйлийн үзэгдэл

	 

	Элдэв зүйлийн үзэгдэл

	Эрээн цоохор ургавч

	Итгэлт лам Гомбыгоо

	Эгээрэн горьдон залбирна.68

	 

	Аяа, хүний энэ бие

	Ач тус нь их ч бол

	Ажиггүй явсаар

	Арайхан насаа өнгөрөөв үү?

	 

	Олдошгүй хүний биеийг

	Олны дотор гайхуулан

	Орчин тойрон чимгээр

	Олонтоо чимэвч юун тус.

	 

	Солиот энэ ертөнцөд

	Согтуу хүний үгийг

	Сонжлогч нь олон буй.

	Сонгож бодвол илхэн.

	 

	Хүрээ маймаа тэргүүтэн

	Хүний хэлэхэд, ондоо буй.

	Хүсэх сэтгэлийн билиг нь

	Хүнд хөнгөн ялгалтай.

	 

	Алаггүй сэтгэлийн агаарт

	Амраг дайсан хоёрыг

	Арга билгийн мэсээр

	Алахад, амт нь адилхан.

	 

	Чанарыг нь эс мэдэвч

	Чамайгаа гэсэндээ

	Чадалгүй хэлэгч

	Чадуудыг бодсонгүй бичлээ.69

	 

	Удалгүй хоёул гурвуулаа

	Үржин бадмын өмнө

	Учирт үгээ хүүрнэж

	Утгатай цэнгэлээр хөгжье.

	 

	ж-гийн 32 

	г-гийн 74-өөс

	 

	Хэлбэрэлтгүй үнэн

	 

	Хэлбэрэлтгүй үнэн болбол

	Хэтийн хэргийг, энэ настай

	Хэвтэн суун арилживч

	Хэтэрхий ондоо нь сэтгэлд илхэн.

	 

	Амьтан, үхэх, жам гэгч

	Алс эртнээс гурав хэмээтэл

	Айлдсаныг дуулсаар алгасагч

	Арайхан манай худалч.

	 

	Ганц сэтгэлд бодвол

	Гайхамшигт ламыгаа

	Газар бармаань шүтсэн биш

	Гайхуулах сэтгэл ургана над.

	 

	Хөөрх сэтгэл ургавч

	Хөөрхий бие минь хэдий чинээ

	Хөөж нэхсэн сэтгэлийг минь

	Хөндлөн гудасгүй дайрагч богд минь.

	 

	Санавал, энэ нас үнэхээр самуун ажгуу

	Саадгүй шийдсэн сэтгэл амархан.

	Санаандгүй явсаар өдий болжээ.

	Самуурсан сэтгэлтэй нийлэлцэхгүй болтугай.

	 

	Зангаа авалцсан хүн амар

	Заалгаж ламынхаа мөрөөр амар.

	Заа бол бодвол бодь сэтгэл амар.

	Зая зандны туйл амар хэмээн

	 

	Архины амтанд тэсэж цөхөөд 

	Амар суун чадалгүй

	Аргиадсан шүлэг хэмээжээ.

	 

	ж-д [Төр гэрэлтийн] 16 дугаар он 2 сар

	Заяд айлдав.

	ж-ийн 23 

	д-гийн 9-өөс

	 

	Элдэв зүйлээр

	 

	Намуу гүрүү Бадмасамбаваа.

	Элдэв зүйлээр шүлэглэхүй минь алжаас мөн боловч

	Энэ өдөр согтсондоо, бичихүй минь бол:

	 

	Магад таньж, өөрийн сэтгэлийг мэдвэл

	Махгалын бэлгэ билиг, холгүй ойрхон гэнэ.

	Махарч энэ хойдыгоо бодох бодгальд

	Мандаж гэгээн гэрэл дотроос ургана.

	 

	Аяа, хөөрхий

	Нэгэнт олдсон хүний биеийг

	Нэгмөсөн хэрэггүй явдлаар нөгчөөлгүй

	Нэвтэрхий адислагч Махгалыгаа бясалгаж

	Нийгэм амьтанд, сэтгэл тэгш явдалтай л.

	Зээ, аяхай.

	 

	Голт зүрхнээс үнэн залбирлыг тавивал

	Гололгүй таалагч богд лам Махгал минь

	Говийн амьтан ер хийгээд, ялангуяа намайг

	Гоомойгүй сэтгэлээр таалан соёрх.

	 

	Энэ бүгдийг тахил болгон өргөнө.

	Зээ, зүү, зээ хө, зээ

	 

	Чадвал, амьтан бүгдийн ачийг хариулж үзье.

	Чамайгаа, хэзээ насад зүрхэн дунд шүтье.

	Чадалд, амьтны аврал бий болоод

	Чавдагдагч орчлонгийн хавцгайгаас гаръя.

	Зээ, зүү, зээ хө, зээ

	 

	Ачит ээжийгээ, өтлөвч санаад 

	Аав мэт энэрсэн эртэй ханилаад

	Атгагт орчлонгийн аюулаас уйдмаань

	Авралт ламыгаа хэзээ насад дурсъя

	Зээ, зүү, зээ хө, зээ 

	 

	Оорхойт сэтгэл, буг мэт хэцүү

	Орчлонгийн явдал бүхэн нэг шөнийн зүүд мэт.

	Омтгойгүй гурван эрдэнэ хэзээ насад гэрч

	Осолдолгүй энэ сэтгэлээ, тангараг ариун барьсугай.

	Зээ, зүү, зээ хө, зээ

	 

	Таны юугаан буцахын замд гэрч болгож

	Тамтаггүй нэгэн согтсон хүн

	Тангараг ариун сэтгэлээр өгүүлснийг минь

	Тансаглаж элдэв зүйлээр дуулаарай.

	Зээ, зүү, зээ хө, зээ

	 

	Хойш харьж, гэр малдаа гэвч

	Хоёр сэтгэлд чинь үлдсэн буй заа.

	Хочлогч сансрын жам гайгүй дээ.

	Хотол төгс хот мандалд учрам зээ.

	Зээ, зүү, зээ хө, зээ

	 

	Төрсний эцэст үхсэнгүй хүнийг үзсэнгүй.

	Түйдэгч энэ насны явдлаас хагацаад

	Түлбэрэлгүй дээдийн мөрийг олох болтугай.

	Төгс цогт лам минь айлдаарай.

	Зээ, зүү, зээ

	 

	Хаа хаа-нэгэн наадам бүлгээ.

	Сайн бэлгэ, түвшин өлзий, төгд, жаргалан, түмэн

	учрал.

	 

	ж-д [Төр гэрэлтийн] 16 дугаар он хавар. (1836 он)

	Янжигт айлдсан буй

	ж-гийн 24 

	д-гийн 10-аас

	 

	Сөнөөгч сэтгэлийн төдий биш

	 

	Сөнөөгч сэтгэлийн төдий биш

	Сөнөд хүнийг шоолох биш

	Сөгдсөн сэтгэлийн үнэнийг биш

	Сөөхөлзсөн сэтгэлийн явдал биш.

	 

	Амьд суусан нас худалч

	Алсыг гэгч сэтгэл худалч

	Ашид өөрийн орон худалч

	Анхааран авагч сэтгэл худалч.

	 

	Зөгий ч бол, хураавал бал нь амттай

	Зөвшөөрсөн дээдсийн явдал амттай

	Зүгээр суусан сэтгэл амттай

	Зүдэг орчлонгийн зовлон уйтгартай

	 

	Бялдаргүй сэтгэлээ таниасай бид.

	Бэрх хүний биеийг олоосой бид.

	Би, чи хэмээн саналцдаггүй болоосой бид.

	Бярман шиг согтоосой бид.

	 

	Хэн хүний хэлсэн хамаатай юу манд.

	Хэвцгий орчлонд удаан сууна уу бид.

	Хэтэрхий нигүүлсэгч Махгал минь

	Хэзээ насад үл орхино.

	 

	Арилж сэргэсэн хойно гэмшил гэдэг.

	Архинд согтсон хойно бардан гэдэг.

	Атгагт амьтны туршлага гэдэг.

	Ариун сэтгэлд наадам гэдэг

	 

	Согтов барж, сэтгэл ч согтоосой.

	Солив юу вэ, солонго биш болоосой.

	Солиоров юу вэ, шүлэг холбодоггүй болоосой.

	Сонин элдэв үзэгдлийг хүүхэд минь үзээсэй.

	 

	Хэмээн өчүүхэн нэгэн тойн дурст мунхаг

	Архич бээр өгүүлж бичүүлэв хэмээв.

	 

	ж-д [Төр гэрэлтийн] 16 дугаар он 2 сар. Сөнөд бярман

	Дагвад айлдсан.

	ж-гийн 22

	д-гийн 8-аас

	 

	Махарч санасан

	 

	Махарч санасан сэтгэлийн тунгалагт

	Марталгүй, хөвүүн чамайг

	Манай танай гэлгүй өгүүлэх минь

	Мандсан шашинтай учирсан биш үү чи, 

	Зээ, зүү, зээ хө, зээ

	 

	Хүүхэн минь, мартавч худалч орчлон

	Хөсөрт орхисон жам биш

	Хөвчтэй зөв сэтгэлээр

	Хүний бие ч хэрэгтэй болдог гэдэг.

	Зээ, зүү, зээ хө, зээ

	 

	Лавтай сэтгэлийн дуулах минь

	Ламыгаа гэгч чамайгаа санаж

	Лайхуурдагч орчлонд

	Лавт сэтгэлээ танилтай.

	Зээ, зүү, зээ хө, зээ

	 

	Сонгосон биш сэтгэлийн чанарт

	Солиотой биш, насны явдалд

	Согтуу биш, эрүүлийн үзэгдэлд

	Солиорохын төдийд элдвийг дуулав, 

	Зээ, зүү, зээ хө, зээ

	 

	Биеэ мэдэхгүй бярман би чинь

	Би-д баримтлах сэтгэлээр согтож

	Бэх уужим сэтгэлийнхээ дууг

	Биеэр хэлж элдвээр бичүүлэв.

	Зээ, зүү, зээ хө, зээ

	 

	Хуудуу худалч элдэв орчлон

	Хоромхон төдийд авах нь хялбар

	Хумсны төдийг өгөх нь бэрх

	Хуурамч энэ занг мэдэв үү.

	Зээ, зүү, зээ хө, зээ

	 

	Авна гэгч өөрийн сэтгэл

	Авахгүй гэгч орны бааши

	Алслдаа мөн бусыг

	Алдалгүй харагч Махгал.

	Зээ, зүү, зээ хө, зээ

	 

	Хүний үгэнд орсон согтуу би

	Хөөдүүлж ядарсан Ринчин тойндоо

	Хөдлөх насны чөлөө олдсонд

	Хөөрхий хэмээх сэтгэлийн үнэнээр дуулна.

	Зээ, зүү, зээ’ хөө, зээ

	 

	Биеэ битгий өмөөрөөрэй, Ринчин тойн минь

	Биеэ тоож битгий сураарай, өөрийн сэтгэл минь

	Бэх хэргийг битгий нээгээрэй, олон шавь нар минь.

	 

	Бат өлзий хутаг орших болтугай.

	Хэмээн биеэ тоосны тул мөн над мэт биеэ тоосон өнөөх амьтны домог, зоог, зугаа Ринчин тойндоо их хүн тул сөгдөн өргөв.

	 

	ж-ийн 21 д-ийн 7-оос

	 

	Зүйл зүйлийн үзэгдэл

	 

	Зээ, зүү, зээ, хөө, зээ. Хоосон чанар гайхамшиг

	Зүйл зүйлийн үзэгдэл

	Зэргээр ургагч сэтгэл минь

	Зэргэлээ мэт үзэгдэвч

	Зүүд мэт хоосон

	Зээ, зүү, зээ хө, зээ. Хоосон чанар гайхамшиг

	 

	Атгаггүй сэтгэлийн

	Ариун хоосон байгальд

	Арван зүгийн бүрх ан ч

	Аргаар сайжруулах газаргүй.

	Зээ, зүү, зээ хө, зээ. Хоосны чанар гайхамшиг

	 

	Санах сэтгэлийн хоосонд

	Сансрын шулам бүгдээрээ 

	Самардаж маажлавч

	Сарнигдуулах оронгүй.

	Зээ, зүү, хөө, зээ. Хоосон чанар гайхам шиг

	 

	Бурхан ч сэтгэлээс гарна70

	Буг ч сэтгэлээс бүтнэ.

	Буян хилэнц сэтгэлээс

	Булт хоосон сэтгэл буй.

	Зээ, зүү, зээ хө, зээ. Хоосон чанар гайхамшиг

	 

	Эндүүрсэн сэтгэлд

	Үхэх төрөх үзэгдэвч

	Үнэнийхээ утгад

	Энэ гэх бодьгүй.

	Зээ, зүү, зээ хө, зээ. Хоосон чанар гайхамшиг

	 

	Гарах орохын томъёолтой

	Гадна дотно түгсэн

	Байсан байтлаа, үгүй шиг

	Батгүй сэтгэлийн наадам буй.

	Зээ, зүү, зээ хө, зээ. Хоосон чанар гайхамшиг

	 

	Усан доторх сар шиг

	Ухаан, цөөрөмд ургавч

	Утгыг эрвэл хоосон буй

	Улам гүнзгий үзэгдэнэ. 

	Зээ, зүү, зээ хө, зээ. Хоосон чанар гайхамшиг

	 

	Нэхэж гэж гүйцэгдэхгүй

	Нэмж гэж ихдэхгүй 

	Нэг сэтгэлийн ид нь

	Нийгэм сансрын нирваан буй. 

	Зээ, зүү, зээ хө, зээ. Хоосон чанар гайхамшиг

	 

	Солонго мэт дурдавч

	Солиот атгагийн хувилгаан

	Шулмын хоосон дүрс нь

	Шууд илбийн бүжиг буй.

	Зээ, зүү, зээ хө, зээ. Хоосон чанар гайхамшиг

	 

	Ийм гэх хэлбэргүй

	Ирсэн очсон зүггүй

	Улайсан цайсан өнгөгүй

	Урваж хөрвөсөн оронгүй.

	Зээ, зүү, зээ хө, зээ. Хоосон чанар гайхамшиг

	 

	Горьдовч хоосон сэтгэл буй

	Гомдовч хоосон сэтгэл буй.

	Онох эндүүрэх бүгдээрээ

	Оромгүй сэтгэлийн цэнгэл буй.

	Зээ, зүү, зээ хө, зээ. Хоосон чанар гайхамшиг

	 

	Учирт тэнгэр чөтгөрүүд

	Уулгамч сэтгэлд71 гайхуулавч

	Учирт нь үзвэл

	Уггүй хоосон чанар буй.

	Зээ, зүү, зээ хө, зээ. Хоосон чанар гайхамшиг

	 

	Эрдэнэ олж баяжих ба

	Эрлэгт уулзаж үгүйрэх

	Эвлэх салах, бүгдээрээ

	Эндүү сэтгэлийн төдийхөн.

	Зээ, зүү, зээ хө, зээ. Хоосон чанар гайхамшиг

	 

	Хоосон сэтгэлийг хорлох

	Хоёргүй сэтгэлийг туслах

	Барайж торойсон орчлон

	Батгүй тоосон товрог мөн.

	Зээ, зүү, зээ хө, зээ. Хоосон чанар гайхамшиг

	 

	Түрдгэл үгүйн мөрийн үсэг А.

	Төрсөнгүй огторгуйн төвд Пад

	Ухсан ариун утгад Хун

	Ургах тонилох хоёргүй.

	Зээ, зүү, зээ хө, зээ. Хоосон чанар гайхамшиг

	 

	б-гийн 24 

	ж-ийн 17 

	д-ийн 7-оос

	 

	Аяа, тэр минь зээ

	Аврагч лам ба

	Адислагч ядам ба

	Амраглагч дагинас

	Ашид намайгаа хараасай.

	Аяа, лам эрдэнэ минь.

	 

	Үзэсгэлэн огторгуй

	Өнгийн солонго чимэгтэй.

	Үнэнхүү янаг сэтгэл нь

	Эелдэг аалин чимэгтэй.

	Аяа, тэр минь зээ.

	 

	Найгалзан ганхагч зандан мод

	Навчлах тусмаа зохистой.

	Лавтай буянаар бүтсэн бие

	Лагшин найрагтаа чимэгтэй.

	Аяа тэр минь зээ.

	 

	ж-ийн 14-өөс д-гийн 5-аас

	 

	Хоёр нь

	 

	Саруул мунхаг хоёр нь 

	Онох эндэх хоёр.

	Самуун хянамгай хоёр нь

	Муухай сайхан хоёр. 

	Буян хилэнц хоёр нь

	Тус хор хоёр.

	Цагаан хар хоёр нь

	Авах гээх хоёр.

	Сансар нирваан хоёр нь 

	Муу сайн хоёр.

	Төр шашин хоёр нь

	Энэ хойд хоёр.

	Тэнгэр газар хоёр нь

	Өндөр богино хоёр. 

	Өөр бусад хоёр нь

	Дотно гадна хоёр.

	Өвөл зун хоёр нь

	Хүйтэн халуун хоёр.

	Наран саран хоёр нь

	Гал ус хоёр.

	Төрөх үхэх хоёр нь

	Бүтэх эвдрэх хоёр.

	Бий үгүй хоёр нь

	Хямд хэцүү хоёр.

	Эцэг эх хоёр нь

	Арга билиг хоёр.

	Бурхан чөтгөр хоёр нь

	Дээд доод хоёр.

	Жаргал зовлон хоёр нь

	Хүсэл хясал хоёр.

	Бие сэтгэл хоёр нь

	Биетэй биегүй хоёр.

	Урьд хожид хоёр нь

	Ирсэн ирээгүй хоёр.

	Бат хэврэг хоёр нь

	Удаан түргэн хоёр.

	Дүгрэг гурвалжин хоёр нь

	Өөтэй өөгүй хоёр.

	Хурах хагацах хоёр нь

	Үзэгдэх замхрах хоёр.

	Баяр айх хоёр нь

	Ханх атгаг хоёр.

	Сүжиг сэжиг хоёр нь

	Итгэл дамжиг хоёр.

	Эрдэм гэм хоёр нь

	Мөн биш хоёр.

	Илбэ зүүд хоёр нь

	Хийсэн хийгээгүй хоёр.

	Үг утга хоёр нь

	Тохио санал хоёр.

	Хоёргүй огторгуйд

	Хос гагц амтаар согтож

	Замхрахын ерөөлийг 

	Миний нөхөд бүтээх болтугай.

	 

	67 эхтийн 65-аас бичив.

	 

	Оломгүй балайгаар биш

	 

	Оломгүй балайгаар биш

	Орон бүхний явдлаар биш

	Оролдсон томьёогоор биш

	Олиггүй сэтгэл гайхамшиг.

	Очирдарь ламынхаа зарлигийг

	Огоот хэрэглэлгүй элдэв загнаад

	Ойрынхоо улсад сүржилсэн

	Омтгой зангаа тэвчье бид.

	Омтгойгүй зарлигийг сонсоод

	Олон амьтны аврал болтугай бид.

	Оорхойт энэ насны явдлыг

	Оноож хулгайч мэт бариад

	Орчлонд төөрөхгүй болтугай.

	 

	67 эхийн 61-ээс бичив.

	 

	Замбуутивийн нар

	Замбуутивийн нар нь

	Жавзандамбын гэгээн бий.

	Зандан хөх үнэр нь

	Дэлхий дүүрээд тунална.

	 

	Тайга нь өндөр ууланд

	Тахиа шувуу цуглана.

	Таниа нь үгүй Төвөдөөс

	Энд бид залав.

	 

	Илтийн голын дэнжид

	Өнгийн шувуу цуглана.

	Элэг буруу Төвөдөөс

	Энд хол залав.

	 

	Алтан сайхан бишгүүрээ

	Асар дунд татав.

	Ар монголын заяа нь

	Уулнаас их заяа бий.

	 

	Мөнгөн сайхан бишгүүрээ

	Мөргөл дунд татав.

	Мөн олон шавь нар чинь

	Шандан шавраар залав.

	 

	Эгнэтийн голын эхэнд

	Шар хүрээгээ татав.

	Шалгарсан олон шавь нар чинь

	Мандал даншгаар залав.

	 

	Сэрүүн сэлбийн эхэнд

	Шинэхэн дүрийг чинь залав.

	Шинэ хуучин шавь нар чинь

	Мөргөхийн ерөөл болтугай.

	 

	Богд уулын ард

	Хурдан Туулын хөвөөнд

	Олон даяараа

	Бүрнээр хамт жаргая.

	 

	г-ийн 11-ээс

	 

	Найман тивтэй сүмбэр уул

	 

	Найман тивтэй сүмбэр уул

	Наран саран чимэгтэй.

	Насны нь эцэст72 барилдсан

	Найман түмэн нисваанис73

	 

	Инээдэм тоглоом хөгжөөгч74

	Энэ явахын өнгө75

	Эцэс хойд сүнсэнд76

	Тэр юуны тустай вэ.

	 

	Алт, мөнгийг эдэлнэ гэгч

	Амьд явахын чимэг.

	Амь бие барахад

	Тэр юуны тустай вэ.

	 

	Буян хилэнц хоёрыг

	Бурхан77 номлосоор байтал

	Буруу замаар78 орогч79

	Манийн мунхаг үйл биз80

	 

	Хилэнц нүгэл хоёрыг

	Хэмжээгүй үйлдэвч

	Хилэнт хааны өмнө

	Хэлээд гардаг нь хэн тань вэ.

	 

	Арван хар нүглийг

	Алгасалгүй үйлдлээ.

	Арван найман тамд

	Амсхийхийн чөлөөгүй.

	 

	Ах81 хүнд номын утга

	Архичин хүнд дууны ая

	Алиа хүнд амны зугаа

	Тэнэг хүнд үгний хоршоо.

	 

	Энэ дууны нэрийг

	Найман тивтэй сүмбэр уул

	Эндүүрэлгүй шүлэглэн холбогч

	Говь ноён хутагт.

	 

	Далай ламын адисаар

	Дайн дайсан нь устаад

	Даяараа хамт жаргая.

	 

	г-12

	в-ээс

	 

	Олохуйяа бэрх

	 

	Олохуйяа бэрх хүний төрөл.

	Сурахуйяа бэрх богдсын зарлиг.

	Үзсээр мартагч оюуны мунхаг.

	Үнэнээр дээд, лавтай магад.

	 

	Хичээн хурагч, хурлын хууль.

	Хянаж явагч, нарийн цааз.

	Манаж явагч, манай үйл.

	Марташгүй суугч (шүүгч?) эрлэг хаан.

	 

	Эргэж буугч эрлэгийн элч.

	Эвдэн бусагч түүний зориг.

	Буруу явбал цаазад өртдөг.

	Бусад явбал тамд унадаг.

	 

	Бурхнаа хичээн тахивал

	Бас ч сүжиг нэмдэг байна.

	Буянаа хичээн эдэлбэл

	Бас ч буян нэмдэг байна.

	 

	Архичин хүнд айлын зугаа.

	Алиа хүнд амны зугаа.

	Авагч хүнд номын утга.

	Арван шүлгийг холбож дуулав.

	 

	г-ийн 13-аас

	 

	Үүл мэт хурмаань

	Очирдарь лам ба

	Баатар дагинасын чуулган

	Үүл мэт хурмаань

	Үнэн амгаланг соёрх, 

	 

	Үхэхийн аюулаас айж

	Үйлийн үрийг итгээд

	Сайн мөрийг эрэхдээ

	Шамдал ихтэй ч болоосой.

	 

	Лавт үнэн сэтгэлээр

	Ламыг ёсчлон шүтэж

	Тангаргийг сайтар сахих 

	Тарнич дээдэс ч болоосой.

	 

	Ариун бодь сэтгэлээр

	Амьтны аврал болоод

	Амгалан хоосны мөрийг

	Алгасалгүй бясалгаасай.

	 

	Залуу бага насандаа

	Зандалын галыг түлээд82

	Цаст уулын оргилд

	Цасыг хайлгаж байгаасай.

	 

	Загарвардийн эдлэлийг ч бол

	Замын чулуу шиг орхиод

	Өндөр уулын агуйд

	Өөрийн эрхээр ч орчуулж суугаасай83.

	 

	Судас хийн увдисыг

	Судалсан эрдмээрээ

	Тоглогор их чулуунд ч бол

	Торолгүй, гарч яваасай.

	 

	Дагинасын номын тэтгэмжээр

	Дандаа үргэлж ханилаад

	Сансрын дөрвөн далайг ч бол

	Санаанд ч үгүй гатлаасай.

	 

	Эрхэм гурван эрдэнэ

	Эх хамаг амьтнаа

	Энэ ёсоор амьдраад

	Орчлон хоосрох болтугай.

	 

	б-гийн 27-оос г-гийн 86-аас

	Мөн төвөд үсгээр монгол хэл дээр бичсэн эхээс

	 

	Нарнаас тунгалаг

	 

	Нарнаас тунгалаг

	Навч цэцгээс эелдэг

	Найртай ганц тэр минь

	Насад намайгаа өршөө.

	 

	Чандманиас үлэмж

	Чамайгаа болов уу гэсэндээ

	Чандалж хичээвч

	Чадал минь мөхөстөнө.

	 

	Өдий энэ улсыг

	Үзэн ядан байтал84

	Үргэлжид хүслээ хангагч85

	Үнэн сайхан хувь буй.

	 

	Энэ ертөнцийн жам нь

	Үнэнгүй боловч

	Энэрэлт тэр минь

	Эргэх86 нь магад буй.

	 

	Хэнз бага насандаа

	Хэрсүүлж эс чадавч

	Хэдий олны дотроос

	Хэнийгээ87 гэж мартах вэ.

	 

	Хэрцгий муу санаатан

	Хэсэглэж хэлэлцэвч

	Хэлтгий дотуур өршөөл чинь

	Хэлбэрэлтгүй нь магад буй.

	 

	Арван хэдэн насандаа

	Уулзах байтал

	Айлдсаныг чинь үл авагч

	Аяа, ямар үйл вэ.

	 

	Хиргүй тунгалаг

	Хэтэрхий үлэмж чиний минь

	Хэмжээгүй эрдмийг чинь

	Хэн ч тоолж гүйцэх вэ.

	 

	Бага насны сэтгэл

	Баримтгүй боловч

	Бахдаж санаснаа

	Баран ядан дуулав..

	 

	Үнэн ганц сэтгэлээр

	Итгэж явмаань

	Энэ хойд хоёрыг

	Ямагт тэр минь айлд.88

	 

	г-ийн 84

	б-ийн 40-өөс

	 

	Заяаны хэрээр

	 

	Заяаны хэрээр учирсан биеийн

	Залбирсан ерөөлөөр таалсан богд

	Завгүй өндөр язгуурт

	Зааж хүртээсэнд нь баярлав.

	Заяа дорой миний сэтгэлд

	Залуу нисваанисаар автаад

	Заяа нь завдалгүй насаа бармуу бид. 

	Завьяа, аяганы дээд

	Зайдас, гүзээ, савны адаг

	Заавал эдний ялгалыг шинжих

	Залхан хөгшдөд инээдтэй.

	Зайлсан сав бүгдийн шаар

	Залбирсан хөгшид бүгдийн жам

	Залам өлгөхийг хорих хууль

	Завагт хийсэн хүүхдийн идэш

	Залбирч санавал Махгал

	Зандан модны үнэр мэт

	Завхруулах хулгайч өөрийн сэтгэлийг

	Заавал барьж жаргая бид

	Заяаны тэнгэр таван нөхөд

	Залуу насаа сольсон нөхөд

	Залхууралгүй ханилмаань

	Заландура шиг болгогтун, хэмээн

	 

	Өлзийтийн хүү өнөө гайхал Равжаа бээр бархирав.

	 

	67 эхтийн 59-өөс бичив.

	 

	Хүжний утаа

	 

	Хүжний утаа

	Хүршгүй хол бий.

	Хүрээлсэнхэн хуврагтаа.

	Хүжээ бариад мөргөе.

	 

	Шарлаж харагдагч

	Шашны олон хувраг бий.

	Түүний дундаас тодорсон

	Манай богдын гэгээн бий.

	 

	Эрдэнэ уулын өвөрт

	Элдэв сангийн утаа бий. 

	 

	Будлан уулын оройд

	Буга согоо хоёр бий.

	Бурхан номын өмнө

	Зул хүж бариад мөргөе.

	 

	Сайхан хонгор тарган бий.

	Шашны хүрээ зорив.

	Сайхан насан идэр би 

	Ламын хүрээ зорив.

	 

	Өндөр санж, давааг

	Үүрийн эртээр давъя.

	Эмгэн буурал эжийдээ

	Үүрийн эртээр золгоё.

	 

	Алтан туурайг шилэгч

	Арвин шар тал бий.

	Амрагийг мартуулагч

	Аяны хол газар бий.

	 

	Далай ламын адисаар 

	Даяараа хамт жаргая. 

	 

	г-ийн 27-оос 

	 

	Төрж өсгөсөн гөрөөс ээж

	 

	Төрж өсгөсөн гөрөөс ээж минь89 90

	Төөрөлдсөн янзага намайгаа өршөө.

	Төрөл бүхэнд ачтай сүүгээрээ

	Тэтгэн тэтгэн бойжуулж соёрх.

	 

	Үдэд дайраад өнгөрөх үүл ч бол

	Үтэрхэн91 зуур сэрүүцүүлэх байтал

	Өнөд ханилсан үеийн нөхөд минь

	Өдий суугаад юундаа хууралцана.

	 

	Унаж сургавал эмнэг даага ч бол

	Уран гол шиг жороо болох байтал

	Ултай92 сэтгэлээр ханилсан амраг нөхөд минь

	Урамгүй юундаа хууралцана.

	 

	Матаж сүлжвэл чилгэр сухай ч бол

	Малгайны гэр хийж болох байтал

	Махарч ханилсан амраг нөхөд минь

	Маниас даанч юундаа уйдна.

	 

	Зүрхгүй сансрын иймийг мэдлээ.

	Зүйгүй нөхдийн худалчийг мэдлээ.

	Зүгээр суугаад элдвийг үзлээ.

	Зүдэг орчлонгоос тонилох болтугай.

	 

	а-гийн 35

	ж-гийн 34

	г-гийн 73

	ё-в эхүүдээс

	 

	Шавь нарынхаа хамт нүүж явах замд нь өнчин янзага дайралджээ. Түүнийг өрөвдөөд, энэ янзагыг эхэд нь хүргэж өг гэж хэлжээ. Шавь нар нь тэр янзагыг эхэд нь хүргэж өглөө гэж худал хэлж ирснийг шогчлон энэ дууг зохиосон гэдэг домог байдаг байна.

	 

	Зандан модонд

	 

	Зандан модонд навч цэдэг

	Зэргээр ургахын цагт

	Жигүүртэн шувуу түүн дээр цугламаань

	Зүйтэй соньхон дуу нь л гарав.

	 

	Зэргээр ирсэн бид бүхэн

	Зүүн нутгаа санамаань

	Жич бас эгшиглэмээнь

	Заяа хүчнээр жаргая бид.

	 

	Шашнаас бүтсэн зарлигийн сүм

	Шалгаран гарсан өглөгийн эзэд

	Цаазыг барих дээдийн засаг

	Цаглашгүй санагдан байна.

	 

	Эрдэм сурах, зовохын ёс.

	Эртний цагаас нааш л бид

	Энэхэн биеэр юугаа хийх вэ.

	Эрдэмт ламыгаа дагая л бид.

	 

	Эрдэм сурах ламаас ирдэг.

	Эрүү зовлон шуламсаас ирдэг.

	Эд таваар буянаас ирдэг.

	Энх амар жаргая л бид.

	 

	Дөрвөн үндсийг нарийнаар суралтай.

	Дөтлөн гарах мөр юугаан бэхлэлтэй.

	Түйтгэргүй бол бид

	Түргэн хутгийг олъё л бид.

	 

	Жаргах цагт сэрэмж л хэрэг. 

	Зовох цагт хатамж л хэрэг.

	Жаргагч, зовогч эртний үйл.

	Заяаны хүчнээр жаргая л бид.

	 

	Мөрийг заагч заяаны бурхан, 

	Мөнгийг санагч санаа нь худалч.

	Мөргөн шүтэх дээдийн бодисад

	Мөхөстөлгүй жаргая л бид.

	 

	г-ийн 28-аас

	 

	Этгээд бүрийг заагч

	 

	Этгээд бүрийг заагч93

	Эцэг багш тандаа

	Эгээрч харан залбирна.

	Энэрч адислагтун.

	 

	Сансар үхэхийг сонслоо.

	Лам үхэхийг сонссонгүй.

	Үхдэггүй лам тэр минь

	Би ч өөрөө болоосой.

	 

	Шавар чулуу боловч

	Шагжтүвд санаж94

	Санааны дундаас залбирвал

	Санасан хэрэг бүтдэг.

	 

	Тамхиа татаад танилцавч

	Тамд хамт учрахгүй.

	Тар тараа танилцсаар

	Тамтаггүй болдог бий.95

	 

	Сэтгэлийн бэх барагддаггүй

	Хэлний үзэг мохдоггүй.

	Үзэгдлийн цаас салбардаггүй.

	Юун ч сайн бичиг вэ.

	 

	Үрэл гэгч бөөрөнхий

	Үйл гэгч хэмжээгүй96 

	Үхэл гэгч магадгүй9798

	Үнэндээ хоосон чанар буй.

	 

	Архинд согтоод ойчивч

	Аанай өөрийн үзэгдэл

	Атгаг сэтгэлээ тэвчвэл

	Арилсан бурхан хайчих вэ.

	 

	Тэнэг зангаа байж

	Тэнүүн тэнгэрийг99 үзэж

	Тэгш талдаа хатиръя.

	Түүндээ хүрч золгоё.

	 

	ж-ийн 36 

	б-ийн 19 в-ээс

	 

	Цэвэр сайхан

	 

	Цэвэр сайхан хар чинь

	Адуун дунд байна л.

	Цэцэн тунгалаг авгай чинь

	Олныхоо дунд сууна л. 

	 

	Манаяни бэлийн (Малая уулын?) занданд 

	Нарны халуун үгүй л.

	Магадын амраг чамайгаа

	Мартахын сэтгэл үгүй л.

	 

	Тор дунд тогтсон

	Тоть шувуу хөөрхий л.

	Тун ч амраг чамайгаа

	Мартахын сэтгэл үгүй л.

	 

	Жамьянмядаг цэцэг чинь

	Сэргэх тусмаа хавтай л.

	Цэцэн голшиг авгай чинь

	Ойртох тусмаа хавтай л.

	 

	Элгэн хадын дээрээс

	Этгээдийн манан татна л.

	Эмгэн буурал эжийдээ

	Эргэж бууж золгоё.

	 

	Саруул тал байвч

	Шаврыг мэдээрэй.

	Сайхан амраг байвч

	Санааг нь таньж ханилалтай л.

	 

	Нарийн хур ормаань

	Навч цэцэг дэлгэрнэ.

	Насан багатай тэр минь

	Наашаагаа санаатай суугаа болов уу.

	 

	Найман номын адисаар

	Бүрнээр хамт жаргая.

	 

	г-гийн 30-аас

	 

	Цэвцгэр хурдан шарга

	 

	Цэвцгэр хурдан шаргыгаа нь вайдуу зээ

	Цэлмүүлэн засаж уная.

	Цэвэрхэн гол шиг авгай тантайгаа вайдуу зээ

	Цэнгэн найрлаж жаргая.

	 

	Цэлмэсэн сарны гэрэл мэт вайдуу зээ

	Цэцэн тунгалаг ухаантай.

	Цэвэрхэн голшиг авгай тантай вайдуу зээ

	Цээжний үгээ хүүрнэе.

	 

	Гэлхэйрээ л бэлэн зантай тэр минь вайдуу зээ

	Гэнэхэн зантай ч билээ л.

	Гэнэтхэн суугаад бодох нь ээ нь вайдуу зээ

	Гэмшиж гуниглах янзтай л.

	 

	Хамт ойрхон суухад вайдуу зээ

	Хагацашгүй амраг.

	Харин холдоод одоход вайдуу зээ

	Хуурамч ертөнц боловсой зээ

	 

	Энд ойрхон суухад вайдуу зээ

	Энгийн хүн адил.

	Тэнд холдоод одоход вайдуу зээ

	Санан эрэгдэх янзтай.

	 

	Зунд нь барьсан гүүний шим вайдуу зээ

	Зонхова бурхны рашаан.

	Зориглоод ирсэн авгай танд вайдуу зээ

	Зоог болгон барья.

	 

	Эрдэм билиг хоёрыг вайдуу зээ

	Нарийвчлан суралтай.

	Арга залхуу хоёрыг орхиж вайдуу зээ

	Ашдын туйлд хүрэвсээ.

	 

	Сайрхах маань биш л вайдуу зээ

	Сайхан залуу насандаа

	Санасан санаагаа хүүрнэн вайдуу зээ

	Сайхан амар жаргая.

	 

	Нарийн хөх морь чинь вайдуу зээ

	Наадам дунд сойлттой.

	Насан болсон ээждээ вайдуу зээ

	Намрын сэрүүнээр золгоё.

	 

	Хүссэн хүслийг хангагч вайдуу зээ

	Чандмань эрдэнэ.

	Эрсэн хүслээ хангаж вайдуу зээ

	Энх амар жаргая.

	 

	г-гийн 31-ээс бичив.

	 

	Суварган нь өндрийн бараа

	 

	Суварган нь өндрийн бараа нь

	Сүндэрлэн дуурьсаж харагдана.

	Сониноор цэнгэхийн жаргалыг

	Сэтгэлийн сэргэмж гэдэг буй зээ.

	 

	Халх хадын бараа нь

	Хаанаас ч сүндэрлэн дуурьсаж харагдана.

	Хаа гарсан чуулганыг нь

	Хаадын төрд гэдэг буй зээ. 

	 

	Сайхан залуу насандаа

	Санааны голыг таньж 

	Сэтгэлийн чигт хүрэхийн цагт.

	Сэмүүхэн амраг минь зээ.

	 

	Идэрхэн залуу насандаа 

	Ихсийнх нь өмнө зүтгэж

	Үнэхээр сайтар явбал

	Ямар ч хайрыг олдог буй зээ.

	 

	Тавьсан эртний ерөөлөөр

	Тантайгаа учирч

	Тавтай хэлэлцсэн үгээр

	Тамсаглан луталж жаргая зээ.

	 

	Бүтсэн эртний ерөөлөөр

	Бүхий санаа нийцэж

	Бүгдээр хамт жаргахын маань

	Бэлэг минь болтугай зээ.

	 

	г-ийн 34-өөс бичив.

	 

	Тэнгэртэй адил

	 

	Тэнгэртэй адил

	Тэгш уужим заяатай.

	Тэнгистэй адил

	Дөлгөөн сайхан ааштай

	Түүнийгээ гэлээ мину зээ.

	 

	Мяндсанд адил

	Эелдэг зөөлөн ааштай.

	Мянганы дотроос

	Мэлмэгэрхэн чамдаа

	Мэнд хүрч золгоё.

	 

	Хэсэг бараа гарахад

	Авгайгаа гэж саналаа.

	Амраг чамайгаа

	Хэмжээгүй саналаа, гэлээ минь мэдэм зээ.

	 

	Түмэн олны дундаас

	Тунгалагхан тэр минь

	Төвхөн энд

	Түдэж маныгаа сэргээгээч.

	 

	Машид зүйтэй нь амраг

	Орой дээрээ шүтсэн Дарнатын гэгээн би

	Учирсан олон тантайгаа

	Улам бат болохын ерөөл минь мэдэм зээ.

	 

	Хөдөлшгүй шашин төрд

	Хүчнээр зүтгэж

	Хүний энэ биеийг олоод

	Хүссэн хэрэг үйлээ бүтээгээд

	Бүрэн хамт жаргая.

	 

	г-гийн 37-оос бичив.

	 

	Шар талын цэцэг

	 

	Шар талын цэцэг нь ажнай вайдуу зээ

	Сонин сайхан ганхана.

	Шалгадаг бага чамайгаа ажнай вайдуу зээ

	Санах бүрдээ дуулъя.

	 

	Нэмэг нэмэг гүйх ажнай вайдуу зээ

	Нарийхан хар морь.

	Нэмэн нэмэн санахыг минь ажнай вайдуу зээ

	Хэн чинь юу мэдэх вэ.

	 

	Мөнхүү торон цагааныгаа ажнай вайдуу зээ

	Мөн чиг уяаг нь олоорой.

	Мөнхүү санасан чамтайгаа ажнай вайдуу зээ

	Мөд даруй хүүрнэе.

	 

	Хангай уулын бараа нь ажнай вайдуу зээ

	Хаанаас ч илхэн.

	Хамт нэгэн дор сууя гэх нь ээ ажнай вайдуу зээ

	Хааны алба хатуу бий.

	 

	Бүрэлзэн харагдагч нутаг чинь ажнай вайдуу зээ

	Балай юуны хол вэ.

	Бараадаад хүрч золгохыг минь ажнай вайдуу зээ

	Гурван богд өршөө. 

	 

	г-гийн 4-өөс бичив.

	 

	Авралын дээд

	 

	Зээ. Авралын дээд ламын маань

	Өлмий лянхуа батдаад

	Эрдэнэт шашин маань

	Мандсаар байнам, зээ.

	 

	Зээ. Эзэд хаадын төр шашин минь

	Үүрд түвштээд

	Өнгөт энэ ертөнцөд

	Элдвийн жаргал бүрднэм зээ.

	 

	Зээ. Өгөөмөрийн өвөрт

	Өнгө сайт замбагын

	Иш нь дүүрээд ургамаань

	Үнэхээрийн зүйтэй байнам зээ.

	 

	Зээ. Хэнтий хааны шилд

	Хэрлэн голын хөвөөд

	Хилэн халиун буга нь

	Нарийхан шингэн донгодно л зээ.

	 

	Зээ. Хангай хааны царамд

	Хамаг өнгийн жимс нь

	Үзэлтэй соньхон байнам зээ.

	 

	Зээ. Хайртай баахан эвий минь

	Лянхуан туулай нүдтэй.

	Үнэнээр, хармаань

	Эрвэлзэж суунам зээ.

	 

	Зээ. Эзэд хаадын төр шашин маань

	Ивээн өршөө.

	Элдэв эгшгээр бүрдсэн дуу нь

	Магнай илэн байна зээ.

	 

	г-гийн 26-аас бичив.

	 

	Олон зүйлийн тунгалаг

	 

	Орчуулж номлосон вайдуу

	Олон зүйлийн тунгалаг вайдуу

	Огторгуйд тунгалаг вайдуу

	Оройн чимэг нар л вайдуу

	Орчлонд тунгалаг вайдуу

	Ном шашин хоёр л вайдуу

	Уулны тунгалаг, вайдуу

	Навчийнхаа хурцад вайдуу

	Усны тунгалаг вайдуу

	Эрэг юугаан бөхөд вайдуу

	Амттайхан архи нь вайдуу

	Аяга юундаа тунгалаг вайдуу

	Амраг хүний вайдуу

	Сэтгэл нь тунгалаг вайдуу

	Бадамласан зул мэт вайдуу 

	Бадарч байтугай вайдуу 

	Багцалсан хүж мэт вайдуу

	Үелж жаргая вайдуу

	 

	г-гийн 36-аас бичив.

	 

	Гишгэдэлт хээр

	 

	Гишгэдэлт хээрийг

	Хэсэг адуунаас барьж

	Хилэнцэт авгайдаа

	Хийсгэн бараадаад золгоё.

	 

	Согоон чихтэй хээрийгээ

	Сойн зусаж уная.

	Сонин хэлийн авгайдаа

	Хатиран бараадаж золгоё. 

	 

	Манарч харагдагч

	Манай танай нутаг бий.

	Манай нэгэн амраг 

	Түүний тэнд суудаг бий.

	 

	Хөхөрч харагдагч 

	Хөвч хангайн нутаг бий.

	Хөөрхий нэгэн амраг 

	Түүний тэнд суудаг бий.

	 

	Олон адуугаа хураагаад

	Омголон хүрнийгээ барьж 

	Одоо би чинь харья

	Олон битгий дурсаарай.

	 

	Огтхон ч битгий мартаарай.

	Янз тэгш тэр минь

	Яарал ч үгүй мордоорой.

	Яасан ч урт өдөр вэ, өнгөрөөч.

	 

	Яасан ч амраг сэтгэл вэ

	Мартуулж ядлаа.

	Далай ламын адисаар

	Даяараа хамт жаргая.

	 

	г-гийн 39-өөс бичив.

	 

	Дөмөн

	 

	Дөмөн дөмөн гишгэдэлт

	Хар нүдэн шарга минь

	Түмэн агтын дундаас

	Дөлөлзөж байдаг л.

	 

	Төдхөн зантай тэр минь

	Түмнийхээ дунд суудаг л.

	Ааш зангийн сайханд

	Эрвэлзэн суудаг л.

	 

	Дэнж нуурын гургалдай 

	Дэмий л соньхон жиргэнэ.

	Дэмий хүний үртэй 

	Даанч юундаа янаглав.

	 

	Янаг гэгч юу вэ? 

	Эртийн сайхан ерөөл буй.

	Энэ хол газрыг

	Энгэрээр нь дөтөлье.

	 

	Эгээрч санасан хүнтэйгээ 

	Уулзаад мордох нь бахтай.

	Энэ явахад ном буян хэрэгтэй.

	Эцэс хойдын сүнсэнд Авидын үүдэнд жаргая.

	 

	г-гийн 40-өөс бичив..

	 

	 

	Духтай хурдан хүрэн

	 

	Духтай хурдан хүрнийгээ

	Барин зусаж уная.

	Дотнын минь амраг чамдаа

	Довтлон хүрч золгоё.

	 

	Дэнж дүүрэн гарахад

	Дүүлэн борыгоо уналтай.

	Дэнслэн санасан санаагаа

	Дэмгэрхэн чамдаа хүүрнэе.

	 

	Алс дэнжийн хөтлөөр

	Алхлан бараадсаар айсуй аж.

	Амрагаа гэсэндээ

	Тэмцэн хүрээд ирэв үү. 

	 

	Талын их арвинд

	Говийн их холд

	Голдоо санасан санааг

	Голшиг чамдаа хүүрнэе.

	 

	Уйтгаргүй зангийг чинь

	Уран голшиг аашийг чинь

	Огоот мартаж яднам

	Ойрхон ч болоосой гэм.

	 

	Тийм сарын (?) зүсийг

	Чандлуулж шинжлэлтэй.

	Зүйтэй амраг чамдаа

	Зүтгэж золгох нь бахтай л.

	 

	Төгөлдөр номын адисаар

	Тэгш манийг айлдаад 

	Түүнийг минь өршөөгөөд

	Өнө бат болтугай.

	 

	г-гийн 38-аас бичив.

	 

	Үзэсгэлэнт хангай

	 

	Үзэсгэлэнт хангай чинь

	Үргэлжид сэрүүхэн.

	Өөрийн дагинас ээж минь

	Эмгэнэн дурсаж суугаа юу.

	 

	Шил дүүрэн будантай

	Сэрүүн уужим хангай, 

	Сэтгэл дунд тушаатай

	Эмгэн буурал ээж минь.

	 

	Сухай гэгч мод нь 

	Шунх үгүй улаан буй.

	Сурах заяатай хүний үрд

	Сургаал юундаа хэтэрнэ.

	 

	Хойд  газар зуссан

	Хонгор галуу буцлаа.

	Холын аянд очсон

	Одоо би чинь харья.

	 

	Яшил гэгч мод нь

	Яасан ч хатуу мод вэ? 

	Яасан хүний үр

	Ийм л хол суудаг вэ? 

	 

	Хөвчийн хөхөө шувуу нь

	Модон дундаа донгодно.

	Хүйтэн сэрүүн уналаа.

	Ээж чамайгаа санана.

	 

	Онон голын ус нь

	Оломгүй долгилно.

	Олон бүхэн тантайгаа

	Найрлан сууж жаргая. 

	 

	г-гийн 42-оос бичив.

	 

	
Хөвчийн өндөр

	 

	Хөвчийн өндөр модонд 

	Зулзаган шувуу цуглана.

	Хөгшин буурал ээжээсээ

	Хөндий хол ирэв үү.

	 

	Ар цээлийн говийг

	Аргамагхан хараараа туулав.

	Агь нь буурал ээжээсээ

	Арайхан хол ирэв үү.

	 

	Уятайхан улаанаараа

	Утай шанд зорьё. 

	Унтах нойроо тэвчин

	Эжийдээ хүрч золгоё.

	 

	Хэрээтэйхэн хээрээрээ

	Хэрлэн голыг туулав.

	Хэнз бага насандаа

	Хэнийхээ аяыг дагах вэ.

	 

	Хошуу дээгүүр гарахад

	Хоёулаа ч болоосой. 

	Хол тэнд суухад минь

	Хоёр заяа мэдэм зээ.

	 

	Далай ламын адисаар

	Дайн дайсныг устгаад

	Давхар баяр болохыг

	Дарнат өршөө.

	 

	г-гийн 43-аас бичиг.

	 

	Хүдэр баахан хүрэн

	 

	Хүдэр баахан хүрэн чинь

	Уяа юундаа зохистой.

	Хүний бага үрийн

	Сэтгэл юундаа гунигшина.

	 

	Хатиртайхан моринд 

	Харгуй тал зохистой.

	Харь бусдын хошуунд

	Уран арга хэрэгтэй.

	 

	Хошуу дээгүүр гарахад

	Хоёулаа билээ.

	Хол тэнд суухад

	Хоёр заяа мэдэм зээ.

	 

	Тохойтойхон газарт

	Тогтон сууж ядлаа.

	Тохуу наадам хоёрт

	Тэсэн сууж ядлаа.

	 

	Шанд гэж явлаа

	Шавартайг нь ч мэдлээ.

	Шалгадаг гэж явлаа

	Шалаад суухыг нь мэдлээ.

	 

	Харихын минь хирд

	Хар хээр морь минь тэмүүллээ.

	Харийн баахан тэрийг минь

	Гурван богд өршөө.

	 

	г-гийн 41-ээс бичив.

	 

	У-үсгээр холбосон нь

	 

	Уржин Очирдарийгаа

	Умарталгүй залбирч

	Орчлонгийн улстай

	Удаан суухаа мэдэхгүй

	Уршгийн туйл ертөнц

	Уудалбал улам булай бий.

	Удаан суух шуу санавал

	Уужим сэтгэл баларна.

	Уух залгихыг бодсон

	Урамгүй орчлон

	Уулгамч эхнэрийн ёсоор 

	Уулзаж салах нь жигтэй яа.

	Учрыг нь эрээд үзвэл

	Утгадаа хоосон чанар бий.

	Уужим ухаант хүнд

	Улам шидийн үзэгдэл

	Улигт намайгаа гэвэл 

	Удаан ханилсан ээжүүд минь

	Утгат номун чанараар

	Удалгүй бурхан болтугай, хэмээн

	 

	У-үсгээр холбож Дулдуйтын хөвүүн галзуу Равжаа аашлав.

	 

	67 эхтийн 58-аас бичив.

	 

	Цогцолсон буяны үрс нь

	 

	Цогцолсон буяны үрс нь

	Цогц бие санааны амар нь сайн.

	Чухам эрхэм тэнсэлдэхийн ёс нь

	Цогт сүмбэр уул мэт бат нь сайн.

	 

	Учир лугаа зохилдохын ялгал нь

	Олон түмэн дүрс мэт найртай нь сайн.

	Нарийн нягтыг шинжлэхийн билигтэн нь

	Наран саран мэт гэгээтэй нь сайн.

	 

	Найралдах үеийн сайхан заяа нь

	Навч цэцгийн үрс мэт зэргээр нь сайн.

	Утгачлан бодогч мэргэд нь

	Оломгүй далай мэт уужим нь сайн.

	 

	Тэмцлийг арилгагч цааз нь

	Тэнгэрсийн засаг мэт хурц нь сайн.

	Тэтгэмжлэн хүртээгч хишиг нь

	Төгс цагийн хур мэт элбэг нь сайн.

	 

	Энх амар жаргалангийн үес нь

	Энэ дууны аяс мэт найртай нь сайн.

	Энэ хойдыг байцаахын ялгал нь

	Өвөл зуны ээлж мэт даруй нь сайн.

	 

	Үймэлзэх орчлонгийн жам нь

	Үзтэл, магад үгүй боловч

	Үргэлжид үеийн сайхан жаргалаар

	Зохистойгоор жаргая.

	 

	г-гийн 46-аас бичив.

	 

	А-үсгийн дуун

	 

	Аврагч ламыгаа

	Аврал бүхний хураангуйд 

	Алгасалгүй залбир маань

	Амьтны тусад жаргая.

	Атгаглагч ертөнцөд

	Ариун хоосон чанарт

	Ажиглаж бодвол Аанай хоосон дуун буй.

	Амьтны аврал

	Авид бурхныг шүтэж 

	Алагчлалгүй сайныг нь

	Аминдаа тулавч барья.

	Анхааран авсан хүнд

	Аа, хай хэмээн санагдах Ажиглалгүй орхивол

	Ад орсон мэт галзуурмуу.

	Алгаа хамтатгаж

	Авадодийн судас дахь

	Ачит ламдаа залбираад

	Ая нэгийг дуулав хэмээн 

	 

	А-үсгийн дууныг согтуу нэгэн бээр бичив.

	 

	67 эхтийн 56-аас бичив.

	 

	Анх бага насандаа

	 

	Анх бага насандаа

	Ачит ламдаа учраад

	Асралд тань ташуурсандаа

	Ариун сүсгээр шүтсэнгүй.

	Эгэл адил үзсэндээ

	Эцсийн хэрэг минь холдов. 

	Өнгөрсөн хойно нь санаж

	Өөрийн биед гомдоно.

	 

	Зээ хө, зээ хө авран соёрх

	Лам минь, лам минь

	 

	Тустай зарлигийг чинь сонсовч

	Туйлтайг эс явснаар

	Томоогүй нөхөдтэй ханилж 

	Тонилохын мөрийг орхив.

	Харин хал барьж явсаар

	Хамаг хэргээс хоцров.

	Ахих нас ирэхэд

	Аргагүй дотроос зовно. 

	 

	Зээ хө, зээ хө, авран соёрх.

	Лам минь, лам минь

	 

	Улс үхэхийг үзэвч

	Ултай зүрхэн дотроос

	Уйтгар эс төрсөндөө

	Удаан суух шиг саналаа.

	Идэртээ ичиж явсаар

	Ийм болохыг мэдсэнгүй

	Улам нас өнгөрөхөд

	Урамгүй шиг санагдана.

	 

	Зээ хө, зээ хө, авран соёрх

	Лам минь, лам минь

	 

	Сансрын зовлонг мэдэвч

	Самуун мунхгаар согтоод

	Санаандгүй явсаар

	Санваар тангаргаа нь ч орхив.

	Насны багын омогт

	Найман номд хууртлаа.

	Тэрсүүд загнаж явсандаа

	Тэсэшгүй гэмшинэ.

	 

	Зээ хө, зээ хө авран соёрх, 

	Лам минь, лам минь

	 

	Амьтныг эхтэйг нь мэдэвч

	Амиа дотуурчилсандаа

	Авралгүй, хонийг ч бол

	Алуулж махыг нь идлээ.

	Өөрийг гэж явсаар

	Өлий хилэнцийг хураав.

	Энэрэлгүй загнасандаа

	Элэг минь эмгэнэ.

	 

	Зээ хө, зээ хө авран соёрх

	Лам минь, лам минь

	 

	Будан шиг хоосон орчлонг

	Бодлон барьж шуналаа.

	Буруу замд төөрөлдсөндөө

	Булай зовлонт болов би.

	Хоосныг эс оносондоо

	Хожим ямар болох бол.

	Энэ хойд хоёрыг эцэг богд айлдаа.

	 

	Зээ хө, зээ хө авран соёрх

	Лам минь, лам минь

	 

	Номой залхуу алгасангуйгаар

	Номыг эс хийсэндээ

	Дэнслэх сэтгэл төрөхөд

	Дэмий зугаа дуулав.

	 

	Зээ хө, зээ хө авран соёрх

	Лам минь, лам минь

	 

	г-ийн 50-аас

	 

	Туурвилгүйн чанарт

	 

	Туурвилгүйн чанарт хүрсэн 

	Томшгүй цагаас одоо хүртэл 

	Тотгордон байх сэтгэлийг

	Тонилгогч богдод танья.

	Гадна дотно ондоо шиг 

	Гарч одохын эндүүрэлд

	Гавьяагүй элдэвт үймэвч

	Газаргүй хоосныг мэдье.

	Сэтгэлийн чанарыг танивал

	Сэжиг гэгч худал дуу

	Сэргэх солиорох явдлууд 

	Шижимгүй нойрны зүүд шиг

	Үхэх төрөх бүгдээрээ

	Үнэн утгат илбэ шиг

	Зүрхний утгаар хоосорсон 

	Зүйл зүйлийн цэнгэл бий. 

	Огторгуйн зах дундах шиг

	Онолоор дэмий нэрийдэвч

	Билиг барамидын таалалд 

	Бэлхэн баримт олдохгүй. 

	Эндүүрэгч амьтад

	Энэ утгын аятай.

	Энэ ч зуур хагацалгүй.

	Энх жаргах болтугай.

	 

	«Тунгалаг хөх огторгуй»-н аятай

	 

	г-ийн 52-оос бичив.

	 

	 

	Богд лам

	 

	Богд лам багш минь

	Бодийг хүртэл тэтгэгтүн.

	Бодисадын явдалд

	Болох хирээр зүтгэе.

	 

	Сансар нирвааны харанхуйг

	Шашин номын нараар

	Саадгүй арилган

	Санаснаа бүтээж жаргая.

	 

	Элдэв төрлийг барьсан

	Эмгэнэлт амьтнаа

	Эцэс бурхны хутагт

	Эндүүрэлгүй хөтөлье.

	 

	Голт зүрхний дотроос

	Гурван орны дагинастай

	Салалтгүй ханилмаань

	Самадийн амгалангаар жаргая.

	 

	Хүлцэнгүйн хуягийг өмсөөд 

	Хөвчийн аглаг оронд

	Арга билгийн мэсээр

	Атгагт шуламсыг намная.

	 

	Үйлийн салхи хумхыг

	Өндөр бүдүүн дүү дотроо

	Өрөвхийж хураамаань

	Өөрийн нүүрийг танья, 

	 

	Буян хилэнц бүгдийг

	Байгаа төвийн хувилгаанд

	Засалгүй мэдмээнь

	Заяа амар жаргая.

	 

	Өлзий буяныг хурааж

	Өнчин амьтныг аварч

	Өглөгийн цаана хүрсэн

	Аюуш болох болтугай.

	 

	«Богдын хишиг рашаан»-ы аятай

	 

	г-гийн 53-аас бичив.

	 

	Богдын хишиг

	 

	Богдын хишиг рашаан бий

	Бодитой сайхан рашаан бий.

	Болгоон сууж найрламаань

	Бурмын амтанд адил.

	 

	Эздийн хишиг рашаан бий

	Эмтэй сайхан рашаан бий

	Эвлэн сууж найрламаань

	Эвдрэхийн барчид үгүй л.

	 

	Цэцэд мэргэдийн ёсыг

	Цээжлэн сурах нь бэрхтэй бий.

	Цээжлэн сурсны хойно

	Мартахын ёсонд үгүй.

	 

	Хаданд нь зуссан

	Харцагынх нь зулзага

	Харьж бараадахын хэрд

	Халин дэвэн ниснэ.

	 

	Хөвчид нь зуссан

	Хөхөөнийх нь зулзага

	Хөг дуугаа нийлүүлмээнь

	Түрхэрч байдаг л.

	 

	Идэр талын зүлгийг

	Эргэлтдээ идэх

	Идэр залуу насандаа

	Үелж бараадъя.

	 

	Хажуу талын зүлгийг

	Хавар намар идэх

	Хар голт шаргыгаа

	Тарганд нь бараадъя.

	 

	Архи байна уу? Сөгнөөрэй!

	Ая байна уу? Дуулаарай!

	Санаа байна уу? Хүүрнээрэй!

	Сархад байна уу? Сөгнөөрэй!

	 

	Далай ламын адисаар

	Даяараа хамт жаргахын

	Бэлэг манд болтугай.

	 

	г-гийн 61-ээс бичив.

	 

	Буяны очир

	 

	Буяны очир нэртэй

	Лагшин бэлгэ төгссөн

	Бодисадын сэтгэлтэй

	Болгомол алтны өнгөтэй

	Мэлтэрсэн хөөрхий.

	Арслан мэт сүртэй

	Асран мэт жаргалтай

	Тэгш сайхан заяатай

	Тийм сонин чамдаа

	Эсэн мэндээр золгоё.

	Идэр залуу настай

	Ухаан билиг яруутай

	Улаан хонгор царайтай

	Бадмын талимаа нүдтэй

	Мэлтэрсэн хөөрхий.

	Үзэхүйеэ зохистой

	Үнэн чанар эрдэмтэй

	Яруу сайхан ухаантай

	Нар мэт чамайгаа

	Хэний хэн гэж үзээд мордох вэ

	Үнэн зориг сэтгэлээрээ

	Тэмүүлэн суутал

	Тэнд хол газраас

	Ирэхийг чинь сонсож

	Баярлаж суунам зээ.

	Илхэн гарах хөтлөөр

	Барааг чинь харж

	Олон хүн цугламаань

	Оночтой миний зүрх

	Догдлох янзтай.

	Тэндээс хувьтай

	Эрхэм чамайг магтаж

	Элдэв тохиол нийлсэн

	Энэ дуугаа дуулмаань 

	Эгшиг болгон суунам зээ.

	Энэ цагаас эхлээд

	Номун их хуримаар

	Учрах маань болтугай.

	 

	г-ийн 56-аас

	 

	Огторгуйн дөрвөн тив

	 

	Огторгуйн дөрвөн тивийн дээрээс

	Тодорхой шашин номоо дэлгэрүүлээд

	Зоргоороо хамт сайхан жаргая.

	Товчит их төрийн ёсонд

	Зүйтэй зүйлийн олон богширго нь

	Золтой сайхнаар жиргэнэ.

	Эргэлт зуны гурван сард

	Эрхэм олон нөхөд тантайгаа

	Бүрнээр хамт жаргая.

	Цаашдын хэрэг цогцлон дэлгэрээд

	Бус явдлууд тонилоод

	Зоргоороо хамт сайхан жаргая. 

	Зуугийнхаа адистидын хүчээр 

	Зорьсон зориг үйлээ бүтээгээд

	Зоргоороо хамт сайхан жаргая.

	 

	г-гийн 59-өөс бичив

	 

	Зандан сайхан хүрэн 

	 

	Зандан сайхан хүрэн чинь

	Эмээлших янзтай.

	Залуу идэр та минь

	Аянших янзтай.

	 

	Сэнсийн цагаан үүл нь

	Салхиа даган нүүгээд холддог

	Сэмүүхэн зант авгай минь

	Аяндаа нүүгээд холддог.

	 

	Саран мандал зүстэй

	Сайхан хил ааштай

	Сэтгэл дундаа бодвол

	Салаад яаж мордох вэ.

	 

	Ах дүүгийн сайныг

	Ханилан байж таниарай.

	Агт морины сайныг 

	Аянд унаад мэдээрэй.

	 

	Ээлт их нутаг

	Энх манай хүрээ.

	Энэ төрсөн тантайгаа

	Бүрнээр хамт жаргая.

	 

	г-гийн 55-аас

	 

	Гайхамшиг дээд

	 

	Гайхамшиг дээд богд ламыгаа

	Хагацалгүй дэргэд нь

	Хамт бүрнээрээ чуулмаань

	Ханахын ерөөлийг тавина зээ. 

	Үзэсгэлэнт шүхэр мэт

	Үлэмжийн дээд богдыгоо

	Үнэн ариун зүрхэндээ

	Амьтан бүхнээр шүтнэ зээ, 

	Алтан нүдэт загас нь л

	Ариухан далайдаа долгилно.

	Аврал бүхий оронд

	Амьтан бүхнээр цэнгэнэ зээ.

	Алтан бумбат рашааныг

	Саруул ухаантнууд хүртэнэ.

	Самуун таван хорын түйтгэрийг

	Сайтар угааж цэвэрлэнэ зээ.

	Цагаан лянхуан цэцэг нь л Цаглашгүй чанартай.

	Сан бүхний оронд

	Хэн бүхнээрээ цэнгэнэ зээ.

	Их дуутай цагаан бүрээ нь

	Эргэх дөрвөн цагтаа дуугармаань

	Хэзээд дуугаа дуурьсгаж

	Ямагт маныгаа хураав зээ.

	Өлзийтэй нарийн утас нь л

	Үргэлжийн хамтад сүлжээтэй боловч

	Хэтэрхий номын ёсонд

	Хэн бүхнээрээ цэнгэе.

	Сүжигтэй өглөгийн эздийн л

	Сүндэрлэн өргөсөн100 жанчуудыг

	Шалгадаг найрын дундаас

	Шашны чимэгт хураав зээ.

	 

	Мянган хигээстэй алтан хорло нь

	Хэзээ ямагт хэлбэршгүй байтал

	Хэтэрхий номын рашааныг

	Хэн бүхнээрээ хүртэнэ зээ.

	Тэнсэлгүй богдыгоо 

	Тэгшхэн тугдамд нь залж

	Тэмдэгтэй найман шүлгийг

	Тахил болгон өргөв зээ.

	 

	г-гийн 75-аас 

	Домогт орчлонд

	 

	Арван зүгийн бурхан шүтээнд залбираад

	Аливаа эрдэм билиг төгсөөд

	Ашид чин бат болтугай.

	 

	Домогт орчлонд төрөөд

	Доройтуулан одохоо мэдээд

	Долоон гишүүнээр мөргөөд

	Тонилохын нэгэн шидийг гуйна.

	 

	Ямагт ариун сэтгэл үүсээд 

	Ил далд ламыгаа шүтэж

	Ялангуяа тангаргаа хичээгээд

	Ялгуусан дээд ламдаа мөргөлтэй.

	 

	Нарийн энэ цагийн цөвийнд

	Магадгүйг шинжлээд

	Найдангуй наадмаа тэвчээд

	Насад буяны зүгт шамдалтай.

	 

	Нэмэргүй нэгэн насыг нөгчөөгөөд

	Нэндэж жаргалдаа ташуураад

	Нэхэлцэн дагалдаж явагч тань

	Нэгэн насны жаргал болуузай.

	 

	Уужим зуны гурван сард

	Амтат архиа уугаад

	Ажиггүй бараадалцаж суугч тань

	Алсдаа жаргал биш л.

	 

	Энэ мэт хэрэггүй идээнээс 

	Эндүүрч нэн илүү согтуураад

	Эрхбиш мунхарч суугч тань

	Хэтдээ хэрэггүй бололтой.

	 

	Дэлхийнхээ ордны чимгийг байгуулаад

	Дэлгэрэнгүй буян хишгээ тогтоогоод

	Согтуугийнхаа улаан зээрдийн хирд

	Бие биеэ сонжилдох нь магад буй.

	 

	Баатар зүрхнээс хатуужаад

	Балчигт тамаас зайлуулаад

	Бадамын дээд төрлийг олж 

	Бас ч нэгэн хамт жаргая.

	 

	г-гийн 63-аас бичив

	 

	Урт сайхан хүрэн

	 

	Урт сайхан хүрэн чинь л

	Уужмын холоос сүйдэлтэй.

	Уйдашгүй танаасаа

	Тэнд хол суудаг л.

	 

	Манаран харагдагч говь нь

	Манай танай нутаг.

	Мартъя гэж санахнаа нь

	Зүүдэнд минь тодорхой.

	 

	Өндөр гэгчийн уул нь

	Өөрийн маань нутаг.

	Өвөрчлөн бодохноо нь

	Энд минь ч үгүй л.

	 

	Тамчийн чинь талыг

	Сүүмэлзэж байхад

	Тас мэнгэн хүрнээрээ

	Мэхэлзүүлсээр туулна.

	 

	Учирч ханилахад

	Уйдашгүй амраг

	Хатирч унахад

	Хавтай сайхан морь.

	 

	Ханилж суухад

	Хагацашгүй нөхөд та минь

	Аян хол гэмээ нь

	Сэтгэлээ битгий гунигшаарай

	 

	Ааш зангийнхаа сайхныг

	Азнан битгий мартаарай.

	Идэр бага насандаа

	Итгэж ханилна.

	 

	Энэ бат сэтгэлээ

	Уулзан байж хүүрнэе.

	Далай ламын адисаар

	Жан Шамбалын оронд

	Дарнат богдыгоо

	Даган төрөх болтугай.

	 

	г-гийн 78-оос бичив.

	 

	Өндөрлөгч ууланд

	 

	Өндөрлөгч ууланд нь

	Униарт будан татна.

	Өөрийн ямар үйлийг

	Далай лам минь айлдаарай.

	 

	Сухайтын чинь шилд

	Суунагтай будан татна.

	Солонгын өнгөт шаргаараа

	Шулуухан бараадсаар ирэв үү.

	 

	Хазаараараа наадагч

	Хайсан хар морь.

	Харихдаа донгодогч

	Галбингын эгшиг бий.

	 

	Агтын туурай шалгаруулагч

	Арвин шар тал.

	Амрагийн сэтгэлийг алмайруулагч

	Аглаг холын нутаг.

	 

	Эрвэгэрхэн нүдтэй

	Эелдэгхэн ааштай тэр минь

	Элүүд цээлийн нутгаас

	Тэмүүлсээр ирэв үү.

	 

	Тэжээсэнхэн бүргэд нь

	Дэвэлзэн суугаад ниснэ.

	Хагсаа сайхан морь минь

	Мэхэлзэж байдаг л.

	 

	Намхан уулын хөтлөөр

	Нарны гэрэл мандмаань

	Нар банчин богддоо

	Мандал өргөөд мөргөе.

	 

	Баруун уулын хөтлөөр

	Баахан бороороо давъя.

	Банчин далай ламдаа

	Бас эргэн мөргөе.

	 

	Элстийн чинь давааг

	Элгэн хүрнээрээ давъя.

	Элгэн амраг чамдаа

	Эртлэн бараадаж золгоё.

	 

	г-гийн 80-аас бичив

	 

	Түргэн Туулын хөвөөнд

	 

	Түргэн Туулын хөвөөнд 

	Өнгийн шувуу цугларна.

	Манай ламын хүрээнд

	Хэл бүрийн амьтан цугларна.

	 

	Багларан харагдагч

	Бахтай сайхан орон.

	Цугларч мөргөх

	Ийм их заяа бий.

	 

	Улаан шар жанч нь

	Дэлхийгээ дүүрээд тунална.

	Улаан шар хүжний утаа

	Огторгуйгаа дүүрээд анхилна. 

	 

	Дөрвөлжин шар жуузаараа

	Дөтийн замаар зална.

	Дөрвөн аймгийн ноёд нь

	Даншиг өргөөд мөргөнө.

	 

	Шандын голын эхэнд

	Шар хүрээгээ татна.

	Шалгарсан олон хувраг нь

	Багширч харагдана.

	 

	Шалгарсан олон шавь нар нь

	Манай хүрээний хувраг.

	Литан Хамбагийн тангадыг

	Харамсах янзтай.

	 

	Харамсах ч яах вэ

	Халхын заяа их.

	Хөвчийн өндөр хангайд

	Хүйтэн сэрүүн уналаа.

	 

	Хөөрхөн дүртэй богдыгоо

	Хүйтэн сэрүүнээр зална.

	Далай ламын адисаар

	Даяараа хамт жаргая.

	Далд ил хоёрыг

	Богдын гэгээн өршөө.

	 

	г-гийн 81-ээс бичив.

	 

	Ариун тунгалаг

	 

	Ариун тунгалаг царайтай

	Амарлингуй зөөлөн сэтгэлтэй

	Аяа, магтах зохистой

	Авралын дээд лам минь зээ.

	 

	Мандсан нарны шинжтэй

	Маш хурц оюунтай

	Магад ачит ламыгаа

	Мартахын сэтгэл үгүй л.

	 

	Цаглашгүй сайн ламыгаа

	Цаг үргэлжид залж

	Цаглашгүй дээдийн номыг

	Цаг үргэлжид хүртэлтэй л.

	 

	Асар хармаа тэвчиж

	Ахуй өглөг өгөөд

	Амьтан бүгдийг баясгавал

	Ачит лам минь тааламжилна.

	 

	Амьтан бүхний тусад

	Аливаа цалгайг тэвчиж

	Ариун санваар сахихыг

	Ачит лам минь өршөө.

	 

	Аливаа гутамшгийг гаргагч

	Асар уурыг тэвчиж

	Ариун сэтгэлийг олж

	Ачит ламыг шүтэлтэй л.

	 

	Аливаа зальхайг тэвчиж

	Асар номын рашааныг

	Ачит ламаас хүртээд

	Аливаа явдлыг хичээлтэй л.

	 

	Алгасангуй сэтгэл ихэдвэл.

	Ашдын хэрэг үл бүтэх.

	Аливаа самууныг тэвчиж

	Ашид даяаныг бүтээлтэй л.

	 

	Асар мунхгийн харанхуйг

	Ариун тунгалаг билгээр

	Арчин цэвэрлэж үйлдээд

	Ашид номыг шамдалтай л.

	 

	Ачит ламын авралаар

	Арван харыг тэвчиж

	Алс хэтийг санавал

	Арван буяныг үйлдэлтэй л

	 

	Авралт ламын үйлс нь 

	Арван зүгт дэлгэрээд

	Аливаа олон шавь нар нь

	Амар жаргал эдэлтүгэй.

	 

	Аврал итгэл ламын минь өлмий лянхуа батдаад

	Амьтан бүхэн шавь нарт

	Авралын шүтээн өршөөгтүн.

	 

	г-гийн 82-оос.

	 

	Дээд ламын шашин

	 

	Зээ. Найдуу. Зээ, Зээ-хөө, зээ, Найдуу. Зээ, хөө

	Дээд ламын шашин маань

	Арван зүгтээ дэлгэрч

	Дэлгэр сарын нүүр мэт цэлмэжээ.

	Зээ. Хаан эзэн богдын маань

	Хас их төр ёс

	Түвшин сайхан батадмаань

	Чин бат байна.

	Зээ. Үе дээрээ учраад

	Учирсандаа жаргах маань

	Үнэхээр ихэс баярламаань

	Үүн дээр урамтай.

	Зээ. Хийн сайхан тогос шувуу

	Лууны дуу сонсоод

	Сэтгэл юугаа догдолмаань

	Үүн дээр хөвнө.

	Зээ. Дайн дайсан устаад

	Даяараа хамт жаргах маань

	Хөгшин залуус баярламаань

	Үүн дээр урамтай л.

	Зээ. Найдуу, Зээ, Зээ-хөө, Зээ. Найдуу, Зээ-хөө.

	Шашин төр батадмаань

	Сайхан амар жаргая.

	 

	г-гийн 5-аас

	 

	Сухвадийн орон

	 

	Сухвадийн орны вайдуу минь

	Хамаг бурхдын орон бий.

	Увдинь ламдаа зээ нь вайдуу

	Одоо нэг мөргөе.

	 

	Арслангийн сүүнд вайдуу минь 

	Шавар сав эвдэрнэ.

	Атаат сэтгэлд зээ нь вайдуу

	Эрдэм үл тогтох.

	 

	Чигнүүрийн сум нь вайдуу минь

	Хэлбэлзэх нь олон буй, 

	Цээжин цухал хүн нь зээ нь вайдуу 

	Аашлах нь олон буй.

	 

	Нүүрсийг зүлгэвч вайдуу минь

	Өнгө л гарах нь хаа.

	Нүгэлтнийг тэтгэвч зээ нь вайдуу

	Харин гэдрэг муушаана.

	 

	Харалгүй харвасан вайдуу минь

	Сумны тусгал хаа.

	Мэдэлгүй хэлсэн зээ нь вайдуу

	Үгийн тусгал хаа.

	 

	Үдшид хүрвэл вайдуу минь

	Манаа манавал хэрэгтэй.

	Үхэхүйд хүрвэл зээ нь вайдуу

	Хойд  мөрөө хичээлтэй.

	 

	Бие, хэл, сэтгэлээ вайдуу минь

	Бэхэлж саналтай.

	Билгийн очир ламдаа зээ нь вайдуу

	Одоо нэг мөргөе.

	 

	Харанхуй их мунхгаас вайдуу минь

	Хагацах нь бэрх бий.

	Хамаг номын адисаар зээ нь вайдуу

	Хамт маныгаа өршөө.

	 

	г-гийн 22-оос бичив, 

	 

	Эрдэм төгс

	Эрдэм төгс ламыгаа вайдуу минь

	Үүрд шүтэлтэй.

	Эх хамаг амьтнаа зээ нь вайдуу

	Асрахын сэтгэл үүсгэлтэй.

	Энэ явах насандаа вайдуу минь

	Эрхэм дээдийг шүтэлтэй.

	Эцэс хойд насандаа зээ нь вайдуу

	Эрхэмлэж саналтай.

	Идэр явах насандаа вайдуу минь

	Эрдэм номыг суралтай.

	Эмгэг зовлон эдэлбэл зээ нь вайдуу 

	Эрхэм гурвыг шүтэлтэй.

	Буянтай сэтгэлтэй хүнийг вайдуу минь

	Бусад амьтан асарна.

	Буруу сэтгэлтэй хүний зээ нь вайдуу

	Буянхишиг доройтно.

	Бурхнаа хичээн тахивал вайдуу минь

	Буян чуулган хураана.

	Бусад нүгэл үйлдвэл зээ нь вайдуу

	Хилэнт эрлэг цаазална.

	Сайн муу үйлийн үр вайдуу минь

	Саармаггүй үнэн буй.

	Бусдад шунавал зээ нь вайдуу

	Буруу онол болно.

	Шашнаа сайтар хүндэлбэл вайдуу минь

	Шагшаабадыг сахилтай.

	Шившиг муу явдлыг зээ нь вайдуу

	Шамдаж хичээн тэвчилтэй.

	Ариун сэтгэлийн үрээр вайдуу минь

	Ад тотгор устана.

	Арилсан оронд зээ нь вайдуу

	Амар төрөх болтугай.

	 

	г-гийн 23-аас бичив

	 

	Ариун чанар

	 

	Ариун чанар төгөлдөр

	Ачит дээд богддоо

	Арван хар нүглээ

	Арилган тэвчиж мөргөе.

	 

	Алгасагч сансрын

	Сэрэмжгүйн тулд 

	Ажиглаж шинжмээнь

	Нэгэн зангаар туурвилтай.

	 

	Бас бусын цогцос

	Баримгүйн тулд

	Балай мунхаг маныгаа

	Базардар өршөө.

	 

	Онц энэ насанд

	Жаргал сайхан байвч

	Орчлонгийн эцсийг

	Хэн ч хүлээн суудаг вэ.

	 

	Янаг амраг нөхөд

	Салалтгүй сайхан байвч

	Ангижраад одохын цагт

	Гавьяагүй хоосон.

	 

	Энд тэндээс дүүлэгч

	Дэмий балай сэтгэлийг 

	Тэмдэг үгүйгээр баримаань

	Сайны мөрт зорилтой. 

	 

	Хэтэрхий их жаргавч

	Өнгө балай хоосон.

	Хийсэн үйлийн үр нь

	Урвалтгүй аж л.

	 

	Үнэнээр явбал

	Үйлийн үр мэдэм зээ

	Гэмгүй явбал

	Хэн ч муулаад чадах вэ?

	 

	Шашин төр хоёр

	Төвшрөн батдаад

	Сайн муу бүгдээрээ

	Салалтгүй жаргая.

	б-гийн 21-ээс бичив. 

	 

	Аврагч гурван эрдэнэ

	 

	Аврагч гурван эрдэнэ

	Амьтныг авран соёрх.

	Аяа, нөхөд та минь

	Ажиглаж сонсогтун.

	 

	Амь биеэ тэвчээд

	Ашдын амгаланг бүтээхэд 

	Ачит эцэг ламыг

	Ариун сүжгээр шүтээрэй.

	 

	Оорхойт энэ нас ба

	Орчлонгоос уйдвал

	Ороо сэтгэлийг номготгохыг

	Осолдолгүй хичээгээрэй.

	 

	Эх хамаг амьтны

	Элдэв ачийг санавал

	Эгэл хар толгойгоо

	Энхрийлэхийг тэвчээрэй.

	 

	Ариун тарнийн үндсэн

	Авшиг авахуйд хамаарна.

	Аль тангараг санваараа

	Ам авсандаа хүрээрэй.

	 

	Хамаг номыг байгуулахнаа нь

	Хайхарч бүтээсэн нь төдийхөн.

	Харанхуй би-д баригчийг

	Хайргүй дараарай.

	 

	Олон номын таалал нь

	Оюун судалбарт хурдаг.

	Үргүй ганцаар, ууланд

	Үржин богдыг нээгээрэй.

	 

	б-гийн 28-аас бичив

	 

	Сонжлолтгүй

	 

	Сонжлолтгүй ламыг

	Шүтвэл онц шүтье.

	Сонин идэр насандаа

	Согтуу мунхгийг даръя.

	 

	Зандан модны үнэр нь

	Завсар бусдаас хаалтгүй.

	Жанжаа гэгээний эрдмийг

	Зааж хүн сургаагүй.

	 

	Үүнээс хойш төрөлд

	Язгуур үндэсний ламыг

	Ямагт дагахыг

	Энэрэгч богд айлд.

	 

	Мунхаг архийг ууж

	Морин явдлаар хатирч

	Муруй саруй загнахад 

	Мутрын ёсоор тордмуу.

	 

	Аглагаас айлдагч богд минь

	Адаг шавийгаа нигүүлсэж

	Амаргүй сансраас

	Аяа, хурдан татаасай, 

	 

	Халх хязгаар оронд

	Хайран өөрийн насыг

	Халамжгүй барагч намайгаа

	Харгалзан өршөө.

	 

	Удалгүй богд минь

	Удияанд залрахад

	Орчин тойрон дагаж

	Очирдарь болтугай.

	 

	6-гийн 32-оос бичив

	 

	Эртний барилдлагаар

	 

	Эртний барилдлагаар учирсан та минь 

	Минийхээ дууг зугаацаж сонс.

	Өөрийн эрхээр жаргалдаа хэтэрвэл

	Үл загнахыг ч цээрлэдэггүй.

	 

	Үйлдэх их зовлонгоор үүртсэн хүнд

	Өөнтөглөх үг ч бол нэмэр болох.

	Элдэв башраар амташсан хүн нь

	Өөрийн эхийг ч бол хорлолтой101 болох.

	 

	Нөхөртөө муу санаатай хүн нь

	Нөхцөж хуураад102 эцэстээ хорлох.

	Хийгээр биеэ тоосон хүн нь

	Хүртэшгүй явдлыг103 зүтгэж авах.

	 

	Зуйгараар зусардах хүний хэлэх нь

	Зуугаад үгэн дээр мянгыг нэмэх.

	Хэрсүүлж хэлэх хөгшдийн үгийг

	Үүрд хадгалалтай үеийн нөхөд өө.

	 

	Үйлийн үрийг итгэсэн хүнд

	Өчүүхэн буян ч бол нэмэр болох, 

	Үхэх сүнсийг санасан хүнд

	Үнэн сайн мөр хол үгүй.

	 

	Магадыг санах нь олон боловч

	Хойдыг санах нь чухаг гэнэ.

	Маш гэмших нь олон боловч

	Нүгэлд гэмших нь эрх гэнэ.

	 

	Манаж104 мэдэх нь олон боловч

	Үйлийг мэдэх нь цөөн гэнэ.

	Идэр настай үеийн нөхдөдөө

	Энэхэн дуугаа дуулж барив.

	 

	а-гийн 3, б-гийн 47-оос бичиж в-эхтэй нийлүүлэн засав.

	 

	Нар сар хоёр

	 

	Нар сар хоёр нь

	Дөрвөн тивийг гийгүүлдэг.

	Шашин төр хоёр нь

	Олон бүгдийг тусалдаг.

	 

	Лам ноён хоёр нь

	Шар харыг товчилдог.

	Буян хилэнц хоёроос

	Жаргал зовлон үүсдэг.

	 

	Арга билэг хоёрт

	Егзөр баясах.

	Урин тачаал хоёр нь

	Эглүүдийг хүлдэг. 

	 

	Сайн муу хоёрыг 

	Өөрийн явдал мэддэг.

	Гэнэн сэрэмж хоёрыг нь

	Хичээлээс таньдаг.

	 

	Гэм эрдэм хоёрыг

	Сэтгэл дээрээс ялгадаг.

	Тус хор хоёрыг

	Үр дээрээс амсдаг.

	 

	Их бага хоёр нь

	Заяанаас болдог.

	Янаг дайсан хоёр нь

	Шалтгаанаас төрдөг.

	 

	Өөр бусад хоёрыг

	Алаг санаа ялгадаг, 

	Энэ хойд хоёр нь

	Үйлийн үрээс бүтдэг.

	 

	Өндөр богино хоёр нь

	Гаднаасаа илхэн.

	Үнэн худал хоёр нь

	Дотроос бэрх гэнэ.

	 

	Уйдахгүй боловч

	Удаан холын аянд

	Уйдахын зугаа болгож

	Улиглаж дуулав.

	 

	г-гийн 35 в-ээс бичив

	 

	Дэлгэр зуны жаргалд

	 

	Дэлгэр зуны цагийн жаргалд

	Дэргэдэх таныхаа зангийн сайханд

	Энэ өдрийн найрын бэлэгт

	Үнэн үгийг дуулъя.

	 

	Намар цагийн хонгор салхинд

	Навчцэцэг найгалзан ганхаад

	Зүлэг өвс халиуран хийсэхэд

	Зүйтэй чамайгаа санана. 

	 

	Найрт зуны хөхөө донгодоход

	Насны үеийн улсыг үзэхэд

	Усгал сайхан ааль чинь

	Улам наддаа эрэгдэнэ. 

	 

	Суунаглан татах газрын униар

	Сая буцах галууны явдал

	Цогцлон бурагч шинэ үүлэнд

	Цочмог сэтгэл хөдөлнө.

	 

	Хөхрөн манарах алсын газар

	Хөдөлж ядах галууны зэрэглээ

	Тод тунгалаг нуурын амьсгалд

	Тогтуун сэтгэл уярна.

	 

	Санасан энэ сэтгэлд минь

	Саран мэт илхэн.

	Учраад хэлсэн үг чинь

	Од мэт тодорхой.

	 

	Сая олдсон хүний биед

	Салж ядсан энэ насанд

	Мунхарч хоцрох хүслийн харанхуйд

	Мухирч төөрөгч сансрын жам.

	 

	Идэр сайхан насны эрчимд

	Өдий учирсан чинийхээ ачид

	Тунгалаг хоосон чанарын гэрэлд

	Тонилохын мөрт учиръя.

	 

	Хувилж шарлах оройн өвс

	Хууртаж гэнэдэх насны саалтад

	Огоот гэмших зовлонгийн шалтгаан.

	Олныг амсагч улсын жам.

	 

	Чамтайгаа барилдсан ерөөлийн хүчинд

	Чадал гүйцэд насны амарт

	Одоо хоёулаа хамт суугаад

	Одияанд мордъё.

	 

	Өнгөрөөд гарах энэ оронд

	Үхэж салах садан нөхөд

	Тамтаггүй явдлаар нөгчөөгч

	Тарчилгагч улсын жам.

	 

	Өөршөөж хураалгүй

	Үнэмшиж шуналгүй

	Батгүй цогцыг эвдэрмэгц

	Бадам-Одод учиръя.

	 

	Энэ насны дотроо

	Үйлийн үрийг орхиод

	Үхсэнийхээ хойноос эмгэнэгч

	Энэ улсын жам.

	 

	Эндүүрэлгүй ламын мөрөөр

	Үзэл шуналын хүлээсийг

	Энэ насандаа огтлоод

	Эцсийн мөрийг ололтой.

	 

	Үнэмшишгүй энэ дууг

	Үйлийн үрээр ядуурсан

	Эгэл адил санагч улс

	Илт нэгийг мэдээрэй.

	 

	Янаг сэтгэлийн амгаланг

	Илбэ мэт орхиод

	Элдэв эрдмийг мэдүүлэх

	Энэ хэний ач вэ?

	 

	Хагацалгүй хоёулаа

	Хамаг номын чанарт

	Хамт нэг болохыг

	Үржин богд айлд.

	 

	б-гийн 38-аас бичиж, в-тэй нийлүүлж засав.

	 

	Элдэв зүйл үзэгдэл

	 

	Элдэв зүйл үзэгдэл энэ бүгдээрээ

	Үнэндээ тоосны төдийгүй ээ ха ха

	Эрвэл илбэ мэт худалч

	Үнэнхүү амьтан нэгэн нь амраг л ээ ха ха

	Эндүүрлийн усанд ил ургавч

	Өөрийн нүүр маань магад л ээ ха ха

	Үзсээр баримтгүйг оновол

	Өнөөх би-д баригчийг дарна л ээ ха ха

	Утгыг тодорхойлон хэлэвч

	Ухаан доордууд балрах нь ээ ээ ха ха

	Улмаар тус хорыг баригч

	Уужим Егзөрийн нот л ээ ха ха

	 

	б-гийн 36-аас бичив

	 

	Бурхан бүгдээс илүү

	 

	Бурхан бүгдээс илүү ачтай

	Богд лам Бадмасамбаваа

	Бодит миний зүрхний төв дунд

	Бодийг хүртэл насад цэнгэгтүн.

	 

	Аливаа хэргээ бүтээн чадагч

	Амар хүний төрлийг олоод

	Аврал дээд ламдаа учирсан

	Аяа юутай сонин хувь вэ.

	 

	Элдэвлэж хэлэгч орчлон

	Инээвч зүрхэн нь худалч

	Эрдэнэт хүний биеийг олсноос

	Эцэс бодийн мөрийг бүтээлтэй.

	 

	Оломгүй бодийн явдлыг нь

	Олон хүн эс таалавч

	Орчлонгийн хэлэхээр юу вэ, 

	Орхилгүй эцэст нь хүрэлтэй.

	 

	Эртний үйл ерөөлийн хүчээр

	Эдүгээ бид ч хамт учрав.

	Энэ олны хэнд нь таарах вэ?

	Энэрэх сэтгэл минь чамд.

	 

	Хөх цагаан үүлний дунд

	Хөвслөгч тогосыг үлгэрлэн

	Хөөрхий намайгаа гэж санавал

	Хөгжөөгч сансрын мөрөөс зайлаарай.

	 

	Хэзээ үхэх магадгүй тул

	Хэрэггүй мөнхөд барихыг тэвчээд

	Хэтэрхий дээдийн замыг дагавал

	Хэрцгий сэтгэл ч аяндаа номгорно.

	 

	Хар шарын инээдэм боловч

	Халамж сэтгэлээр харгүй дуулав.

	Хагацалгүй ерөөл батдаад

	Хамаг амьтны аврал болтугай.

	 

	б-гийн 41-ээс бичив

	 

	Ойр хол явавч

	 

	Ойр хол явавч

	Орхилгүй энэрэгч

	Очирдарь богддоо

	Осолдолгүй залбиръя.

	 

	Уярал цагийн он жилийг

	Удаан бодож хожидно.

	Угийн санасан сэтгэлийг

	Урвалт хөрвөлтөөр эвдэнэ.

	 

	Саруул тал байвч

	Шаврыг нь мэдээрэй.

	Сайхан янаг байвч

	Санааг нь таниарай.

	 

	Хөх тэнгэр байвч

	Хүйтэн дулааныг ажигла.

	Хөөрхий амраг байвч

	Алс зоригийг туршаарай.

	 

	Үер булгийн ус өнгөрвөл

	Буцаж юугаа ирэх вэ.

	Идэр нас өнгөрвөл

	Эргэж залуу болох уу даа.

	 

	Хөвчийн түймэр ихэдвэл

	Хүйдсээр унтраахад бэрхтэй л.

	Хүний сэтгэлд хар орвол

	Хүлээж суух нь цөөн бий. 

	 

	Толь тунгалаг боловч

	Тооцож үгээ хэлэх үү дээ.

	Товтой нөхөд цугларавч

	Доторх сэтгэл нь далд бий.

	 

	Бодитой эс үзэгдэвч

	Буянтай сэтгэл ачтай.

	Бодлоо хартанд алдвал

	Бултаж гарахад яршигтай.

	 

	Нүүдэл явдлын аянаас биш

	Нүглийн төлөө биш сэн.

	Аргагүй үйлийн үрээс биш

	Арчаагүй сэтгэлтэйдээ биш сэн.

	 

	Зүдэг нөхдийн эрхнээс биш

	Зөрүүд санаатайдаа биш сэн.

	Бурхны номыг хүссэнээс биш

	Буруу элэгтэйдээ биш сэн.

	 

	Лам айлд гэснээс биш

	Лавгүй худалчдаа биш сэн.

	Учраа урьд айлтгаснаас биш

	Урвалт олонтойдоо биш сэн.

	 

	Тулгаж тавьсан сум нь

	Тусгалаа хүрэлгүй зогсох уу даа.

	Туурвиж санасан санаагаа

	Тухайг нь үзэлгүй зогсох уу даа.

	 

	Эх хүүгийн санаа ч бол

	Эгээ нэг л гэдэг үү.

	Эцсийн ерөөлийн хүчээр

	Эргэж буцаж золгомааж.

	 

	Арилсан оронд

	Амар явж хүрээд

	Амьтан бүгдийн тусад

	Ариун бүтээлээр жаргая.

	 

	в-ээс бичив

	 

	Сансрын гурван төрөлд

	 

	Зээ-хөө Сансрын гурван төрөлд

	Хүний төрөл үлэмж.

	Сайн дөрвөн цагт

	Зуны цаг үлэмж.

	Сав их ертөнц

	Шашин номоор үлэмж.

	 

	Зээ-хөө Нам цагаан дуганд

	Намсрай хурал хурна.

	Нарийхан дуутай шингэчүүд нь

	Тачигнан байдаг л.

	Аяа түүний чойжин нь

	Агуу хүчит Жамьяндаг.

	 

	Зээ-хөө Эрдэнэ лусын хаан ч

	Хүүхэн болон хувилав.

	Энэ амьтны нь тусад

	Цэцэн ухаан цээжинд бий.

	Элдэв амьтны тусад

	Эрдэм билгээ хичээлтэй.

	 

	Зээ-хөө сайн морио унавал

	Эрийн зэвсэг гэдэг бий.

	Саадаг нумаа агсвал

	Харын зэвсэг гэдэг.

	Сайн сайхнаар явбал

	Төрийн манлай болдог бий.

	 

	Зээ-хөө Сайн морио унавал

	Газрын хол ч гайгүй бий.

	Сал онгоцоор явбал

	Гадаад далай ч хялбар бий.

	Шашин номоор явбал

	Найман там ч хялбар бий. 

	 

	Зээ-хөө Эмнэг догшноо сургавал

	Унаа тэр болдог.

	Эвлэн суугаад ханилбал

	Нөхөр тэр болдог.

	Эргэцүүлэн бодвол

	Цэцэн ухаан цээжинд бий.

	 

	Зээ-хөө Сайн ламыг дагавал

	Эрдэм билэг сурдаг л.

	Сайд ноёдыг дагавал

	Цэцэн ухаан сурдаг л.

	Дорд муугаа дагавал

	Ямар юмаа сурах вэ.

	 

	Зээ-хөө Сайн ламыг дайрвал

	Хойд  насанд тотгор болдог.

	Сайд ноёдыг дайрвал

	Энэ насны тотгор болдог.

	Дорд мууг дайрвал

	Там тэр болдог.

	 

	Зээ-хөө Догшноор хүн сайн болдоггүй.

	Уужим тогтуун зангаар хүний боол болдоггүй.

	Далай ламын адисаар

	Даяараа хамт жаргая.

	 

	в-гээс

	 

	Ломпил ловонд айлдсан дуу

	 

	Эрхбиш эртний дадсан буянаар

	Өдий учирсан тангараг ариун чамтайгаа

	Энд хамт зуугийн гэгээнийг үзэгч

	Эгэл биш эртний ерөөлийн барилдлага буй.

	 

	Санамсаргүй хүний насыг бараад

	Салж ядан явагч улсыг үзэхэд

	Санаа нэгт лам шавь хоёр нь

	Салалтгүй амьтны тус бололтой.

	 

	Тэвчсэнээр үл бологч нисваанисууд нь

	Тэвэрсээр мантай эртнээс хамт байвч

	Түүний чанар хоосныг оновол

	Тэнсэлгүй дээдийн бодид учирна. 

	 

	Наадам сэтгэлээр 

	Нар ургахаас урьд

	Зүйтэй утгыг

	Зүйл бүрээр дуулмаань 

	 

	Харин чамдаа

	Хавьтсан хэрэгтэй болоход

	Бидэн зоригч

	Би үгүй Егзөр дуулав

	 

	Ломпил Ловонд айлджээ.

	 

	а-28-аас

	 

	Буурал наст богдыгоо

	 

	Бурхан бүгдээс хураангуй

	Буурал наст богдыгоо

	Буцалтгүй сэтгэлээрээ

	Бодон бодон дурсана.

	Буян хилэнц тэргүүтнийг

	Бултыг сэтгэлд танимаань

	Булай би-д баригчийн

	Бузгай толгойг дэвсье, 

	Бусад бүгдийн тусад

	Бодийн санваар аваад

	Бурхны егө-ийг бясалгамаань

	Бултад тустай жаргая. 

	Буурч элдэв бологч

	Буруу цөвийн үзэгдлийг

	Буянт мөрт урвуулмаань

	Бодичид болтугай хэмээн

	 

	Галын зэс үснэрт хуухнагийн егзөр Дулдуйтын хүү...

	 

	67 эхтийн 60 -аас бичив

	 

	Таван дохио

	Халуун салхи салхилав.

	Хаа газар гэсэж

	Харьсан шувуу ирэгч

	Хавар цагийн дохио.

	 

	Зүйт нар гарав

	Зүс хур нь оров

	Зүлэг суль сэргэгч 

	Зун цагийн дохио.

	 

	Нарийн салхи салхилаад

	Навч цэцэг нь шарлаад

	Нарийн дуутан буцагч

	Намар цагийн дохио.

	 

	Өргөн үүл гарав

	Өндөр хангай бүрхэв. 

	Үүлний цас будрагч

	Өвөл цагийн дохио.

	 

	Үдийн нар нь гудайж

	Үе нас нь өнгөрч

	Өтгөн үс нь бууралтагч

	Өвгөн болохын дохио.

	 

	Энэ дууны нэр нь

	Таван дохиол.

	Эрдэнэт ноён хутагт

	Эгшиглэн дуулж зохиолоо.

	 

	г-ийн 51 ба ардын дуунаас нэгтгэн бичив.

	 

	Уужимхан зуныхаа гурван сард

	 

	Уужимхан зуныхаа гурван сард

	Архи юугаа сөгнөн суугаад

	Ажиггүй бардсаар байдаг л.

	Аргагүй үйлийн үр ирэхэд

	Аргаа барах болуузай.

	 

	Элдэв олон нөхөдтэйгөө

	Элбэг архиа сөгнөн суугаад

	Эрэмшин бардаж суудаг л.

	Эрлэгийн элч ирэхэд

	Элмэрэн гайхах болуузай

	 

	Хамаг олон бүхнээр

	Хангинан дуулж донгодоод

	Ханаж цэнгэж суудаг л.

	Хариугүй эрлэгийн элч ирэхэд

	Харин аргаа барах болуузай.

	 

	Худалч энэ ертөнцөд

	Хуур ятгаа дэлдэж

	Хуврагийг доромжлон суудаг л.

	Хорт үйлийн үр ирэхэд

	Худалгүй болуузай.

	 

	Архийг амттайхан гэж эдлээд

	Амгалан хэмээн бардан суудаг л.

	Асрамжгүй элч ирэхэд

	Арайхан бардан тань ямархан бол та минь.

	 

	в-гээс бичив

	 

	Тунгалаг огторгуйд

	 

	Түргэн мөрийг үзүүлэгч

	Түгээмлийн эзэн ламыгаа

	Дүрвэлгүй сэтгэлээр

	Төгс гэж шүтье.

	 

	Тунгалаг огторгуйд үзэхэд

	Тунамал бяцхан тэр минь

	Доторх сэтгэлийн толинд

	Тод илхэн ургана.

	 

	Хаа хол суувч

	Хангинан дуулсан эгшиг чинь

	Харин миний чихэнд

	Хамт энд адил.

	 

	Зандан модны үнэр

	Заяагаар анхилна.

	Завсрын янаг тэр минь

	Зайтай суувч ойр.

	 

	Тамшаалж амсахад

	Балын амтны таатай нь.

	Тааламжтай түүний минь

	Бодь сэтгэлийн үлэмж нь.

	 

	Бүх биед эдлэхэд

	Булга торгоны зөөлөн нь.

	Буянт эрдмийн дотроос

	Үнэнхүү сэтгэлийн чинь лут нь.

	 

	Үйл ерөөл барилдсан

	Үнэн амраг чамтайгаа

	Үнэмлэхийн агаарт

	Хамт нэг болтугай.

	 

	Хоёргүй амраг чамтайгаа

	Хослон ургасан мөрөөр

	Хоосон чанарын гэрэлд

	Хамт нэг болтугай

	 

	в-ээс бичив

	 

	Аюулт дөрвөн даваа

	 

	Эрхэм гурван эрдэнэ

	Энэрч өршөө.

	Энэ хойд хоёрт

	Ивээн сахин соёрх.

	 

	Хаврын гурван сард

	Халуун салхины үйлчилгээр

	Хамаг газар дэвэлзээд

	Хавтай шиг байдаг л.

	 

	Урьдын үйлийн хаялгаар

	Умайгаас төрөвч

	Тарнийн шашинтай учрах нь

	Тавтай шиг байдаг л.

	 

	Зүйтэй зуны сард

	Зүйлийн олон цэцэг нь

	Зүг бүртээ ганхавч

	Зүйл зүйлээр хорогдоно.

	 

	Өсөх идэр насанд

	Омог дээрэнгүй сэтгэлээр

	Өдөр шөнийг нөгчөөгөөд

	Өтлөх цагт хүрнэ бий.

	 

	Алиа намрын сар нь

	Амт шимээ бараад

	Элдэв сайхан загнавч

	Улам холдоод одно.

	 

	Урьдын буяны хүчээр

	Урт насыг баривч

	Өтлөх цагийн жам нь

	Өвчин эмгэг арвидна.

	 

	Хүйтэн өвлийн цагийг

	Хөхөө ч бол тэвчнэм.

	Хөөрхий нарийн амьтан нь

	Ичээ юундаа орно.

	 

	Орчлонгийн муу орныг

	Орхин тэвчихийн сайхан нь.

	Садан амраг нөхдийн

	Салан хоцрохын муухай нь.

	 

	Аюулт дөрвөн давааны

	Амаргүй ёсыг

	Дөрвөн цагийн эргэлтээр

	Дөтлөн холбож дуулав.

	 

	Дор бусын оронд

	Өнө бус хүрээд

	Далд бусын номыг

	Даруй түргэн олтугай.

	 

	Сайн буяны хүчээр

	Саадгүй дамжиж

	Умар зүгийн оронд

	Удалгүй хүрэх болтугай.

	 

	в-ээс бичив.

	 

	Саруул тунгалаг

	 

	Саруул тунгалаг богдыгоо

	Санан эрэн байхад

	Зүйтэй хэдэн үгийг

	Зугаа болгон дуулъя.

	 

	Магад эртний ерөөлөөр

	Манай төлөө мандмаань

	Махарч тэтгэсэн ачийг чинь

	Марталгүй саналтай.

	 

	Энэрэлт богдынхоо

	Эрхэм дээд үйлэнд нь

	Энэ нас биеэрээ

	Итгэж зүтгэлтэй.

	 

	Үүнээс хойш төрөлд

	Эндүүрэлгүй дагаж

	Үнэн мөрийг олохыг

	Үүрд хичээлтэй.

	 

	Төрөл дутам бүгддээ105

	Төгс цогт ламаасаа

	Төөрөлдөлгүй дагахыг

	Түгээмэл богд айлд аа.

	 

	Халамжилсан зарлигийг чинь

	Харанхуй балай мунхгаар

	Хадгалалгүй орхисноо

	Хашран гэмшиж залбиръя.

	 

	Сэрэмжгүй гэнэнээр

	Шөнө өдрийг нөгчөөгөөд

	Алс хэтдээ хүрэхүйд106

	Аргагүй гансрах болуузай.

	 

	Итгэл дээд ламын минь

	Өлмийн лянхуа батдаад

	Элдэв таалсан үйлс чинь

	Өөрөө бүтэх болтугай.

	 

	Аглаг холоос зүтгэж

	Адистай оронд мөргөөд

	Аян буцахын явдалд

	Аялж дуулав.

	 

	Утайд залраад буцахдаа айлдсан

	Анхан тэргүүн зохиол болой.

	 

	а-гийн 2 

	б-гийн 13 

	в-эхүүд, мөн Ноён хутагтын зохиосон «Гиюүрлийн дуу»-аас нийлүүлэн бичив.

	 

	Гайхамшигт богдыгоо

	 

	Гайхамшигт богдыгоо

	Ганц үнэн сэтгэлээр

	Салалтгүй дагамаань

	Санаа амар жаргая.

	 

	Улигт энэ сансарт

	Урьдын үйлийн татлагаар

	Удаан суусан боловч

	Уйдах сэтгэл төрнө.

	 

	Хайрт амьтныг107 гэсэндээ

	Халамжлан санавал нь

	Хар доторт эрлэгүүдээс

	Харамсана байгаа108 лам минь.

	 

	Олон нөхөд тантайгаа

	Удаан хэдий суух вэ.

	Энэхэн байх хоорондоо

	Эвдрэлцэж юу хийх вэ.

	 

	Харь халуун гэгч нь

	Харилаг109 хойдын ертөнцөд

	Хамаагүй байтал

	Харин юуны төлөө вэ.

	 

	Амгаланг нь хүсвэл

	Арга хэрэгтэй байтал

	Арайхан хожимдсондоо

	Уурчилж110 гомдоно.

	 

	Өргөсний төдий зовлонд

	Өөрөө тэсэхгүй байтал

	Өөрөөсөө өөргүй111 амьтны

	Өрийг нь яагаад зурна вэ.

	 

	Тархсаны маргааш

	Танилцах үгүй байтал

	Сансрын энүүхэн чөлөөнд

	Салж юундаа ядна.

	 

	Үүл мэт урвагч112

	Энэхэн ахар насандаа

	Хэзээдийн эдлэлийг

	Хэний төлөө хураана вэ?

	 

	Эвдрэх энэ цогцдоо

	Өдий хайртай байтал

	Эцэс хойдын сүнсийг

	Элмэртэл юунд орхино.

	 

	Өөрийн эрхгүй

	Үйлийн салхиар төөрдөг.

	Энэ манийн суугч нь

	Илбэ зүүд адил.

	 

	Дахиж буцаж төрөвч

	Дайсан болсныг сонсдог.

	Дандаа ханилахыг хүсэгчид

	Даан юундаа няцна.

	 

	Ганцхан өдөр салалцаад

	Гаслант болсон хойно

	Хагацашгүй таныгаа

	Хаанаас гэж эрэх вэ.

	 

	Өөрийн үйлээс биш нь

	Өөрийг нь үл дагадаг.

	Энэ жамыг санавал

	Эртхэнээс хичээлтэй.

	 

	Хэтийн хэргийг бодвол

	Хэзээдээ ундрах113

	Хүний буруу онолыг

	Хүлцэн114 сууж хоцорно.

	 

	Аглаг хадны мухарт

	Амар ганцаар суугаад

	Алс хэргээ бүтээгч

	Ашид дээдийн жаргал буй. 

	Харамлаж хураах эд үгүй

	Хагацаж ядах садан үгүй

	Хатуу зориг баригч

	Хавтай сайхан жаргал буй.

	 

	Өвдөнө гэж зовохгүй

	Үхнэ гэж гэмшихгүй

	Үнэн сэтгэлийг баригч

	Энх сайхан жаргал буй.

	 

	Ноёлогдох алба үгүй

	Номготгох дайсангүй

	Номын мөрийг санагч

	Нот сайхан жаргал буй.

	 

	Нүүр харах өнгө үгүй

	Нэрийг заах орон үгүй

	Нэвт номыг шүтэгч

	Нэгэн их жаргал буй.

	 

	Үүртэх зовлонгүй

	Өчүүрдэх жаргалгүй

	Энэ хойдод ноттой

	Ийм сонин жаргал буй.

	 

	Алагдавч амархан

	Адаг115 боловч шулуухан

	Арга билгийн ачаар

	Арилан дэлгэрэх болтугай.

	 

	а-гийн 5 

	б-ийн 15 

	г-ийн 83 

	в эхээс болон

	“Эрдэнэ ноён гэгээний нууцын зохиол", “Гиюүрлийн дуу‘‘-аас нийлүүлэн бичив.

	 

	Саруул сайхан

	 

	Зээ. Саруул сайхан сэтгэлийн үр нь

	Садан ба дайсан хоёр адил.

	Санасаар чухмыг онож

	Самуун муу явдал арилаад

	Сансрын доромжлолыг тэссээр

	Сааталгүй сайхан жаргая.

	 

	Зээ. Аливаа дөрвөн цагууд тэгшрээд

	Авралт гурван эрдэнийг шүтэж

	Алаггүй алтан төрийг түшиж

	Анхаарч бодь мөрийг шүтэж

	Алсдаа сүсэг зоригоо бэхэлж

	Амархан өнө жаргая. 

	 

	Зээ. Ялангуяа дээдсийн өлмий батдаад 

	Ихэс ба ачтанаа хүндэлж

	Үеийнхээ нөхөдтэй эвцэж

	Өөрөөс доройгоо тэтгэж

	Өлзий ба цог заль бадраад

	Ялгалтай онц жаргая.

	 

	Зээ. Хэзээд ламыгаа үзэж

	Хэмжээгүй насад номыг сонсож

	Хэлбэрэлтгүй ганц мөрийг санаж

	Хянал сэрэмжлэлийг шүтэж

	Хэрцгий буруу онолыг устгаад

	Хэтэрхий дээдсийг түшиж жаргая.

	 

	Зээ. Хурьцах тачаалгүй шулуухан

	Хорлох урингүй амархан

	Хууртах116 117мунхаггүй саруулхан

	Хурцдах омоггүй номхон

	Хорсох атаагүй эвтэйхэн

	Хураах харамгүй жаргая.

	 

	Зээ. Элдэв зүйлийн өглөгийн эдээр баяжаад

	Эрдэнэт номын суртаал дэлгэрээд

	Эвдрэлтгүй хүлцэнгүй төгсөөд

	Үнэнхүү мөрийн шамдал чангараад

	Энх сайхан тогтуун сэтгэл батдаад

	Үүрд билгийн нараар жаргая.

	Зээ. Үзэсгэлэн олон дүрсийг үзэж

	Яруухан үнэн үгсийг сонсож

	Ямагт сайхан үнэр анхилж

	Эмт сайн амттанаар цэнгэж

	Эелдэг зөөлнийг эдэлж

	Илэрхий номын утгаар жаргая.

	Зээ. Гадаадын хорлогч дайсан устаад

	Завсрын хорлогч тотгорууд амарлиад

	Дотоод сэтгэлийн сэжиг тасраад

	Нууц тарнийн мөрийг бүтээгээд

	Шалтгаан барилдсан тантайгаа

	Салалтгүй сайхан жаргая.

	 

	г-ийн 64

	а-гийн 1

	“Ноён хутагтын зохиосон Гиюүрлийн дуу"-аас

	 

	Баруун зүгийн тэнгэр тулам зэс уул

	 

	Баруун зүгийн тэнгэр тулам зэс уулын үзүүрт 

	Бадарсан цагаан үүлний лууны дуу ниргэлэхэд 

	Балмад сэтгэлийн тогос шувуу сэрж босон шүхэрлээд

	Байж суух орон газар олдохгүй дэгдэнэ.

	Ачит чам юугаан санаж дурдан энэлэх сэтгэл минь

	Агсалсан төмөр цоожны доторх өргөс адил.

	Ариун сүжиг, тангаргийн түлхүүр лугаа үнэн нөхөцвөл

	Амгалант өөрийн сэтгэлийн царайг илхэн үзмүү.

	Элдэв баашт үгийг оромдсон цаасан дээрх бичгийг

	Эгэл усны давалгаанд хаявал, даруй хурдан шалбармуу.

	Эгнэгт бичсэнгүй энэ сэтгэлийн бичиг нь118

	Үүрд төрөл дутам марташгүй санагдана.

	Замбуутивийн нар сар ээлжээр эргэх тусмаа

	Заяа хувь, нүд саруул амьтан бүхэн баясмуу.

	Зан сайт аврал эрдэм төгс чамайгаа санавал

	Залхуурч холдон төөрөх сэтгэл төрөх чөлөө үгүй л.

	Шил бумбын дотор мандсан тунгалаг тод зулд гаднаас

	Салхи, эрвээхэй, батганын аюул үл болмуу.

	Бадарсан гэрлийн туяагаар бусдын харанхуйг арилгагч

	Бахтай сайхан бодь сэтгэлийн зохиол үүнд чинь бахадна.

	Өөрийн сэтгэлийн авах гээхийг үзүүлсэн зарлигийн толинд

	Энэ хойдын идэр, хөгшин элдэв царай үзэгдэвч

	Эртний дадсан муу үйлийн төмөр алхаар балбавал

	Ийшээн тийшээн бархирах чөлөө олохгүй эвдэрмүү.

	Махыг идэгч чоно ч бол эхийнхээ сүүгээр өснө.

	Муу үйлийг эдлэгч би ч ламынхаа ачаар бойжив.

	Хүний ачаар хөмүүл түүгээд, түүсэн хөмүүлээ өмхий гэв.

	Хүний эрдмийг сураад, өөрийн эрдэм хэмээн бардмуу.

	Гадаад далайд орсон борооны ширхэг хатах нь хэдий ч вэ.

	Гайхамшигт ламынхаа цэдгийг дурдсан буян хэдий вэ.

	Галавт эрэвч олдохуйяа бэрх энэ хүний биеийг

	Гавьяагүй орхиод сүүлээр гаславч хожимдмуу.

	Энх тунх, сэргэлэн хүчтэй идэр нас нөгчсөн хойно

	Энэ ертөнцийн оронд алиадан суух нутгаа барах цаг

	Өнгөрсөн идэр биеэ сэргээж авахад бэрхтэй л.

	Эгээршгүй зууралдаан чагтагаа тасалбал амгалан

	Хойш буцаж ирэхгүйн мөрт маш оршсон

	Хотол төгс туулсан бурхны дээд хутгийг хүсэж

	Хоёр тус бүтээхийн бэлэг хорин тавны өдөр

	Холимог албин зант банди Додмай Рандол дуулав.

	 

	г-ийн 54

	б-гийн 30-аас нийлүүлэн засамжилж бичив.

	 

	Хосолсон номын адисаар

	 

	Хосолсон номын чанарын адисаар

	Хорт муу сэтгэлийг дарагч

	Түгээмлийн эзэн богд ламыгаа

	Тодорхой сэтгэлдээ шүтнэ.

	 

	Аюулт энэ сансрын жамыг

	Адагтаа амаргүйг мэдмээнь

	Анхааран авах гээхийг санавал

	Алсдаа хэнд болов хэрэгтэй.

	 

	Арайхан энэ насныхаа төдийд

	Ажиггүй хайран биеэ хуучруулаад

	Авралт дээдийн номоос холдвол

	Ажнай, яая хэмээн санана.

	 

	Хотол тэнгэр хүний оронд

	Хэзээ мөнх суухгүйг

	Эргэцүүлэн сэтгэлээ шинжилбэл

	Эмгэнэн зовних янзтай.

	 

	Тааваараа тантай хамт түрхрээд

	Тамсаглан элдэв зүйлээр хөгжив.

	Гэнэхнээр сэрэмжгүй боловч

	Гэнэтхэн гэмшил болуузай.

	 

	Галавт хураасан буянаар

	Гайхамшигт шашинтайгаа учраад

	Ганц хойд мөрөө орхиод

	Гайхан эгшиглэгч нь олон гэнэ.

	 

	Садан ба өст дайсан алин ч сарнигдан

	Салан ядан хагацахад

	Эрдэнэт хүний үр нь ганцаардаад

	Элмэрэн будангуйрахыг үзлээ.

	 

	Ийм ч зүрхний үгийг сонсвол 

	Улсын доромжлон хэлэгч нь

	Усны хөөс мэтийг үзвэл

	Үнэндээ гүн мөрийг хичээлтэй.

	 

	Ариун явдлын үр ба

	Эртний барилдсан ерөөлөөр

	Энэхүү цөвийн цагт учирсан

	Яруухан галиндивын чуулганыг

	 

	Үргэлж төрөл тутмаа дагамаань

	Эндүүрэл атгагууд арилж

	Уужим гэгээн гэрлийн агаарт

	Уулзан хамт сайхан жаргая.

	 

	Очирдарь богдын минь адисаар

	Онолын олом олоод

	Орчлон дахь олон амьтнаа

	Огоот удирдах болтугай.

	 

	б-гийн 33-аас бичив.

	 

	Авралын орон цацраад

	 

	Авралын орон цацраад

	Ариун сэтгэлд хураагч

	Ачит богд лам минь

	Аяа, зүрхийг минь адисал.

	Бат хөдөлгөгч үзэгдэл

	Барайм торойм санагдавч

	Байгуул сэтгэлийн чанарт

	Балай л бузгай ч үгүй л.

	Тэр энэ гэсэндээ

	Тэнцэгч орчлон

	Тэмдэглэж нэгээрээ салгавал

	Тэсэж чадахгүй хоосорно.

	Хүн гэж явсандаа

	Хүсэл эрдмийг хонживч

	Хөтөлбөрт ертөнц

	Хөөрхий гэхгүй хорлоно.

	Чадлаа мэдэхгүй сэтгэлээр

	Цаашаа наашаа харавч

	Цалгай ертөнцийн үзэгдэл

	Чалчиж солиорсоор ирнэ.

	Богд ламдаа залбирч

	Буруу үзэгдлээс тонилоод

	Буг мэт уршиг удагч

	Булай сансрыг номготголтой.

	Согтуу хөлчүү боловч

	Сонин гайхамшигт богдыгоо

	Сонжлолгүй залбирч Сод манлай бололтой.

	Аливаа үзэгдэл ургавч

	Амгалан хоосон чанарт

	Атгаггүй дадмаань

	Амьтны аврал болоосой.

	Би-д баримтлах сэтгэлийг

	Билгийн чанараар дараад

	Бэлхэн олон ижийгээн

	Бэх газар хүргээсэй.

	Тэвээрлэвч эвдрэх энэ бие

	Тээгтэй санагч сэтгэл хоёрыг

	Тэнгэрийн хязгаараар үлгэр авч

	Тэгш хоосныг оноосой.

	Сайн муу явдал

	Санах сэтгэлийн хувилгаан

	Самуун ертөнцөд хэлэгдэгч

	Сансрын амьтны мэдэл.

	Буруу зүгт зүглэвэл

	Бурхныг ч бол доромжилдог.

	Бузгай загнагч таныгаа

	Будан мэт замхрахыг мэдлээ.

	Гавжийн мяндаг олоод

	Гайхуулж алагчлагч ертөнц

	Гамнаж сэтгэлээ танилгүй

	Газарт оршсон бодисадын

	Аманд орох чинээгээр

	Аюулт үйлийг шүтэж

	Аймшиггүй загнавч

	Аяа, эрлэг мэдэм үү зээ.

	Бурхан багшийн өмнө

	Булт хамт тангарагтай

	Буян садны ачаар

	Буян мааниа хичээлтэй.

	Жаргах чөлөөгүй ертөнц

	Жавхлантай мэт үзэгдэвч

	Бэлдээ ёрыг мэдсэндээ

	Би-ээр баригчаас зайлалтай.

	Хуурсаар байж алдаг

	Худалч энэ ертөнцийг

	Хурамхан төдий хоосныг нь

	Хурдан мэдээд зайлаасай.

	Тэсгэлгүй хад мэт

	Тэмцэгч ертөнцийг

	Тэндээс ирэх мэт саналгүй

	Тэмдэгт сэтгэлээ таниасай.

	Элдэв богд лам нарыг

	Энэ тэр гэж саналгүй

	Энх уужим байхдаа

	Илхэн нүүрийг нь таниасай.

	Там мэт ертөнцийн

	Тамтаггүй аашилж загнадгийг нь

	Таньж мэдээд амьтантай

	Тангараг ариун ханилаасай.

	Хөөрхий гэхгүй найман ном

	Хөвсөрлөн элдвээр үзэгдэвч

	Хөдөлбөргүй хоосон чанарын

	Хөлгөний дээдэд авираасай.

	Биеийн явдал бүхнийг

	Хувилгаан биед оноож

	Хэлсэн үгс бүгд минь

	Умаа хунд урваасай.

	Амгалан хоосон сэтгэл минь

	Амьтны аврал болоод

	Их давлагаат явдлыг

	Орчлонд түгээх болтугай хэмээн 

	Солиот үгийг бичив.

	 

	20 эхт ба 8 эхт сургаалаас бичив

	 

	Алтан арүр

	Алтан арүрийн амт нь сайхан.

	Ачтай аав ээжийн сургаал нь сайхан.

	Зандан модны навч нь сайхан.

	Заяатай аав ээжийн зарлиг нь сайхан.

	Бурхан шашныг хүндэлбэл сайхан.

	Буянтай үйлсийг сэдвэл сайхан.

	Цуглаж хурвал хурал сайхан.

	Хурлын дундаас лам нь сайхан.

	Хувраг хүний санваар нь сайхан.

	Хаан хүний хууль нь сайхан.

	Зөөж буувал зүлэг нь сайхан.

	Зөвшиж ханилбал нөхөд нь сайхан.

	Эргэж буувал ээж нь сайхан.

	Эргэцүүлж бодвол ач нь сайхан.

	Төрийн дундаас төрөл нь сайхан.

	Төрлийн дундаас ноёд нь сайхан.

	Арван цагаан бат шүлгийг

	Их багаараа сонсъё бид.

	Далай ламын адисаар

	Даяараа хамтаар цэнгэн жаргая.

	 

	г-ийн 45-аас бичив.

	 

	Хиргүй тунгалаг

	 

	Хиргүй тунгалаг уужим, саруул хөх өнгөт огторгуй

	Хэзээ насад эргэн байгч наран саран хоёр

	Хэмжээт цагийн тохиол бүхэнд дахин дахин учирна.

	Хэлбэрэлтгүй энэ бэлгийг үлгэр авч саная.

	Хөх тэнгэр чи минь, энд бие амар суугаарай.

	Хөөрхий нар сар бид тивийг эргэн одно.

	Хөндлөн бүрхэгч саармаг муу үүлээр битгий бүрхэгд.

	Хөнөөгч гаригт баригдалгүй явж ирж учиръя.

	Төрөл бүхэнд хоёулаа үл хагацахыг

	Төгс цогт лам минь адисал.

	Илт өндөр бэрх уулын, хадны хоосон хонгио ба

	Идэр наст хүчин төгс, хүрэн сайхан тас бид хоёр.

	Эргэх цагийн тохиол бүхэнд дахин дахин учирна.

	Эвдрэлтгүй энэ бэлгийг үлгэр авч саная.

	Хадын агуй чи минь, энд бие амар суугаарай.

	Харцага, бүргэд, тасууд бид огторгуй хадаж ниснэ.

	Хатуу хүчит аянгын суманд, эвдрэлгүй байгаарай.

	Хавх, урьханд баригдалгүй явж ирж учиръя.

	Төрөл бүхэнд хоёулаа үл хагацахыг

	Төгс цогт лам минь адисал.

	Урт, үргэлжид дөлгөөнөөр урсагч мөрөн ба

	Уран, сайхан, алтан нүдэт дурдмал загас хоёр, 

	Уярал119 цагийн тохиол бүхэнд дахин дахин учирна.

	Урвалтгүй энэ бэлгийг үлгэр авч саная.

	Ганга мөрөн чи минь, энд бие амар суугаарай.

	Гаргүй загас бид усны салбараар бидэн одно.

	Газрын аяар явж, гүний голд120 битгий татагдаарай.

	Гасалгагч сэрээнд өртөлгүй явж ирж учиръя.

	Төрөл бүхэнд хоёулаа үл хагацахыг

	Төгс цогт лам минь адисал.

	Уужим хэрэмд нь тарьж ургуулсан өнгийн сайхан лянхуа ба

	Уяхан эгшиг дуулан нисэгч залуу зөгий хоёр

	Урин цагийн тохиол бүхэнд дахин дахин учирна.

	Ул бат энэ бэлгийг үлгэр авч саная.

	Шимт цэцэг чи минь, энд бие амар суугаарай.

	Шимдэг зөгий би чинь, ойн цэцгийг хэсэн одно.

	Ширүүн мөндөр, хяруу салхинд дайрагдалгүй байгаарай.

	Сэрэмжилж түймэрт121 алагдалгүй явж ирж учиръя.

	Төрөл бүхэнд хоёулаа үл хагацахыг

	Төгс цогт лам минь адисал.

	Сар мэт мэлтэрсэн бодисад чи минь

	Санан эрэгч, үнэн санаа баригч бид хоёр

	Салалгүй эртний ерөөлөөр дахин дахин учирна.

	Санаа амар энэ бэлгийг үлгэр авч саная.

	Амраг нөхөр чи минь, энд бие амар суугаарай, 

	Адаг муу ах би чинь, орон хэсэн одно.

	Ад тотгор өвчингүй, өлмий юугаа бататгаарай.

	Амар мэнд, номыг бүтээн, явж ирж учиръя.

	Төрөл бүхэнд хоёулаа үл хагацахыг

	Төгс цогт лам минь адисал.

	 

	б-гийн 50

	г-ийн 19-өөс бичиж 

	в-тай нийлүүлэн засамжлав.

	 

	Ичиг, ичиг

	 

	Аяа, бас буян хураасангүй насажсан хөгшид ичиг.

	Аяа, бас сэтгэлээ зассангүй гангалагч залуучууд ичиг.

	Аяа, бас номыг сэтгэлтэйгээ нийлүүлсэнгүй мэргэд ичиг.

	Аяа, бас албатаа алаглагч ноёд ичиг.

	Аяа, бас аавыгаа өргөхгүй, эрийг өргөгч охид ичиг.

	Аяа, бас төрийг цуугиулагч түшмэд ичиг.

	Аяа, бас номыг үл суран, элдвийг сурагч банди нар ичиг.

	Аяа, бас бясалгалыг бясалгахгүй пад хэмээн бархирагч Егзөр нар ичиг.

	Аяа, бас өдөр хийдэд суугаад, шөнө айл хэсэгч хуврагууд ичиг.

	Аяа, бас ил сүжиглээд, далдуур идэгч шавь нар ичиг.

	Аяа, бас тустай сэтгэлийг бодохгүй, өртөг бодогч эмч нар ичиг.

	Аяа, бас өөрийн гэмийг үзэхгүй, бусдын гэмийг гаргагч хэрсүүчид ичиг.

	Аяа, бас нүд нь царай харавч, сэтгэл нь бөгсөнд эргэгч охид ичиг.

	Аяа, бас өдөр бусдыг сургаад шөнө өөрөө цалгайрагч номч нар ичиг.

	Аяа, бас өөрөө айл хэсэж ирээд, эхнэрээ шаргаагч эрчүүд ичиг.

	Аяа, бас эрчүүдийн үгэнд орохгүй бусадтай ханилагч эхнэрүүд ичиг.

	Аяа, бас энэ гэмүүд над буй бол, олны дундаас би ганцаар ичиг.

	Аяа, бас хэрэв бусад их багад буй бол хэн ч болов тэр, ичиг ичиг.

	Аргаа бүү бар. Хөөрхий.

	 

	«Эрдэнэ ноён гэгээний нууцын зохиол хэдэн зүйл оршив» гэдгээс бичиж, 20 эхтэй, мөн ноён хутагтын «гурван зүйл сургаал нэгэн дэвтэр оршив» эдгээртэй нийлүүлэн засамжлав.

	 

	Хэрийг нь барьдаггүй ч болоосой

	 

	Ламдаа учраад хэрийг нь барьдаггүй ч болоосой.

	Хүний биеийг олоод үхдэггүй ч болоосой.

	Нар ургаад шөнө болдоггүй ч болоосой.

	Буяныг нь дурсаад мартдаггүй ч болоосой.

	Зовов юу вэ, хатамжилтай ч болоосой.

	Учрав юу вэ, зусаргүй ч болоосой.

	Салав юу вэ, саналцдаггүй ч болоосой.

	Өшлөв юу вэ, юмыг нь авдаггүй ч болоосой.

	Ханилав юу вэ, ачаа мэдэлцдэг ч болоосой.

	Олов юу вэ, булаалддаггүй ч болоосой.

	Үгүйрэв юу вэ, хулгай хийдэггүй ч болоосой.

	Эрдмээ хэлэхэд хөөрдөггүй ч болоосой.

	Гэмээ хэлэхэд уурладаггүй ч болоосой.

	Нөхрөө сайн явахад атаархдаггүй ч болоосой.

	Өөрийн гэмийг мэдэж гэмшдэг ч болоосой.

	Авахдаа адил, өгөхдөө мэргэшдэг ч болоосой.

	Өөртэйгөө адил бусдыг өмөөрдөг ч болоосой.

	Аль муу явснаа илхэн хэлдэг ч болоосой.

	Сайн шүү башир загнаснаа ичдэг ч болоосой.

	Уншихдаа уйддаггүй ч болоосой.

	Сургахдаа хал барьдаггүй ч болоосой.

	Үзсэнээ мартдаггүй ч болоосой.

	Санаснаа хэлбэрдэггүй ч болоосой.

	Үгүй юмаа, бий гэж нэрэлхдэггүй ч болоосой.

	Өндөр дорд бусдыг сонжилдоггүй ч болоосой.

	Нэг муугаа эвсэж муулдаггүй ч болоосой.

	Муулав юу вэ, нэрмэдэггүй ч болоосой.

	Нуув юу вэ, амрагтаа хэлдэггүй ч болоосой.

	Хэлэв юу вэ, худал үг нэмдэггүй ч болоосой.

	Мунхаг байж бусдыг сургадаггүй ч болоосой.

	Сургав юу вэ, мэх сургадаггүй ч болоосой, 

	Ажнай, ийм ч хөөрхий сансар бол.

	Эвий минь, бас нэгээ саналцана уу.

	Халхай, харин хашрах янзтай.

	Зүү, зээ хө, нэг л хэсэг жаргалцъя.

	 

	ж-гийн 15, 

	2 эхт сургаал, 

	«Ноён хутагтын гурван зүйлийн сургаал нэг дэвтэр» эдгээр эхээс тулган бичив. 

	 

	Гурван үүдний явдлууд

	 

	Гурван эрдэнийн ачаар

	Бидний гурван үүдний122 явдлууд бүхэнд

	Энх өлзий болтугай.

	 

	Ачит эцэг лам ба

	Аврагч гурван эрдэнийгээ

	Амь зүрхээрээ тахина.

	Амьтан бүхнийг адисал.

	 

	Үйлийн үрийн үнэний хүчээр

	Бидний гурван үүдний явдлууд бүхэнд

	Энх өлзий болтугай.

	 

	Эртийн үйлээр барилдсан

	Янаг нөхөд танатайгаа

	Эгэл үзэл онолыг

	Эвсэж дарах болтугай.

	 

	Бүхний эжий шороон тэнгэрийн ачаар

	Бидний гурван үүдний явдлууд бүхэнд

	Энх өлзий болтугай.

	 

	Амгалант хүний бие чинь

	Ачит амьтны тусад

	Агуй мэт батадмаань

	Ашид мөнх жаргая.

	 

	Усан тэнгэрийн ачаар

	Бидний гурван үүдний явдлууд бүхэнд

	Энх өлзий болтугай. 

	 

	Гайхамшигт бодь сэтгэл чинь

	Ганга мөрөн далай мэт

	Урт үргэлж урсмаань

	Улам улам жаргая.

	 

	Модон тэнгэрийн ачаар

	Бидний гурван үүдний явдлууд бүхэнд

	Энх өлзий болтугай.

	 

	Жимст галбарбаасан мод мэт

	Жийргэмшигт амьтнаа хангахад

	Алагчлалгүй сэтгэлээр

	Ашид тустай жаргая.

	 

	Галын тэнгэрийн ачаар

	Бидний гурван үүдний явдлууд бүхэнд

	Энх өлзий болтугай.

	 

	Нармай харанхуйг арилгахдаа

	Нар сар хоёрыг

	Нарийн үлгэр авмаань 

	Наадан цэнгэн жаргая.

	 

	Огторгуй тэнгэрийн ачаар

	Бидний гурван үүдний явдлууд бүхэнд

	Энх өлзий болтугай.

	 

	Огоот сэтгэлийн чанарыг

	Очирдарь болгоод

	Олон зүйлээр бүжигч

	Онолт арш болтугай.

	 

	Насны гурван бурхны ачаар

	Бидний гурван үүдний явдлууд бүхэнд

	Энх өлзий болтугай.

	 

	Буурал Цагаан-Өвгөн шиг

	Бум живаа галавт насжаад

	Богдын номоор хуримлаж

	Бурхныг баясган жаргая.

	 

	Эртний ерөөлийн үнэний хүчээр

	Бидний гурван үүдний явдлууд бүхэнд

	Энх өлзий болтугай.

	 

	Хэзээд үл салахдаа

	Хээрийн тогоруу шувуу шиг

	Хэлбэрэлтгүй ханилж

	Хэмжээгүй жаргая.

	 

	Эвтэй үнэн сэтгэлийн хүчээр

	Бидний гурван үүдний явдлууд бүхэнд

	Энх өлзий болтугай.

	 

	Буянт сэтгэлийг дурдахдаа

	Бугын донгодох эгшиг шиг

	Буцалтгүй сэтгэлээр

	Бусдын тусад жаргая.

	 

	Хүсэл эрдмийн таван охин тэнгэрийн ачаар

	Бидний гурван үүдний явдлууд бүхэнд

	Энх өлзий болтугай.

	 

	Тарчилгагч нисваанисыг

	Тамсаг тахилд адислаад

	Таван цөвийн амьтны

	Тангаргийг сэлбэн жаргая.

	 

	Бурхны зарлигт бодь модон таягийн бэлгээр

	Бидний гурван үүдний явдлууд бүхэнд

	Энх өлзий болтугай.

	 

	Төөрсөн эндүү амьтнаа

	Түшин тулах өлзий чинь

	Алжаалгүй таяг шиг

	Анхааран авч жаргая.

	 

	Хосолсон бэлэг билгийн хүчээр

	Бидний гурван үүдний явдлууд бүхэнд

	Энх өлзий болтугай.

	 

	Алиа наадам боловч

	Амьтан бүгдийн тусыг

	Арга билгээр бүтээхийг

	Авгай, та минь айлд аа.

	 

	Хотол төгөлдөр хүлцэнгүйн хүчээр

	Бидний гурван үүдний явдлууд бүхэнд

	Энх өлзий болтугай.

	Худал үнэнээр шуугивч

	Хувхай мунхгийн хуурамч

	Хурдан мөрийг шүтмээнь

	Хотол төгс болтугай.

	 

	Ер манай үнэн санааны хүчээр

	Бидний гурван үүлний явдлууд бүхэнд

	Энх өлзий болтугай.

	 

	Төр шашны тулд

	Түмэн галавт зүтгэж

	Түйтгэрт амьтнаа аварч

	Түгээмлийн эзэн болтугай.

	 

	Түмэн баяр түвшин учрал.

	[Төр гэрэлтийн] хорьдугаар оны зуны сүүл сарын шинийн хоёрт Нүхэсийн голд заларч явахдаа айлдав.

	 

	ж-гийн 33 

	а-гийн 46-аас бичив.

	 

	Наадмын шүлэг анхны бүлэг

	 

	Ом Сайн амгалан болтугай.

	Ариун номын чанарын

	Агаараас хөдөлшгүй боловч

	Амьтны тусад дүрс, бие, солонго мэт тийм дурдан

	Ашдын амгалан жаргалангийн газарт

	Сансар нирваанаас хөтлөгч авралын дээд лам минь

	Зүрхний лянхуан туурдагт оршигтун.

	Хув худал байтал амьтны дурыг булааж

	Хурдан өнгөрөх байтал, өдий мэт санагдах123

	Хоосон дуурайн124 бөгөөтөл алдар нэрд хөөрөх

	Хуурч үл барах125 энэ нас чамайгаа мэдлээ ха ха.

	Зүүд мэт үзэгдэл байтлаа

	Зүгээр суулгахгүй.

	Зүрхнээс ханилавч

	Зүдэг хуурмаг баширтай

	Зүйл бүрээр онгироотогч126

	Зөнөг самуун ертөнц чамайгаа эс мэд лүү ха ха.

	Хаврын сар мэт ирж байх, нас гэтэл

	Харин гэнэт бодох нь ээ өнгөрсөн хоосон тоо асанж.

	Хайран идэр насандаа юуны төлөө алиаднам127.

	Хамгаас ганцаар хохилцсоор үл мордох билүү128.

	Бардам түрэмгий сүйлбэлцсэн

	Бузгай догшин зан чинь

	Бахтай сонин болж

	Буянт мөрийг булзан басах боловч129

	Баас шээс алдаад оньс огтлохын цагт

	Бархиран сөгдөвч тус юу болох.

	Нэвт бусдын гэмийг тоолсоор явж

	Нэгэн насыг хэрэггүй барсныхаа сүүлд

	Нэхэж гомдовч чамайг хэн өрөвдөх вэ.

	Нээрэн өөрийгөө хайрладаг, тэр сэтгэл чинь хаачсан бэ?

	 

	Гүйхэд хурдан, хэлэхэд хурц залуу цагийг үнэмшивч

	Гүйцэгдэж намрын шарласан өвс мэт болж ирэхийн цагт, чи

	Гүн ном эс хийсэндээ130 толгойгоо үл шаах буюу.

	Гүжирдэж гарч болохгүй нэг цаг ирэхийг мэднэ биш үү.

	Өр шир өвс унгас, будаа гурил бодож явсаар

	Өнөө маргаашийн болзоогүй үхэл ирэхийн цагт

	Өнөөх их хямгадаж явсан тэр чинь тээр болохгүй юу?

	Өнгөрөөд гарах хүний олныг, юунд төдий тэвхэрлэнэм.

	Гунхалзсан өнөөх сайхан нөхөд чинь

	Гурван эрдэнийн замаас хуурсаар явж төөрүүлээд

	Голт зүрхний чинь үгсийг авч төгссөний сүүлд

	Голчгүй131 мууртал элгийг чинь өшиглөгчид олон буй.

	Орчин тойрон үхсэн амьдын эд таваарыг цуглуулахдаа

	Оготно огдой мэт сүвгэлзэн сүвгэлзэн гүйвч

	Орчлонгийн зовлонгийн тээрэм, эргүүлэх илжиг мэт

	Огт өөрт тусгүй огцом хоосон явдал бус буюу.

	Хэрүүл уруул, уйлах, инээх сайхан муухай, элдэв зангаар

	Хэн хавьтсан хүмүүсийн тачаангуй уриныг бадруулавч

	Хэмлүүлэх, хэмхрэхийг магад үзэх энэ толгой чинь

	Хэдий болтол сарвайж явахыгаа ажиглаж бодолтой.

	 

	Наадмын анхны бүлэг

	 

	20 эхтээс бичиж «Тавдугаар ноён хутагт зүүдээр зохиосон» гэсэн 22 эхтэй тулган засав.

	 

	Наадмын шүлэг, хоёрдугаар бүлэг

	 

	Ом сайн амгалан болтугай.

	Авах гээхийн орныг мэдэхгүй хэвтэж

	Алжааж явснаа бузгай хэмээн бодогч

	Аль, айх мэт загнагч хувилгаан нэрт чи

	Алсдаа хойтох үхлээс давахгүй бол

	Аашилж омгорхон загнахаа дэглэвэл хэрэгтэй.

	Нойрмог согтуу явдлаа гэмд үзэхгүй байж

	Номыг хийсэн төрөлхтнийг элэглэх бид нь олон биш үү.

	Нохойгоо зодоход хүнээс өмөөрөх атал

	Номын богд ламтангаа үл хайрлах буюу.

	Мунид догшин дориун зангаар харайлган харайлгаад явавч

	Мунхаг өөрийн сэтгэлд дарлага тавивал

	Мугалцаг толгойныхоо үсийг хяргасан дүрэм баривч

	Муна сүх мэт цохилогч эрлэгийн элч тэр юугаа хөөрхий гэх вэ.

	Өлөлзөн сэртэлзэгч ховдог зан аашаар

	Өл овоо мэт олзны замыг сахивч

	Өнөөх өөрийн чинь бэлдэж тавьсан үйл чинь

	Өөд нарыг чинь харуулах нь арай бэрх буй за.

	Бусдын явдлыг аргыг нь бартал сонжилдог сэтгэл чинь

	Буянт мөрөөс агзайдаг энэ зан чинь юу билээ.

	Бух мэт тэнэгүүдийг хуурдагтаа эрэмшин

	Бултан бултан дутааж үл болно.

	Үл загнах элдэв зангаар энэ амьд байхдаа

	Үеийн нөхрөөс эхлээд аав ээжийгээ хүртэл

	Үнэн худлаар арга эрж хуурдаг чи минь

	Үхэхийн цагт үхрийн ходоод гэдэг

	Үлгэр арайхан болшгүй биш үү.

	Адаг зэрэг нь дэлхий дээр мөр мөртөө байсан

	Аргал, ус, шарилж, цульхир, бог өвснүүдийг

	Арван хурууны махнаас тастаад өгөх адил

	Араагаа хагартал шүдээ зууж

	Арзайж юунд хайрладаг вэ.

	Шавираачин, орон хэссэн хуврагуудыг ирэхэд

	Шанааныхаа ясыг шонтойтол зөрүү харж буруулаад

	Шалж шаргаасны хэзээ сүүлд цанх өвчин тайтгарах мэт

	Шалмийж янцаглахаа зогсдогоо ямар ид бодном вэ.

	Алба мэт чүү чамай гэж хурал шүтээнд мөргөхдөө

	Адган адган яарч

	Арав таван мөргөлийг ч айдар уйдар гэж орхиод

	Ам хэлээ дарвалзуулж

	Ав шувуунд мордох мэт хөл эндэж яах вэ.

	Ариун сэтгэлийн ач ба аав ээжийн өлзий хишиг

	Алс эртний үйлээр заяандаа болдог гэж хэлсэн бие нь

	Арилжаа худалдаанд хунгасан, арьс махаа туртал

	Амархан унтаж чадахгүй, бодол болдог нь юу вэ.

	Хайрхан манзушир хэмээн эзэнд сүсэглэдэг зан тань

	Харин алба тавих цагт цухалддаг зантай биш үү.

	Хамар нүдийг нь уртал жолоо бурантгийг нь чангалаад

	Халуун үнс, шороо хаядаг зарим зарим байдаг билээ.

	Халхай, тэр чинь сүсэг биш, хижиг болох болуузай.

	Хавтай сайхан зан гэж үү? харин зүдэг бус буюу.

	Хадгалсан малын төлөөнөө

	Хайран буянт сэтгэлийг хам хум хумилаад хаялбал

	Харин эцэстээ хожигдуузай.

	Баян хүнээс айж, бага ихийг зусардаж

	Балансэнгэ мэт дүйвүүлэн гүйвч

	Бага сага буяны төдийг эс санан явбал

	Бал цул зовлон ирэхэд арч үл олдоно.

	Саваагүй наадмын үгсээс

	 

	Гайхуулж бардсан хоёрдугаар бүлэг.

	 

	«Тавдугаар ноён хутагт зүүдээр зохиосон нь» гэснээс бичив.

	 

	Хоосон дууны бархирлага

	 

	Төгс цогт ламыг эс шүтээд

	Авралын орныг эрж ямар тус болох вэ.

	Асар арилсан буяныг эс бүтээгээд

	Амгаланг хүсэж ямар тус болох вэ.

	Гэмт явдал, хилэнцэт онолоо эс тэвчээд

	Бурхан болохыг хүсэж ямар тус болох вэ.

	Цухал хөнөөл буруу үзлээ эс тэвчээд

	Сүжиг бишрэлийг үйлдэж ямар тус болох вэ.

	Зүрхнээсээ сүжиг эс төрвөл

	Залбирч ямар тус болох вэ.

	Мөнхүү өөрийнхөө биеийг энхэрлэн засахаа эс тэвчвэл

	Бодь сэтгэлийг бясалгаж ямар тус болох вэ.

	Гайлах тэргүүтэн гэм уналаа эс тэвчвэл

	Гэлэн санваар ямар тус болох вэ.

	Зүрхнээсээ тустай сэтгэл эс төрвөл

	Зусардаж ямар тус болох вэ.

	Ертөнцийн найман номыг эс тэвчвэл

	Бүтээлийг бүтээж ямар тус болох вэ.

	Бурхны лагшин үлгэр эс байвал

	Гунхалзсан залуу дүрс байвч ямар тус болох вэ.

	Гурван хорын сан хирийг эс угаавал

	Хошуугаа угааж ямар тус болох вэ.

	Орчлонгийн шуналыг эс тэвчвэл

	Өргөл хүндлэлийг хүсэж ямар тус болох вэ.

	Амьтныг хөнөөхөө эс тэвчээд

	Яруу алдрыг хүсэж ямар тус болох вэ.

	Би-д баримтлагч мунхгаа эс тэвчээд

	Билгийг хүсэж ямар тус болох вэ.

	Догшин бузгайрхаг алгасангуйгаа эс тэвчээд

	Бясалгалыг хүсэж ямар тус болох вэ.

	Шагшаабадын үнэрийг эс анхилуулаад

	Бойгарыг түлж ямар тус болох вэ.

	Өөрийн үндэс нисваанисаа эс номготгоод

	Мэргэн нэрээр ямар тус болох вэ.

	Хот мандлыг бүтээн тахихыг эс чадвал

	Хэнгэрэг цан дэлдэж ямар тус болох вэ.

	Хоолойныхоо судлын зангиаг эс таниад

	Хүчнээр бархиравч ямар тус болох вэ.

	Орчлонгийн орон ёсыг эс мэдээд

	Үймээн самууныг үйлдэж ямар тус болох вэ.

	Сэтгэлийнхээ байдлыг эс танивал

	Болзоо тавьж ямар тус болох вэ.

	Хоосон чанарын бат газрыг эс баривал

	Өндөр суудал ямар тус болох вэ.

	Анхааран авах энэ мөн бөгөөд

	Хоосон дууны бархирлага өчүүхэн хэмээх

	Үүнийг тоймог Рандолравжаа нэрт бээр бичив.

	 

	«Тавдугаар ноён хутагт зүүдээр зохиосон нь» гэснээс бичив.

	 

	Нүүр үзэн магтвал

	 

	Лам гурван эрдэнэ аварч өршөө.

	Магад буруу үзэлтнийг сөнүүлэн соёрх.

	Нүүр үзэн магтвал зусаргүй бас сайн.

	Нүд далд муутгавал атгаг үгүй бас сайн.

	Тойн болон өргөгдвөл санваараа сахилтай.

	Тун ганцаар суухуйд хатуу зориг барилтай.

	Ноён болон өргөгдвөл омоггүй бас сайн.

	Боол болон доромжлогдвол гуниггүй бас сайн.

	Баян болон өргөгдвөл бардамгүй бас сайн.

	Баахан болон гуйвч хүсэлгүй бас сайн.

	Номч болон өргөгдөвч омоггүй бас сайн.

	Номгүй мунхагдавч сүжиг нь бас сайн.

	Уулын оройд нуур үл тогтоно.

	Омогтны цээжинд эрдэм үл тогтоно.

	Нуурын дундаас түймэр үл ноцно.

	Номчдын дотроос гэм үл гарна.

	Шид хэмээн гайхуулдаг. Гэдсээ хагалдаг.

	Егзөр хэмээн гайхуулдаг. Архийг уудаг.

	Нанчид нанчид гэвч, намчиг хаанаас болдог вэ?

	Нарийвчлан бодвол найман тамын хөллөг.

	Жигт энэ орчлон, жиг бач нь олон буй.

	Зэргийн нөхөр та минь, мэдэсхийж яваарай.

	Эх хамаг амьтан, эмгэг гэмээ барьж

	Эрхэм бодь хутгийг эрэлгүй олтугай.

	 

	20 эхтээс авч бичив.

	 

	Маш цагаан буяны үр

	 

	Маш цагаан буяны үр нь

	Магад амар нөхцөлийн бүрэн нь сайн, 

	Манлай дээд ерөөлийн хүчээр

	Мандсан нар мэт гэгээн нь сайн.

	 

	Ингэж нутаглахын орон нь

	Ялам гурван эрдэнэсийн зүгүүд сайн.

	Янаглаж асрахын сэтгэл нь

	Ялгалгүй зургаан зүйлд нийгэм нь сайн.

	 

	Хурж арвитгахын утгыг

	Хутагтны долоон зүйлийн эдлэл сайн.

	Хутаг гуйн залбирахын орныг

	Хоёр бодь сэтгэлтэй төгс нь сайн.

	 

	Бэрх үйлийн буян бэлэг олох нь

	Билиг Базардар багш лам сайн.

	Бэх нот энэ хойдын жаргал нь

	Бие, хэл, сэтгэл хүлцэнгүй нь сайн.

	 

	Найруулан бясалгахын зориг нь

	Нагаржунагийн үзэл мэт ариун нь сайн.

	Нарийн нягт самадийн онол нь

	Намар цагийн сар мэт тод нь сайн.

	 

	Онол номын чанарын дүр нь

	Огторгуйн агаар лугаа нэг нь сайн.

	Олон зүйлт янагуухын үзэл нь

	Онц худал илбэ үгүй нь сайн.

	 

	Базарсад ламынхаа адисаар

	Базардарын хутгийг олоод

	Бат бэлэг билгээр амьтнаа

	Бас бас туслах болтугай.

	 

	Эрхэм Бурхан багшийн шашин мандаад

	Эзэн хааны төр тайван болоод

	Эх хамаг амьтан жаргаж

	Элдэв сайнаар амаржих болтугай.

	 

	20 эхт сургаалын номоос бичив.

	 

	Дашцэмбэлд зориулсан шүлэг

	 

	Аврал бүхний хураангуй лам эрдэнэ

	Ачит адис нигүүлсэхүйг тэтгэгтүн.

	Алимад маны энэ насны явдлыг

	Ажиглавал харин сэтгэл уяралтай.

	Ачит эцэг эх минь, намайг яаж тэтгэлээ.

	Ажиггүй мунхаг би, нялх насанд алиатан

	Амар, идэр, омогтой насанд даанч хиргүй явснаа

	Ажиглаж бодвол, харин одоо гэмшинэ. 

	Эцэг богд лам минь ямраар сургалаа.

	Энгийн буянт нөхөд юу хэмээн сануулав.

	Эрх биш үхэгч бусдыг хэдий чинээ үзлээ.

	Элбэрэлтгүй миний элэг чулуунаас хатуу л.

	Буянаас өөр тус болох юм үгүйг мэднэ.

	Бодь сэтгэл үүсгэгч хямд төрөхийг сонсов.

	Булзаарч болохгүй үйлийн толь тодорхой нь магад л.

	Болзоогүй дэмий дүүлэн мунхарч хоцорсондоо гэмшилтэй.

	Сансраас магад үнэн тонилохыг хүсвэл.

	Шашин ном ба ламд сүжиг, дамжиггүй цэгц нь сайн.

	Салах учрах болзоогүйг санавал

	Сайн муу амьтан бүхэнд алаг сэтгэлгүй нь сайн.

	Хүний бие мөнх бус, эвдрэхийг мэдвэл

	Хүсэлт найман номын адаас магад хурдан хагацвал сайн.

	Хүндхэн, хөнгөхөн үйлээс болохыг бодвол

	Аашит эрлэгүүдээс сэрвэл сайн.

	Заяа буянаар жаргана гэж мэдвэл

	Залан болсондоо омогшил үгүй явбал сайн.

	Залуу насыг өнгөрнө гэж мэдвэл

	Залхуугүй олон гэмийг цөөлбөл сайн.

	Эвдрэн яйралдагч орчлонгоос уйдвал 

	Эвэр хошуут нөхдөөс сэрвэл сайн.

	Энэрэгч бодь сэтгэлд магад дурлавал

	Эрхбиш амьтны тусыг бодвол сайн.

	Энэ хэдэн алиа үгсийг

	Эргүү мунхаг согтуу нэгэн бээр дуулав.

	Эвтэй ханилсан Дашцэмбэл чамдаа 

	Энэрэх үнэнхүү сэтгэлийн шүлэг буй.

	 

	б-гийн 11-ээс бичив.

	 

	Ертөнц авгайн жам хэмээх оршив

	 

	Нэг

	Ертөнц авгай чамдаа

	Ерийн наадам наадъя.

	Солио зант чамд минь

	Сонин юм ч үгүй байнам. 

	Нэрэлхдэг чамдаа

	Нэгэн цол өргөе.

	Бурхан багштай зөрчигч

	Бузгай сахил ертөнц. 

	Номын чанараас эндүүрсэн

	Нойрмог назгай ертөнц.

	Хуврагуудыг хутхалсан132

	Хутаггүй ховч ертөнц.

	Ихчүүдийг нэрэлхүүлсэн

	Алиа зант ертөнц.

	Багачуудыг бачимдуулсан

	Багагүй алиа ертөнц.

	Үзсээр байтал үгүй болох

	Үнэхээр худалч ертөнц.

	Сонссоор байтал, дэмий болох

	Солиотой бахираа ертөнц.

	Санасаар байтал буруу болох

	Самуун мунхаг ертөнц, 

	Эдэлсээр байтал ханахгүй

	Эер үгүй ховдог ертөнц.

	Унтаж гэж, барагдахгүй

	Ухаангүй нойрмог ертөнц.

	Алж идэж гэж энэрэхгүй

	Адаг мангас ертөнц.

	Худалдсаар байж хувирах

	Хуурмаг ташимхай ертөнц.

	Гэнэдэж гэж цуцахгүй

	Гээгч хорон ертөнц.

	Эртнээс насад ханилавч

	Элэг буруут ертөнц.

	Цөхрөлтгүй шамдуулах

	Чөтгөр хөлт ертөнц.

	Гэмээ нуугаад нэрэлхэх

	Гэдсэндээ бадгант ертөнц.

	Ертөнц авгай чамдаа

	Ерийн зугаа барья.

	 

	Хоёр.

	Аяа хөөрхий минь ээ!

	Өгснийхөө сүүлээр, заавал авах

	Өртөг талгүй ертөнц.

	Өндрийн эцэс, магад нурах

	Өнчрүүлэгч зант ертөнц.

	Амрагласны эцэст дайсан бологч

	Албин хэнээт ертөнц.

	Ханилсны эцэст салалцах

	Хавгүй гоомой ертөнц.

	Магтсаны хажуугаар шоолох

	Магадгүй зант ертөнц.

	Төрсний эцэст үхэх

	Түвшингүй дайвагч ертөнц.

	Барайж торойж үзэгдэвч

	Батгүй урвагч ертөнц.

	Зүйл бүрээр хувилах

	Зүүднээс цааш [үгүй] ертөнц.

	Ертөнц авгай чи минь

	Нээрээ сайхан гэж санана уу?

	Согтуу би чинь, чөлөөндөө

	Сонин домог барья. 

	Наадмын шүлгээс говийн тэмээ мэт

	Сэвс цацсан бүлэг.

	 

	Гурав.

	Томоотой явж болохгүй

	Тохиролцохгүй ертөнц.

	Олигтой явж болохгүй

	Омогтоо түлэгдсэн ертөнц.

	Хуурч цуцахгүй баширтай

	Хуял хартай ертөнц.

	Үнэнээ хэлбэл гонсойх

	Эм зант ертөнц.

	Хоёр сэтгэлээр тохирохгүй133

	Хохимой шиг чанаргүй ертөнц

	Хулгай худалд дуртай

	Хуугуулагч зүггүй ертөнц.

	Архи тамхинд таалалтай

	Ажиггүй хөлчүү ертөнц.

	Алин зоргоор надтай байн байн оролддог вэ.

	Авгай минь одоо бөөлөхөө зогсоорой.

	Салахын тамхи барья.

	Муудахдаа салъя гэж санавч

	Санаандаа баахан татгалзана.

	Татгалзахгүй сан бол би

	Өдий юундаа ханилах вэ!

	Татгалзавч, чинийхээ

	Албин зангаас хаширна.

	Эсвэл, чи минь

	Албин зангаа хурдан бай.

	Үгүй бол би, чиний

	Хөвүүн болохоо зогсъё.

	Намайг хэн мэдээд

	Чамд хатан134 болгосон бэ?

	Би өөрийнхөө зөөлөнд

	Чамд дарлуулж явсан буй за.

	Бодон бодон байвал

	Харин уур минь хүрнэм.

	Ганц биедээ уурлавч

	Хэнийг ч хохироож чадсангүй

	Наадмын шүлгээс бага сага135

	Урвасан бүлэг.

	 

	Дөрөв.

	 

	Шүлэглэн шүлэглэн хэлээд гайхуулах

	Шүдгүй ганган хүүхэн шиг ертөнц.

	Туршин туршин бусдын гэмийг отогч

	Туйлбаргүй атаагаар өртөгч ертөнц.

	Өөрөөс ондоо сайн юмгүй.

	Өл овоо шиг тунирхаг ертөнц.

	Өөр сайн юмыг баллаж

	Үзэх балай ч үгүй тэнэг ертөнц.

	Бодисадад учрахдаа зусардаад

	Босгыг алхмагц муулагч ертөнц...

	Ийм ч хүн юунд байх вэ.

	Хэрэв байвал, тэр хүн ичиг ичиг.

	Харин багачууд хүүхэд юу бол!

	Хөгшин бид ч тун гэм үгүй.

	Санаа урвахдаа биеэ зайлж бухсан бүлэг.

	 

	Тав. 

	Алж алж, махыг нь борцлоод

	Амьтан хөөрхий гэдэг хувраг шуу ертөнц.

	Хүний юмыг аргаар авч авч

	Хүсэл олзонд дургүй шуу ертөнц.

	Өмхий тамхийг татаж татаж

	Мөргөх эргэхдээ түрийлдэг ертөнц.

	Ламын зарлигаас давж давж

	Амрагийнхаа үгэнд ордог ертөнц.

	Наашаа бай гэвч, цаашаа дутаах

	Нарийндаа баахан хулмастай ертөнц.

	Тангараг доройн бузрыг түгээж түгээж

	Тарьсангүй шиг суух тэмбүүтэй ертөнц.

	Айлын хооронд цуугиулж цуугиулж

	Ашгүй сайн хүн шиг, зогжийж суух ертөнц.

	Шөнө нүцгэн мөлхөж мөлхөж Өдөр эс мэдсэн шиг суух ертөнц.

	Дотор дотроо мэдэлцэж мэдэлцэж

	Уулзахдаа амраа айлтгалцдаг ертөнц.

	Битүү битүүдээ түлхэлцэж түлхэлцэж

	Уулзаад мэгдэрдэг136 ах дүү шүү ертөнц, 

	Ертөнц авгай минь хожим

	Манайдаа битгий ирээрэй.

	Хөөвч болохгүй шургалах

	Золбин нохой шиг ертөнц, 

	Чамдаа цай тахил өргөсөөр байж

	Турж үхэхдээ шахав, би чинь.

	Болохгүй мандаа дуртай болбол

	Босоод явбал, намайгаа битгий нэхээрэй.

	Санаа шийдээд уйтгарчилж гонсойсон бүлэг.

	 

	Зургаа.

	Ертөнц авгай гэвч би чинь

	Өөрөө юм санжээ.

	Сүүдрээсээ дутаасан хүн шиг

	Хаа зулбавч дагана, дагуулахаа байя гэвэл

	Хэрэгсэхээ байвал болов буй за.

	Заавал хэрэгсээд дагах

	Заяагүй шалиг ертөнц.

	Ертөнц авгайгаас дутаая гэвч

	Аяа олохгүй доноголзоод гөлмөлзсөн бүлэг.

	 

	Долоо.

	Нэг хүн байтугай

	Бүгдээрээ үхдэг ертөнц.

	Үхсэнээ мэдэхгүй

	Амьдын авьяаст ертөнц.

	Зововч аврал эрэхгүй

	Дүлий тэнэг ертөнц.

	Жаргавч сууж чадахгүй

	Аашгүй ертөнц.

	Ламаас эмийнхээ үгэнд

	Үнэмшигч ертөнц.

	Биеэсээ биш бүхнийг

	Хардагч ертөнц.

	Хэлж загнаж дүүрээд

	Сүүлээр нь нэрэлхэгч ертөнц.

	Хэн ирсэн ах дүүгийн

	Хэрээр байгч ертөнц.

	Хүндлэвч, хардагч ертөнц.

	Өршөөвч, элэг буруут ертөнц.

	Магтавч, нэрэлхдэг137 ертөнц.

	Махравч барагдахгүй ертөнц.

	Ертөнц авгай минь

	Нэлээд хэдийнээс биш үү?

	Одоо хүртэл оворжихгүй

	Залуу ертөнц.

	Би чинь, чамтай ханилсаар явж

	Дахин дахин элгээ дэлбэ өшиглүүлэв.

	Эдүгээ лам Ядамын ачаар

	Бяцхан шиг залуу зант

	Хөгшин чамтайгаа

	Наадам домгийн зугаа болгож

	Бяцхан алиалсугай хэмээжээ.

	Наадмын бүлгээс өөрийн сэтгэл лүгээ.

	Шатар тавьсан бүлэг.

	 

	Найм. 

	 

	Бурхан бүгд дээш татавч

	Болсонгүй ертөнц.

	Бүх толгойт эрлэг зүхэвч

	Хаширдаггүй ертөнц.

	Буянт мөрийн эрдэмтэйг нь мэдэвч

	Дурладаггүй ертөнц.

	Буруу онолт ертөнцтэй

	Аяндаа ханилуулдаг ертөнц.

	Цаашаа бай гэвч болохгүй

	Зүтгэлдэг ертөнц.

	Чи минь гэж тэтгэвэл

	Эргэмшдэг ертөнц.

	Ертөнц авгайдаа баахан алиалсан бүлэг.

	 

	Ес. 

	Сэтгэлийн чанар хоосон буй.

	Хоосон гэгч ертөнц.

	Ертөнц ч хоосон

	Харин миний (нь амс-лэн)138 байна

	Лам их Хар минь 

	Үзсээр байтал сүрхий сүрхий

	Үүний дэргэд авгай минь юухан байх вэ.

	Хэрэв авгай минь байвал 

	Ногоон бүс бус буюу.

	Буруу элэгт Чогдогийг

	Гишгэн гишгэн мөргөлмүү.

	Энэ надтай учирсан амьтан бүгдээр

	Үүний тороос тонилмаань утгыг онох болтугай.

	Хэмээх наадмын бүлэг. Хөлчүү үес.

	 

	Арав.

	Олсноос хэрэгтэй, хүний бие

	Санаснаас хэрэгтэй буяны шүтлэг

	Ханилбал түшигтэй139 гурван эрдэнэ.

	Хэлэлцвэл мэдүүштэй дээдсийн тантарис140.

	 

	Суувал урамтай арилсан орон.

	Сэтгэвэл141 түгээмэл амьтны тус

	Үйлдвэл хүчтэй хоёр үнэн.

	Эртнээс барилдлагатай багш шавь.

	Үхэвч ноттой Их хар.

	Өнчрөвч, нөхөртэй үйлийн үр.

	Хэмээсэн нь бас наадмын шүлгээс нэг бүлэг болой.

	 

	Арван нэг. 

	Маань уншсан хүнийг

	Мантай адил санадаг уу?

	Манзшир хааны зарлигийг

	Магад алах шиг боддог уу?

	Маажиг ганц ээжийг минь

	Мантай адил санадаг уу?

	Махгал бурхныг

	Магадгүй142 зантайд боддог уу?

	Мажиглавдан143 ээжийг144 минь

	Манай энд үгүй гэнэ үү?

	Малая уулыг мартаад

	Манай энд суугаа гэнэ үү гэсэн

	Бас наадмын шүлгээс Амаа (Лхам)

	Юунлаа Ма үсгээр

	Тахил өргөсөн бүлгээ.

	 

	Арван хоёр. 

	Хэтэрхий хэлбэл шүүдэг ертөнц.

	Хэмжээтэй тавивал шоолдог ертөнц.

	Хэн бүгдтэй145 самуурдаг ертөнц.

	Хэсэг сэтгэлийг сарниадаг ертөнц. 

	Унтаад сэрэвч улгүй ертөнц.

	Учиргүй бусдыг хочлогч ертөнц.

	“Ом аа хун” тарнийг тоолохгүй ертөнц.

	Угаас буруудсан батгүй ертөнц.

	Сэргэлэн ухааныг балраагч ертөнц

	Сэрүүлсэн хүнийг унтуулагч ертөнц.

	Сэмээр сууж хардуулагч ертөнц.

	Сэнгэнэсэн салхиар түйвүүлэгч ертөнц.

	Учиргүй ухааныг согтоогч ертөнц.

	Улгүй энэ хойдод бардагч ертөнц.

	Ухаан төгөлдөрт эргэгч ертөнц.

	Улам улам сэтгэлийг самууруулагч ертөнц.

	Арилсан оронд амьтны аврал

	Аяа ганц сэтгэлийн

	Амгалан хоосон ялгалгүй нь

	Агуу их сэтгэлээр

	Арилсан чамайгаа

	Андгайлж тахина.

	Амьтны аврал болгоорой.

	Аяа бас хөөрхий чинь

	Аргаа барахад бүжиглэж

	Адаг эндээ суувал

	Амласан буян минь цаггүй билээ.

	Ах дүү элдэв амьтантай

	Аль янзаар ч таарахыг

	Аврал тансаг тэр минь

	Адислан соёрх.

	Ах дүүгийн жам мэт

	Адасга арьсны тоосон мэт

	Алаггүй сэтгэлээр бүжсэнийг минь

	Амьтан бүгд ажиглаасай.

	Наадмын дэвтрээс А үсгийн

	Амтыг амталсан томоогүй бүлэг.

	 

	Арван гурав. 

	Бас Базарваанийн ачаар

	Бат сэтгэлийн чанарт

	Базардар ламыгаа

	Бас бас шүтнэ.

	Баатар дагинасын ачаар

	Балмад мунхгаас тонилж 

	Бахдалтай ламыгаа

	Бага наснаас шүтэлтэй.

	Байж байвч ертөнц.

	Барайж байвч худал нэр.

	Балай сохор улсад

	Бахим барьсан адил

	Балбачиж ханашгүй

	Балар муухай ертөнцийг

	Байгуул сэтгэлд танивал

	Байсаар бурхан болно.

	Бага насны омогт

	Баатар дагинасаа магтмаань

	Ба үсгээр холбож

	Багагүй элдвийг дуулав.

	Наадмын бас нэг бүлэг болой.

	 

	Арван дөрөв. 

	Номчирхогч бус болой.

	Нойрмог согтуу суугаад

	Нохой, хав, мий ирэхэд

	Норсон элс шиг жигдүүлэв, би.

	Харанхуй саруул хоёрын ялгал

	Харанхуй шөнө мэдэгдэх боловч

	Хаашаа харавч авралын орон нь

	Хавчиг толгойт тангадын орон.

	Элдэв зүйлээр тэтгэвч

	Элэг буруут ертөнц.

	Энэ наснаа сэргийлмээнь

	Эвтэй тонилох болтугай.

	Амраг сэтгэлийн туйлд нь

	Ачит ламыгаа санах

	Аргагүй элдэв ертөнцөд

	Адаг болсондоо гомдном.

	Ахай ажаа минь, хөөрхий минь

	Аяа энэ сэтгэлийн

	Амгалан хоосны ялгалгүйг

	Аврал лам минь болгоогоорой.

	Аалз шиг шүлсээ гоожуулж146 байгаад

	Ат буур шиг өвдөглөж

	Аашгүй дигваранз шиг гилбэлмээнь

	Аюулаас аврагч болтугай.

	Авралын оронд амьтны хэргийг

	Уужим сэтгэлээр

	Ажиггүй бардаж бичсэн наадмын шүлэг.

	Авгай юугаа дурдсан

	Ариун сэтгэлийн бүлэг хэмээжээ.

	Ертөнц авгай, гүйтгэл сэлттэй оршив

	 

	«Ертөнц авгайн жам хэмээх оршив» эдгээрээс авч бичээд, в-ийн 5-аас эхний 7 бүлгийг нийлж, сүүлчийн бүлгүүдийг «Тавдугаар Ноён хутагтын зүүдээр зохиосон нь» гэдэг эхтэй нийлүүлэн засамжлав.

	 

	Дөрвөн улирал

	 

	Урьд дүрийн догшин ноён хутагт, хүний биеийн доройтлыг дөрвөн улирлаар зүйрлэж дуулсан шүлэг нь

	 

	Хавар. Өсөх цаг

	 

	Эсэргэн хавар цагийн дохио ирэхэд

	Эгшиглэн донгодогч олон шувууд жиргэлдэн

	Ээлжлэх цагийн эргэлтийг мартаад

	Үүрд байгаа хэлбэртэй байдаг л.

	Энхрийлэн өсгөсөн аав ээжийн хайранд

	Эрхэлж өссөн жаргалдаа ташуурч

	Элдэв наадам тохууг даган явсаар 

	Эргээд ирэх дөрвөн далайн жамыг эс мэдэв л.

	 

	Зун. Идэр цаг

	 

	Жаргалтай дэлгэр зуныхаа сард

	Жигдлэн ургасан таван өнгийн бадам найгалзаад

	Жигүүртэн олон шувуу нуурын дунд цэнгэхэд

	Жавартай өвлийн хүйтнийг мартана л.

	Захирч сургагчдын сургаалыг орхиод

	Зальхай найман номыг даган явсаар

	Завдлагагүй дөрвөн далайн

	Жамыг эс мэдэв л.

	 

	Намар. Өтлөх цаг

	 

	Намрын хонгор салхи ирэхэд

	Навч цэцгийн дуртмал өнгө нь сулраад 

	Найгалзах олон цэцгийн үр жимс нь автаад

	Нарны дулаан илч нь буурна л.

	Найртай багын омгоор

	Найдангуй таван хорын эрхэнд хучигдаж 

	Найман чөлөөт хүний биеийг олсноо

	Насны идрийн цогоор нөгчөөв л.

	 

	Өвөл. Өнгөрөх цаг

	 

	Хөх өвлийн дохио ирэхэд

	Хөвчийн өндөр дээгүүр нь цас будраад

	Хүйтэн жаварлагч салхийн эрчим чангараад

	Хөвчин дэлхийн өнгө нь буурна л.

	Хүний биеийн шүтээн улмаар

	Хөгшрөөд өтлөхийн хирд

	Хүч ба оюун билэг сулран хомсдож

	Хүчтэй үйлийн эрхийг дагана л, 

	Амраглан ханилсан амь бие хоёрыг

	Аюултай эрлэгийн элчийг салгахын урьд

	Ачит лам багшийг дагаж

	Ариун нирвааныг олох болтугай.

	 

	“Зуун билиг”-ээс бичив.

	 

	Аврал гурван чухагт

	 

	Аврал гурван чухагт

	Алгасалгүй залбираад

	Арга хуурмаггүй даан

	Амьтан бүгдэд итгэлтэй. 

	Маань 4 унших

	 

	Үзүүлэгч бурхан бий.

	Үлэмж мөрийн номд бий.

	Үнэн ёсны хувраг бий.

	Үргэлждээ хамт бээр. 

	Маань 4 унших

	 

	Өндөр ууланд шат бий, 

	Өргөн далайд сал бий.

	Харанхуй мунхагт билгүүн бий.

	Хавчиг замд газарч бий. 

	Маань 4 унших

	 

	Маанийн зургаан үзгийг (үсгийг)

	Магтан урин уншваас

	Магад халуун тамд

	Хүргэлгүй авар. 

	Маань 4 унших

	 

	Хүчит зургаан үзгийг

	Хөгжим болгон уншваас

	Хүйтэн тамын зовлонд

	Хүргэлгүй авар. 

	Маань 4 унших

	 

	Ачит зургаан үзгийг

	Аялан шүлэглэн уншваас

	Арван найман тамаас

	Аюулгүй авар. 

	Маань 4 унших

	 

	Хармын зангилаа тачаангуй

	Хайрласан бүгд хоосон бий.

	Харин ч хойноо тамтай.

	Хайран буянаа хичээлтэй. 

	Маань 4 унших

	 

	Тачаангуй хурьцал олон бий.

	Тамтаггүй явбаас

	Тангараг буруу болзуузай.

	Тамын зовлон хэцүү бий шүү. Маань4

	 

	Орчлон мөнх бус бий.

	Олохуйяа бэрх хүмүүн бий.

	Олзны дээд нь буян бий.

	Олсон бие хоосон бий. 

	Маань 4 унших

	 

	Сансар мөнх бус бий.

	Самуун явдал олон бий.

	Сайн буянаа үйлдээд

	Сайтар шамдан хичээлтэй. 

	Маань 4 унших

	 

	Ертөнц ч мөнх бус бий.

	Ерийн учир олон бий.

	Егүүтгэн одохын урьд

	Ердийн буянаа хичээлтэй. 

	Маань 4 унших

	 

	Нүгэлт үйлийг үйлдвэл

	Нисваанисын бүл бий.

	Нялхаас мунхаг явдалтан

	Нэвт нэгэн хичээлтэй. 

	Маань 4 унших

	 

	Энхрий хайртай биеийг

	Эзгүй хээр тавиад

	Эрлэгийн газар одохуйд

	Эрдэмт лам газарч. 

	Маань 4 унших

	 

	Хутагт арьяабалдаа

	Хурамхан төдий залбираад

	Хилэнц нүглээ арилгаад

	Бурхан болох болтугай.

	 

	Энэ маанийн нэр нь «Аврал гурван чухаг» бий.

	Эрдэнэ ноён хутагт

	Эгшиглэн шүлэглэн аялав.

	 

	«Аврал гурван чухаг» гэдэг монгол хэл дээр төвөд үсгээр бичсэн ном, мөн «Аврал гурван чухаг» гэдэг номуудаас

	 

	Нарийн шарга

	 

	Нарийн шарга нь омголон буй.

	Татасхийж мордоорой.

	Газар чинь хол шүү.

	 

	Ар шилээ бариарай.

	Нас чинь бага шүү.

	Олны аяыг дагаарай.

	 

	Ар голын эхэнд

	Агар зандан найгана.

	Аятай зүйтэй явбал

	Ах дүүдээ дурсгалтай.

	 

	Энгэр уулын эхэнд

	Өнгийн цэцэг найгана.

	Эвтэй зүйтэй явбал

	Эгч дүүгийн дурсгал шүү.

	 

	Зандан гэдэг мод нь

	Залалтгүй шулуухан.

	Заяатай хүү минь

	Заалтгүй соёрхоно уу.

	 

	Бэтгий гэгч мод нь

	Бэх нь үгүй хар хүрэн.

	Билигтэйхэн хүү минь

	Бийргүй соёрхоно уу.

	 

	Баруун уулын давааг

	Бардам шаргаараа давъя

	Бага их та бүхэнтэйгээ 

	Бахдам сууж жаргая.

	 

	«Нарийн шарга» гэдэг дууг Дорноговь аймгийн ард Лувсандорж, Шарав, Мядаг нараас “Үлгэрийн танхим”-ын эрхлэгч Дамдин тэмдэглэж ирүүлсэн. Энэ дууг Равжаа зохиосон гэдэг байна.

	 

	Таван жаргал

	Эрдэнэ мэт эзэн богдын гэгээн 

	Эрхэм төгс үйлдсэнийг

	Их үйлсээр бүтээгээд

	Энэ их гайхамшигт оронд

	Энд мэнд сайхан жаргаарай.

	 

	Өсөх үе, ус мэт уяхан

	Ургах үе, зандан мэт шулуухан

	Уран голшиг аальт тантайгаа

	Уулзан сууж хамт сайхан жаргая, 

	 

	Найртай зуны навч мэт эелдэг

	Намар цагийн сэнгэнэх салхи мэт сэрүүн

	Нарийн голшиг аальт тантайгаа

	Найрлан амар мэнд сайхан жаргая.

	 

	Бодисадын очир мэт өлмий батдаад

	Бум живаа галаваа хурдан бататгаад

	Буян хишиг далай мэт арвижаад

	Булт бид хамт сайхан жаргая.

	 

	Амь насаа сүмбэр уул мэт бататгаад

	Ариун хишгээ далай мэт арвижуулаад

	Аливаа санасан хэрэг үйлсээ бүтээгээд

	Амар сайхан жаргая.

	 

	Энэ дууны үгийг Дорноговь аймгийн ард 70 настай эмгэн Бумаа, Зүүн Баяны нефть үйлдвэрийн ажилчин Нансалмаагийн Дамбадаржаа нараас Дамдин тэмдэглэж ирүүлжээ. Энэ дуу Равжаагийн зохиосон «Эрдэнэт эзэн» гэдэг дууны хувилбар болой.

	 

	Түвшин сайхан

	 

	Түвшин сайхан сэтгэлтэн

	Түмэн зүгээсээ цуглараад

	Төвтэй сайхан найрлаад

	Юутай сайхан цуглаан бэ?

	 

	Бороо хур нь ороод

	Бургас зүлэг нь ногоорсон

	Булт шувуу цуглараад

	Бузгай сайхан нутаг вэ?

	 

	Луутай таягаа тулаад

	Лүнтэн эрихээ бариад

	Лут бат ивээлтэй

	Юутай сайхан өвгөд вэ?

	 

	Буянт номыг сонсогч

	Буйртай ерөөлийг тавигч

	Буурал цагаан үстэй

	Бузгай сайхан хөгшид вэ?

	 

	Оломгүй далай шиг гүнзгий

	Огторгуйн гүн шиг ухаалаг

	Олон шинийг бүтээсэн

	Оргилт сайхан хот бэ?

	 

	Дагтан ган зудгүй

	Дайн дээрмийн аюулгүй

	Далай жаргалаар бүрдсэн

	Даанч сайхан жаргалтай яа. 

	 

	Энэ дууг, тавдугаар богдод уулзах хэргээр хүрээ орох гэж очоод Жадарын хамба ламд хөөгдөж Туул голын хөвөөнөөс буцах болсонд нутгийн олон ардууд ирж Лувсан-Данзанравжаад ерөөл тавьж найрласанд зориулж, өөрөө дуулсан гэдэг домогтой.

	Үүнийг Дорноговь аймгийн ард Нансалмаагийн Дамбадаржаа гуай Лувсандорж гэдэг хүнээс бичиж ирүүлжээ.

	 

	Хар голтой халиун

	Хажуу дагаад ирдэг

	Хар голтой халиун.

	Хангинан дурсаад суугч

	Хан буурал аав минь.

	 

	Суваг дагаад гүйгч

	Суман голтой халиун минь.

	Суран хүсээд суугч

	Эмгэн буурал ээж минь.

	 

	Эрэг дагаад гүйгч

	Эрмэг зоотой халиун.

	Эргэж буцаад уулзагч

	Энхрий хайртай минь.

	 

	Дорноговь аймгийн ардын дунд дуулдаг дуу. Үлгэрийн танхимын эрхлэгч Дамдин тэмдэглэжээ. Энэ дууг ноён хутагт Равжаа зохиосон гэж ярьдаг.

	 

	Эрх зээрд

	 

	Эрх зээрд морь минь

	Түмэн агтын түрүүнд

	Эрхэмсэг бага шиг авгай нь

	Түмэн найрын түрүүнд.

	 

	Тохой тойрмын усыг

	Тоглоом наадмаараа тууллаа.

	Тохуурхаж яваа би чинь

	Толгойд гарч түрүүллээ.

	 

	Энгэр тохойг элэгдэхэд

	Ээж юүгээн санана.

	Саадаг нумаа гажихад

	Аав юугаа санана.

	 

	Шоголтой номоо мартахад

	Сайн багшаа санана.

	Эмээл юүгээн эвдрэхэд

	Ээж юүгээн бодно.

	 

	Дорноговь аймгийн ардын дунд дуулдаг дуу. Үлгэрийн танхимын эрхлэгч Дамдин тэмдэглэжээ. Энэ дууг ноён хутагт Равжаа зохиосон гэж ярьдаг.

	 

	Салхиар хөдлөгч мод

	 

	Салхиар хөдлөгч модны

	Салаа мөчир найгана.

	Салж одох сэтгэл минь

	Сарны гэрлээс илэрхий.

	 

	Хойд  хангайд мордовч

	Хойших сэтгэл минь үлдэнэ.

	Ирэх жилийн эсэргэнд

	Элгээ дэвттэл нь учирна.

	 

	Ачитынхаа ачаар учирсан

	Лавтай эртнийхээ ерөөлөөр

	Төрөл бүхэндээ хоёулаа

	Төөрөлдөлгүй жаргая.

	 

	Амгалан сайхны агаарт

	Амьдран суух болтугай.

	Алаг цэцгийн ёроолд

	Амраг сэтгэлээ тайтгаруултугай.

	 

	Дорноговь аймгийн ардын дунд дуулдаг дуу. Үлгэрийн танхимын эрхлэгч Дамдин тэмдэглэжээ. Энэ дуу «Салж ядах сэтгэл» гэдэг дууны хувилбар болой.

	 

	Орчлонгийн жам

	 

	Энэ толийг эргүүлбэл

	Түнэр хар гууль.

	Энэ ертөнцийг эргүүлбэл

	Түнэр хар ертөнц.

	Ганган биеэр хайлагч

	Гуа сайхан ертөнц.

	Гаслан биеэр хагацагч

	Гунигт муухай ертөнц.

	Хүүрнэн суухыг үзвэл

	Хөгтэй сайхан ертөнц.

	Хөдөө хэвтэхийг нь үзвэл

	Хөсрий хөх ертөнц.

	Баян баахныг зүйрлэвч

	Бар үнэг хоёр адил.

	Баларч манарахыг үзэвч

	Багшаа дуудаад ч нэмэргүй.

	Би эрхшээн номчирхсонгүй.

	Бардамнаж эрэлхэж хэлсэнгүй.

	Энэ ертөнцийн санааг олсондоо

	Эрхэм зүрхний үнэнийг хэллээ.

	 

	Дорноговь аймгийн ардын дунд дуулдаг дуу. Үлгэрийн танхимын эрхлэгч Дамдин тэмдэглэжээ. Энэ дууг ноён хутагт Равжаа зохиосон гэж ярьдаг.

	 

	Уул мэт оргил

	 

	Уул мэт оргил бол

	Хангайн бараа юм.

	 

	Хангайн мод олон ч

	Жимстэй мод нэгэн хоёр.

	Хамаг амьтан олон боловч

	Халамжтай хань нэг хоёр.

	 

	Замын тоос гарвал

	Зандан хүрний тоос юм.

	Залуу бага насанд

	Зальхай явдал ичгүүр юм.

	 

	Хиймэл хадаг зөөлрөвч

	Бурхны яндар болдог юм.

	Хиртээгүй зөөлөн цаас ч

	Номын дэвсгэр болдог юм.

	 

	Нарнаас наагуур хөшиглөсөн

	Үүл чамайг яах вэ?

	Насны багад ханилсан

	Үүнийхээ сэтгэлийг яах вэ?

	 

	Хариас ирэх шувууны

	Дуу нь янзтай.

	Хайртнаас салах хүний

	Сэтгэл нь янзтай.

	 

	Дорноговь аймагт дуулдаг ардын дуу. Үүнийг ноён хутагт Равжаа зохиосон гэдэг. Үлгэрийн танхимын эрхлэгч Дамдин тэмдэглэжээ.

	 

	Огторгуйн цагаан үүл

	 

	Огторгуйн цагаан үүл гэвэл

	Усан холбоотой гэдэг.

	Ой цэцэрлэг мод гэвэл

	Үндэс холбоотой гэдэг.

	Орчлонгийн хүн бүхэн гэвэл

	Ураг холбоотой гэдэг.

	Оюун ухааны ном судар 

	Удам түүхийн хэлхээтэй гэдэг.

	Өдөн дээлтэй шувуунд

	Өвөл юуны хамаа вэ.

	Өөрийн шинжсэн амрагтай хойно

	Орчлонгоос юунд уйдах вэ.

	 

	Дорноговь аймагт дуулдаг ардын дуу. Үүнийг ноён хутагт Равжаагийн зохиол гэдэг. Үлгэрийн танхимын эрхлэгч Дамдин тэмдэглэжээ.

	 

	Говь ноён хутагт

	 

	Дэлгэр хадны энгэрт

	Бат цагаан дугантай

	Бат лүндэн зарлигтай

	Говь ноён хутагт, 

	 

	Дарнатын гэгээнтэй

	Далан таван Махгал

	Махгалын шүтээнтэй

	Манзширын рашаантай

	Манай нэгэн лам

	Говь ноён хутагт.

	 

	Найман Намсрайн шүтээнтэй

	Ламанчодбын тахилтай

	Мөнхөжсөн дугантай

	Мөн зөөлөн зарлигтай

	Мөнх биш насандаа

	Мөргөхийн ерөөл тавив.

	 

	Тал уруугаа урсагч

	Тариа мөрний ус нь.

	Таван хүслийг хангагч

	Говь ноён хутагт.

	 

	Ар уруугаа урсагч

	Аръяа мөрний ус нь.

	Арван хүслийг хангагч

	Говь ноён хутагт.

	 

	Алтан амт шаргаараа

	Ар хүрээндээ зорив.

	Ах дүү тантайгаа

	Амар мэнд жаргая.

	 

	г-ийн 24-өөс бичив

	 

	
СУРГААЛ

	“Аяа уул олон боловч” хэмээх сургаал

	 

	Ом сайн амгалан болтугай.

	Аяа, уул олон боловч Гандис мэт уул цөөн

	Мод олон боловч зандан мэт үнэртэй мод цөөн

	Араатан олон боловч барс мэт хүчтэй нь цөөн

	Шувуу олон боловч тогос мэт шувуу ховор147

	Эрдэнэ олон боловч индранил мэт эрдэнэ цөөн

	Морь олон боловч хүлэг мэт морь бэрх148

	Сэтгэл олон боловч буянт сэтгэл мэт сэтгэл цөөн

	Гандис уул гайхуулавч сүмбэр уулаас дор болой

	Зандан үнэртэй боловч, галбарбаасныг яаж гүйцэх вэ

	Барс эрэлхэвч, арсланд хаанаас хүрэх вэ

	Тогос өнгөтэй боловч гардиас дор

	Индранил мэлтэрсэн өнгөтэй ч чандманьд149 хаа хүрэх вэ

	Хүлэг хурдан боловч морины хаан балхатай адил бус

	Буянтай сэтгэл сайн боловч бодь сэтгэлд хаа хүрэх вэ 

	Бас хаан олон боловч загарвардийн хаан мэт хаан цөөн

	Их дуутан олон боловч луу мэт дуутан цөөн

	Чимэг олон боловч таван зүйлийн эрдэнийн чимэг мэт чимэг цөөн

	Амраг олон боловч Гинарийн охин мэт сэтгэлийг булаагч нь цөөн

	Эм олон боловч намжил арүр мэт эм бэрх

	Өнгө сайхан боловч солонго мэт дуртмал нь ховор

	Од олон боловч сар мэт тунгалаг нь цөөн

	Загарвардийн хаан гайхуулавч хурмастыг хаа гүйцэх

	Лууны дуу их боловч Эсэрваагийн эгшигт хаа хүрэх

	Таван зүйлийн эрдэнэ чимэг сайхан боловч ичгүүр

	мэдэх мэтийн чимэг бэрх

	Гинарийн охин сайхан боловч гурван эрдэнэ мэт итгэмжтэй нь бус

	Намжил арүр сайн боловч орхоодой мэт нь бус

	Солонго дурдавч галын гэрэл мэт дурдмал150 бус

	Сар тунгалаг боловч нарны гэрэл мэт түгээмэл нь бус

	Мах олон боловч зааны мах мэт шимтэй нь ховор

	Шил олон боловч дуран мэт холыг үзэх нь цөөн

	Арьс олон боловч арслангийн арьс мэт үнэтэй нь ховор

	Яс олон боловч зааны яс мэт цэвэрхэн нь ховор

	Зааны мах шимтэй боловч долоон төрөлхт бярманы махыг яаж гүйцэх вэ

	Арслангийн арьс үнэтэй боловч бодь гөрөөсний арьстай адилгүй

	Дуран хурц боловч зандан зуугийн оройд байгч усан шилийг хаа гүйцэх

	Зааны яс цэвэрхэн боловч яйчил мэт яс бэрх

	Сав олон боловч алтан сав мэт чанартай нь ховор

	Язгуур олон боловч хаан язгуур мэт язгуур бэрх

	Сан олон боловч газрын сан мэт элбэг сан бэрх

	Алтан сав чанартай боловч зандан тодваагийн чадалтай хаанаас адил байх вэ

	Хаан язгуур өндөр боловч шарын тэмдэгтээс дүүлэх

	Газрын сан элбэг боловч огторгуйн сан мэт үл барагдах ховор

	Аяа бас мөнгөн ус чимхэж үл баригдах

	Зэрэглээг нэхэж үл гүйцэх

	Сүүдрийг хүлж үл болно.

	Зүүдийг төлж үл болно.

	Хадны цуурайтай хэрэлдэж үл гартаана

	Сэтгэлийг тоолж үл болно

	Үйлийг хувааж үл болно

	Балчир хүүхдийг хааны ширээн дээр суулгаж үл зохино151

	Оготно, арслантай алалдаж үл тэснэ.

	Баавгай гардитай тэсэхэд бэрх

	Мэлхий лууны дуу гаргаж үл чадах

	Цахир чулууг чандманьтай адилшааж үл болно.

	Үмхий бут галбарбаасан модтой хаа зүйртэй.

	 

	Бэртэгчин төрөлхтөн, дээдсийн таалалд хаа хүрэх152

	Шар шувууны нүд, шөнө хурц боловч нарны гэрэлд сохорно.

	Цолмон од, үүрээр цогтой боловч өдрийн153 цагт сөнөнө.

	Буруу үзэлтэн, гоочлоход мэргэн боловч дээдсийн таалалд төөрнө.

	Аяа, бас нар сар хоёрт Раахын аюул дайсан боловч 

	Базарвааниар хариул

	Чандмань эрдэнэ авах хүнд, матрын аюул болбол лавайгаар хариул.

	Зандан мод огтлох хүнд, хорт могойн аюул болбол гардиар хариул.

	Өөрийн сэтгэлийг засах хүнд алгасангуйн ад орвол сэрэмжээр даруул.

	Аяа, бас буян хилэнц хоёул үйл мөн боловч барь барьсаар хийж үл болно.

	Бурхан чөтгөр хоёулаа үзэгдэхгүй боловч хавьтан хавьтсаар шүтэж үл болно.

	Дээдэс доордос хоёул үзэхэд хүн боловч хар харсаар дуурайж үл болно.

	Аяа, бас хорлох гэм бусдаас ирэвч хорлогдох үйл мөн өөрт буй

	Модыг хөрөөгөөр огтловч, хөрөөний бариул мөн мод

	Зөв явдлыг дээдсээс суравч өөрөө алддаг.

	 

	20 эхтээс бичиж, “Ноён хутагтын гурван зүйл сургаал нэгэн дэвтэр оршив”-тай нийлүүлэн засамжлав.

	 

	Цагийн жамыг тодруулагч цаасан шувуу

	 

	Гурван. эрдэнэд итгэнэ.

	Хязгаар газрын нэгэн хүн, (Төр гэрэлтийн) тавдугаар оны барс сарын 18-ны шөнө зүүдэлсэн нь: Нэгэн хүн, цаасан шувуу нисгэж байна. Тэр цагт нэгэн хүн ирээд нисгэгч хүнээс ийн асуув:

	Энэ шувууг хийхэд хямд буюу хэмээвэл

	— Хямд гэв

	Бас өөр хийхэд хямд юу вэ? хэмээвэл 

	— Муу үйл хямд гэв.

	Ямар юм цөөн бэ? хэмээвэл

	— Өөрийн биеийг үл өмөөрөгч хүн цөөн гэв. 

	Ямар юм олон бэ? гэхэд

	— Сэрэмжгүй муу заяатан олон гэв.

	Ямар юм муухай вэ? гэхэд

	— Үл мэдэгч муухай гэв.

	Юу сайхан бэ? гэхэд

	— Саруул ухаан сайхан гэв.

	Юу хортой вэ? гэхэд

	— Өст сэтгэл хортой гэв.

	Юу тустай вэ? гэхэд

	— Сайхан сэтгэл тустай гэв.

	Юу худал бэ? гэхэд

	— Энэ нас худал гэв.

	Юу үнэн бэ? гэхэд — Гурван эрдэнэ үнэн гэв.

	Юу муу вэ? гэхэд — Хүний, ном үгүй муу гэв.

	Юу сайн бэ? гэхэд — Чин зориг сайн гэв.

	Энэ цагт хүний жам ямар вэ? гэхэд

	— Аяа, аяа хохой, энэ цагийн хүний явдлыг санах

	Дутам ертөнц лүгээ нөхцөхийн чагтага тасран

	Зүрх догдлох мэт, энэ бүлгээ.

	Бурхныг тахисаар сууж тээршээнэ.

	Номыг сонссоор сууж уйдна.

	Хуврагтай ханилсаар сууж боолоо хийнэ.

	Өөрийн бол нохойгоо ч болов өмөөрнө.

	Бусдын бол бурхныг ч болов орхино.

	Баялаг бол дайсныг ч болов аргадна, 

	Гуйранч бол эцэг эхийг ч болов орхино.

	Олзтой бол биеэ ч болов хөлсөлнө.

	Зориг үгүй бол буянаас ч болов зайлна.

	Дурлавал, мэдсээр байж, хулгайг ч болов бахадна.

	Зохилдвол, адтай ч болов нөхөцнө.

	Буруудвал, дээдсийг ч болов доромжилно.

	Хэрэглэвэл, амраг саднаас салахуйд ч үл зовно.

	Эс хэрэгсвэл, тангаргаа эвдэвч санаа амар сууна.

	Дагавал, хов үгээр ч болов болно.

	Зөрчвөл, хааны цаазаас ч болов давна

	Аяа, бас зарим мэргэд, номыг мэддэг гээд алдрыг эрнэ.

	Зарим ноёд, эрхийг олоод дайсныг хураана.

	Зарим баяд эдийн төлөө өөрөө сүйднэ.

	Зарим эр, атаа заргаар юмаа барна.

	Зарим эм, өөрийн өнгө царайгаар зовно.

	Аяа, бас шавь хүн, ламыг үл ойшооно.

	Түүнчлэн хөвүүн нь эцгийн үгийг үл сонсоно.

	Хүүхэн хүн, эхийн сургаснаар үл явна.

	Шавь хүн, ламаас ноёдыг илүү хүндэлнэ.

	Хүүхэн хүн, эцгээс эрийг илүү өргөнө.

	Хүү хураахаас тараахыг үйлдэнэ.

	Залуу нь хөгшнөө басна.

	Хөгшин нь залуугаа үл тооно.

	Идрүүд нь хал барина.

	Мунагсад нь далд орохыг хүснэ.

	Аяа, бас үйлийн үрийг мэдэвч үл нягтална.

	Номыг самуун үг мэт үл дурсана.

	Үхэхийг, унтахын төдий үл санана.

	Рашааныг, ундааны төдий үл хэрэглэнэ.

	Судрыг, мөнгө мэт үл хадгална.

	Сайн үгийг, сонсовч мартана.

	Муу үгийг, алба мэт зарлана.

	Авах бол уул мэт боловч чамлана.

	Өгөх бол нэг фун боловч харамлана.

	Цухалдвал, өөрөө ч болов, боож үхнэ.

	Нөхөцвөл, хүний төлөө, байх юмаа ч бол орхино.

	Буяныг, худалдааны төдий үл хэрэглэнэ.

	Хилэнцэт үйлэнд аяндаа мэргэшнэ.

	Итгэсэн саднаас, уурлавч салж үл чадна.

	Энэрэгч ламыг дуудавч зайлна.

	Чөлөө үгүй боловч жил бүр будаа авахаар явна.

	Чөлөө байвч авралын оронд мөргөхөөр үл явна.

	Дээдсийг асуувч үл хэлнэ.

	Амрагаа эс асуувч шивнэнэ.

	Бусдын гэмийг намрын үүл мэт элбэг үзнэ.

	Өөрийн гэмийг нарийн тоосны төдий үл шинжилнэ.

	Дээдэстэй зөрчинө

	Нөхөдтэй тэмцэнэ.

	Доордсыг дарлана

	Аргатай нь авна.

	Аргагүй нь алдана.

	Сайн хүн ганцаардана.

	Шалиг хүн омогтой болно.

	Олонтой учрахдаа ярина.

	Ганцаар явахдаа дуулна.

	Үнэн үгтэн омогтны тоонд орно.

	Башир үгтэн цэцний суудалд сууна.

	Эд эвдрэхийг хайрлана.

	Эв эвдрэхийг үл хайрлана.

	Салалцаад гаслалцана.

	Учралдаад хууралцана.

	Хүний муу хэлэхээс айна.

	Сүнс зовохоос үл айна.

	Зововч, хичээлийг мал жин хоёрт гаргана.

	Жаргах боловч, шамдлыг, итгэлийг уншихын төдий үл үүсгэнэ.

	Аяа, бас тусын хариуд хор хийх хүн олон буй.

	Ачийн хариуг мэдэх хүн цөөн

	Хилэнцийг мэдэвч хийх хүн олон

	Номыг мэдэвч бүтээх хүн цөөн.

	Сүсэглэвч зарлигийг үл авах хүн олон

	Гэмтнийг үзэвч хагацаж чадах хүн цөөн

	Зовлонг танивч үл сэхээрэх хүн олон

	Жаргалыг хүсэвч сайн явах хүн цөөн

	Зусар үг хэлбэл баярлагчид олон

	Өөрийн гэмийг хэлбэл үл гомдогчид цөөн

	Эрхэлж, муу үгээр тогловол хадгалагчид олон

	Энэрч, харамгүй сургавал авагчид цөөн.

	Аяа, бас адис авахын урьд сайн мууг харна.

	Эрдмийг авахын урьд гэмийг шинжилнэ.

	Албанд явахын урьд өөлж туршина.

	Өөрөө гарсны сүүлд, юу гэхийг туршина, 

	Хүнд өгөхийн урьд, үгүй хэмээн туршина.

	Хүнийд очихын урьд, хэн буйг асууна.

	Сүжиглэхийн хамт сэжиг төрнө.

	Эрдмийг эрэхийн хамт гэмийг эрнэ.

	Саданд учрахын хамт дайсныг асууна

	Амгаланг бүтээхийн хамт зовлонг үүсгэнэ.

	Үнэн үг хэлэхтэй хамт худлаар чимнэ.

	Нэг зөв явахтай хамт хэдэн буруу явна.

	Аяа, бас хариугүй өглөг үл өгнө.

	Харгүй сайхан сэтгэлээр үл санана.

	Атгаг үгүй амархан сууж үл чадна.

	Аргачлалгүй явдал үл явна.

	Юмыг тоололгүй алба үл гаргана.

	Зүгээр суугаад, алдрын төлөө эд мал зарагчид олон

	Өвдөж сандравч хайргүй өргөгчид цөөн

	Муу үйл үйлдээд үл гэмшигчид олон

	Сайн явдлыг яваад баярлагч хүн цөөн.

	Аяа, бас хүндлэлийг ямба хэмээнэ Ёсыг алба хэмээнэ.

	Ихэстэй учирвал зусардахыг бодно.

	Энгийн нөхөртэй учирвал үг авахыг бодно.

	Энэ цагийн олны хэрэг хийх хүний зовлон хэмээвэл:

	Цайруу явбал хүний гарт орно.

	Хардаж явбал муу үйл арвидна.

	Шударга явбал олонтой үл таарна.

	Башраар явбал номтой үл таарна.

	Чанга хурц явбал өстөн олон болно.

	Дуугүй номхон суувал толгой дээр гарна.

	Дундуур зэрэг явбал тэнэг гэж сонжлогчид олон

	Гуйж хэлбэл эрэмшинэ.

	Ширүүн хэлбэл дордоно.

	Аргаар хэлбэл баширтай болно.

	Үнэн хэлбэл ойшоохгүй болно.

	Худал хэлбэл хүндгүй болно

	Олноос зөвшвөл санаагаа үл хэлнэ

	Ганцаар шийдвэл зөрүүд болно.

	Магадгүй загнавал итгэмжгүй болно

	Ойр суувал явдлаас зайлна

	Хол явбал орхив хэмээн санана

	Булзаагүй явбал томоогүйд тооцно

	Олон үг хэлбэл чалчаа хэмээнэ

	Дуугүй суувал ихэмсэгт бодно

	Хянаж хэлбэл хартай хэмээнэ

	Гэмтэй нь гэмгүйгээ ноцно

	Гэмгүй нь гэмтнийг өмөөрнө

	Эвлэвэл хардана

	Эвдэрвэл гомдоно

	Аяа, бас ганцаар муу явах мөртөө бусдыг жишээ татна

	Хүний хүчээр сайн яваад гэдрэг эрэмшинэ

	Хүний нэрээр нүүр олоод биед хүчирхэнэ

	Хүний юмаар баяжаад элдэв бардмыг өгүүлнэ

	Дээр явбал атаархана

	Дор явбал дарлана

	Энэ цагийн алаглагч ноёд, идэгч түшмэд

	Хариу бодогч өглөгийн эзэд

	Тэмцэлдэгч ардаас эхлэн

	Ертөнц ба номын зүг гэвч:

	Суудлын төлөө олох нэр

	Эдийн төлөө номлох ном

	Алдрын төлөө үйлдэх буян

	Өмгийн төлөө шүтэх шавь тэргүүтэн

	Муу явдлыг өөртөө үйлдээд цагийг муу хэмээнэ.

	Арван хар, таван завсаргүй тэргүүтэн хязгааргүй муу үйл ба

	Дөрвөн махбодын хор тэргүүтэн хорлол ба

	Найман зовлон тэргүүтэн зовлон ба

	Хүн ба хүн бусын эрх тэргүүтэн

	Энэ ертөнцийн аль мууг өгүүлж хаа барах вэ.

	Товчилбол

	Сансрын гянданд үйлээр хүлэгдэж

	Мунхгийн харанхуй дотор тачаангуйгаар согтож

	Урины мэсийг бариад омгоор түлэгдэж

	Атаагаар агсамнан, гаслант зовлонгийн эвэршээлээр эмгэнэх

	Амьтан бүгд хөөрхий

	Зүрхэн үгүй энэ насны хавцгайн дотор

	Авралын чагтага тасраад

	Авах гээхийн нүд тэсэрсэн

	Амьтан бүгд хөөрхий

	Уурлавал дуу үл гарах

	Баярлавал олныг чалчих

	Ихсээс мятрах

	Багад хөөрлөх 

	Ичгүүргүй амьтан хөөрхий

	Даарвал хувцас

	Халууцвал сүүдэр

	Өлсвөл хоол

	Цангавал умд

	Зүдэрвэл нойрны төдий

	Өнө маргаашийн төдий

	Туйлбаргүй сэтгэлтэн хөөрхий.

	Муу авьяасаар нэрвэгдэж

	Оюуны хүчнээр сулраад

	Аргагүй бологчид хөөрхий

	Тэсэхүйеэ бэрх муу заяанаас гараад

	Гайхамшгийн амгалант хүний биеийг олоод

	Энэ мэт зовлонгийн үйлийн үрийг эдлэгч

	Амьтан бүгд даанч хөөрхий хэмээв.

	Тэр цагт нөгөө хүн бас ийн асуув.

	— Аяа, энэ мэт муу цагт, үнэнийг санагч хүн

	Ямраар явбал болох вэ? гэсэнд

	Нисгэгч хүн өгүүлрүүн:

	— Аяа, нөхрийн дээд сэрэмж мөн боловч

	Лам, эцэг, эх гурван ачтанаа бүү хард

	Эрдмийн дээд эв мөн боловч

	Хилэнцэт нөхөртэй бүү нөхөц

	Учраад хэлэлцдэг жам мөн боловч 

	Хэмжээгүй үг бүү хэл

	Бурхнаас илүү аврал үгүй тул сүжиглээд дамжиг бүү үйлд

	Номоос илүү эрдэм үгүй тул суралцаад омог бүү үүсгэ

	Хуврагаас илүү өмөггүй тул хүндлээд гэм бүү эр

	Маныг хорлогч нисваанис мөн тул сэтгэлийг харуулдаж хориг тавь хэмээв.

	Тэр хүн бас, ийн асуув:

	Сургаал хэрэгтэй хүн ямар вэ?

	Хэрэггүй хүн ямар вэ? гэсэнд

	Нисгэгч хүн өгүүлрүүн

	Үл мэдэгч мунхаг, ухаангүй хүнд сургаал хэрэггүй.

	Өөрийн биеийг тоосон омогтой хүнд сургаал хэрэггүй.

	Өгүүлсэн үгийг үл авагч хүнд сургаал хэрэггүй.

	Үзсэний дараагаар мартагч хүнд сургаал хэрэггүй.

	Бусад хүний гэмийг отогч хүнд сургаал хэрэггүй

	Эгэл хэрэггүй хүсэлд шунагч хүнд сургаал хэрэггүй.

	Ихэс дээдсээс дутаагч хүнд сургаал хэрэггүй.

	Илт үзтэл гангалагч хүнд сургаал хэрэггүй.

	Элдэв баширт нөхөртэй ханилагч хүнд сургаал хэрэггүй.

	Энгийн гэмгүй нөхөртэй үтээрхэгч хүнд сургаал хэрэггүй.

	Эд мал тэргүүтнийг худалдсаар үгүйрэгч хүнд сургаал хэрэггүй.

	Эх суудлыг хүсэж нэрэлхэгч хүнд сургаал хэрэггүй 

	Энэ хойд хоёр явдлын сүүлийг үл бодогч хүнд сургаал хэрэггүй гэв.

	Учрыг ухах саруул ухаантай хүнд сургаал хэрэгтэй.

	Үнэнийг баригч шударга хүнд сургаал хэрэгтэй.

	Улмаар буяныг хураагч хүнд сургаал хэрэгтэй.

	Очирдарь ламын зарлигийг хадгалагч хүнд сургаал хэрэгтэй.

	Олон эзэд ноёдыг хүндлэгч хүнд сургаал хэрэгтэй.

	Олон нөхөдтэй таарагч хүнд сургаал хэрэгтэй.

	Үхэх, өвдөхийн зовлонг санаж, айгч хүнд сургаал хэрэгтэй.

	Үлэмж дээдийн номыг эдлэгч хүнд сургаал хэрэгтэй. Сургагч нь 

	Зоргоор бус үнэнээр болбол сургаж болно.

	Зориуд бус халамжлах сэтгэлээр болбол сургаж болно.

	Зовлонт үйлээс зайлах болбол сургаж болно

	Өөрөө эс мэдэвч дээдийн зарлигтай болбол сургаж болно.

	Үлэмж мэргэн эс боловч, омог сэтгэлгүй бол сургаж болно гэв.

	― Тэр хүн, тийм бөгөөс надад мэдэхэд хямд, хийхэд хялбар, явахад амар, санахад томьёотой нэгэн сургаалыг айлтгаж хайрлана уу. Гадна биеийн явдал, дотоод хэлний үг, нууц сэтгэлийн чиг, гурвуулын ерөнхий байдлыг ямар мэт явах вэ? Гадаад амины аж төрөх, дотоод, их бага төрийн нууц явдал, дээдийн номыг бүтээхийн зэргийг ямар мэт явах, жаргах цагт санах санаа, зовох цагт хатамжлах сэтгэлийг над айлдаж хайрла хэмээсэнд нисгэгч хүн өгүүлрүүн:

	— Гадаад биеийн явдал гэвэл:

	Ёстыг хүндэл. 

	Настныг баярлуул.

	Ачтанаа өргө.

	Бачитаас зайл.

	Сайнаас бүү сал.

	Садныг бүү эр

	Олон бүү арилж.

	Огт бүү харамла.

	Олон дараагаар хэрэггүй явдлыг бүү арвитга.

	Онц зөрүүлхэж дээдсээс бүү сал.

	Муу нөхөртэй бүү нөхөц.

	Зүйл бүрийн хувцас бүү өмс.

	Зүг тал үгүй бүү гайхуул.

	Хэлний өгүүлэх хэмээвэл.

	Хэрцгийлж хэрүүл бүү үүсгэ.

	Хэгжүүрхэж омог бүү үүсгэ.

	Хэлбийж олон янз бүү урва.

	Саваагүй тохуу үг бүү хэлэлц.

	Санамсаргүй үг бүү хэл.

	Эвлэж муу санаатантай бүү зөвш.

	Эвдэрч олон зан бүү гарга.

	Хордож бусдын гэмийг бүү малт.

	Ховсорч хэрэггүй үг бүү зөө.

	Хуурч элдэв башир бүү хэл.

	Хоцорч нөхөргүй бүү суу, хэмээв.

	Сэтгэлийн чиг гэвэл:

	Шинжлэлгүй бүү сэтгэ.

	Сэрэмжгүй бүү зальхайр (цалгайр)

	Гэнэт нөхрийг бүү итгэ.

	Гэнэдэж хүнээс бүү урьт

	Буруу юмыг бүү өмөөр.

	Бусдын юманд бүү шуна.

	Бузгай дээрэнгүй бүү загна.

	Бузар хилэнцийг бүү үүсгэ.

	Чөлөөгүй гэж бүү алгас.

	Чадалгүй байж бусдыг бүү дууриа.

	Магад дээдсийг олж нөхөрлө.

	Муу явдалтнаас насад дутаа.

	Санасан бүрийг бүү илтгэ.

	Салах учрахад бүү гомд.

	Буянтай санаанаас бүү холд.

	Бодь сэтгэлийг бүү март.

	Нийтийг товчилбол:

	Самуун хүнтэй бүү учир.

	Санасан бүрийг бүү ярь.

	Тэр энэ гэж бүү эрэлх

	Тэгэх ингэх гэж бүү зарла.

	Сонжилбол бүү уурла.

	Сонирхож бүү урва.

	Өгвөл эд мөн.

	Сахивал санваар мөн.

	Хүлцвэл хуяг мөн.

	Хичээвэл бодь мөн.

	Эс мартвал бясалгал мөн

	Мэдвэл билиг мөн

	Мунхаг хүнтэй оролдвол үйлийн үрийг үл мэдэх тул өөрөө гутна.

	Хүсэлтэй хүнийг чанга хоригловол

	Гансрах тул аргаар номготго.

	Ууртай хүнийг ширүүн хэлбэл

	Аюул болох тул улмаар ухуул

	Омогтой хүнийг дарлавал

	Хорсох тул нэр цолоор баясга.

	Дээрэнгүй хүнийг хөгжөөвөл

	Хэрэг гарах тул их битгий хэрэгс.

	Атаач хүнд нүүр эс өгвөл

	Гомдох тул сайхан загна

	Харамч хүн, нэг ширхэг утсыг ч болов

	Харамлах тул арилжаа бүү хий.

	Зусарч хүнтэй нөхөрлөвөл

	Зоргоор болох тул дорд суудлыг барь.

	Ховч хүнтэй хэлэлцвэл

	Бусдын гэмийг сонсох тул үгийг битгий итгэ.

	Их хүнийг эс нүүрдвэл

	Өмөг үгүй болох тул ёсны төдий сайхан хүндэл.

	Боол хүнийг эс баярлуулбал

	Явдал хождох тул бага сага юм өг.

	Өр бүү хий.

	Өглөг бүү тасал.

	Хулгай бүү хий 

	Ховсоргон бүү загна.

	Олноос зөвш.

	Онц өөрийн санааг сүүлд гарга.

	Хэлбэл бүү буц.

	Санавал бүү март.

	Хүнийг нүүрчилж, хэргийг буруу бүү болго.

	Хүнд чиггүй загнаж, сайхан зангүй бүү суу.

	Эд хэмээвэл, ертөнцийн ёсны сургаал болой.

	— Эдүгээ номын ёсны сургаал хэмээвэл:

	Биеийг тороос алдуулсан шувуу мэт аглагийг шүт.

	Хэлний үгийг хивийн зангиа мэт алдралгүй боо.

	Урьдын хийсэн хилэнцээс хор уусан хүн мэт хашир

	Магад гарах буянтай сэтгэлийг амь мэт энхрийл

	Хилэнцэт нөхрөөс аварга могой үзсэн мэт зайл

	Буяны садныг өөрийн толгой мэт өргө.

	Сэтгэлийн эрдмийг яст мэлхийн гишүүн мэт нуу.

	Усгал зөөлөн занг мөрний урсгал мэт ундраа.

	Ганц зориг, хичээнгүйг, бууны сум мэт чиглэ.

	Гурван эрдэнийн үйлст морь нохой мэт зүтгэ.

	Олон хамаг амьтанд сал онгоц мэт боол сэтгэлийг барь.

	Тангараг цааз хоёрыг шил толь мэт хайрла.

	Өөрийн гэмийг салхи мэт алдаршуул.

	Зөв болбол бүхэнд дайсан боловч үйлд.

	Буруу бол хааны суудалд суулгавч зайл.

	Буян болох бол хилэнц мэт боловч үйлд.

	Хилэнц болох бол буян мэт боловч тэвч.

	Үлгэрлэвэл: хүнтэй адил боловч ороолон бол бүү учир.

	Галзуутай адил боловч дээдэс төрөлхтөн бол шүт.

	Түүнчлэн билиг буй бол эрдэм үл болох юм нэг ч үгүй.

	Сүсэг буй бол адис үл гарах юм нэг ч үгүй.

	Хичээнгүй буй бол үл бүтэх юм нэг ч үгүй.

	Бодь сэтгэл буй бол нөхөр үл болох амьтан нэг ч үгүй хэмээв.

	Тэр цагт билигтэй бол, юм бүгд эрдэм болох учир юу вэ? хэмээсэнд 

	— Үлгэрлэвэл: Чулуун хор, эмч хүнд эм 

	Таарах өвчинд рашаан

	Зүгээр хүнд хор болсон мэт

	Шимийг авбал өчүүхэн юм ч их эрдэм болох олон буй

	Хорхой тэжээж авсан шүлс, магнаг болохыг үз

	Энэ үест Билиг, сүсэг, хичээнгүй, бодь дөрөв

	Ялгал, оньс, эрдэм, сайн дөрөв

	Үүнийг номлох зүйл эгээршгүй боловч

	Олонх нь гарын хөдөлбөрөөс сурч олох.

	— Товчийн төдий өгүүлбэл:

	Сүсэг үгүй бол бурхныг шүтэж үл чадна.

	Бурхныг шүтэж эс чадвал, зарлигийг дагаж үл чадна.

	Тэр хоёр үгүй бол авах гээхийн алин ч үгүй буруудна.

	Хичээнгүй үгүй бол туурвисан үйл хэрэггүй өнгөрнө.

	Бодь сэтгэлтэй хүн, нялх ч болов олныг айлгана.

	Хорлох сэтгэлтэй хүн, идэр хүчтэй боловч дайсныг арвитгана.

	Алаггүй сэтгэлтэй хүнийг амьтан бүр өрөвдөнө.

	Бус, бас жаргах цагт ташууралгүй сэтгэлийг дар.

	Хайртай хэмээгч дотуурчилсны нэр.

	Хилэгнэх гэгч урины нэр.

	Жаргах гэгч нойрны нэр.

	Их хурц гэгч омгийн нэр.

	Харилхана гэгч атааны нэр.

	Үгийг урвуулж хэлбэл, мөн чанар нь таван хорын нэр буй.

	Өвчин бага боловч үхлийн шалтгаан

	Будаг бага боловч өнгө урвуулахын шалтгаан.

	Буян бага ч болов туслахын шалтгаан.

	Гал бага ч болов түлэхийн шалтгаан.

	Нүгэлт нөхөр хол ч болов хорлохын шалтгаан.

	Бусдын өргөмжлөлийн үгэнд хөөрөлгүй.

	Насад өөрийн сэтгэлийг нам дарж явтугай.

	Сайн муу хоёрыг сэтгэлээс ялгадаг.

	Тус хор хоёрыг үйлдвэрээс таньдаг.

	Үнэн худал хоёр сүүлдээ тодордог.

	Жаргал зовлон хоёр өөрийн үйлээс болох тул

	Сэтгэлийг шантралгүй, буянтай сэтгэлийг хадгалбал

	Үхэвч санаа амар буй

	Учир үгүй цааз үл байна

	Уг үгүй үр үл байна

	Санал үгүй үг үл хэлнэ

	Саадгүй буянаас үл хожимдох тул

	Үйлдвэр, юу үйлдэвч шалтгааныг шинжил хэмээв

	Тэр цагт нөгөө хүн

	Товч нь юу вэ? хэмээсэнд

	Нисгэгч хүн өгүүлрүүн:

	Аврал бүгдийн товч лам мөн.

	Санваар бүгдийн товч сэрэмж мөн.

	Буянт сэтгэлийн товч бодь сэтгэл мөн.

	Үзэл бүгдийн товч үнэн үзэл мөн.

	Санаа бүгдийн товч мөнх бус мөн.

	Ном бүгдийн товч сэтгэлийг номготгох мөн.

	Таван махбод бүгд огторгуй махбодод хурна.

	Таван хор бүгд мунхаг сэтгэлд хурна.

	Бэлэг билиг бүгд номын төвийн бэлэг билигт хурна.

	Дурдаж мэдвэл сансар нирваан бүгд сэтгэлийн чанараас үл давна.

	Үлгэрлэвэл: хоосон хумхын тоосон цугларсаар арвидвал шороо болно.

	Шороо арвидвал уул болно.

	Чийг арвидвал ус болно.

	Манан арвидвал үүл болно.

	Туйпуу арвидвал балгад болно.

	Түүнчлэн биегүй хоосон сэтгэл буруудвал нисваанис болно.

	Нисваанис арвидвал там боловсорно

	Зөвдвөл, буянт мөр болно

	Буян арвидвал бурхан болно

	Энэ мэт элдэв зүйлийн үзэгдэгч бүгд түмэн барилдлага

	Үзэгдлийн төдий хоосон хэмээхийн агаарт зүүд замхрав.

	Хэмээн хэдэн сайн муу үнэн худал үгсийг наадмын төдий бичсэн 

	Цагийн жамыг тодруулагч цаасан 

	Шувуу хэмээгдэх нэжгээд үе төгсөв.

	Ом сайн амгалан болтугай.

	Олон амьтанд тус болж

	Орчлонгийн далай ширгээд

	Онолын эцэст хүрч

	Огоот арилсан бурхан болох болтугай 

	 

	Цагийн жамыг тодруулагч цаасан шувуу хэмээгдэх шастир оршив. «Эрдэнэ ноён гэгээний нууцын зохиол хэдэн зүйл оршив» гэсэн эмхэтгэл,

	Дөрвөн эхт ном,

	Ц. Дамдинсүрэн «Монголын уран зохиолын дээж зуун билэг оршив» эдгээрээс эмхэтгэн бичив.

	 

	Догшин ноён хутагтын сургаал «Сэтгэлийг амраагч» оршив

	 

	Ом сайн амгалан болтугай. Сэтгэлийг амраагч сонин сайхан, хуурмаггүй итгэлт гурван эрдэнийг дурдсугай би. Түүний сүүлд янагласан нөхөр чамдаа сануулан захих минь бол:

	 

	Нарны гэрэл хурц болоход

	Үүлгүй бол нэн сайн

	Насны багад эрдэм сурахад

	Залхуугүй бол даан сайн154

	Номгүй хувраг

	Гэзэг үгүйгээс бус юу вэ

	Номой зантай хүн

	Хождохоос биш юу вэ

	Ноорсон хадаг бэлэгт явдаггүй.

	Ноёнгүй албат цуугиан тасардаггүй.

	Сал онгоц байвч

	Сэлэх усч хэрэгтэй.

	Санаа чадал байвч

	Сайн нөхрөөс зөвшилтэй

	Эмч байтугай домч ч бол тустай.

	Ноён байтугай нохой ч бол өмөг.

	Хадан дээр сийлсэн бичиг

	Нүдтэй хүнд гэрч

	Халамжилсан үг

	Ухаантай хүнд одомж

	Өөхтэй тарган биш боловч

	Эцсэн морь ч бол уналга.

	Ураг элгэн төрөл биш боловч

	Итгэлтэй нөхөр ч бол тустай.

	Балар шугуй модонд

	Сармагчин дамжихад амархан.

	Бага сага эрдэм

	Нэмэр авахад хэрэгтэй.

	Үзсэн эрдмээ мартагч хүн

	Буянаар үгүйрэхийн тэмдэг.

	Үлгэргүй эсгэсэн малгай

	Эд эвдрэхийн шинж.

	Их хүнд даруулга байтугай

	Бурханд ч бол ахмад бий.

	Энгийн хүнд сургаал байтугай

	Эзэнд ч бол ёс бий.

	Нохой ч бол сүүлтэй нь сайхан

	Гуйранч ч бол ёстой нь сайхан.

	Арслан баатар ч бол галаас цочдог.

	Хүн сайн ч бол нэг юманд гэнэддэг. 

	Зоригоор болохоос сэрэмжээр болох нь олон.

	Зовсноор болохоос аргаар болох нь амар.

	Хүчилснээс эвийг нь олбол хямд.

	Хэрэлдсэнээс учраа хэлэлцвэл шулуун.

	Цул модон хэнгэрэг хэдий их ч бол

	Дэмий сайн дуу гарна гэж үү.

	Цухал мунхаг хүн баян ч бол

	Аргатай хүний идэш буй за.

	Хүн сайн ч бол

	Ганцаар, бүгдийг яахан дийлэх вэ.

	Тонгоргийн ир хурц ч бол

	Чулууг, яахан даах вэ.

	Эсгий дээлтэй хүн, алтан малгай өмсөвч

	Дэмий аятайгүй.

	Энгийн дорд хүн дээгүүр155 загнавал

	Хэрэг ч үгүй явдал даг.

	Модоор барс хийж тавивч

	Дэмий хэн айх вэ.

	Муйхраар улсыг сөрж

	Хэнээс дээр гарах вэ.

	Алдартай хулгайчийг явбал

	Шөнө байтугай өдөр ч бол хардана.

	Атаач хүнийг мэдвэл муухай байтугай

	Сайхан загнавч үл үнэмшинэ.

	Сайхан царайг төөнөвөл

	Нэгэн насанд балрахгүй, 

	Сайн нэрийг алдвал

	Муу нэр улирдаггүй.

	Арван хоёр цагийн улирал

	Данд дандаа халуунтай, хүйтэнтэй.

	Аж төрөх хүний явдал

	Данд дандаа маягтай жамтай.

	Өнгөтэй боловч ясгүй магнаг

	Харгана бутны тоглоом

	Өнөр боловч эвгүй улс

	Өнчин хүний элэг доог.

	Үзэл, явдал, санаа таарвал

	Ганц хүн ч бол нөхөр.

	Үг үгээ эс дагавал

	Олон хүн ч бол дайсан. 

	Унасан морь гижгээ хүрвэл

	Эс үргэвч өшиглөх.

	Удаан ханилсан нөхөр уураа хүрвэл

	Эс ноцолдовч, хэрэлдэх

	Ус их ч бол

	Өвөл цагт мөс болох.

	Ухаан их ч бол

	Өтлөхийн цагт молхи болох.

	Залуу нас өнгөрсөн хойно 

	Эрдэм сурахад бэрх

	Усны үер өнгөрсөн хойно

	Буцаж юунд ирэх вэ

	Чинээтэй хүн олзны төлөө 

	Ховдог загнавал зохих уу?

	Чихтэй гөрөөс тэмээ мэт

	Хэвтэж босож байвал янзтай байх уу? 

	Тугалган жад шантрах нь хурдан.

	Туйлбаргүй хүн урваж буцах нь олон.

	Муруй сумыг залбал 

	Бай онох нь шалав, 

	Мунхаг хүнийг тордвол

	Мал хариулах нь хямгатай.

	Болоогүй шүүрхий мах ходоодонд гэмтэй.

	Болзоогүй олон үг нөхөрт халтай

	Сайн морь үхэр мэт мөөрвөл тун зүдэг.

	Сайн ноён, юмны тэргүүнд аашилбал ичгэвтэр.

	Хүлэг морь ч яахин үхэр мэт мөөрөх аж.

	Хүн, ухаан хоёр сайтай ноён ч учиргүй яахин аашлах аж.

	Ган төмөр, мод мэт хувхайравч янзтай.

	Хавтай явсан хүн өтлөвч хүндтэй.

	Хатир сайтай морь цоохор ч бол үнэтэй.

	Харин үнэн үгтэй хүн бүсгүй ч бол хэлэлцүүштэй

	Багширч байгч мод навчлах дутмаа янзтай.

	Баян болох хүн бага сага юмыг ч бол хурааж байж бүтдэг

	Ултай бат сууя гэвэл

	Биеэ сэргэмжилж явбал

	Зэмлэвч, хэрэг түшиг болох.

	Ухаантай сайн (цэцэн) явъя гэвэл

	Утгат нэг үг ч бол сайн олз болох бий.

	Болгоомжлохгүй156 хэлсэн үг

	Булзаарахад төвөгтэй.

	Бодолгүй зөвшсөн зөвшил

	Эвдрэхдээ хялбар157

	Сүүлгүй тогос лууны дуу сонсовч

	Шүхэрлэхийн аргагүй.

	Сүсэггүй шавьд, үнэн үг хэлэвч

	Авахын хувьгүй 

	Давс шорвог боловч

	Идээний амтанд найртай.

	Дарсны амт гашуун боловч

	Найр хуримд чимэгтэй.

	Үнэн үг хатуу ч бол 

	Хэтийн явдалд тустай

	Баас шээс эс гарвал

	Биед өвчин болох.

	Бага сага гомдлыг эс илчилбэл

	Сэтгэлд зовлон болох.

	Морь унах хүнд жолоо хэрэгтэй.

	Бичиг эрдэм сурах хүнд

	Хичээнгүй самбаа хэрэгтэй.

	Урт модыг огтлох хүнд

	Хөрөө нөхөр болох.

	Улс олонтой ханилах хүнд

	Сэрэмж нөхөр болох.

	Эрт монголчуудын хэлэлцдэг нь:

	Саруул тал байвч

	Шаврыг нь мэдээрэй.

	Сайхан янаг байвч

	Санааг нь таниарай гэжээ.

	Элгэн уул байвч

	Гуу жалгыг мэдэлгүй бүү давхиарай.

	Янаг амраг байвч

	Итгэлийг нь ололгүй үг бүү хэл.

	Шувуу тороос алдуулбал

	Барихад бэрхтэй.

	Шууд үгийг алдвал

	Баллахад бэрхтэй, 

	Нүүрсийг зүлгэж хэчнээн өнгө гарах вэ. 

	Нүгэлт хүнийг өмөөрч юунд зөв болох вэ.

	Авд158 сайн тэжээсэн нохой

	Тухирах цагт хуцан давхих.

	Ашид сэтгэл таарч ханилсан нөхөр

	Үг асуух цагт урамтай биш үү.

	Үүрд харж явсан нүд сохорвол

	Сэлбэхэд бэрх

	Үнэн янаг санаж явсан хүн

	Биеэ хардахыг мэдвэл нялхас ч бол гомдоно.

	Торгон дээлтэй хүний бөөлжихөд, өрмөг дээлтэй хүн ч бол жигших

	Эрт Манж улсын Күнзийн хэлсэн нь:

	Толь тунгалаг боловч

	Хиртвэл царай үл үзэгдэнэ.

	Тун янаг хүн боловч

	Дотроо хар санаатай бол үл тааралцана гэжээ.

	Бас галын дотор сэрүүнгүй

	Өшөөтөн дотор амраггүй.

	Галыг унтраахад ус хэрэгтэй.

	Өшөөг арилгахад тус хэрэгтэй гэжээ.

	Хоёр хүний сэтгэл ус сүүлсэн мэт нийлэлцвэл

	Өөр хүнд хардалцаж цайралцавч, нэгэн адил бололцоно.

	Ус хар ч бол сүүний өнгийг үл харлуулна.

	Сүү цагаан ч бол уснаас үл ялгарна.

	Ус ч сүүг арвитгана.

	Сүү ч усыг цагаан болгоно.

	Магад санаа нийлбэл

	Хартай цайруу хоёр хүн ч бол

	Бие биеийнхээ сэтгэлийг харна.

	Сэтгэлээ харалцаж үг үгээ сонсвол

	Бие биедээ гамтай болно.

	Эв тангараг сайн тийм хоёр хүн 

	Хөгшин залуу хоёр боловч ханилж болно.

	Хөгшин нь залуудаа санаагаа үл харамлана.

	Залуу нь хөгшиндөө аль бүрийг үл нууна.

	Мэргэн мунхаг хоёр хүн ч бол ханилж болно.

	Мэргэн нь мунхгийнхаа урмыг тэжээж явсаар нөхөртэй ч болно.

	Мунхаг нь мэргэнийхээ тааллыг

	Улам улмаар олж явсаар

	Ухаантай ч болно.

	Сүү гашилбал усыг сүүлж үл болно

	Санаа зөрвөл мэргэн ч болов

	Мунхагтай ханилах байтугай

	Хоорондоо эвдрэлцэнэ.

	Ус хар ч бол сүүтэй нийлж болно.

	Хүн мунхаг ч бол мэргэдтэй ханилж болно.

	Сүү цагаан ч бол

	Гашилбал язмаг.

	Мэргэд ухаантай ч бол

	Ганцаардвал өнчин.

	Мэргэн хүнд ч нөхөр хэрэгтэй.

	Мунхаг хүнд ч түшиг хэрэгтэй

	Мунхгаа тэтгэхгүй мэргэд алдаргүй болно.

	Нөхөргүй мэргэдийг сайн гэх үү?

	Түшгээ хардах мунхаг өөдөлнө гэж үү?

	Цийдэм удахдаа гашилдаг.

	Хүн удахдаа уйддаг.

	Удахгүй эвээр юу хийх вэ?

	Батгүй зангаар юугаа хийх вэ?

	Олон зантай хүнийг сайн гэдэг үү?

	Урвалгүй бат занг муухай гэдэг үү?

	Хоёр мунхаг салбал

	Мунхгийн тул жигших нь бага

	Хоёр мэргэд салбал

	Мэргэд гэх тул, муу цуу алдартай болно

	Мунхагтай, эвийг нь олж

	Ханилж чадахгүй мэргэдээс

	Мэргэдийг түшсэн мунхаг ашгүй

	Мэргэдээс дайжаад түмэн мунхагтай

	Ханилах хувь үгүй хүнээс

	Ор ганцаар явах мэргэд ашгүй

	Хоёр түшмэл эвтэй бол

	Хааныг ч болов чадах.

	Хоёр хаан эвтэй болбол

	Дайчин улс амгалан болно.

	Эвгүй хоёр хааныг дайтаж байхад

	Эвтэй өвгөн эмгэн хоёр, 

	Нэг өвөртөө амраг хэвтэцгээнэ.

	Эвтэй хоёр хааны гүрний, амгалан байхад

	Эвгүй залуу сайхан хүү, хүүхэн хоёр ч

	Нэг нэгнээ алалцах гэж ч байна.

	Эвтэй, өвгөн эмгэн хоёр ч

	Эвийн хүчинд жаргасан буй за.

	Эвгүй хоёр хаан хүсэл, эрдэм юугаар дутаад

	Зовсон учрыг бод: 

	Жигүүр хэрэггүй шувуу нэг ч үгүй.

	Эв хэрэггүй хүн нэг ч үгүй

	Монголчууд ихэд ч эв хэрэгтэй.

	Багад ч эв хэрэгтэй гэдэг.

	Ихсийг эс хүндэлсэн хүн

	Самуурахын шинж.

	Эвийг эс бодсон ихэс

	Хөнгөрөхийн шинж

	Заан, сармагчин, шувуу, туулай дөрвүүл

	Эвтэй болоод сонин үлгэр болсныг үз. 

	Ганцхан цаст уулын цагаан арслан

	Хар шоргоолжинд баригдсаныг үз, 

	Хоёр эвтэй хүн, бус хүний үгийг

	Бие биедээ бүү нуу. 

	Бие биеийнхээ үгийг

	Бусад хүнд бүү хэл.

	Нойроо бэхлэхгүй хүн

	Манаа битгий мана. 

	Эвээ чадахгүй бол

	Яарч битгий ханил.

	Эв буй, үгүйг мэдье гэвэл

	Зовох цагт тус буй үгүйг үз

	Амраг мөн бишийг танья гэвэл

	Бие биеэсээ сэжиглэх эсэхийг ажигла

	Монголын үг гэлээ:

	Янаг хүний баах нь ч сайхан.

	Өшөөтэй хүний инээх нь ч муухай гэдэг.

	Янаг болбол эвтэй явах хэрэгтэй.

	Өшөөтэй болбол, дуугүй суух хэрэгтэй.

	Эрт тангадын үг нь:

	Бус хүний сэтгэлийн нумыг өгүүлэхэд

	Өөрийн сэтгэлийн хөвчийг хичээ гэжээ.

	Мэсний шарх эдгэдэг

	Үгний шарх эдгэдэггүй

	Бас цээжний дотор гал бадравч

	Утааг нь хамраар битгий гарга, гэжээ.

	Дайсан, амраг алин ч болов

	Үг цөөн, зан зөөлөн хэрэгтэй.

	Дайсны дэргэд амрагаа битгий магт.

	Янагийнхаа дэргэд дайснаа бүү нуу.

	Санаа нийлбэл үхсэн хүний үгийг ч бол

	Амьд хүн хэрэглэнэ.

	Сэтгэл хоорондоо буруудвал

	Хоёр амьд хүн ч бол үл дуугаралцана.

	Хор нь бага болбол

	Шар оготно ч бол нүдэнд дулаан.

	Хайр нь бага болбол

	Эцэг эх ч бол гомдолтой.

	Холын юманд сайхан ч буй, муухай ч буй.

	Хоорондын үгэнд үнэн ч буй, худал ч буй.

	Хоёр бодолд болох ч буй, болохгүй ч буй.

	Эд малгүй хүн, үнэн үг хэлэвч

	Хэрэглэхгүй цаг болжээ.

	Манж зангүй хүн

	Ганцаардах цаг болжээ.

	Бугын эвэр урт ч бол

	Модонд юугаа ороолдох вэ.

	Буруу явдал олон ч бол

	Өөрөө юугаа мэдэх вэ.

	Бусад хүний гэмийг

	Отож суухаа байгаасай.

	Биеэ өмөөрөхийг урьдавч

	Үг хэлэх нь хождоосой.

	Энэ жил байсан хойно

	Хойд  жил юунд эс байх вэ.

	Муу үг хэлсэн хойно

	Хариу нь юунд эс ирэх вэ.

	Номхон явах ихэдвэл

	Нохой мэт шоологдоно.

	Догшин явах урьдвал

	Хүний гарт ноцогдоно.

	Өтөлж хүний гарт орохын159 цагт

	Уцаар зан хэрэггүй.

	Үгүйрч юм гуйж идэхийн цагт

	Хэдэр үг бүү хэл.

	Усыг дээш урсгаж болох уу?

	Насан мөнх сууж болох уу?

	Тарианд тусгүй хуурай гуу

	Ухаж ямар тус

	Ач, үрд тусгүй

	Их жаргаж юун хэрэг.

	Хүн олон боловч үхэхээ мэдэх нь цөөн.

	Ухаантай боловч хойтоо санах нь бэрх.

	Нэг хүний ач үр байтугай

	Ертөнц юугаа мөнхрөх вэ.

	Энэ насыг ямагт бодож

	Хэчнээн хэрэг бүтэх вэ.

	Үүрд их тусыг бодвол

	Бурхан тэнгэрийн номыг хичээгээрэй.

	Муу хүү минь чамдаа

	Ертөнцийн хар хүний ёсыг голдож өгүүлэв би.

	Ертөнцийн сайн үйлс бүтэх болтугай.

	Харш муу дайсан устах болтугай.

	Өлзий хутаг орших болтугай.

	 

	Догшин Ноён хутагтын сургаал оршив.

	Ноён хутагтын сургаал,

	Ноён хутагтын сургаал, сэтгэлийг амраагч сонин сайн хуурмаггүй итгэлт гурван эрдэнийг дагууртгах судар оршив,

	Ноён хутагт ламтны номлон зохиосон сургаалын судар төгс оршив.

	“Олон зүйлийн сургаал шүлэг, домог, ерөөл зэргийн ном дэвтэр”-т бичигдсэн эх, 

	2 эхт-тэй Өмнөговь аймгийн номын санд байгаа “Алтан түлхүүр оршив" гэсэн эх, 8 эхт сургаалаас нийлүүлэн авлаа.

	 

	Олон хөгшид хүүхдийн хэлэлцдэг үгсийн товч хэмээх сургаал оршив

	 

	Аяа, лам гурван эрдэнэ

	Агуу хүчит баатар Ядам

	Арилсан нүдэн төгссөн сахиусан

	Асран нигүүлсэхүйгээр

	Оюун билгийг нэмүүлэн соёрх.

	Алгаа хамтатган

	Амаар дуудаж, зүрхнээс залбирна.

	Өвгөн болсон хүмүүс бээр

	Өөдлөх төлөвт залуус хөвүүдэд

	Захисан үгсийн товч

	Бичгийн эрдэм сурахыг эрхлэгч

	Хүүхэд минь!

	Түр үгсээ цөөтгөн, сэтгэлээ хураагаад

	Нүүрээ нааш хандаж сонсогтун!

	Гурван ачтанаа өргөж, жаргалаа нэмүүл.

	Гутамшиг гэмүүдээс зайлж, зөв яв.

	Гоомойгүй бодийг үүсгэж буяныг арвитга.

	Сайн хүнийг ханилсан нөхрөөр нь шинж.

	Сайн морийг унасан хойноо шинж.

	Хол газарт морио шил.

	Ховор цагт хүнсээ бэх.

	Өдөр явсныг шөнө шүүмжил

	Маргаашийн хэргийг өнөө бод

	Зарснаа мэдэж, хэрэглэхээ жиш160.

	Хурааснаа үзэж, хүрэлцэхийг зөвлө.

	Олон хүнтэй зохилд нэгийг итгэ.

	Эдийн сайныг өөрөө хэрэглэ.

	Сайн идээгээр нөхдийг урамшуул.

	Санасан бүгдээ дэмий битгий ярь.

	Сайтар оносон санааг нөхөрт битгий булаагд.

	Олон хүний зөвлөснийг ганцаар битгий эвд.

	Урьдаар санаагаа илтгэж зөвш.

	Олны дотор үгээ шинж

	Ганцаар явахдаа сэтгэлээ шинж.

	Өнгөрсөн сайныг үлгэрлэн дууриа.

	Ирээдүйн хариуг161 угтуулж бод.

	Одоогийн зөв бурууг учраар нийлүүлэн зохио.

	Уужим сууж оно.

	Эрсхэн шийтгэж өгүүл.

	Олныг сонс хэрэгтэйг бүтээ.

	Арга башрыг аминдаа хэрэглэ.

	Аяс үгний чимгийг хэргийн учраар найруул.

	Чанга зоригийг өөрийн хэрэгт гарга, 

	Хоёр бүрд тус үл болох хэргийг

	Хуучинд нь тогтоо.

	Холын үйлийг сонсохлоор шинж.

	Ойрын хэргийг үгээр лавла.

	Буянтай үйлийг хөгжүүл.

	Бусдын гэмийг ятгуул.

	Үзсэнээ үнэмш

	Мэдсэнээ далд хураа

	Сурснаа нөхөрт тусал

	Өргөгдөх эрх дээдсээс болно

	Тэтгэгдэх зүтгэл162 өөрөөс гарна.

	Хураахын бахад бүү шуна.

	Арвилахын зохист мэргэш.

	Бэрхэд битгий цухалд.

	Хялбарт битгий ташуур.

	Өөрийн эрдмээр битгий омогш.

	Нөхдийн эвийг эрхэмлэ.

	Эд малаа арвитгаж баян болно.

	Эе өглөгөө нэгтгэж өнөр болно

	Эрдэм билгээ илтгэж163 тусыг бүтээнэ.

	Их багадаа сайшаагдаж эрхийг олно.

	Зөвтэй үйлэнд дайсан боловч зохилд.

	Буруу үйлэнд үр боловч цээрлэ.

	Үнэн худлын ялгамжийг, угийг барьж мэднэ.

	Үнэ худалдааны хирийг цагийн байдлаар мэд.

	Холынход дэмий битгий үзэн яд164.

	Ойрынход даан битгий урьд.

	Үнэн хүчнээр зүтгэсэн хүнийг

	Өчүүхэн хэрэгт шантруулж битгий гомдуул.

	Үзтэл муу хийсэн хүнийг

	Үлэмж тэтгэн битгий нөхөрлө.

	Харь газарт битгий нэрэлх.

	Халуун зуур үлэмж битгий эрэлх.

	Хорлох сэтгэлийг хол болго165

	Хоёрлох сэтгэлийг цэцнээр чимэглэ166

	Заалгавч үл сурагч талаар.

	Суравч эс боловсорвол ялиа нь бага.

	Асуувч үл ухагч талаар.

	Ухавч эс гүйцэтгэвэл хэрэггүй.

	Сонсовч үл тогтоогч талаар.

	Тогтоовч гэм эрдмийг эс танивал хэрэггүй.

	Үзэвч үл мэдэгч талаар.

	Мэдэвч эс чадвал тусгүй.

	Явавч үл бүтээгч талаар.

	Бүтээвч бие морио сүйтгэвэл өөдгүй.

	Мэргэшивч үл туслагч талаар.

	Туславч, эс ачилбал урамгүй.

	Хэрэлдэвч167 үл дийлэгч талаар.

	Дийлэвч гэдрэг өш хураавал алдаргүй.

	Хураавч үл хэрэглэгч талаар.

	Эдлэвч бүрэлгэвэл үнэ үгүй.

	Эрэвч үл ологч талаар.

	Оловч хонжигдвол гарз.

	Учравч үл ханилагч талаар.

	Ханилавч, нөхөрт тус эс болбол дэмий.

	Сонсовч, сургагч гайгүй.

	Хэрэлдэвч, хэлэлцэгч гайгүй. 

	Ганцаар одовч буцаж уулзагч гайгүй.

	Сүйтгэвч ологч гайгүй.

	Сонживч, заалгагч гайгүй.

	Зэмлэх үгний ил нь бахтай.

	Магтах үгний далд нь урамтай.

	Шударга хүний зан нь бүдүүн, үг нь эрс.

	Соньч хүний ааль нь уран, үг нь зусар.

	Шунамгай хүний нүд нь хомхой, үг нь дэнэмхий.

	Янаг хүний нүднээс нь тань.

	Итгэмжтэй хүний үгнээс нь тань.

	Хурдан морийг удмаас нь тань.

	Сайн хүүхнийг эхээс нь тань.

	Өөрийн тусыг урьд өг.

	Нөхрийн тусыг сүүлд ав.

	Анханд болгоомжлон бод.

	Дунд нь шинжилж оно.

	Эцэст нь зохилдуулан тавь.

	Хадгалж чадахгүй хөтчөөс

	Хавь дахь хамаагүй нөхдийг хэрэглэ.

	Хариулж чадахгүй адуучаас

	Харин сайн хоточ нохойгоо асар.

	Хэрсүүгүй хөрвөөс

	Гэнэнгүй хүүхэд чадамгай.

	Нөхрийн эрхийг хичээ.

	Өөрийн эрхийг хүлээ.

	Баяссан бүгд тусыг эрнэ.

	Гомдсон бүгд хорыг эрнэ.

	Урьдвал цүүлсдэх168.

	Хожидвол ганцаардах169.

	Учрыг ялган онож

	Цаг үест таацуулан хэрэглэ.

	Эрт бос, орой унт.

	Бэлэгтэйг өмсөж эдэл.

	Зохимжтойг идэж уу.

	Аж төрөхийн хэргийг арга зүйгээр гүйцэтгэ.

	Алба ахуйн хэргийг алгуургүйгээр бүтээ.

	Өвөл, өнтэй нутагт нутагла.

	Зун, үндэстэй газрыг харгалз.

	Хавар, товор газрыг түш.

	Намар, тэгшхэн бэлчээрт нутагла.

	Даргиатай газар170 адуунд харш.

	Даваатай газар хонинд харш.

	Хөвчийн өндөр тэмээнд зохисгүй.

	Хэт нарийн өвс үхэрт муу.

	Хайртай морио хуртай битгий оруул.

	Халамжтай хүнийг хашраан битгий гомдуул.

	Уургач морио удаан битгий уна.

	Учирсан нөхөрт сэтгэл уйдахын үгс бүү хэл.

	Өөдлөх сүргийг гамна.

	Үгээр явах албатыг хайрла.

	Өсөх малыг өнгөнөөс нь тань.

	Өөд явах хүнийг сэтгэлээс нь тань.

	Гүн бодогчийг явдалд нь тань.

	Гүйх морийг сунгалтад нь тань.

	Өндөр даваанд уналгаа бэхэл.

	Өргөн голд биеэ бэхэл.

	Өмөглөх үйлст171 эрдэм билгээ хичээ.

	Хоёр хүний хооронд битгий хутга.

	Хоёрлох сэтгэлийг гадагш битгий мэдэгд.

	Өөрийн чадахыг бие сэтгэлээр турш.

	Нөхрөө даран, өөрийг илтгэгч хүний хойно битгий ор 

	Олон адуутай хүнд уургач морь хэрэгтэй.

	Олон хүнтэй ноёнд учрыг ялгах албат тустай.

	Хагацашгүй нөхрийг марташгүй үгээр бүү хорсго.

	Сэрэмжгүй чалчаад гаргашгүй үг бүү сонсго.

	Итгэшгүй хүнтэй хамт бүү зөвлө.

	Итгэсэн нөхрийг бүү хуур.

	Эелэх дүртнийг угтаж урамшуул.

	Эсэргүүцэх зоригтныг цэцнээр тэнсэж гэсгэ.

	Энгийн ерөнхийг эд идээгээр дасгаж нөхөрлө.

	Дээдэс мэргэдээс ном төрийн үйлийг

	Лавлан заалгахад бүү эмээ.

	Зэргийн нөхдөөс эрийн эрдэмд хэрэглэгдэх зүйлийг асуухад бүү ич.

	Доордсоос аж ахуйд тустайг асуухад бүү гол.

	Биеэ засвал сайн морийг уна.

	Сайхан зохистой идээг ид.

	Хуучин тааламжтай хувцсыг өмс.

	Сэтгэлээ засвал өндөр уулан дээр гар.

	Үг нийлэлцэх үеийн нөхөдтэй хүүрнэ.

	Өчүүхэн нялхастай наад.

	Удаан өтлөх насны зургаан чагтага энэ хэмээнэ. 

	Урагшгүй түшмэдээс

	Учир өгүүлэгч өвгөд шударга.

	Үг авахгүй дүү нараас

	Урьдын таньсан нөхөд шударга.

	Өмч харамлагч ургаас

	Өрөө нэхэхгүй дэмий хүн шударга.

	Итгэвч сэрэмжлэгч

	Мэдэвч нуугч

	Шахавч зайлагч

	Чадавч үл туслагч

	Асуувч үл хэлэгч

	Ававч үл ханагч

	Аргадавч үл баясагч

	Тэтгэвч хор хураагч

	Хураавч үл өөдлөгч

	Хайрлавч үл халгаагч эдэнд

	Бузгай эрдэм хэдий чинээ байвч

	Усгүй газрын ногоо мэт хүртэмжгүй тул

	Урьдаас зайл.

	Үүсгэх үйлийг омтгой бүү эхэл.

	Онох албыг урьдаас шийдвэрлэ.

	Итгэснийг дагаж бүү гэмш.

	Хойдыг хичээ.

	Гоомойгүй нөхрийг бүү хашруул.

	Горьгүй муусыг бүү дасга.

	Үл олдох эдэд бүү шуна.

	Ховор эдийг арвил.

	Хайртад бүү эрхэш

	Харштад бүү нөхөц.

	Хилэнцтийг бүү дууриа.

	Хир үгүй ичгүүртэнтэй бүү нөхөц.

	Хэзээд хулуугчидтай хамт бүү нутагла.

	Худалчийг бүү итгэ.

	Ховчтой бүү хэлэлц.

	Чалчаатай бүү учир.

	Хар дотортонд муу үг бүү өгүүл.

	Хортныг бага гэх бүү сана, 

	Ховдогт эд бүү мэдүүл.

	Хэл үл нийцэгчдийг бүү оролд. 

	Хэрэггүйд бие, морио гамна.

	Хэлэлцэхэд хэнтгээ тасал.

	Хэцүү бэрхэд бодлогоо гүйцэтгэ.

	Хөгшдийг бүү шоол.

	Нялхсыг бүү шогло.

	Эдийн баялагт бүү баярх.

	Эрдмийн баялгийг бүү цэнэ.

	Билгийн хурыг зүгээс нь шинж.

	Цэцгийн хурыг салхинаас нь шинж.

	Татах гээд түлхэгдэх.

	Цэцлэх гээд гартах172

	Хонжих гээд алдах.

	Хэрсүүлэх гээд гэнэдэх.

	Энэ хэдэн үгсийг ерд хичээ.

	Боловсров хэмээвч, өмнөө харуул тавь.

	Зохилдох хэрэгт эдээ бүү хайрла

	Зөв үйлэнд зүтгэхээ шамд.

	Буруутай явдлыг мэдсээр буцаа.

	Аян авын явдалд нөхдийн жишээ үз.

	Удаан түргэний хэрийг цаг учраар хэмж.

	Элбэг цагт эд идээгээ арвитга.

	Өнтэй жилд адуу малаа өсгө.

	Хэрэглэхэд үл олдогч эд

	Зүдрэхэд, үл үзэгч нөхөр

	Зовох цагт дутаагаад

	Жаргалтай цагт инээсэн

	Энэ дөрөвт гэнэдэхийг хичээ.

	Бусдын бүтээх үйл бүгдэд тусалж

	Өөрт хүчин өг.

	Элэглэвэл бүү гут.

	Магтвал бүү омогш.

	Товчилбол морийг хонинд бүү эндүүр.

	Мөнийг бишид бүү эндүүр, 

	Хонийг моринд хүргэвэл орш тэр.

	Бишийг мөн болговол цэцэн тэр.

	Үр дайсан хоёрыг тэтгэн чадвал мэргэн тэр.

	Чоно, хонь хоёрыг нэг онгоцонд

	Услан чадвал арга тэр

	Сүү ус хоёрыг ялган чадвал билиг тэр

	Гадаад судрын ёсоор харшгүй

	Дотоод бодийн ёсоор өшөөгүй

	Нууц тарнийн ёсоор аймшиггүй

	Нэвтэрхий танин онож

	Номын төрөөр

	Их улсыг засан чадвал тэр хаанд

	Хөвүүн мөн

	Албатад эцэг мөн

	Нөхдөд ах мөний тул бүгдийн товч

	Эрхэм сайн хэмээн алдаршжээ.

	Өлзий хутгийн цогоор

	Цэнгэн жаргах болтугай.

	 

	 

	Улсын номын санд байгаа «Олон зүйлийн сургаал шүлэг, домог, ерөөл зэргийн ном дэвтэр»,

	«Тавдугаар ноён хутагт зүүдээр зохиосон гэдэг» сургаалуудын эмхэтгэл, 

	б-гийн 6,

	4. 8 эхт сургаал эдгээрээс нийлүүлэн бичив.

	 

	 

	Ноён гэгээний зохиосон «Хавар цагийн зугаа» хэмээх сургаал оршив

	 

	Хаврын цагт хайртай шавийн сэтгэл ухааныг сэргээгч хэмээх бүлэг.

	Ом сайн амгалан болтугай.

	Зүйл бүхэнд хуурмаггүй лам гурван эрдэнэ минь

	Зүрхний дунд хагацалгүй хэзээд оршигтун.

	Хавар цагийн өдөр уртын уйдахуйн173 чөлөөнд

	Хайртай нөхөр чамдаа зугаа болгон улиг үг өгүүлсүгэй би.

	Хүний насанд нялх, идэр, өтлөх гурав

	Хүссэн ёсоор тэр гурвуулыг эдлэх, үл эдлэх хоёр буй заа.

	Хэнд ч болов, хэрэгтэй явдал, зөв сэтгэл, ганц хэмээнэ.

	Ганц түүнийг эдэлбэл, олон хэрэг бүтэх.

	Дэмий олонд шавдавч, ганц сэтгэлгүй бол өөрөө сүйдэх.

	Эртний авьяас ерөөл сайн болбол

	Балчир боловч ялгамжтай төрнө.

	Энэ насанд буян сайн хураавал174

	Хойд  насанд хувилгаан больюу.

	Ногоо нялх боловч тэнгэрийн хураар тэжээвэл удалгүй өсөх.

	Хүн бага ч сургаал үгээр тордвол оюуны лянхуа нээх.

	Эхийнхээ элгээр эс даруулсан өндөг хатах.

	Итгэл, буян саднаар эс эзлэгдсэн175 нялхас буруудах.

	Гадаль модыг өвчивч, дотор бие нь хоосон.

	Гань мунхгийг тэтгэвч, үнэн сэтгэлээр хоосон.

	Хар нүүрсийг зүлгэвч цагаан өнгө үл гарах.

	Харанхуй оюутыг сургавч, тустай үгийг үл авах, 

	Намар цагийн модны навч, бороо оровч шарладаг.

	Насны хэмжээ ирэхэд таван хүсэл, эрдмээр тэтгэвч176 өтөлдөг.

	Элдэв цэцэг боловсрон найгавч, мөндөр хяруунд хэзээ дайрагдах болзоогүй.

	Идэр насны цогт, ажиггүй бардавч, өвчин зовлонд автах нь магадгүй.

	Огторгуйд нар, салхи, үүл элдвээр эргэнэ

	Орчлонд жаргал, зовлон, сайн муу элдвийг үзнэ.

	Энэ насанд үхэх ч бий, өтлөх ч бий.

	Эртний заяанд сайн ч бий, муу ч бий.

	Элдэв ерөөлд мөн ч бий, буруу ч бий.

	Инчдэхийн зуур жаргах ч бий, зовох ч бий.

	Энэ юманд үнэн ч бий, худал ч бий.

	Элэг махны төрөлд тустай ч бий, хортой ч бий.

	Энгийн олон улсад их ч бий, бага ч бий.

	Эцэс хол ханилахад үнэн ч бий, баширтай ч бий.

	Эвлэж ханилах нөхөрт буянтай ч бий, нүгэлтэй ч бий.

	Элдэв зүйлийн үгэнд сургаал ч бий, олхио ч бий.

	Элгэн өөрийн сэтгэлд баттай ч бий, хэврэг ч бий.

	Энэ улсын онолд ариун ч бий, бузар ч бий.

	Энэ насанд өтлөх, үхэхгүй бол, хүн яахин төрөх вэ.

	Эртний заяанд сайн муугүй бол гурван муу, гурван сайн заяа яахин бүтнэ.

	Элдэвт зөв буруугүй бол бурхан, шуламс хоёр яахин бүтнэ.

	Инчдэх зуур жаргах, зовох үгүй бол түргэн баярлах, гомдох үл байна.

	Энэ насанд үнэн, худал үгүй бол хоёр үнэн юу вэ

	Хурааж үйлдсэн бүгд мөнх бус нь магад буй.

	Үйлийн ач үр хуурмаггүй үнэн буй.

	Эвгүй бол эх, хөвүүн хоёр ч бол дайсан.

	Эвтэй бол энгийн хар элэгт хүн ч бол садан.

	Эвтэй боловч, ах дүү мэт тустай нөхөр цөөн.

	Элдэв жаргал зовлонд өнчрөхгүй гэгч эвийн эрдэм.

	Олон төрийн улсад их бага байтугай

	Оготно хорхойд ч бол айгч, айлгагч хоёр бий.

	Их газрын улсад ахлах дүүлэх байтугай

	Тэнгэрийн өнгөнд ч бол тунгалаг, булингартай хоёр бий.

	Ихийг хүндлэлгүй явж их болох уу?

	Багыг тэтгэлгүй явж нөхөртэй болох уу?

	Ихсээс эрдэм сурахад хүндлэх хэрэгтэй.

	Багаас тусыг авахад урмыг тэжээх хэрэгтэй.

	Ихэстэй зөрчвөл түшгээ барах.

	Багасыг дарлавал ганцаардах.

	Хүний сайн муу нь удаан ханилбал мэдэгдэнэ.

	Ус зэрэглээ хоёрын мөн, бус нь дэргэд нь хүрвэл мэдэгдэнэ.

	Итгэлтэй хүн уурлавч үл орхино.

	Баширтай хүн зүрхний нөхөр мэт загнавч үгийг хуурч авна.

	Сургаал үг хатуу ч бол нянтай өвчинд догшин эм мэт177.

	Нян хорхойт өвчинд баригдах ба догшин эм шүтэх хоёрын алиныг, өөрийн дураар болтугай.

	Нян хорхойг зөөлөн эм үл хүчирнэ.

	Нэн томоогүй сэтгэлийг эелдэж үл номхорно.

	Эедсэн сэтгэлийг даан их халдвал хаширна.

	Өчүүхэн буцалсан шар өвчинд нэн хатуу эм уувал дордоно.

	Авах хүнд, хэрэгтэй үг хатуу ч бол яруухан.

	Орхих хүнд, зөөлөн үгээр өгүүлэвч уйддаг.

	Мунхаг хүн сургаалаас, олхио үгэнд баясдаг.

	Оюунтай хүн цангавч тустай үгийг хүүрнэнэ.

	Зөв сэтгэлтэй хүн, буруу үгийг ч бол хүлцэнэ. 

	Буруу сэтгэлтэй хүн, зөв үгийг ч бол хардан орхино.

	Уршигт юмны адаг нь атаа хартай хүн.

	Өлзийтэй юмны зүрх, тустай сэтгэл, 

	Тустай сэтгэлтэй хүн, бусдад алагдавч сүнс нь амар, ариун болно.

	Хартай хүн удаан амьд суух тусмаа өөр бусдыг зовооно.

	Чиг буруу хилэнцтэнийг аргын гохоор номготго.

	Тун болохгүй нүгэлтнийг алавч хилэнц нь юу?

	Олон амьтны тул бол, нэгийг алахад гэм огт үгүй

	Зууг эвдэж, мянгыг ирүүлэхийг үлгэрчлэн

	Хилэнцтэнийг алаад нүгэл болох бол

	Догшин номын сахиус хилэнцээс юунд тонилох аж.

	Буян хилэнц хоёр, арга билиг буй үгүйгээс болно.

	Буянтныг хардсанаа хэрсүү гээд

	Нүгэлт үгээ уудалсныг нөхөртэй гэгч, хилэнцэт нөхөр шулмын зулзага хэмээжээ.

	Санаа нь бумбад чихсэн хөвөн мэт ил үгүй

	Аашлах зан нь мий мэт байргүй

	Хэлэх үгийг сонсоход бугын урамдал мэт хуурамч хүнийг хилэнцэт нөхөр, шулмын зулзага хэмээжээ

	Зүс царай нь угаагдсан голт борын навч мэт үзэсгэлэн

	Санаа явдал нь хулгайч нохой мэт, чөлөө эрж одох

	Тэнцэлдэх атаа сэтгэл нь өрдсөн харгана модны гал мэт өөрөө ноцсон хүнийг хилэнцэт нөхөр, шулмын зулзага хэмээжээ.

	Шувуу шаах үнэг мэт элдэв башраар залилах

	Болжмор отсон харцага мэт найман номыг харуулдах

	Буртаг уудлах өлссөн гахай мэт олзонд хомхойрсон178 хүнийг хилэнцэт нөхөр, шулмын зулзага хэмээжээ.

	Янхан эм мэт өөрийн биеийг чимэхдээ элдвээр махарч

	Махнаасаа огтлох мэт гурван эрдэнийг тахихдаа үрчийх

	Дээлийн өнгөч нохой мэт ноёдыг үзэж унаж тусах

	Уур нь хүрсэн дигваранз мэт хирээ мэдэхгүй сүйлэгнэх

	Худгийн доторх мэлхий мэт нэрэлхэн бархирах хүнийг хилэнцэт нөхөр, шулмын зулзага хэмээжээ

	Гэрэлд сохрох шар шувуу мэт, сүжигтэй хүнийг үзвэл элэглэх

	Уралдсан цалман амтай морь мэт хэрүүл цуугианыг үзвэл хөөрөх

	Ичгүүргүй илжиг мэт шалиг нөхөдтэй хайрлалцах

	Тархигүй сармагчин мэт үзсэн юмаа дуурайгч хүнийг хилэнцэт нөхөр, шулмын зулзага хэмээжээ.

	Хуй хуй цагаан малгайтан мэт номын үгийг элэглэх

	Өмхий чацганд цугласан батгана мэт архитай газар түрхрэх

	Дэнсний од мэт өчүүхэн юманд сайдаж муудах хүнийг хилэнцэт нөхөр, шулмын зулзага хэмээжээ.

	Тийрэн мэт дээдсийн зарлигийг хулгай хийж нүгэлт нөхөрт шивнэх

	Тоть мэт номын үгийг там тум сурч хөдөөгийн айлд бардагнах

	Хан ад мэт улсыг хуурч олз омгийг эрэх 

	Тангаргийн буг мэт хов зөөж амьтны үзлийг буруудуулах хүнийг хилэнцэт нөхөр, шулмын зулзага хэмээжээ.

	Бодь гөрөөсийг алах хүн мэт ачийн хариуд хорлох

	Башрыг сурсан хав мэт дээдсийг үзэхдээ мөргөх

	Далайн тивийн эм мангас мэт мэргэн аргаар хуурагч хүнийг хилэнцэт нөхөр, шулмын зулзага хэмээжээ.

	Ламын нүүрийг үзэхээс охины царайд баясах

	Судар уншихад үүрэглээд, шалиг үгэнд инээх

	Үхэхийг санахгүй үргэлж баяжихыг санах

	Хүнийг доромжлон өөрийг магтагч үйлийн үрийг мэдэхгүй, чулуун элэгт, мий зүрхэт хүнийг хилэнцэт нөхөр, шулмын зулзага хэмээжээ

	Энэ бүгдээс ангижирсан бөгөөд хүний сайн муу хэлэхийг хадны цуурай мэт орхиод ганц үнэн сэтгэлээр лам, номыг сүсэглэгч хүнийг буянт нөхөр, сайн хувьт хэмээжээ.

	Билиггүй боловч хичээх

	Сүжиглэн эс чадавч буруу үл онох

	Хорын хариуд эс туславч ачийн хариуг үл мартах

	Сонссон үгэндээ ам бөхтэй

	Итгэсэн сэтгэлдээ урвалтгүй

	Ханилах тусмаа ганц зантай

	Асуух тусмаа үнэн үгтэй

	Үхэвч хатамжил бэрхшээлийг чадах

	Үгүйрэвч өлсөх умдаашихыг тэсэх

	Архич, тамхич, шалиг, ганган дөрвөөс зайлах

	Аглагийн газар, ном сонсон, буяныг хичээх

	Шашны үйлэнд баширгүй зүтгэх

	Амьтны тусыг алагчлалгүй бодох

	Дээдсийг хүндэлж ачийг хүртэх

	Доордсыг асарч буяны ерөөлийг олох

	Мал гэж махарсаар насаа барахгүй

	Нэр гэж нэхэж сүнсээ барахгүй хүнийг буянт нөхөр, сайн хувьт хэмээжээ.

	Энэ насанд энэ мэт эрдэм чухаг боловч өөрт байснаар ханахгүй

	Хэрэгтэй, бусад хүнийхийг хүсэж олох хэрэгтэй хэмээв.

	Энэ хоёр нөхрийг сонгож сайн, мууг аль дураар ханил. 

	Эндүүрэхэд хүрч ирвэл, зургаан багш179 есөн түмэн хүн

	Бурхныг буруугаар үзсэнийг үзвэл, олон хүн ч эндүүрэх буй.

	Онохуйд хүрвэл, Мила богд ганц ламыгаа шүтээд

	Түг түмэн амьтныг тусалсныг үзвэл 

	Ганц хүн ч болов, зөвдөх буй.

	Буруу онол олон хүнд байх тусмаа нэн бузар.

	Арилсан үзэл ганц хүнд байвч түгээмэл тус.

	Ламын зохиолыг эгэлд үзвэл буруу онол.

	Бусдын буяны хэрийг бярлаж басвал буруу онол.

	Цагаан хар үйлийн үрийг эс хэрэгсвэл буруу онол.

	Лам юу зохиовч бурханд үзвэл ариун үзэл.

	Бусдын буянд атаархалгүй даган баясвал ариун үзэл.

	Бурхны номыг махран сурч авах гээхийг үзвэл ариун үзэл.

	Буруу онол хижиг мэт. 

	Ариун үзэл эмч мэт.

	Хүн олон ч болов, хижигтвэл сайн уу?

	Эмч ганц ч бол эс үхүүлбэл муухай юу?

	Өнчин хүнд ариун үзэл мэт нөхөргүй.

	Олон хүнд буруу үзэл мэт гутамшиггүй.

	Өнчин гэгч энэ насанд садан буй, үгүйг өгүүлсэн бус

	Буянтай сэтгэл, нөхөр буй үгүйг өгүүлжээ...

	Хүний амь бие, эвдэрч үхсэнээс, амьдадаа сайн зан сэтгэл

	Эвдрэх нь нэн муухай буй.

	Ямар нэр цол алдаршин хүсэл эрдмээр жаргаснаас

	Буянт сэтгэл түмэн жил батадвал хас хад мэт нэн луттай гэдэг.

	Сайхан сэтгэл бат, хэврэг бологч өөрийн хичээлээс болно.

	Хичээлтэй хүнийг эс халдавч эрдэм сурах.

	Хичээлгүй хүнийг зодовч бархиран муу санахаас бус юу бүтэх вэ. 

	Энэ сайхан, муухай хоёрыг өөрийн дураар болтугай.

	Батлах юм олон боловч, сүжгийг нэн батал.

	Эвдэх зохистой юм олон боловч урин өшийг яаран эвд.

	Энэ бүгд бат хэврэг, сайн муу, өндөр дорд туслах хорлох бүхэн өөрийн явдлаас болно.

	Өөрийн сүүдрээс дутааж үл болох.

	Үйлдсэн үйлээс булзаарч үл гарах.

	Огторгуйг шааж цөмрөх буюу.

	Эрлэгийг хуурч болох буюу.

	Зэрэглээний усыг ууж болох буюу.

	Энэ насыг нэхэж гүйцэх буюу.

	Шувуу ч болов далавчныхаа хүчинд.

	Хүн ч болов явдлынхаа хүчинд.

	Сайн хүнд зэхий явдал таарах уу?

	Луу ичээндээ дуу гарч зохих уу?

	Сайн муу явдал өөрийн сэтгэлээс болно.

	Сэтгэлийг харуулдах мэт эрдэмгүй.

	Олон сэтгэлд нэг буянтай ч буй.

	Элдэв өвсөнд нэг амттай ч буй.

	Ханилбал чөтгөр ч бол нөхөр болно.

	Даруулга тавивал нисваанис ч номхрох.

	Суугаад байвал зорьсон газраа үл хүрэх, 

	Залхуураад байвал алсын хэрэг үл бүтэх.

	Хураавал буян арвидах.

	Дадвал эрдэм сурах

	Бас өгүүлэх юм олон билээ. Чи минь, нас бага тул

	Уйдаад бухимдах буй заа. Би ч, хавар цаг, залхуу болоод, нойр хүрнэ.

	Авах хүнд нэг үг ч эрдэм, 

	Орхих хүнд мянган сургаал ч улиг.

	Цөөн хэлбэл билиг хэмээжээ. Үүнийг ажиглаарай.

	Сайн буян дэлгэрэх болтугай.

	 

	 

	«Тавдугаар ноён хутагт зүүдээр зохиосон» гэдэг эмхэтгэл, 

	Ноён гэгээний зохиосон хаврын цагт хайртай шавийн сэтгэл ухааныг сэргээгч хэмээх бүлэг судар оршив,

	Улсын номын санд байгаа ноён хутагтын «Хавар цагийн зугаа», 

	8-эхт сургаал эдгээрээс нийлүүлэн бичив.

	 

	Бяцхан хөвүүндээ зориулсан сургаал

	 

	Эцэг эхийн махбодоос тасарсан

	Элэг махны төрөл биш боловч

	Энэ хойд хоёр насанд хуурмаггүй

	Итгэлтэй багш минь мэдтүгэй намайг.

	Боловсроогүй нялх нярай үндэс мэт наснаас эхэлж

	Болзоогүй хөнгөн зант цусан амьсгал дэлгэрсэн идэр цаг

	Боольхой болон өдөр дунд хэлбэлзэх мэт хэрсүүжих нас ба

	Бохир тахир зөнөж мунан өтөлж үхэх цаг хүртэл

	Даанч голт зүрхний дундаас үнэн бие хэлээр

	Дахин дахин өдөр шөнө марталгүй

	Хүний номыг хичээхнээн

	Урьд урьдын хийсэн бүхэн

	Урамгүй зүүд мэт өнгөрөөд

	Сая саяны санаа явдал

	Усны хуниар адил

	Улам улам барагдахгүй ирэхэд цөхшин

	Хожим хожмоо зүрх үхэж

	Хүний аж төрөхөөс уйдав би.

	Анх цагт шударга хүний сайн журмыг дагаж

	Ашгүй хүний зэрэгт орж

	Ашиг хэргээ бодож

	Амрахгүй өдөр шөнө тоглов, унтав

	Дотроо хөвхлөн арга башир үг, хар элдвийг судлавч

	Уяралт намар цагийн өвс мэт шарлаж, 

	Унтах идэх хоёрын завсар

	Урьдын явсныг санавал

	Улиг болсон хүний журам

	Мянган жилийн батгүйг мэдэв би.

	Сайн хүний шударга журмыг

	Хожмын хүүхэд дагаж сурах нь бэрх буй заа, 

	Хэрэв нэгэн нь суравч

	Түүний сайныг бид хожим үзэлцэхгүй, 

	Хүүхэд тэдний өөр өөрийн аминд нь

	Тус болох сайн санжээ.

	Хэн ч180 өөрийн энэ биеийг нэг өдөр унаж хоцрон

	Хожим дахин ийм бие олдох бэрхийг сонсвол

	Эрдэнэ адил хүний цогцыг олох хэрэгтэй бөгөөтөл түүний аргыг үйлдэлгүй

	Юуны төлөө, дэмий жаргалыг төдий чинээ хөөв би.

	Тавин жил амьд явж

	Эцгийн журмыг даган чадахаа мэдээгүй байж, 

	Зуун жилийн бодол бодон төөрөг явдал их болсон минь

	Үхлээс айхгүй бага насны омог ажээ.

	Эдүгээ өглөө үдэш, өдөр шөнө гэрт хөдөө магадгүй, 

	Унаж хоцрох цаг хэзээ болоход энэрч өршөөгч эцэг тэнгэр адил

	Ачит багшийн сургасан тэр, сая санаанд оров над.

	Нэгэн хэсэг бүртийж181 яваад эвдэрч хоцрох

	Усны цэврүү адил хэврэг хүний бие

	Идэр насанд дурдаж байгаад

	Молхи болоход балран одох солонго адил, 

	Нүд тэргүүтэн эрхтэн, цахилгаан мэт хурц байгаад

	Мартах насанд урамгүй болох

	Ухаан билиг намрын үүлний цогц мэт цогцолж байгаад

	Дайсан, хөвүүн хэн нь ч эдлэх болзоогүй эд, 

	Хэдхэн сар ниргэлээд алга болох лууны дуу адил, 

	Нэр цол алдраад

	Эзнээсээ төөрөлдсөн золбин нохойн зулзага мэт

	Нөхөр түшиг огт үгүй ор ганцаар болох.

	Юм байтугай, биеийгээ хорхой идэвч татаж авах аргагүй, 

	Шувууны чандрууг салхи авч одох мэт.

	Гагцхүү сүнс өндөр дор болзоогүй төөрч одох.

	Түүнийг сая саянаас сэтгэл минь дурсах болж, 

	Нэгэн арга бодвол арга нь бага наснаас их хэрэгтэй санжээ.

	Эдүгээ нэлээд хождов.

	Тийм боловч үдэш үхэх өвчинд өглөө эм засал хэрэгтэй тул нэгэн санаа олж аваад, аглаг суухыг дурлана.

	Даруй ачит аав эжий жич

	Холч ачтан багш тул хүндлэх хэрэгтэйг сая мэдэв би, 

	Амьдын жаргал хүний номууд

	Хойд ын жаргал тэнгэрийн номууд болох тул

	Бага наснаас сонгож бодох хэрэгтэй.

	Дэмий хөгжин алиатаж

	Олон улсын далай дотор цэцэг мэт найгавч

	Удалгүй мөс хөлдөх цаг адил, сөнөж одох жам үзэгдлийг санаж, авын хоморгоос амьд алдуулж гарсан гөрөөсийг сэтгэлдээ үлгэр аваад, хүний явдал үгнээс чухал цээрлэн, аглаг газар бодол бодон суултай.

	Биеийн цээрлэл хэмээвэл: Элдэв улстай нүүр182 учрах, нүдний дохио, хар барилцах, хошуу холбох, гангалах явдлыг маш тэвч.

	Хэлний цээрлэл хэмээвэл: Худал бардан хөөрөлхөх үг, хов зусар, баланга тэмцэл, самуун олхио үг эдгээрийг тэвч183.

	Сэтгэлийн цээрлэл: Хар хор, атаа мөчөөрхөх, тэнэг мунхаг, омог тачаал, урин хармыг зогсоож хойдыг бодон алдрыг бүү эр, 

	Үзлийн цээрлэл: Сайн муу, ноён албат, олон улсыг зөв бусууд гөрдөж санах, саваагүй шийдэмгий сэтгэлийг шууд тэвч. Ганц өөрийн бие, хэлийг шүүмжил.

	Явдлын цээрлэл: Хэрэгтэй, хэрэггүй олныг шүтэхийг цөөлж, аглагийн газар сэтгэл, суудлыг батал.

	Нөхрийн цээрлэл: Үнэн үгийг хөсөр орхин, биеэ өмөөрөх, шударга хүнийг буруугаар үзэн, үг тохуу, олзонд хунгасах, өшич хартай тийм улсаас холд184.

	Нутгийн цээрлэл:185 Олдох үймээн үгүй болоод, асар холдоод дээрмийн гүйдэл болохгүй, идээн умдаан олдохын төдий, тийм газар цөөнөөр нутагла.

	Бас ханилах нөхрийг хичээн, ямагт санаа явдал нийлэх бөгөөд урвалтгүй урт зантай, үйлдвэр чадах, Усгал номхон, ам бөхтэй, харгүй, хичээл ихтэй, Ү авах, хүлцэнгүй ихтэй, буянд дуртай, ачийг мэдэх, тийм нөхөртэй ханилж явагтун.

	Идээний цээрлэл: Асар хурц, асар шимгүй, махбодод хортой, амтаар хуурах хоол хийгээд, согтуурах архи, бузар тамхи тэргүүтнийг тэвчигтүн.

	Сэтгэлийн хичээл хэмээвэл: Өдөр шөнө өөрийн сэтгэлд үйлийн үрийг гэрч тавин, буян хилэнцийн авах гээхийг маш нарийн тоос186 мэт нягтал.

	Амьдын хичээл хэмээвэл: хойд хүний сайн муу ямар заяатай болох нь энэ хүний явдлаас болох тул хожим авах өгөх хоёрыг өр мэт хичээгээрэй, та минь.

	Үхэхийн цагт хичээж, багшийн ачийг дотроос дахин дахин дурдаж, хийсэн буянаа гэрчлээд, санаа амар, хурьцалгүй, шударгаар, сайн баатар ганцаар цэрэг дарах адил, самбаа авч мордогтун.

	Цагийн хичээл хэмээвэл: Жаргав зовов, зүрх баатар, юу боловч өөрийн үйлэнд таньж, улам мэдэн, баярын царай, манлай нээж, ухаан тунх, хөлсийг гарган суутугай.

	Би ч байтугай, харин урьдын сайн улсын журмыг алдруулан, үнэн үгийг тохуунд бодогч хүүхэд олон болжээ. Тэднээс нуухын тулд, энэ нэгэн бичгийг, нарийн бичиж, бяцхан хөвүүн чамдаа өгөв.

	Усны дотор бойжсон загасыг үлгэр авч, аавын ачийг ус гэж таниад, мөнхүү сургаалыг амталж, улмаар яван, мянган хувилгаант луу болж, тэнгэрт хүрэхийн нэгэн санааг, ясанд хадаас шаасан мэт хадгал, 

	Хэмээн эцэг өвгөдийн шударга монгол мөн боловч муу цагийн гамшигт уг хуучин журмаа алдаж, хятаджиж187 хоцорсон нэгэн монгол би, Манж улсын I бичгийг үлгэр авч, эгэл ертөнцийн балай хар улсын ёсыг голдон, бяцхан хөөрхөн188 хөвүүндээ бичиж өгөв.

	Түмэн түмэн насны өлзий. 

	 

	«Тавдугаар ноён хутагт зүүдээр зохиосон»,

	2 эхт сургаал,

	Улсын номын санд байгаа «Олон зүйлийн сургаал, шүлэг, домог ба ерөөл» зэргийн ном дэвтэр,

	20 эхт сургаал,

	8 эхт сургаал-эдгээр эхүүдээс нийлүүлэн засамжилж бичив.

	 

	"Авах гээх бүгд сэтгэлээс" гэдэг сургаал

	 

	Сэтгэл бүхнийг таниулагч

	Сэргэлэн зант богд минь

	Энэ гурван шавийн минь

	Энэ хойдыг аврагтун хэмээн өгүүлээд бас чалчих нь:

	Сэрэмжлэх хэмээх, сэтгэлийн хянал мөн боловч

	Таван ачтанаа бүү хард. Тав нь аль_вэ? хэмээвэл:

	Бие сэтгэлийг үүсгэсэн эцэг, эх хоёр хэмээжээ

	Шашин төрийг тогтоосон хаан түшмэл хэмээжээ.

	Энэ хойдод тустай өөрийн сэтгэл хэмээжээ.

	Үүнд өгүүлэх нь:

	Бид лам шавь нар бие хол боловч сэтгэл үл хагацна.

	Цаг нь зун өвөл боловч явдал үл хагацна.

	Загнах нь амарлингуй догшин боловч тангараг нь үл хагацна.

	Өчүүхэн надад гурван санаа буй бүлгээ. 

	Тэр юу вэ? хэмээвэл өгүүлэхэд маш бэрхтэй ажгуу.

	Анх нь: Ламын тангараг хэрэгтэй санаа бүлгээ.

	Хоёрдугаар нь: Амьтанд алагчлалгүй бодь сэтгэл бүлгээ.

	Гуравдугаар нууц нь: Сэтгэлийн нүүрийг таних хэрэгтэй хэмээжээ.

	Энэ мэт зүрхний гурван үгсийг та гурван хөвүүн ба, бас энэ үе, хуучин шавь минь ирсэн тул тэрхүү

	Сэтгэл ганц бус, эртний тангарагтай дөрвүүл ажиглаж, миний бие хаа одовч, сэтгэлийг минь, та бүхэн минь амьтны тул эдэлж явахыг гуйна.

	Бас нэгэн зүйл олхио үгс болбол:

	Амбан хэмээн их битгий сагсай.

	Хожим хаа хайр буурах болзоогүй.

	Занги хэмээн дэмий дотроо төчнөөн бүү бүүрлэ.

	Ач үрт чинь дэмий л сайн явдал биш.

	Бичээч хэмээн дэмий л байхыг битгий таал.

	Ухаан бүхнээ гурван эрдэнийн зүгт тахил өргөгтүн.

	Хуучин хэмээн битгий тунирх.

	Үнэн сэтгэлээр явсаар байтал сүүлдээ мэдэгдэнэ.

	Лам л хэмээн битгий номчирх.

	Миний өгүүлсэн замд одох, үл одохыг сүүлдээ амсалцана.

	Өдөр хэмээвэл цагаар эргэнэ.

	Шөнө хэмээвэл нойроор өнгөрнө.

	Сэтгэл хэмээвэл өөрөөс бусад бүхэн нь гэмтэй мэт үзэгдэнэ.

	Хянах хэмээвэл өөрийн сэтгэлд үргэлж бясалган, түүнийг өгүүлж, сэтгэлийг танивал санваарын дээд мөн.

	Өөрийн биеийг зэмлэвэл явдлын дээд мөн.

	Явдал, сэтгэл хоёр таарвал, дээдийн таалал мөн.

	Явдлаа алдсан дээдэс буй буюу?

	Чигээ алдсан доодос өөдлөх үү?

	Хэрхэвч миний өгүүлэх нь:

	Би хэмээсэн энэ сэтгэлийг ажиглавал, анх завсар, эцэстээ огт олдогдохгүй бүлгээ. 

	Аливаа ямар мэт урин, тачаангуй, мунхаг ургавч, энэ мэт ажиглавал цөм замхарна. Орчлон мөнх бусын үлгэрийн дээдэд бурхны гэгээн таалал барьсныг үзэгтүн, 

	Сэтгэл үнэн бусын үлгэрт, нэгэн шөнийн зүүдэнд зүүдэлсэн, түүнээ бодогтун.

	Явдал болзоогүйн үлгэрт, намар цагийн шувууг үлгэр авч санаарай.

	Илхэн бүхний гэрч, эрлэгийн толь, манай толь хоёулыг баярлуулах болбол, хамт төрсөн таван тэнгэр баярлаад, гомдох болбол, би хэмээгч өөрийн сэтгэлийг гонсойлго.

	Авах бол буянт мөрт татаарай. Орхих болбол, 

	Нүглээс ч болов зайлаарай. Авах гээх бүгд

	Сэтгэлээс болжээ хэмээн, наадам тохуу болгож, 

	Өчүүхэн согтуу хүн бичив, хэмээн ачит

	Төр гэрэлтийн 17 дугаар он, зуны тэргүүн сарын

	Хорин таванд, соёрхсон зарлигийг, мөнхүү гурван шавь бид, үсгийн мөрөөр цаасны талд буулгасан буян үүгээр, утга ямар ч болов бүрэн, хамаг амьтны сэтгэлийн ургацад тодрох болтугай.

	 

	б-гийн 4-өөс

	 

	 

	Итгэмжлэх мэтийн итгэл үгүй

	 

	Итгэмжлэх мэтийн итгэл үгүй.

	Сүжиг мэтийн эрдэмгүй.

	Хичээл мэтийн түргэн мөргүй, 

	Цогчид мэтийн буянгүй.

	Нойроос сэрэх цаггүй бол мунхрах шинж, 

	Үйлийг цээрлэх цаггүй бол цалгайрахын шинж.

	Зальхайг тэвчих цаггүй бол хождохын шинж.

	Өөрийн сэтгэлийг номготгох цаггүй бол номгүйн шинж.

	Сонссоноо мартвал оюуны мунхаг.

	Бурхны номыг эс үйлдвэл шуламсын үйл.

	 

	 

	«Тавдугаар ноён хутагт зүүдээр зохиосон нь» гэснээс бичив.

	 

	 

	Сав ертөнц

	 

	Ом сайн амгалан болтугай.

	Амгалан жаргалан ямагт гарахын орон, аврагч гурван эрдэнэд мөргөе.

	Амаргүй ер орчлонгийн сав шимс явдлыг дуудан өгүүлнэ би.

	Нааш сонс оо!

	Эвдэрч үл дуусах сав ертөнц.

	Энэлж үл дуусах шимийн амьтан

	Эргэж үл өнгөрөх гаслант орчлон

	Эндүүрч үл дуусах мунхаг сэтгэл ээ.

	Хавар, зун, намар, өвөл дөрвөн цагийн улирал ээлжлэн нэгэн жил болно.

	Халуун, жигүүн, дулаан, хүйтэн цагаар энэ бие өтөлнө

	Халхлан чадна уу? Сүр хүчин нь мөнх бусыг хариулан үл чадна.

	Хайртай янаг садан нь хүрээлэвч үхлийн эзнийг хариулан үл чадна.

	Гурван чухаг дээд эрдэнийг үнэн зүрхнээсээ бишрэн шүтэлтэй.

	Гутамшигт өнгийн төдий хуурмаг башрыг тэвчилтэй.

	Гуйвч олдохуйяа бэрх энэ биеийг, эрдэнэ хэмээн мэдэлтэй.

	Гуниглалгүй одоогоос буяны хөрөнгийг цацалтай.

	Сэтгэл хэмээгч баримтгүй боловч, цаг бүр сэрэмж хэрэгтэй.

	Сэргэлэн ухаан тод боловч, үргэлжид хичээнгүй хэрэгтэй.

	Сэжиг хэмээгч нүглийн даллага боловч насад арилгах хэрэгтэй.

	Цэнгэл хэмээгч бие амар боловч үхэхийг бодох хэрэгтэй.

	Баярлан атал гомдол болох нь ертөнцийн тогтоол ёс.

	Баяжин атал үгээгүй болох нь орчлонгийн ээлжлэл дүрэм.

	Байн байн эргэцүүлэн санахул зүүд зэрэглээнээс юуны өөр.

	Баримтлан шүтэлтэй нь гагцхүү гурван эрдэнийн аврал нь үнэн болой.

	 

	 

	«Тавдугаар ноён хутагт зүүдээр зохиосон нь» гэдгээс бичив.

	 

	Шавь нартаа зориулсан сургаал

	 

	Ом суваа сиди шидам шири.

	Ер урьдаас үйлдсэн буян хилэнцийн ач үр нэхэгддэг.

	Ихэрхүү сэтгэлийн буян эвдэрдэг.

	Егүүтгэлгүй сайн сэтгэл баривал түүний буян өсдөг.

	Ерөнхий лүгээ дасвал түүний үг цовоо болдог.

	Харам сэтгэлээр эд малыг их болгодоггүй.

	Хааж хадгалахаар явбал их болдог.

	Хатуу ширүүн үгээр амьтныг үл айлгадаг

	Ханх (санаа ханх) мэт аашаар айлгадаг

	Олон үг хэлснээр үл гардаг.

	Онож ганц хоёр хэлбэл дуу үл гардаг.

	Ухамсаргүй үгээ олтговол хойно гэмшил болдог.

	Улам сэрж хэлбэл цэцэн болдог.

	Гайхагдъя гэж хүнд, зөв буруу хэлж явсаар хүнд мэдэгддэг.

	Ганц нэг хэлж суувал оночтой болдог.

	Хай эс мэдэв хэмээн хүн, үгийг явуулбал өгүүлдэг.

	Хамгийг мэдэх хэмээн урьд өгүүлбэл гэнэддэг.

	Хүний гар дахийг авъя гэж явтлаа, харин өөрийн гар дахь эд малыг алддаг.

	Хүчирхэж амьтныг алъя гэж явтал, харин өөрийн амь нь тасардаг.

	Хөнөөн хорлох сэтгэлийг эс тавивал өөрт хор болдог.

	Хүндэрхэж ихэрхэн явбал хөнгөн болдог.

	Олон эрдмийн нэрийг мэдсэнээр, хамагт үл өргөгддөг.

	Онож ганц бодь сэтгэлийн залгамж эс тасалбал, ертөнцөд тахигддаг.

	Онц бусдын хэлснээр хүнийг үл эзэлдэг.

	Улам өөрийн явдлаа зөв явбал хамгийг эзэлдэг.

	Мэднэ хэмээн, өөрийн биеэ ганцаар магтвал, олны дэргэд гутдаг.

	Мэргэдийн зарлигийг олонтоо сонсвол газар бүхэнд гайхагддаг.

	Мэдлэггүй хүнээр төрийг бариулбал олон иргэн гутдаг.

	Мэдэгч сайн хүн төрийн үг хэлбэл олноо зохирдог.

	Сэтгэлийн хороор олон эм авсан хүн, эм муу жидүгээр болбол, санаа удалгүй зовдог, 

	Шинжилж ганцтай ханилсан хүний сэтгэл амардаг.

	Шалгаж ийнхүү хэлэгч мэргэдийн зарлигийг эс сонсвол тэнэг болдог.

	Энэ үгийг эс орхивол ядам сахиусан баясдаг.

	Урьд хэлсэн үгээ мартагч хүн олонд итгэлгүй болдог.

	Онц үгээ, буцан мэлзэгч хүн, хамагт жигшигддэг, 

	Олонтоо муу хийсэн хүнийг, хойно үл мартдаг.

	Үлэмж тус хийсэн хүнийг, үргэлж санадаг.

	Зовохын цагт тус эс хийсэн хүнийг хойно үл энэрдэг.

	Зохиж сайтар ханилсан хүн, хүндлэгддэг.

	Зөөлөн, сайн хийсэн хүнд янагладаг.

	Зөв буруу хоёрыг эс мэдсэн хүн, дэмий хэлдэг.

	Өлсөхүй умдаашихуйд тусалсан хүнийг, үл мартдаг.

	Үнэхээр сайн хийсэн хүнтэй, харин атаархдаг.

	Үлэмж мэдэх мэргэд нь урьдынхаа үгээ үл мартдаг.

	Үл мэдэх хүн нь хойд үгээ эрдэм болгодог.

	Гэнэн хүн урьдаар хэлж, үгээ ороогддог.

	Гэмт хүн арга үүсгэж, үнэн худал өгүүлдэг.

	Хэдэр хүн, сайн мууг ялгалгүй дайрч, дорддог.

	Хэлэлцэх үгэнд дуртай хүн, түргэн үл салдаг.

	Олон үгт хүнийг, яаралтай үйлэнд зарвал, хожимддог.

	Омогт ихсийн дэргэд суувал, зэмлэгддэг.

	Худал хэлж цэцэн үл болдог.

	Хулгай хийж баатар үл болдог.

	Хуурмаг хэлж мэргэн үл болдог.

	Отыг өдөөх идшээр, ооныг үл барьдаг.

	Огт үгүй хэмээн ам алдаж идсэн, үл таргалдаг, 

	Онц барахын урьд, үгүй хэмээн худлаар гуйж үл арвиддаг.

	Олох эер оршиж хүнээс гуйж, хойдыг заахаар, хүнийг айлгадаггүй.

	Гэрт үгүй цагт, өгөх билээ хэмээн сайхан үг хэлдэг, 

	Хэрэв бий бол дуу үл гардаг.

	Гэнэтэд түүнээ барвал, муу юм хийснээ үл мэддэг.

	Гэмтэн тэр явдлыг нь санаж эс өгвөл, харин муу хэлдэг.

	Ганцаар нууж аваачсан идээгээ, хүн ирвэл нууж орхидог

	Харж үзээд мэдвэл, харин ичдэг.

	Харьж очсон хойно, харин их хараадаг.

	Сайн идээгээ савны ёроолд хийж, зүрхэндээ санадаг

	Сайтар хянаж, гаднын хүнд үл үзүүлдэг.

	Санасан хүндээ өчүүхэн, барав хэмээн хэлж өгдөг.

	Өөрийн гарт эд мал их бол харам омог үүсгэдэг.

	Барсны хойно, үгүй болдог, өөрөө будардаг.

	Үгээгүй хүн, баян хүнийг бурхан мэт шүтэн, өөрөө боол нь болдог.

	Үхэх амиа үл харан, түүний өмнө амь биеэ тэвчдэг

	Баян сайн явах цагт гундаж гутарч чөтгөр мэт явдаг.

	Байгааг олох цагт сайн эр мөн хэмээн хулгай худал ихэддэг.

	Муу явдлаар, үл сайжран амиа алддаг.

	Эрлэгүүдийн газар очвол, их гутдаг.

	Эрүүлэгдэж, тонилохын мөрийг үл олдог.

	Эмгэнэж, зовлонгийн далайд олон галавт хэвтдэг.

	Орчлонгийн амьтан, энэ нүглээ үл мэддэг.

	Ухаант мэргэд, билгээр мэддэг.

	Онц өөрийн санаагаа зөв болгодог.

	Оногч мэргэдэд энэ мэтийг айлтгавал ертөнцийн ёс мөн хэмээн бардам үг хэлдэг.

	Мэргэдийн бие нас нь өчүүхэн боловч дотор нь огторгуй мэт номуудыг туулдаг.

	Мэдээгүй мунхгуудын бие нас их боловч хулганын нүхний төдий арван үгийг үл хадгалдаг.

	Мэргэн хэмээн өөрийн биеэ зөвшөөрөгч олон болдог

	Самуурах муу үйл түүнээс гардаг.

	Сааралгүй тамд удирдагч эрлэг түүнээс ирдэг.

	Цэцэн хүн үгээ сэрж хэлдэг.

	Чинээгээ үл мэдэх мунхгууд, дэмий барддаг.

	Цэцэн хүн, бардвал харин ичдэг.

	Цээргүй сайн үгт хүнийг гайхдаг.

	Бололгүй, бага хүн дэмий цовоорхдог.

	Баатар хүн хоосон бардагнадаг.

	Баян хүн, хаан харц бүгдэд сайрхдаг.

	Бөх хүн, муу хүнд эрэлхдэг.

	Үл мэдэх багш нар, эгэл хар хүнд биеэ гайхдаг.

	Үлэмж дээд мэргэд ирвэл, тэнд гутдаг.

	Өөрийн биеэс дээд хэмээн, тэнэг хүн үзэн яддаг.

	Үхэн одвол их гашуут болдог.

	Атгагт хүний сэтгэл үл арилдаг.

	Атаат, урьдаар үл хэтэлдэг.

	Амь таслахад шунахайрагч хүн үл тонилдог.

	Арилжаа худалдаа хийхэд дурлагч хүн үл өөдөлдөг.

	Урвамхай хоёр аальт хүн хамагт шоологддог.

	Олон аальт тийм хүнийг хамгаар үл итгэдэг.

	Ороход муухай аашлаад, гарч ирэх зуур инээхдээ үл ичдэг

	Онц өөрийн тийм гэмийг үл мэдэхийн тул, хүнийг гэмт болгодог.

	Учрахын урьд эр эм болсугай хэмээн хүсдэг.

	Учрах сацуу элэг бөөр мэт үлэмж янагладаг.

	Удалгүй уйдах сэтгэл төрж, бие биеэсээ гэм эрэн хэрэлддэг.

	Олон бусдын эр эм сайн хэмээн гуниг сэтгэл төрдөг.

	Энэ мэт орчлонг мөнх хэмээн санадаг.

	Эвдрэх цоорох биеэ хад мэт үздэг.

	Эндүүрч ертөнцийн найман номыг Ядам барьдаг.

	Эм хөвүүдээ бурхан мэт тахидаг.

	Эцэг эхээ үхвэл өчүүхэн уйлагчаа болдог. Өвлөхүй сэтгэл булаалддаг.

	Ийм тийм хэмээн арга үүсгэж, буянд үл зардаг.

	Эм хүүхдээ тэжээхэд яаран хичээдэг.

	Тэргүүн хүн, төвшин эс бол хөнгөддөг.

	Тэргүүлж хэлэхийн урьд зэмлэгч бол нөхдөө хашруулдаг.

	Тийн бас, идээ ундаанд харам бол муу хэлэгддэг.

	Түүнээ үл мэдэх тул нөхдөө зовоодог.

	Сайн ийм үгийг үл сонсдог.

	Саваагүй олон үгэнд хүн баясдаг.

	Сайн мэргэдийг удалгүй мартдаг.

	Самуун явдалтныг өргөн хүндэлдэг.

	Шадарлан, хэлэлцсэн үгээ олноо дэлгэрүүлдэг.

	Шившигт муу явдал түүнээс гарч ирдэг.

	Шинжилж ийм гэмтийг үл ялгадаг.

	Шулуун сэтгэлт нөхрийг ийм дүрээр зайлуулдаг.

	Үүнээс бус явдлыг өөрөө адилтган мэдэгтүн.

	Энэ үгийг минь бүү буруу болгогтун.

	Эзэд хаад эхлэн бүгдээр сэрэгтүн.

	Эрхэмлэж, энэ үгсийг асран авагтун, хэмээн үг утгасын билигт

	Өөрийн харьяат шавь нарт үргэлж энэ мөрийг хичээн сэртүгэй хэмээн

	Өчүүхэн мэдэх чинээгээр зохиов.

	 

	 

	«Тавдугаар ноён хутагт зүүдээр зохиосон нь» гэдгээс

	 

	 

	Үнэнхүү үзлээр

	 

	Ом Сайн амгалан болтугай.

	Үнэнхүү үзлээр чагтага бүхнийг огтлоод

	Энэрэхүйн цалмаар амьтан бүхнийг жолоодсон

	Хамгийг айлдагч, бүгдийн хураангуй егө (иога) ламын чуулган насад миний зүрх сэтгэлийн лянхуанд цэнгэн зохио.

	Хаашаа харавч хязгааргүй манан, сансрын далайд арга билгийн эцэг эхэд орхиулж хаягдсан явдлаа, өдөр шөнө элдэв зүйлээр бодон бодон байхад эгээршгүй намрын үүл адил ургасан нь энэ буй189 хэмээгээд, эцэг эхээс хэлхээт яс, махыг олоод, энэ газар арван настай ирээд, одоо хүртэл дөчин190 он суусан, энэ үнэхээр илбэ зүүд мэт санагдана. Энх тунх эртний идэр насанд, элдэв хэлсэн замд явж болохуйц191 цагаас эрхбиш хуучран192 замаг болох энэ үед, энэ нэг биеэр хоёр ертөнцийг193 үзсэн шиг санагдана. Богд лам нар олонх нь нирваан таалаад боолчууд шавь нар олонх нь элэг бариад, бодь сэтгэлээр хэлэх нь ээ хал барих болзоогүй. Орчлонгийн жам.

	Аяа, гайхамшиг. Эртний ерөөлт өглөгийн эзэд буруулаад, эгэл улс, алба ажил явдлаар ядраад, энэ хойдыг дурсах чөлөөгүйгээр энслэгч энэ газрын сав шим, орон цаг хөөрхий. Хойшоо харах чагтагаа тасалж, хоёргүй ганц сэтгэлээр зорьж, хотол төгс ламын зүгт мордоод хоёр насны завсрыг үзвэл амархан. Эрвээхэй ч зулд хурьцаж үхнэ. Эгэл би ч ламын зүгт зорьж, энэ бие амиа алдахыг үзвэл эгнэгт миний сэтгэл ханана194. Хэний сэтгэлд юу байхыг, хэн мэднэ. Хэв хэдий чинээн бүхнийг айлдагч, хэтэрхий богд ламыгаа дурссаар, хэт195 баруун зүг мордон одов би.

	Энд суух шар хар шавь нар минь, дор дороо, гаднаа мал аж төрөл, дотроо хүний хэрсүүлэл явдлаар аж төрж суутугай. Миний урьдын өгүүлсэн эв тангараг ба ламын зарлиг хэмээсэн бүхэн, үдшийн сүүдэр мэт, өнгөрсний тул, эдүгээ өгүүлж яах вэ. Хэлэвч та байсаар, эс хэлэвч би байсаар тул, нойр сэргэж, архины дуу дуулж тус тусын замыг дагаж мордсугай. Буцаж ирэх бэрх. Очиж учрах мацуу, замын дагуу магад өгүүлэв хэмээнэ.

	Сайн буяны өлзий хутаг

	 

	 

	б-гийн 12, 

	"Тавдугаар ноён хутагт зүүдээр зохиосон" эдгээрээс бичив.

	 

	 

	Товч үгс

	Аяа, гайхамшигт авралын дээд орон, лам гурван эрдэнэ, ариун бодийг хүртэл энэрэнгүйгээр таалаад, амрын чөлөөгүй, сансрын балчгаас, амгалан ихт тонилохуйн тивд удирдагтун.

	 

	Эгэл би өөрийн явдал бүхнийг харгалзвал

	Эцэс хойдын амар жаргал бодрон байвч

	Энхрийллийн үр өчүүхэн төдий ч үгүйн тул

	Итгэл аврал гурван эрдэнэ та айлд

	Амар бус хүний ахар үүнд

	Алгасангуй өөрийн хойноос дагаж ажиглавал

	Элсэн дэх хорхойн мөр мэт

	Адилтгах хэрэггүй жам ёс үүнийг харгалзагтун

	Амаргүй ертөнц үүнд, түр суухдаа

	Амгаланг эдлэвч сонжихын мятралгүй бөгөөд

	Ашид зовлонг эдлэвч хашрахын чөлөөгүй.

	Алгасангуйт жам ёс үүнийг харгалзагтун.

	Эрхэм бурхан ирэвч сүжиглэхийн шүтлэггүй

	Ялгуугсдын шашинтай учравч номготгохын чөлөөгүй

	Энэрэхүйгээр ном номловч мэдэхийн хувьгүй

	Эргүү би мэтийн жам ёс үүнийг харгалзагтун.

	Адаг доод явбал доромжлон муушаагаад

	Аглаг суувал дээрэнгүйлэн хэрхийгээд

	Алагчлалгүй явбал тэнсэлдэн мөчөөрхөгч

	Энэ ертөнцийн жам ёс үүнийг харгалзагтун.

	Өөрийг нь гэмд баривал дайсан болон өшиж

	Үтэл бусдын гэмийг эс өгүүлэвч царайг нь таниад

	Үлэмж хэрүүл хэнтэг шүтлэгээр өдөр шөнийг өнгөрөөгч

	Үнэхээр хувь дорт амьтны жам үүнийг ажиглагтун.

	Хялбархан инээвч өслөхийн сэтгэлийг бариад

	Хэдий чинээ туславч харин хорлоод

	Хэзээд нөхөрлөвч итгэхэд бэрх шиг

	Хэрцгий нөхдийн жам ёс үүнийг харгалзагтун.

	Аврал гурван эрдэнэ хуурмаггүй тул

	Алгасалгүйгээр залбиран биширч

	Ашид өөрийн сэтгэлд санан санан бодвол

	Аливаа амьтны жам ёс тэр мөн.

	Үлэмж буяныг хураавал хэн ч үл дийлэх.

	Ухаан сүжиггүй бол бурхан ч үл аврах.

	Үнэхээр дээдийн номыг эдэлбэл зовлонг үл эдлэх.

	Уг шалтгааныг хэрэгсэлгүй суувал хорлолгүй нь магад

	Амар жаргалын үрийг ганцаар мөнхүү ганцаар эдлэх

	Амар бус зовлонгийн үрийг мөнхүү түүнчлэн тул

	Алагчлалгүй хэн тэгш бариад

	Аврид чанд зүрхийг магад даяан үүсгэгтүн.

	 

	Данзанравжаа, гансран уйдахын дүр бодрохын цагт галзуу дүрт би өөртөө өгүүлэв. Сайхан зөвшөөрч санавал толгойгоо дохин дохин суугтун. Гаслан санавч хоосон дуугаар яах вэ. Энэ хэртэй зогсъё.

	Товч үгс үүнийг хувраг дүрст Равжаа бээр өгүүлэв. Төрөлхтөн амьтны хилэнц түйтгэр арилаад, төөрөх орчлонгоос уйтгарчилж дүрвэлгүй Базардарын хутагт түргэн хүрэх маань болтугай.

	 

	 

	"Тавдугаар ноён хутагтын зүүдээр зохиосон нь" гэдгээс бичив.

	 

	 

	Ноён хутагт ламтны зохиосон ашдын мөр хэмээгдэх нэрт судар оршив

	 

	Аврал олон боловч, ашдын мөр нь илхэн

	Авах гээхийг үзүүлсэн ачит ламдаа сөгдөнө.

	Сэрэмжгүй гэнэнээр сэвсэрхэгч орчлонд

	Сэрвийж торойгч амьтан шиг сээхэглэснээ мэднэ үү

	Шимийн амьтан бүгдээрээ

	Шамдалгүй дээдийн сайнаар ажрагсдын чанартай

	Сайхан мөрийг сонсов уу, гээд өгүүлэх нь:

	Түг түмэн галавын тэргүүнийг олох бэрх

	Эртнээс эндүүрсэн хүчээр

	Одоо хүртэл авсангүй биегүй

	Орчсонгүй орчлонгүй

	Загнасангүй зангүй

	Аашилсангүй аашгүй мэт явсаар, одоо чухам

	Харин үнэхээр цаглашгүй энэрэлт

	Эцэг богд гурван эрдэнэ юүгээн ачаар

	Хүний бие олов, гэвч хянавал

	Усны цэврүү усны дотор эвдрэх мэт

	Аанайхан орчлонгийн далайд дарвин сүйтэлзэх янзтай.

	Энэ завсар нэгэн бодлого хэрэгтэй тул

	Огторгуйг шаавч үл цөмрөхийг үлгэр авч

	Сэтгэл баярлах гомдохын чанарыг танилтай.

	Зүүд хоосон боловч

	Тэр үедээ сэтгэл баярлуулах, гомдуулах ба

	Сэрсэн хойно ч болов, сайн муу ёрыг сонгон шинжлэх мэт, 

	Сэтгэл хоосон боловч, үзэгдлийн шүтэн барилдлага хуурмаггүйг мэдээрэй.

	Зүүд нь хоосон. Зүүдлэх үедээ үнэн мэт боловч тэр үедээ хоосон

	Сэрсний хойно ч бодвол бас хоосон, 

	Энэ насны явдал ав адилыг бодоорой.

	Нэгэн насанд, хоёр, гурав, зургаа, тав хэмээжээ.

	Хоёр нь: Хэрэв амьд явбал балчир, идэр, урт наслах ба, 

	Хэзээ үхэх болзоогүй хоёр

	Гурав нь: Хэрэв амьд явбал балчир, идэр, өтлөх гурван биеийг үзэх.

	Зургаа нь бол: Баялаг бол эдэлж чадахгүй харамлахын зовлон нэг.

	Үгүй бол шаналан хомголзож эрэхийн зовлонтой хоёр.

	Хэдий амьд явахаа мэдэхгүй хэвтэж

	Хүний сайн хэлэхэд баярлах

	Муу хэлэхэд гомдох лугаа гурав.

	Өөрийн биеийн буруу боловч гэмийг мэдэхгүй өмөөрөх

	Бусдыг дээдэс боловч сонжлон цэнэж үзэх

	Авьяас, эд ном лугаа ханилсан зовлонтой дөрөв

	Тусалж хэлсэн энэ хойдын сургаалыг хэрэглэхгүй мөртөө

	Аль нүгэлт нөхрийн шивнэсэн үгийг зүрхэндээ хадгалсантай тав.

	Хэзээд зүйл бүхэнд хуурмаггүй, гурван эрдэнээ итгэн залбиралгүй

	Садан ба ах дүү, ноёд хүчтэнээ түшиг бодож явсаар

	Эцэстээ сайн болбол, өмчийг хувааж өгч, 

	Муу болбол гэнэтэд орилон оньс огтлохын зовлон амсах лугаа зургаа хэмээнэ.

	Аяа, сайн хувьтнуудад тав хэмээсэн учир:

	Махбодтын шалтгаанаас тасарсан ах дүү биш боловч

	Аюулаас цочин авралыг эрэн ганцаардах цагт

	Харанхуйд зул, хаданд шат, өвчинд эм мэт

	Энэ хойдын мөрийг үзүүлэгч ачит ламдаа

	Хорин дөрвөн сэтгэлээр шүтэгч, сайн хувийг олоод

	Олсны хойно нүгэлт нөхрийн шалтгаанаар

	Үл эвдрэгч бат суурийг огтлох лугаа нэг, 

	Хүний сайн муу хэлэх алдар бүхэн

	Удалгүй өнгөрөх зун цагийн үдийн нарны халуунд

	Цогцолсон цагаан үүлний сүүдэр мэтийг мэдээд

	Шархадсан гөрөөс, шугуйд шургах мэт хаширч, хэрэгсэлгүй

	Ганц сүнсээ бодон, хоол хувцасны төдийхөн хэрэглэлтэй

	Өчүүхэн буяныг ч болов олз бодон, дэмий тэнэг явдалтай бодлого лугаа хоёр

	Жаргах зовох бүхэнд эртний өөрийн үйлэнд мэдэж

	Нүд улайн, шүд зуун, зүрх баатаршин

	Жаргах зовох хоёрын амтыг тэгш эдэлж чадах хийгээд

	Ялангуяа тогос шувуунд хор, хоол болох мэт

	Нисваанис харш шалтгаан, бүхнийг бодийн мөр болгож урвуулан

	Сэтгэлийн тамирыг тэжээсний хүчээр үхэлгүйн рашаан

	Таван махбод төгөлдөр Аюуш бурхны бумбыг олохыг зүүдлэн суултай лугаа гурав

	Шидийг битгий бүтээ. Тангаргийг хичээ

	Үрдээ битгий хуурт. Үндсийг тэвээрэл. Эдүгээ битгий яар, 

	Залхуурагчийн дайсан хичээнгүйг шүт, 

	Хувь хэмжээг битгий барь

	Усны үргэлжлэл мэт дурсах хэрэгтэй.

	Орныг үзвэл гинарын балгадыг үлгэр ав.

	Явдлыг үзвэл дөрвөн цагийг үлгэр ав.

	Жаргахад хүрвэл, огторгуй мэт хөдөлбөргүй хэрэгтэй.

	Зовоход хүрвэл, мэлхий мэт бүгдийг тэсэх хэрэгтэй.

	Бодгүй хоосон гэж битгий бас.

	Олны дотор үгээ цээрлэ. Буян хилэнцээс өөрийг битгий бод.

	Ганцаар суухад сэтгэлээ шинжил.

	Унтавч, бодь сэтгэлийг дурссаар байж унтаарай.

	Сэрэвч, ламынхаа ачийг залбирсаар байж босоорой.

	Буяныг хүн худалдаж өгдөггүй.

	Гагцхүү ламынхаа ачаар, өөрийнхөө сэтгэлээр таньдаг.

	Хилэнцийг хүн хэрэглэж авдаггүй.

	Гагцхүү муу авьяасад бүрхэгддэг.

	Буянаас бус юманд өртөг бодож яваарай.

	Ламаас биш юманд хардаж яваарай.

	Сэтгэлээс биш юмыг гадна хэмээн бодоорой.

	Эцэстээ хоосон чанараас биш бүхнийг худал хэмээн санаарай.

	Хоосон чанарт хув худал хэмээн хэлэлцэх сонсох лугаа дөрөв.

	Үхэхийн цагт гэгээн гэрэл

	Зуурдын цагт илбийн бие, хэрэв төрвөл хувилгаан янз

	Бас тэр цагт аанайхан, ертөнцийн буг одон ирнэ.

	Ирэхэд нь билгийн хариуг, арга билгийн тийзээр хамрын нь үзүүрийг тамгалаад гаргаарай.

	Авралын тансаг лам үзэгдэл лүгээ эс хагацвал

	Итгэл унших үгсийг эс дуулавч түшигтэй.

	Дурдан мэдэгч сэрэмжтэй нөхөцвөл, сармагчин мэт элдвийг аашлагч нөхөдтэй ханилавч баатар.

	Орчлонгийн орныг гуужсан могойн хальс мэт орхивол

	Зовлонтой оронд суух тусам уйтгар сэргэнэ.

	Энэ мэт өгүүлсэн үг, сэтгэл хоёр таарвал

	Ашдын хэрэг бүтэх лугаа тав.

	Дашрамд, дээдсийг хүндлэн залбир.

	Сүжиглэсэн янзаа гаднаа битгий мэдэгд.

	Доордсыг битгий дарла.

	Хүний буруу санаа аашийг хүлцэж яв.

	Дээд доод хоёрын завсар, хэлэх үгээ хянаж цөөл.

	Нэг хүний үгээр олон юм хямрах ч бий.

	Нэг хүний үгээр олон юм эвсэх ч бий.

	Хэрэгтэй бол мянга түмэн үгийг ч болов ярь.

	Лам хаан, шашин, төрийн дайсан болбол эвсэж чангаруул.

	Хараал үгийг ч болов шивш.

	Тустай үгийг эс авах хүнээс хайрлан нуу.

	Хэрэв тангараг ариун итгэлтэй

	Хойд  мөрөөс харшлахгүй хүн бол уламжилж хэл.

	Хүний сайн муу хоёрыг таних үнэхээр бэрх.

	Түүнийг таних арга нь:

	Удаан ханилах цагт

	Уг сэтгэл урвахгүй мөртөө

	Ааш зан нь өөрийн эцэг эх мэт халамжлах, ааш нь гаднын шинж.

	Хэлэх үг нь уран зөв боловч

	Эцэстээ, энэ насанд хөтөлбөр бол дайсан.

	Эс сургавч, буянт сэтгэлийн зүгт сануулбал садан.

	Үлгэрлэвэл: цангасан хүнд мянган лан алтнаас

	Нэгэн ооч ус урьдаар тус болно.

	Тэр учир юу вэ? гэвэл: энэ ертөнцийн улс, аминдаа хайртай нь тэр.

	Тиймийн тул үгээ хянаарай Биеэ сахь.

	Бүсгүй хүний найман эрдэм төгөлдөр, хэрэгтэй хэлээ сахь.

	Буянтын зүгт ам битгий гар.

	Буянтан гуйранч, болох болзоогүй сэтгэлээ сахь, 

	Нэг үсгийг зааснаас эхэлж лам нарын тангаргийг битгий март.

	Үхэхэд хэрэгтэй биш үү. Бас егүүтгэлийн замыг судал.

	Бусдын тус шамдалгүй ирэх биш үү. Сайхан зан загнаж суугаарай.

	Уурлавч өшгүй нь хэрэгтэй. Өшгүйдээ битгий баярла.

	Уурласандаа наманчил.

	Үүгээр жишиж нисваанис бүхэнд жиш. Буян хийвч өөрт зөвийг битгий өг.

	Хилэнц хийвч бусдад битгий халдаа. Нөхөр битгий тат.

	Зөвийг өгөх бол амьтан болсон хойно эндүүрнэ.

	Орчлонгийн хүрд эргэсний тул явна.

	Зүүдэлсний тул нойр сэргэснээс хойш худал болно.

	Амьтан болсны хойно эндүүрнэ хэмээхийг өөрийн биед битгий өг.

	Бусдад өг.

	Өөрийн биеийн гурван үүдийг, амьтан битгий болон бурхан болохыг хүсээрэй, 

	Нэг толгойтой хоёр гартай бүгд адил бус биш үү.

	Хуучин монголын үлгэрт

	Морь болгон жороогүй, хүн болгон адилгүй хэмээжээ.

	Хойших дөрвийг мартаж орхижээ..

	«Ядуудаа, нялхас шалбаагийн дотор ургасан сарыг барих хэмээн оролдсон мэт болов» хэмээн чиний урьдын дурдсан нэгэн шүлэг буйн дээр, эдүгээ Загдсамбарын хуримын архинд согтсон учраас бодон жигдлүүлж бичсэн бус үнэн тууш өгүүлсэн үгсээ захиж илгэснийг минь, олон хүнд тараан задраан чалчилгүй, нам жим усанд шингэх мэт сэтгэлдээ хадгалж, хөрөнгө болгон, хойд жилийн сэтгэлийн цагаанаас нэрж гаргасан, үхрийн архины охиор, намайг тэжээгээрэй. Тэгвэл би баярлана, хэмээжээ.

	Түмэн баяр

	Түвшин өлзий

	Түгээмэл билэг

	Саруул сэтгэл, сайн өдөр

	 

	 

	Ноён хутагт ламтны зохиосон Ашдын мөр хэмээгдэх судар оршив,

	Тавдугаар ноён хутагт зүүдээр зохиосон нь,

	8-эхт сургаалаас нийлүүлэн засамжилж бичив.

	 

	Аяа, охин чи янагш сонс

	 

	Аяа, охин чи янагш сонс!196

	Ер маны үзүүлэгч бурхны гэгээн бээр хурааж үйлдсэн ном бүхэн мөнх бус хэмээн үзүүлж зохиосон түүнийг чи мэднэ буй за.

	Модны навч, цаг насад модтойгоо үл ханилна.

	Хүний үр, хэзээ насад аав ээжтэйгээ үл сууна.

	Лууны дуу хэдий их алдаршивч хоосорч одно.

	Ертөнцийн алдар хэдий их доргиловч өнгөрч одно.

	Солонгын өнгө үзэсгэлэн дурдавч замхарч арилна.

	Идэр залуу гуа бие байвч өтөлж хуучирна.

	Голти (сая) мянган зүүд зүүдлэвч сэрэх цагт хоосон.

	Гоомой энэ насны явдал бүхэн үхэх цагт худалч.

	Нар өнгөрвөл шөнө ирнэ.

	Нас өнгөрвөл үхэл ирнэ.

	Энэ үхэл хэмээвэл: далавчтай шувуу дутааж гардаггүй.

	Далд газар халхалж болдоггүй.

	Цэцэн үгээр тэмцэж болдоггүй.

	Цэвэрхэн башраар хуурч болдоггүй.

	Аргын сайнаар хоног цагийг хойшлуулж болдоггүй.

	Амрагийн зэргээр нөхрөө дагуулж үхэж болдоггүй.

	Олз эдийн ихээр зольж болдоггүй.

	Омог хүчний ихээр эсэргэлж, гарч болдоггүй.

	Үймэх салхины явдалд зүг чиг буй буюу?

	Үхэхийн цаг ирэхэд болзоо хэмжээ буй буюу?

	Тэр мэт үхэл ирэхийн цагт номоос өөр тустай юм огт үгүй.

	Хөгшин аав надаас салахдаа сэтгэлээ бүү зов.

	Урьд дасаагүй тэр газар очихдоо, бодь эрдэнээ үүсгэ

	Бус бас надаас асуух юм буй бөгөөс асууж авагтун.

	 

	 

	4 эхтээс бичив.

	 

	 

	Элдэв орчлонгийн явдал

	 

	Аяа, сонсвол элдэв орчлонгийн явдал будангуй ажээ. Миний чиний хэмээн явсаар ганцаарласан (орлох?) сэтгэлийг баригдуулна.

	Өгүүлбэл: Хүн хэмээх олох бэрх. Эдүгээ энэ хойд аль замд орших нь нэн бэрх. Ганцаардвал, тэр цаг нэн бэрх. Эдүгээгээс өөрийн сэтгэлийн хаалгыг нээвэл сайн. Лам гэгч энэ хойдын мөрийг заана. Ядам хэмээгч дээд ерөндөг, адисыг соёрхоно. Дагинас, номын сахиусан хэмээгч шашин амьтны үйлсийг бүтээхийн тул амь биеэ тэвчинэ. Хамт төрсөн заяаны тэнгэр нь, хэзээд хэн хаа бол, түүнийгээ үргэлж өршөөл барин авран тэжээнэ, хэмээгээд өгүүлэх нь: Таны тухай үзвэл, төлөгдөх сэтгэлд буух нь: Ер хардах сэтгэл ихэдвэл лам гурван эрдэнээс ч хагацна. Уян сэтгэл зөв хэмээн явсаар, өөрийн гарыг бусдад бариулахыг сайн сэрэмжил. Сургагч багш, би биш боловч, согтуу хүний нэг үг. Сурах шавь чиний заяа яахин таарах вэ. Хурмаст ч бол замбуутивийн хуурамчийг мэднэ хэмээн эртний шастирт номлосон буй. Хурын ус мэт олон хүний учир, сайн мууг бусдаас битгий эр. Өөрийн сэтгэлээс өмнө өөрөө хичээвэл сайн... Чи минь ч амьтны аврал болон мэнд суухын ташрамд, эмдээ эзлэгдэхгүй, би ч энэ явж ирсэндээ согтууралгүй, зүг зүгтээ гэлдэрхэлсүгэй. Төөрсөөр явж төрөлдөө учрах гэдэг үлгэр, хурдан учрал.

	Хоёр сарын хорин тавны өдөр, хөвүүн шавиа дурсаж, илүү үг илгэснээс хойш сэрэмжилж суусугай. Тэр минь мэдэх буй заа. Хурдан учрал.

	 

	 

	«Тавдугаар ноён хутагт зүүдээр зохиосон» гэсэн эмхэтгэлээс

	 

	Энэ, хойдыг бодож өгүүлэх нь

	 

	Жагар гаддүү: Намуу гүрүү. Бод гаддүү. Ламаала чагцаллоо.

	Монголын хэлээр. Лам дур мөргөнө хэмээмүй.

	Би сонссоноо танд харамгүй өгүүлбэл

	Бусад хүн байтугай. Шавь нар минь сонсогтун.

	Огторгуйд нүд харвал нүдийг дагаж сэтгэл тунгалаг гэх.

	Ламыг дагаж үйлийн үрийг харвал энэ хойдод тустай гэх.

	Их дэлхийг амьтан бүгд гишгэлэх.

	Бага насыг хүн бүгд дайрах.

	Биеийг дагасан сүүдэр, нөхөр үл болох.

	Насыг дагасан омог дайсан, үл дарах.

	Алсдаа үл нигүүлсэгч лам, хэрсүү шуламс.

	Завсартаа мэдэлгүй увдис, харин хараал.

	Эцэстээ амьтанд тусгүй зүтгэл, гагцхүү сэтгэлийн зовлон хэмээжээ.

	Тэнгэрийг үзвэл хэмжээ нь үл олдоно.

	Сэтгэлийг харавч янз хэлбэр үл олдоно.

	Салхи хаанаас ирэхэд болзоо буй буюу?

	Үхэл хэзээ ирэхэд хэмжээ буй буюу?

	Намар цагийн мод, бороо, нар холдох тусам шарлах гэжээ.

	Найргүй шавь нарын сэтгэл бол

	Иш ухааны сургаал олдох тусам уйдна гэжээ.

	Олон жил болсон мод, дээрээ навчлавч дороо ялзрах.

	Олон сургаалд, азад болсон шавь нар

	Амандаа заа хэмээн хэлэвч сэтгэл нь уйдах.

	Дарь, хүхэр, шүү цуглавал буудаж болно.

	Дайсан, садан, ламын увдис цуглавал санаж болно.

	Баавгай биеэ мэдэхгүй, гардиас дээр гэж гэнэ.

	Бид биеэ мэдэхгүй, ламынхаа хэрийг нь барьж гэнэ.

	Давс, халуун юм уу, сэрүүн юм уу, амт нь ямар байна.

	Үг халтач буюу, тустай буюу, сэтгэлд ямар байна.

	Муур Мийн зан нь хүнээс дутаадаг биш үү.

	Муу хүний зан нь ачтанаа харддаг биш үү.

	Цолмон гарвал үүр цайж гэж мэднэ биш үү, хэмээжээ.

	Үүнийг нэгэн дүрсгүй, тойн дүрт ёсгүй, архи уух цагт энэ хойдыг бодож чалчих минь олон билээ. Гэвч эс гүйцэлдэв. Мань залан согтох бий мөд, хэмээжээ.

	 

	б-гийн 3-аас бичив.

	 

	Ноён хутагтын шинин тимцүл

	 

	Ом сайн амгалан болтугай.

	Бурхан бүхний хураангуй биет сургаалын багш лянхуа цэцгээс болсон, найман түмэн дөрвөн мянган номон цогцос гарсан, баатар дагинасын чуулганаа, эрхэм болсон нигүүлсэгч авидын гэгээнээ, хувилгаан шуламс, мангасын омгийг даран зохиогч, ачит язгуурын ламтай ялгалгүй, Бадам лянхуа танаа мөргөнө.

	Орчлонгийн жам ёс хийгээд, дөрвөн цагийн байдлыг эргэцүүлэн бодоод, эргэгч дөрвөн хэмжээний насанд үлгэрлэн өгүүлсүгэй.

	 

	Хорт орчлонгоос тонилсон, хоёр үнэний мөрд орсон

	Хоёргүй чин бат зоригт бодисад нарын бясалгалыг өгүүлэн гүйцэх бус

	Энэ цагийн байдлыг, 

	Эргүү мунхаг амьтны сэтгэлд ороход хямд

	Эрхлэн бясалгахад хялбар

	Эргэж орвол бодийн мөр

	Эс мятарвал дээдийн ном

	Энэ мэт сургаал

	Эртний ерөөлийн хүчээр

	Эргэцүүлэн санагч

	Эргэсэн хөвүүн чамд

	Элдэвчлэн сургаж өгсүгэй.

	Энэ сургаалыг минь

	Марталгүй сонсоод

	Магад чин зоригоор

	Манай оронд очъё гэвэл

	Өнөд үл цалгайран

	Өдөр шөнийн цагт сэтгэлийн гол зүрхний угт хадгалаад

	Бага сургаалыг нэмэн нэмэн бодоод

	Нэгэн зоригоор сайтар тогтоотугай

	Өвөл зуны эргэлт, дөрвөн цагийг

	Өнгө бүрээр өнгөрөөдөг.

	Үхэх өтлөх насны жаргал зовлон

	Янз янзаар ирдэг.

	Хэл бүрийн улстай хэлэлцэхдээ

	Хэл бүрийн байдлаар хэлэлцдэг.

	Хэврэг муу биет энэ нас нь

	Хэрэггүй явдлаар өнгөрдөг.

	Болгоомжгүй явдлыг бодон бодвол

	Өнгөрсөн энхрий хайртай энэ биеийг

	Эрхтэн хүчин ид, хүч төгс

	Эрвэгэр ухаан, тунгалаг нэгэн чөлөөнд

	Эгээрэлгүй оршигч үүрдийн муу заяанд одохын өмнө

	Бат орон, бахтай шажнаар, сэтгэлийг байхад нь

	Бодь мөрийг тоомжиргүй өнгөрвөл

	Тун ч томоогүй болно.

	Тодорхой саруул тонилохын жамыг

	Тод мэт санаж явбал

	Том их нүгэлд боловч, тэрхүү замаар

	Тэрэг мэт, нүглээ чирсээр

	Элэгдэж эвдрэх цагт

	Эрхгүй нэг давна буй заа.

	Энэ сургаалыг товчийн төдий, нэг дэлгэрүүлбэл

	Дөрвөн хэмжээний нас

	Дөрвөн цагийн эргэлтийг

	Үлгэрлэн хэлж өгүүлсүгэй.

	Эртнээс улигласан, энхрий хайртай хөвүүн чи минь

	Эзнээгүй хэтрэхийн урьд, нэгэн үгээр сургасугай би.

	Өвөл цагийн жамыг

	Өөрийн чинь ясны нялхтай зүйрлүүлэн хэлнэ.

	Өндөр уулын оргилд нь цасны хур цайж ороод

	Өргөн их далайн хөвөөд нь бүгд хэрэггүй байдаг.

	Өдөр бүрийн явдал, тэр тэр цагтаа хэрэгтэй.

	Өнгө бүрийн санаа, өөр өөртөө зөв болдог.

	Саруул сайхан ухааныг сансрын явдалд гаргадаг.

	Бат их зориг нь аж төрөхийн мөрт зүтгэдэг.

	Амар жаргалангийн үр нь аюулт тамд хүргэдэг.

	Амраг нөхөр садныг зовлонгийн урьдад хураадаг.

	Ламын очир суудал дээр дайсныг залдаг.

	Аав ээжийн суудал дээр амраг садныг суулгадаг.

	Ашдын хүнсний оронд мах, цусыг бэлтгэдэг.

	Махарч муу дайсан нөхдийг цэрэг мэт цуглуулаад

	Алгасангуй ташууран

	Архи айргийг сав дүүрэн сөгнөөд

	Сансрын жаргалыг

	Санан санан хүсээд

	Санамсаргүй явахын цагт

	Сайхан сургаал үүнийг

	Сэтгэлийн угаас нэхэн нэхэн бодож явагтун

	Сааралтгүй ерөөлийн хүчээр, эрдэнийн шашинтай учирсан.

	Мөс ус нь хөлдөөд

	Улс амьтан даяар, хойш урагшаа тогтон ядаад

	Удамжлан нутагласан, өтөг өвөлжөөгөө эрэн сураад

	Эргэцэн засаж байгуулаад

	Өндөр уулын өвөр нөмөр, дулаан жалгад

	Мод хадаар хашаа батлан бариад, үүдэхгүй мэтээр санаж

	Ар биеийн модыг хожуул болгон хураагаад

	Энгэр биеийн өвсийг, элсийг нь гартал идүүлээд

	Эзлэн суухуй цагтаа

	Харанхуй хар шуурга хийгээд

	Харж болшгүй хүйтэн тэргүүтэнд айлгүй

	Хоргодон сууж жарган байтал

	Завдгүй цагийн буурал ирээд

	Урин унахуйн цагт батлан барьсан хашаа хороо нь аяндаа нураад

	Баас шээс нь худас хонхор дүүрээд

	Баасан дулаан өтөг нь хөлд тушигдаад

	Эргэгч энэ цагийн үлгэр

	Эрхэм чи минь энэ төрлийн урьдахыг егүүтгээд

	Ээжийн савыг эрж эс олон

	Энд тэнд тэнэж мунан

	Эргэгч дөрвөн цагийн ялгалыг мэдэж

	Биегүй хоосон сүнс тогтож ядан

	Торж тогтоох оронгүй

	Тоо томшгүй олон зүйлийн зовлонгоор нэрвэгдэн

	Дэнслэхүйн цагт, эртний ерөөлийн хүчээр

	Эхийн савыг эрсэн хүсэл, чандмань мэт олж ороод

	Огоот алжаалгүй батлан жаргаж

	Амь бие гүйцээд

	Ачит ээжийг амьдын төдий шаналган зовоогоод

	Арван сар гүйцэхийн цагт

	Хас эрдэнэ мэт ясыг эвдэртэл

	Уул мэт биеийг нэвширтэл

	Үндэс мэт судлыг алдартал

	Далай мэт цусыг цувартал

	Огторгуй мэт амьсгалыг бачимдтал

	Баршгүй зовлонгийн шалтгааныг гүйцэтгэн

	Хоног сар бүр зовоож

	Хожим нэг гараад

	Тэр гэх тэмдгийн төдий биетэй

	Тийм гэх ухааны амьсгалтай

	Аврал аюулыг үл ялгах

	Амь биеийг үл гаталж

	Тэр цагт, тэрхүү их гүйцэшгүй зовлонгийн далайд нэвтэрсэн

	Хүнд биетэй, тэр бээр энхрийлэн тордож

	Элдэв зүйлийн хувцсаар хучин авч

	Биеийнхээ алжаах зүдэрлэгийг үл бодон

	Үе үе бархиран чарлахад нь

	Баршгүй шимт цагаан хөхийг үмхүүлээд

	Хөхүүлсэн үзэмжгүй нялцгай биеийг чинь

	Арилган цэвэрлэж, илэн таалаад

	Илгэн хөрсийг ургуулж

	Цаг тутам марталгүй, санах тутам энхрийлж

	Сайн явдлын мөрийг хүсэж тордон

	Өглөө үдэш өлсөхийг санаж, лам бурханд залбирч

	Өсгөсөн эжийгээс эргэж ирэх

	Жил тутам насжин хэрсүүжээд

	Хөөрхий хэмээх хуурамчхан зант

	Хэдэн төрлүүд тойрч цуглараад ирэхийн цагт

	Хөвчин их зовлонгоор өсгөсөн

	Хөгшин буурал эжийгээс хөндийрөхийн санаа

	Хөлд орох тусам санагдаад

	Гавьяагүй өссөн

	Гаслангийн нөхдийг дагаж гүйх

	Тэр насны үе

	Өгүүлэгч өвөл цагийн байдал

	Энэ хоёрыг эн цацуулан

	Өдөр сарыг тоолбол

	Өссөн нас, өвөл цаг хоёр

	Өдөр бүр нэгэн янз болох ба

	Урвах хөрвөх нь мөн адил тул

	Ухаандаа ухамсарлан бодож

	Улам улам саналтай л.

	Аяа бас урин унаад

	Уур цан барагдаад

	Өтөг өвөлжөө нь халуудан

	Өвс мод нь барагдаад ирэхийн цагт

	Өчүүхэн бага нөмөртэй нутгийг эрэн сонгож

	Буцаж буух үгүй мэтээр санаж

	Уул өвөлжөөг, үтэр зад татан хаялаад

	Урагш хойшгүй нүүж

	Урин дулааны эрхийг татаж

	Сэргэлэн сайн газрыг нь олж буугаад

	Урт их өдөрт нь уйдахын сэтгэл төрж

	Уясан мал мэт гайхан байж

	Хийх буянгүй, үйлдэх аж төрөлгүй

	Алмайран гайхаж, энэ тэрийн үйлдэхийг дуурайн ядан

	Өдрийг олж өнгөрөөж

	Урт хэмээн гайхаад

	Урагш муутай суртаалыг

	Уламжлан авах

	Олон зүйлийн наадам тоглоомыг зоригоор үйлдэн

	Өн дулаан нутагтаа өсөн үржсэн

	Адгуус мал нь тоглож, дэвхцээд

	Шим дэлгэр хүч тарган байх тэр нутагт

	Урин салхи нь салхилаад

	Ус газар нь гэсээд

	Хавар цаг нь болоод

	Харьсан шувуу нь ирээд

	Хагд овс хөхрөөд

	Хамаг даяар тайван байх тэр цагт нь

	Хөөрхий ээжийн дэргэдээс

	Хөндийрөхийн байдал ороод

	Хөндий бага насны цог дэлгэрээд

	Ах дүү бүгдийг таниад

	Алт мөнгө эдлэхийг санаад

	Адуу мал унахыг хүсэж

	Амтат жимст аргагүй дурлаж

	Аль үзсэн бүгдийг наадам мэт туршин хүсэж

	Айл бүрийг хэсэж

	Үзэмжтэй эд бүгдийг үзээд

	Үеийн олон нөхөдтэй уулзаад

	Үелэн найгаж шуугиад

	Сайн муу хоёрыг сая олж аваад

	Сансрын жаргаланг амсаад

	Самуун муу явдлын эхэн дээр

	Санаа бүрийн зүйл гүйцээд

	Эр төлөв гүйцээгүй

	Энэхэн бага насандаа

	Буян нүглийн ялгалыг мэдэлгүй

	Бурхан тэнгэрийг танилгүй

	Шашин номыг суралгүй

	Санваар сахилыг аваагүй

	Сайн муу хоёрыг арай олоогүй

	Арав гаруй насанд

	Ах дүүгийн байдлыг дагаж байхын

	Авирыг санавал, сайн муугийн эхэн мөн!

	Өдөр бүрийг санавал

	Өсөж ургаагүйн хооронд

	Цаг бүрийг бодвол

	Цаад наадын эрхэм мөн.

	Ухаж бодвол

	Учир шалтгаан бүгд гарах

	Урьдын сайн ерөөл гүйцвэл, сайн замын эх мөн

	Учир тамтаггүй дагавал

	Орохын замын салаа мөн.

	Энхрийлэн сургавал

	Эрдэм сурахын цаг

	Эргүүлж бодвол, ажил хийхийн цаг

	Сургамжилбал, тогтоохын цаг

	Цалгайрвал, алдахын цаг.

	Үйлдвэл, үл залхуурахын цаг

	Бодвол, үл мунхрахын цаг.

	Жаргал зовлон хоёрыг үүсгэгч насны эх

	Сайн муу болгогч цагийн эх

	Ижилдээн бодвол адил бус юун бэ

	Арайхан хэтэрвэл

	Аяны хүн зам буруудвал

	Уналга зүдрэх, гарлага болох мөний тул

	Болгоомжлон сэрэх хэрэгтэй

	Юу мөн болох вэ? хэмээвэл

	Дотоодын сэтгэл зөв бол

	Гадаад явдал, мөн зөв хэмээсэн үг

	Аяа бас зун цаг нь дэлгэрээд

	Зүйтэй жаргалан нь үүсээд

	Хөх ногоо нь жигдлэн ургаад

	Хөвчийн мод нь хөхөрч нэвсрээд

	Зүйл бүрийн цэцэг нь өнгө бүрээрээ ганхаад

	Яруу дуутай шувуу нь газар бүр донгодоод

	Амттай сайхан жимс, дэлхий бүгд дахин боловсроод

	Өнгө бүрийн амт нь янз янзаар төрөөд

	Хамаг бүгд ханган цэнгэж жаргаад

	Шимтэй ногооны хүч нь шинэхэн гүйцэлдээд

	Шижир алтан дэлхий нь жаргалангаар дүүрээд

	Өнгө бүрийн амт, өөдлөн дэлгэрч жаргаад

	Өссөн олон үеийн нөхөд жигдлэн найрлаад

	Айраг архи нь сав саваараа бүтэх мэт

	Жаргалант энэ зуны цагт

	Ил явагч ялаа батгана нисэн хураад

	Хэдгэнэ зөгий нь шуугиад

	Хэдэр ууртай могой хорхой нь ирвэгэнэн гүйгээд

	Хурц нарны халуунд нь халаад

	Хурсан олон амьтан нь үймэн шуугиад

	Амгалан сайхан цаг байтал

	Амар суух чөлөөгүй

	Уужим явах завгүй

	Амаргүй хэцүү зун мөн.

	Амарч хэвтэн суух газарт

	Амьтан хорхой дүүрээд

	Өндөр дээр гараад байя гэхүл

	Өт, батгана, ялаа, шумуул

	Өдөр шөнөгүй шуугиад

	Амраг садантай нийлье гэвэл

	Айрагчин найрчин шуугиад

	Аглаг хөдөө газар явъя гэвэл

	Нарны халуун нь урт болоод

	Адгуус мал нь оодгоноод

	Орхидос муу сэтгэлтэй нийлэлдээд хүрэхийн цагт

	Өссөн өвөлжөө хаваржаа байтугай

	Өөрийн төрөл ах дүүг ялгахад бэрх

	Энэ зуны цаг

	Эегүй сайхан

	Эцэстээ муу

	Эвлэхэд хялбар

	Эвдэхэд хямд

	Энэ цагийн байдал

	Ид бүрдсэн цог дэлгэрээд

	Ухаан бүрдсэн хоёрын хооронд байж

	Хорь гаруй насны идэрт, эцэст

	Хождохгүй гэсэн сэтгэл урин.

	Жигдлэн ханилсан нөхдийн сэтгэл

	Зэрэгцүүлэн давхигч морины хурдан

	Айлган байгч идрийн хүч

	Амархан хайлагч үзэсгэлэн нөхөр

	Амсан суугч арзын амт

	Алгасалгүй үзэгч самууны зүйл

	Ташууран согтоод

	Тамсаг жаргалан

	Сансрын хүслийг

	Санааны зоргоор эдлэн

	Энэ тэр хэмээх авралгүй

	Энд тэнд гэж заах оронгүй

	Ийм тийм гэж заах сайн нөхөргүй

	Элмэрсэн энэ биед учирсан үйлийн үр

	Хүнд ачаатай бөгөөд

	Нэмэн нэмэн ачвал нэн хүнддэх бололтой, 

	Эгэл сэтгэлийн хүсэлд

	Энэ орчлонгийн жаргал

	Хагацашгүй сайхан боловч

	Цагтаа хүрэхийн хирд

	Аргагүй салж хоцордог

	Буурахгүй мэт санасан идрийн цагт

	Элдвийн өвчин ад тотгор

	Эрхгүй учраад, ид хүчийг бууруулан

	Эрхтэн үзэсгэлэнг урвуулан

	Элдэв зүйлээр эмгэнэхийн цагт

	Эрдэмтэй лам Ядамыг дурдавч

	Урьдаас таньдаггүйн тулд

	Аврал ивээл нь үзэгдэхэд

	Арай хожимдсон болуузай

	Айх ичимхийн цагт амраг садныг дуудавч

	Арай хүчгүй болоод, харин ичгэвтэр болох

	Эргэгч орчлонгийн жам

	Эргүү өөрийн мунхаг мөн боловч

	Эрэгдэхийн чөлөөнд

	Эрдэнэт ламыг саналтай.

	Элдвээр бүрдсэн галзуу согтуу мэт

	Идэр залууг эргэцүүлэн бодвол

	Эрхэм зуны цагтай адил бус гэж хэн хэлэх вэ.

	Сэрүүн зуны цагт нялх хорхой цөөхөн

	Сэргэлэн сүжигт хүнд өвчин барчид бага

	Тэгш зуны сард

	Тэгш жаргалан их боловч

	Тэвдүүлэх дайсан олон

	Идэр насны омог хүчин их боловч

	Учрах дайсан олон

	Сансрын жаргал сайн боловч

	Сайн явдлын мөрд тус бага

	Орчлонд олон үхэж төрөвч

	Энэ биеэр эргэж төрөх нь бэрх, 

	Ижилгүй ганцаар сарниж ташуурвал

	Тонилохын мөрт холдох болуузай.

	Идэр биеийн хүчийг аж төрөхөд зүтгэ.

	Ивээлт сэтгэлийн хүчийг уянт мөрт зүтгэ

	Чин зоригийн хүчийг зөв замын тэргэнд оруул.

	Буруу будангуйн сэтгэлийг омгийн бууцанд орхи.

	Тусгүй муу нөхрийг илбийн байшинд хаш.

	Сэрэмжгүй муу сэтгэлийг мэргэн багшийн гарт өг.

	Хүчит нөхрийн эрхэнд үйлийн салхи буруудвал

	Буянт сэтгэлийг санааны угт байгуул.

	Гадаадын их явдлыг нөхөд лүгээ нийлүүл.

	Дотоодын нарийн явдлыг ачтаны явдлын өмнө зарц болго

	Заяа сайт хүний төрөл

	Завсар муут идрийн цагт

	Элдэвчлэн боловч энэ сургаал хэрэгтэй.

	Их усанд онгоц бага ч бол туслан гаргах

	Их мөрт буян бага ч бол удирдахын шалтгаан.

	Энэ цагт идэр насны байдал

	Эрдэнийн заанд хөлөглөсөн

	Их хөлгийн судрыг эрхэм багшаас сонсовч

	Идэр залуугийн согтууд эндүүрэн гайхаад

	Эргэцүүлэн урвуулж амьтанд хөөрөлхөхөөс өөр юу болох аж.

	Эргүү мунхаг амьтанд

	Энэ дөрвөн цагийн эргэлтийг ажиглан шинжилбэл

	Хүйтэн халууны ялгал хийгээд

	Жаргалан зовлон болохыг нь үзээд

	Амь биедээ зүйрлүүлж

	Жил, сар, өдөр, цаг улирахыг улам саналтай байна.

	Сэрэлтэй нас, мэдэлтэй зун, жаргалан мөн үү, биш үү?

	Сайтар ажиглагтун.

	Аяа, бас найр жаргал бүрдсэн

	Навч цэцэг бүрхсэн

	Наран саран дэлгэрсэн зун цаг нь өнгөрөөд

	Нарийн хонгор салхи нь салхилаад

	Навч цэцэг нь шарлаад

	Нар өдөр нь богинодоод

	Найр наадмаас уйдаад

	Уян зөөлөн нь хүйтрээд

	Ус мөс нь хөлдөөд

	Уужим гол нь сэлгүүдээд

	Шинж бүр нь доройтоод

	Салхи жавар нь хүйтрээд

	Салах учрахыг бодолцоод

	Сайн муугүй үймээд

	Сандарч тогтон ядах энэ цаг

	Идэр гайхал устаад

	Эрхтэн бүгд мохоод

	Эрхэм жаргалан гүйцээд

	Элдэв санаа ханаад

	Эрвэгэр ухаан мунхраад

	Үзэсгэлэн царай нь эвдрээд

	Үнэ, эд бүгд нь элэгдээд

	Үеийн олон нөхдөөс салалцаад

	Үргэлжийн амьсгал ахардаад

	Үе гишүүн нь сулраад

	Үнэртэй амттай идээ нь эс шингээд

	Үхэх мөнх бус нь санагдаад

	Үзэмжтэй орчлонгоос уйдахын сэтгэл төрөхөд

	Идэр баатар хүчтэй цагт үйлдсэн

	Үйлдвэр, үнэндээ хэрэггүй мэтийг

	Одоо саяхан шинэ олж мэдээд

	Нас биеийг ажиглавал

	Хүрэлцэхээргүй, хүлээх насгүй

	Хүнд биеийн цогц, хөх нүгэлт санаа хоёроос өөр үгүй болов

	Өнөө бодох нь ээ, өссөн дулаан нутаг

	Өнгөрсөн цагийн улиран саатах байдалтай.

	Халтиралгүй зорьё гэх нь ээ

	Хар нүглийн хийсэн үйлийн нөхөр хөтлөөд

	Хилэнцэт эрлэгийн газар аваачих цаг ойр болов.

	Буцаж эргэж залуу болоод

	Буян номыг үйлдье хэмээн санавч

	Бузар хилэнцэт адаас дээш

	Буянтан дээдэс ч тиймгүй ажээ.

	Зөнөг би одоо бодоход хар цагаан үйлээс өөр

	Нөхөргүйг мэдэж, гэмшин гуньж хэрсүүжээд

	Ачит лам эрдэнэд итгэл явуулж

	Элдэв наманчлаг үйлдэвч

	Эртний хураасан үйлийн дээр

	Идэр омгийн хийсэн гэм нүгэл арвины тулд

	Арилгах гэж аргаа ядаж

	Авралын орныг эрэн сураглавал

	Ачит ламаас илүүг эс олж

	Аврал хүчит нисваанисын эрхээр үйлдсэн гэм нүглийг

	Ачит ламын өмнө наманчлан сөгдөнө.

	Арилшгүй бузар хилэнцийг

	Арван орны бурхан бодисад ивээгч нарын өмнө

	Арилган наманчлах боловч

	Нас минь хөгшрөөд

	Нарийн нягт ухаан минь мунхраад арайхан хождов хэмээн гомдох цаг хэзээ үргэлжид ирнэ.

	Дөрвөн цагийн эргэлт нь арван хоёр сартай

	Дөрвөн хэмжээний нас нь дөрвөн далайн шалтгаантай

	Гурван зуун жаран хоногоор ялгадаг

	Гурван заяаны үүдийг

	Өөрийн хийсэн үйлээс олдог

	Өдөр шөнийн хэмжээг цаг мөчөөр ялгадаг

	Өөрийн хийсэн үйл нь хар цагаанаар ялгардаг.

	Мянган ертөнцийг гийгүүлэгч, наран саран хоёр.

	Миний хийсэн нүглийг гийгүүлэгч, ачит гурван эрдэнэ.

	Тунгалаг талыг эвдэгч, онхол цонхлын нэр.

	Тансаг буяныг эвдэгч, уурт муу сэтгэл.

	Өндөр уулыг эвдэгч, ганга асга хоёр.

	Өөрийн нүглийг зайлуулагч өчүүхэн муу сэтгэл.

	Өвөл зуныг эвдэгч ган зуд хоёр.

	Өндөр буянаас хожимдогч хазгай муу сэтгэлийг сэлбэдэг бариул.

	Муу үйлэнд шамдагч бузгай сэтгэлийг бууруулан хадгал.

	Дэлхий дахин өндөр нам хоёр болдог.

	Их улсын явдал нь сайн муу үзэгддэг.

	Сансар нирваан, шамдан зүтгэхэд сайн бололтой.

	Сургаалыг сануулъя

	Өөрийн санасан сэтгэл буянаас бусдад нь буруу.

	Мөн надаас бусад нь магад дээдэс мөн

	Сайн үйлийн шалтгаан бүгдийг нийтэд зориулж

	Муу үйлийн шалтгаан бүгдийг өөрт хүлээн авч

	Өнөө маргаашийн үйлдвэрийг зүүдэнд бодож

	Олсон бүгдийг бодийн өглөгт зориулж

	Үйлдсэн бүгдийг тахилын оронд зориулж

	Таван махбодоос бүрдсэн биеийг

	Тансаг таван тахил болгон

	Очирт язгуурын ламд

	Олж санаснаас огоот туулах хүртэл

	Огт буцалгүй өргөж зорин ерөөж санаандаа агуулсугай

	Идэр насны явдлыг ичих хэрэгтэй

	Энэ олсон биеийг эрдэнэ мэт хайрлаж

	Үүрт тонилохын мөрт эвийг нь олж зараасай.

	Энэ зохиолын эхэнд

	Халгил дөрвөн цагийн улирлыг

	Дөрвөн далайн шалтгаанаар үлгэрлэн өгүүлсэн

	Үүнийг минь санаандаа хадгалаад

	Үнэн чанарыг дэлгэрүүлэн

	Үйлс бүгдээ бүтээгээд

	Үнэн мөнийг олж

	Үзэсгэлэн сухвадийн оронд төрөхийн ерөөл тавиарай

	Ном үүнийг өчүүхэн хүн Санжаа- Очир хүүлэн бичээд нийлүүлэв.

	Шижээ Вандан шинин тимцүлийг минь шинэ сарын нүүр мэт дээрээс машид арвижуулан соёрх.

	 

	Ноён хутагтын шинин тимцүл хэмээх номоос бичив.

	 

	Ноён хутагтын сургаал

	 

	Ом сайн амгалан болтугай.

	Лам гурван эрдэнэ

	Адислан соёрх.

	Шавь бүгдийн сэтгэлийг

	Номын ёсоор болгох сон.

	Сав шим бүхэнд

	Шашин төр нь үлэмж

	Дөрвөн тивийн оронд

	Замба тив нь үлэмж

	Амар заяан төрөлд

	Хүмүүн төрөл нь үлэмж.

	Шагжмуний шашинд

	Шарын шашин үлэмж.

	Авралтай гурван эрдэнэд

	Ачит лам нь үлэмж.

	Эзэн төрийн сайдаас

	Эзэн ноён нь үлэмж.

	Ах нь дүүгийн дотроос

	Аав ээж нь үлэмж.

	Өнөр баян боловч

	Үхэж хагацахын зовлонтой.

	Дөрвөн цагийн ээлжид

	Зуны цаг нь үлэмж.

	Шагшаабадыг сахивал

	Шашин номын сахиур мөн

	Хүмүүн төлөвөө засвал

	Энх төрийн чимэг

	Номын утгыг мэдвэл

	Номхон дөлгөөн болдог.

	Төрийн ёсыг дагавал

	Төлөв түвшин болдог.

	Хүний сайныг шүтвэл

	Нар сарны гэрэл

	Муу хүмүүнтэй ханилбал

	Хорт могойн хор мэт.

	Жаргал зовлон хоёр чинь

	Өөрийн биеэс гардаг.

	Үхэх төрөх хоёр чинь

	Үйлийн эрхээр бүтдэг.

	Өв сөв ихэдвэл

	Өвчин зовлон эргүүлдэг.

	Өр зээл ихэдвэл

	Өвөр бусдыг зовоодог

	Амьтны амийг тасалбал

	Ахар богино насалдаг.

	Савсаг самуун явбал

	Сайхан нэрээ гутаадаг.

	Айраг архинд согтуурвал

	Аятай явдлаа алддаг.

	Хулгай дээрэм хийвэл

	Хууль цаазад өртдөг.

	Үргэлж худлаа хэлбэл

	Үнэ цайгаа бардаг.

	Өнөр баян боловч

	Өвөр бусдыг тэтгүүштэй

	Ядуу ядмаг байвч

	Ажил явдлаа хичээлтэй

	Ааш сайтай хүмүүнтэй

	Аль бүхэн цуглардаг.

	Амт сайтай идээнд

	Хүмүүн бүхэн дурладаг.

	Эвтэй намбатай ханилбал

	Элдэв зүйл нь бүтдэг

	Эвгүй дүйгүй ханилбал

	Элдэв бус нь гардаг

	Бусдын гэмийг гаргавал

	Өөрийн гэм нь арилдаг.

	Буян нь өндөр дээдэст

	Буруу нь үзэл төрвөл

	Буян бүхэн нь барагдаад

	Бурхан болох нь холдоод

	Дээдэс доодос хоёр чинь

	Тэнгэр газар мэт холддог.

	Лам дээдсийг дайрвал

	Энэ хойд нь зовдог, 

	Эзэн сайдыг дайрвал

	Энэ бие нь зовдог.

	Сайхан муухай биесийг

	Биен дээр хэлдэг

	Цэцэн мунхаг хоёрыг

	Хэлэн дээр нь хэлдэг

	Бурхан чөтгөр хоёр

	Сэтгэлийн угаас үүсдэг, 

	Буян Хилэнц хоёр

	Бага гэж басашгүй.

	Очийг эс унтраавал

	Их түймэр болдог.

	Дуслыг эс ширгээвэл

	Их далай болдог.

	Харамч хатуу хүмүүнд

	Эд мал нь цуглардаг

	Хонхор хотгор газар

	Хурын ус нь тогтдог.

	Шалиг хөлөг явбал

	Шалдан бие нь хоцордог.

	Энэ насыг бодвол

	Эд малаа хураалтай, 

	Эцэс хойдыг бодвол

	Эрдэм билгийг суралтай

	Садан олон боловч

	Салж хагацахын зовлонтой.

	Баян өргөн боловч

	Хариулж хадгалахын зовлонтой.

	Гуйранч ядуу боловч

	Гуйж түүхийн зовлонтой.

	Эрдэмт хүн эрэлгүй.

	Элч бичигт холгүй.

	Буян сайтай хүмүүнд

	Бурхны туниар тусдаг.

	Нойтон чийгтэй газраас

	Ногоо жимс ургадаг.

	Хэрцэг хэрцгий хүмүүнд

	Хэзээ эрдэм төрдөг вэ.

	Хойшоо харсан нүхэнд

	Хэзээ нар тусдаг вэ?

	Өвгөн гэж оршгүй.

	Залуу гэж бардашгүй

	Эрлэг хааны цалам ч

	Хэн дээр тусах нь болзоогүй

	Өнөө цагийн хүмүүн чинь.

	Ахар богино санаатай.

	Айх цагтаа ламыгаа

	Өвдөх цагтаа эмчийгээ

	Ядрах цагт садныгаа гэж

	Бодох санах боловч

	Даруй түргэн мартдаг.

	Их далай чимээгүй

	Эрдэмт хүн омоггүй...

	Дотуур усны хорио вэ?

	Номгүй хүний омог их, 

	Эр чадал нь байвч

	Үхэхийн цагт ганцаараа

	Номоос бусад юм тусгүй.

	Эзэн төрийг эвдвэл

	Язгуур үндэс тасардаг.

	Бадарчин, шашныг эзэлбэл

	Номын сургаал буурдаг.

	Нүгэл буян хоёр ч 

	Сүүдэр мэт дагадаг.

	Үйлийн эрхийг бодвол

	Үргэлж буяныг шүтэлтэй

	Өнөө маргааш

	Үхэж салахдаа

	Шагшин шуугин уйлдаг.

	Алс хэт зорихдоо

	Зүрх биеэ юун тэснэ.

	Шар бараан бүгдээр

	Санаан дээр тавьж

	Шашин төрийг тэтгэвэл

	Энэ хойдод тустай.

	Шашин төр нь дэлгэрвэл

	Амьтан бүгд нь жаргадаг.

	Санасан бүгдийг хэлбэл

	Энэ цагт барахгүй.

	Хэлсэн бүгдийг бичвэл

	Энэ оронд багтахгүй.

	Товчийн төдий хэлье.

	Үг сөгийг ажиглавал

	Шар бараан бүгдээр

	Санаан дээр талбиж

	Шашин төр нь дэлгэрээд

	Шашин төрийг баригчийн

	Өлмий лянхуа батдаад

	Багш шавь бүгдээрээ

	Лам бурхныг шүтэж

	Бодийн мөрөн дор оршоод

	Олон амьтны тусын тул

	Түргэн бурхан болох болтугай.

	Арьяабал У-ма-ни бад-мэ хум.

	 

	Өмнөговь Цогтцэцийн «Их шанхай» нэгдэл 3-р бригад. Отгоны Гимбил энэ сургаалыг өөрийн нутгийн Эрдэнэ гэдэг хүнээс сурсан (Хуучны Түшээт хан аймаг, Түшээт гүн). (Говийн аймгаар явсан шинжилгээний ангийнхны тэмдэглэснээс)

	 

	
ЖҮЖГИЙН ХЭЛБЭРТЭЙ ЗОХИОЛ

	Саваагүй нялх хүүхэд, самуун үгт гайхал хоёрын яриа

	 

	Саваагүй нялх хүүхэд, самуун үгт хээрийн197 гайхал хоёрын хэлэлцсэнээр үлгэрлэв хэмээсэн нь:

	Хэзээ нэгэн цагт цогцын ууланд самадийн байшин барьсан буй санж гэнэ. Тэр хоёр түүнд хүрч суугаад наадсан үгс. Хүүхэд асууруун:

	Чамайг шинжилж бодоход Хятад, Тангад, Монгол гурван улсын авир ёс ямар хэлбэртэй байна? хэмээсэнд

	Гайхал өгүүлрүүн:

	— Хятад хүн, луус адгуусны язгууртай тул ногоо идэштэй, урин ихтэй, ичгүүр үл мэдэх, олон бодлоготой, хомголзох хонжих буй. Тангад хүн, рагша язгуур тул гурил идэштэй, тачаангуй ихтэй, самбаа хурдан, бодлын гол атаа, хар санаатай. Монгол, мангас язгууртай тул мах идэштэй, омог ихтэй, үгэнд дуртай, оюун бодол батгүй бөгөөд тэрсэлдэн дайрахыг хичээнэ хэмээсэнд Хүүхэд асууруун:

	— Монгол хүн сэтгэл батгүй бол аашлах нь ямар янзтай вэ? хэмээсэнд Гайхал өгүүлрүүн:

	— Адтай адил олонх нь омгоо шатах цагт үүл мэт овойно. Даруй шантрах цагт хив мэт зөөлөрнө. Хяналгүй нь суман могой харвах мэт. Аргадвал, тэр даруй нялхас мэт баярлана. Харамлах цагт нэг цэнг ч хичээн боож хадгална. Алдахдаа, дээрэмд дайрагдсан мэт алдаад, гайгүй хямд маймаа болов хэмээн чалчилцана. Хүндлэлийг үл мэдэх нь сармагчин мэт. Явдал задгайтай нь батгана мэт. Сэрэмжгүй нь хав мэт. Аашлах нь олон зантай албин мэт. Амь зуухад муу нь хонь мэт. Ур хавгүй нь тэмээ мэт. Тэнэг нь гахай мэт. Энэ насны аж зуулт төхөөрөх нь баасны хорхой мэт. Баатар зүрхгүй нь үргэсэн ооно мэт. Саваагүй нь хадны дууриа мэт. Мартамхай нь тарвага түүсэн хар гөрөөс мэт. Эв нь өндөг мэт хэврэг. Хэрүүлч нь цаасан бууны дуу мэт яйралдах. Сайжрах нь төмөр соронзон гүр мэт эвлэг. Анхандаа бэрээ мэт цохилох. Завсартаа тугалган жад мэт шантрах. Эцэст номхон морь мэт зарагдах.

	Гаслах нь тэмээ буйлах мэт үргэлж. Санаа амархан нь ширгэх шахсан нуурын мэлхий мэт. Дарвихдаа, дарь хүхэр мэт авалцах. Ганцаардахдаа борхос мэт: Сүжиг ихтэй. Сэжиглэх нь хямд. Туурвих үйл нь их. Буцан тусах нь олон. Бяраа мэдэхгүй хаан шүү загнах. Үг асуувал, инээсэн хүн ус үмхсэн мэт асгах. Хавар цагийн нямбачин, уншихаас унтах нь их. Зун цагийн багачууд, сажлахаас давхих нь ширүүн. Намар цагийн баяд, мөргөлд явахаас будаа гурилд явагчид нь олон. Өвөл цагийн өвгөд, даарахаас уцаархах нь илүү. Жаргахдаа учиргүй ярина. Золгохдоо ухаангүй хөөрөх. Гуйранч болбол дайсны боолд зарагдах. Баяжих цагт лам бурханд бардах. Өтлөхийг мэдэлгүй наслаад, өнгөрсөн насандаа гомдох. Үхэхийг мэдэлгүй яваад, егүүтгэх цагтаа балрах. Хуралд дуртай нь цөөн. Хулгайд дуртай нь олон.

	Үйлдсэн явдал нь жаалхан. Назгайрч залхуурах нь их. Өгөхдөө тэнэг. Авахдаа мэргэн. Хайрлах нь бага, халдах нь их. Санаа нь юм бүрийг чадах. Явдал нь хаврын өдрийг ч гүйцэхгүй. Үнэмших нь үнэгэнд ч хууртах. Гэнэдэхдээ бааст гараар хэрэм цохиод үмхэнэ гэдэг хэмээсэнд: Хүүхэд өгүүлрүүн:

	— Хүн болгон адил боловч монгол болгон адил болов уу? Үлгэр үгэнд онолгүй болбол таван зуун төрөлдөө бич болсон худал уу? Шалиглахуй дотор, гайхуулж шалигласан сонин уу? Хэлэх үгийг дайрч хэлсэн сайхан уу? хэмээвэл:

	Гайхал өгүүлрүүн:

	— Адилгүйг өгүүлэлдвэл, ганц хүн ч адилгүй. Адилыг өгүүлбэл, сүүдэр бие хоёрын хэлбэр ч адил, хэмээгээд бусдыг өгүүлэхийн завсар, Хүүхэд яаран асууруун:

	— Хүүе, хүүе чи буруу өгүүлэв. Нэг хүн нэг бөгөөтөл хэрхэн адилгүй болж болох? хэмээвэл, 

	Гайхал өгүүлрүүн:

	Адилгүй болоход хүрвэл, нэг хүний бие ч адилгүй, хэл ч адилгүй, сэтгэл ч адилгүй, гурван үүдэн адил болж болохгүй хэмээсэнд, 

	Хүүхэд өгүүлрүүн:

	— Чи өгүүлэгтүн хэмээсэнд:

	Гайхал өгүүлрүүн:

	— Нэг насны нэг бие бөгөөтөл балчир, идэр, хөгшин гурвын хэмжээ адил уу? Нэг хүний өгүүлэх дуун бөгөөтөл уйлах, инээх, магтах, муулах, үнэн худал өгүүлэх цөм адил уу? Нэг хүний сэтгэл бөгөөтөл баярлах, гомдох, онох эндүүрэх, баатарших, мятрах бүхэн адил уу? Тийм дор дороо гурван үүдэн цөм адил уу? Тэдний дотроос аль нэгийг нэг хүн бус гэх үү чи? Хэмээсэнд Хүүхэд гайхаж бодоод, өгүүлрүүн:

	— Чиний зөв, зөв. Харин одоо бодвол, тэр нэг гэгч аль вэ? Олон бие үү? Хэл үү? Сэтгэл үү? Цугаараа мөн болбол нэг хүн ч олон хүн мэт. Нэг нь нэг хүн мөн, бусад нь биш бол тэр нэг хүн ч мөн аль вэ? Нялхын бие үү? Хөгшний сэтгэл үү? Залуугийн үгс үү? Чи хэлж өг хэмээсэнд

	Гайхал өгүүлрүүн:

	Саваагүй нялх хүүхэд дуугүй суу!

	(Тэр үгсийн утгаас нялхас цочно).

	Энэ цагийн нялхас, харанхуй буданд төөрсөн эрвээхэй мэт. Мунхгуудын орон нь нүхний дотор зурсан зул мэт. Гүн чанарт авьяасгүй нь усыг уул өөд гуу татсан мэт. Мэдэхгүй бие нь мэдэмхий, омог нь огторгуйгаас урьд огторгуй болоод төрсөн мэт загнах. Үйлийн үрийг эс итгэсэн тул амьд боловч үхдэл мэт, өтөлж, мэдрэлтэй байвч залуу мэт цаг насад хөөрхий мэт хэмээсэнд, 

	Хүүхэд өгүүлрүүн:

	— Үйлийн үрийг эс санавал амьд боловч үхдэл мэт зүрхэнгүй болсон учир юу вэ? хэмээсэнд

	Гайхал өгүүлрүүн:

	— Үйлийн үрийг эс санавал мэргэн боловч шатаж үхнэ. Хаан боловч жаргал нь хор болоод согтож үхнэ.

	Гуйранч боловч сэтгэл нь үүрэг болоод дарагдаж үхнэ. Нялх боловч нас нь илбэ болоод хууртаж үхнэ. Хөгшин боловч дадсан нь их болоод хууртаж үхнэ. Амьд явавч эцсийн хэрэг нь бүтсэнгүй тул шувууны чандруу мэт болзоогүй тэнэж үхнэ. Гэтэл Газар хол, орой болоод, самбар барагджээ.

	Муу шавь нар минь үүнийг ажиглаарай.

	Сайн буян

	 

	б-гийн 7-оос бичиж, 8 эхт сургаал 20 эхт сургаалтай нийлэв.

	 

	Хоёр, үгэнд дуртай хүний яриа

	 

	— Ом сайн амгалан болтугай.

	Хоёр үгэнд: дуртай хүн хэлэлцэв гэнэ.

	Нэг нь асуув «Үзэхэд бага байтал, үнэ ихтэй юм юу вэ?» гэв. Хариу нь: «Хүний биеэс бус юу агсан бэ» гэв. Нэг нь өгүүлрүүн: «Ээ хай хай, хүний биеийн шимийг авсан хүнд үнэтэй буй за, шимийг нь аваагүй хүнд ороолон биш үү?»

	Бас юмны дотор багтацтай юм юу вэ?» гэв. Хариу нь: «Хөндий хэнхдэг доторх сэтгэл буй за»

	«Хай, гэгээн сэтгэл уужирвал багтацтай буй за.

	Жаалхан тавч цухал, болж ирэхдээ боож үхэхийгээ санана гэж үү.»

	Бас идэхэд сэрүүн, шингэхдээ халуун юм юу вэ?» гэв. Хариу нь: «Хай хай гор198 л биз»

	«Ээ, гор чинь сүжиггүй хүнийг халуун оргиулдаг буй за, Залбирдаг хүнд рашаан байгаа. Бас зүгээр байтал хүнд өртэй болно гэж юуг хэлдэг вэ » гэв.

	Хариу нь: «Энэ л олон бичиг бэлгийг, өнгө талыг үздэг үгүй юү»

	«Ээ, хай хай сэтгэлээ танивал тэр түвгүүд цөм хэрэг болж болно.

	Бас яавч бололгүй уулзах хэрэгтэй юм юу билээ?» гэв. Хариу нь: «Өнөөх гайхал, газрын доорх тамыг харж суудаг эрлэг л биз»

	«Ээ. хай хай, Пова199 татсан хүн ба өөрийн эрхийг олсон хүнийг тэр чинь хөөж барина гэж үү.

	Нуугаад явах нь ээ олж уулзаад байдаг юм юу билээ?» гэв. Хариу нь:

	«Чи, нүглийн үйлээс бултъя гэж үү»

	Нөгөө хүн:

	«Хай, хай өөрийн муудаа үйлдээд уулзсанаас, эс хийвэл уулзана гэж үү»

	Бас цаад хүн өгүүлсэн нь: «Чи ер миний үнэн үг бүхнийг үл тоодог учир юу вэ?» хэмээсэнд, нөгөө хүн өгүүлсэн нь: «Аяа, үл тоох учир олон биш үү. Омгоор тоохгүй, чиний үгний утга бага, миний сэтгэл уужим болоод тоохгүй. Би чамаас илүү болоод үл тооно.

	Тоохгүйгээр муу бус. Чамайг тоох гэж, ухаанаа цухал болголтой биш. Чиний хэлсэн бурууг би засруулна» гэв.

	Нөгөө хүн хорсоод, бага уур нь хүрч, ийн хэмээв: «Ухааны ихээр багыг тоодоггүй бол бурхан, амьтныг тоож ном номлохгүй агсанжээ. Чи бурхнаас илүү юм уу?» гэсэнд, нөгөө хүн: «Пээ хөөрхий, наадхынхаа хэлэх гэж суухыг үзэв үү. Тоохгүйн төлөөнөө бурууг засуулна буй за. Тоовол бурхан амьтны явдлыг юунд буруу хэмээн номлох вэ» хэмээсэнд, нөгөө хүний өгүүлсэн нь:

	«Амьтны явдал өөрөө засардгаас бус, бурхан засруулсангүй. Бурхан, засрах шалтгаан зохиогоод засруулсан бол амьтан юунд мунхрах вэ. Амьтны үйлийг бурхан өөрийнхөө бэлэг билгийн хүчээр засаж болдог бөгөөс, Шагжтүв, олсон эрдмээ маний цээжинд хийж өгөхийгөө харамнав гэж үү» хэмээсэнд, нөгөө хүн: «Аа яа, яа! Ингэж саваагүй сурхирсныхаа оронд дуугүй суувал үнэтэй биш үү чи. Би чамтай алил Шагжтүвд чадагч нэр өгч байгаад, амьтныг номхотгож чадсангүй гэж ер хэлэхгүй. Шагжтүвийн тэнхлийн хэрийг барьдаг хүн, чи барь. Шагжтүвийн чадал, урьд байгаад, ирээдүй цагт үгүй болсон бөгөөс, чи лүндэн үзүүл. Ирээдүй цагийн амьтан бурхан болохгүй гэж, би хэлэхгүй.

	Амьтан бүхнийг нэгэн цагт бурхан эс болсонд гомдвол их нигүүлсэгч асанж. Гагцхүү Шагжтүв, амьтны муу үйлийг засруулаад, буянт мөрт оруулж, бурхан болгож чадсангүй гэж хэлсэнд чинь дамжигтайгаар үл барам, элэг даажин барина» хэмээсэнд нөгөө хүн, уураа баахан нэмж, царайгаа барайлган өгүүлрүүн: «Чи, үгний ялгалыг мэддэггүй хүн аж. Би шагжтүвийг, амьтны үйлийн эрхийг засруулсангүй, засуулсан бол, бүгд бурхан болох аж, гэж хэлснээс бус шагжтүв, амьтныг засруулж чадахгүй гэж хэлсэнгүй биш үү. Үүнээс хойш энэ хар гүжрээ тэвч, чи» хэмээсэнд:

	Нөгөө хүн, цочмог уур нь хүрч, ийн хэмээн өгүүлэв: «Ээ, чи! Шагжтүвийг засруулах чадал байвч, эс гаргаж гэнэ үү! Мартаж гэнэ үү! Бурхан болохоос нааш засардаг юмгүй юү? Чи бид хоёр тамаас гараад хүн болсон нь дордож явах нь энэ үү? Чамд амар заяачаас муу заяа сайхан уу? Үгүй бөгөөс бурхан болох, үгүй бөгөөс тамд унах энэ хоёрын хооронд өөр явах замгүй гэнэ үү!» хэмээмэгц нөгөө хүн ханцуйгаа шамлаж, хуруугаар зааж, ийн хэмээн өгүүлэв:

	«Пэй, пэй! Амьтан, бурхны зохиосон засрах шалтгаанд шүтэж, өөрийн үйлээр өөрөө засарсан хэмжээнээс бус, амьтан огт засрахгүй гэж хэлэв үү! Бурхан болохоос нааш засрах юмгүй гэж хэлэв үү! Муу заяа, дээр гэж хэлэв үү! Чи зүгээр суусан хүнийг гоочилж шоолох гэж. Харин чамайг тэр үз» хэмээн, шороо хаяв.

	Нөгөө хүн, их уурлаад, уурын хүчээр нүд нь жартгар болон, амьсгаадаж бүх судлаа гүрийлгэж, өгүүлрүүн: «Чи, чи... чи үг хэлэлцээд, ямар учирт шороо хаяна?

	Хаясан шороо, энэ чинь өлзий хутаг оршуулах тариа юу?

	Үхэл зовлон тавих хараал уу? Уулзахдаа татсан тамхи уу? Тархахдаа өгсөн бэлэг үү? Тариа хэмээсэн бөгөөс чи солиорчээ. Хараал хэмээсэн бөгөөс би чамайг тавихгүй. Чи учраа хэл, хэл...» гэж, алгадаж авбал нөгөө хүн босон харайж ноцолдон, гөвшилдөн, шаацалдан хэлсэнгүй ч үг үгүй, загнасангүй ч зангүй, эвдсэнгүй ч эдгүй. Адаг зэрэг нь хүчиндэж явж, унгас, баас алдав. Зүдрэхдээ зөрүү харж аахилан суув.

	Хажуу талаас нь нэгэн буурал өвгөн харж суугаад уур нь намхармагц өгүүлэв: «Хоёр хүүхэд та аав ээжийнхээ өмчийг булаалдав уу? Алс шашин төрийн төлөө дайтав уу? Амь насаа уртатгахын төлөө ад зэтгэрийг зодов уу?

	Ямар хэргийн төлөө, ийм их аюул болов? Энэ аюулын хэрэг тус хэдийд болох вэ? Үүнд гэм үгүй юу? Гэмийг хэрэглэв үү?» хэмээсэнд, тэр хоёр хүн, нэлээд удаан бодож суугаад, анхны хүн өгүүлрүүн: «Үнэхээрийн тоогүй юм.

	Учиргүй байтал аюул болдог урин асанж. Уяхан санааг хөшүүн болгодог урин асанж. Улгүй дайсныг эсэргүүцүүлэгч урин асанж. Уужим ухааныг цухалдуулдаг урин асанж. Амраг садныг алж болдог урин 

	асанж. Амь биеэ сүйтгэж орхидог урин асанж. Алс буяныг доройтуулдаг урин асанж. Ус мэт уян сэтгэлийг бариасай. Уургүй уудам бат суугаасай. Уул мэт хүлцэнгүй төгсөөсэй бид. Бие, хэл, сэтгэл гурваа хадгалаасай бид хэмээв».

	 

	б-гийн 8-аас бичиж 4 эхттэй нийлүүлэн засамжлав.

	 

	 

	Тэсгэлгүй худалч тоймог өвгөн хоёрын яриа

	 

	Ом сайн амгалан болтугай.

	Оо, хөөрхий, нэгэн сайхан шиг тэсгэлгүй худалч тоймог явсан санж. Байх газрыг тавгаа цайтал тэнэж, амьтан бүхний өр шөрд нь хүрч, хоёр чихийг нь халууцуулдаг санж.

	Холидост тоймог, тэр нэгэн өдөр хар цацартай нух даст өвгөнийд очив. Очихдоо, мөн тэр өвгөний янзаар хүрэв.

	Өвгөн асуув:

	«Чи хаанаас яваа юун хүн, хаашаа одох нь вэ?» хэмээсэнд, 

	Тоймог өгүүлрүүн:

	«Хөлтгөр би, халуун элэгтийг мөлжөөд, хар биеэ шамшлаад, хар нүглийг үзүүлээд, хамаг насаа бараад, харилаг эрлэгийн газар одох хэмээн яваа хүн билээ. Харин мөргөлсөөр явж, хар цацар энд хүрч ирэв. Хамгийг мэдэгч хэнхмэл өвгөн чи, бид хоёр хавагнатлаа хэлэлцсүгэй.

	Өвгөн хэнтэг нь хүрч, хэдэр ярдаг ааш амаар энэ мэт өгүүлэв:

	«Хэн ч болов, амьдын жаргалыг хүснэ. Хэрэв амьд суувал, өтлөхгүй хүн хэн бэ? Хэр хэрдээ жаргал зовлонг амсалцана. Хэрэггүй нэг нэгнээ хилэгнэж юу хийнэ. Чам шиг, залуу насыг эдэлж үзсэн бүлгээ би. Цааз захиргаагүй газар, тэнсэж бархирсангүй бүлгээ би. Омог сэтгэлээр буян хураахыг хэн ч үл номложээ. Гэвч муйхар мундас зант хүн чи, энэ муудаа мөргөлж ирсэн буй заа.»

	Тоймог өгүүлрүүн:

	«Үнэнээ хэлэхэд, үхтэл уурлагч өвгөн чи, сонс! Буяныг нь дурсвал бухимдтал дутаагч буурал чи сонс! Анх төрснөөсөө эхлэн, алс үхэхийг хүртэл биеэ өмөөрөгч зөнөг чи, сонс! Чих чинь дүлийрсэн бие нь хов үгст дуртай чи, сонс! Нүд чинь сохорсон бие нь үзэхийг хүсэгч тэнэг чи, сонс! Бөгсний мах барагдсанаа мэдэхгүй, дэвсгэртээ уурлагч хохь чи сонс! Шанааныхаа ясыг сондолзуулан хэрэлдэгч эргүү чи, сонс!

	Буйлаа шалбартал нухлагч хорхой чи сонс! Үхэх гэж хэвтэж хэцүү, цариун загнах биеэ мэдэхгүй бирд чи, сонс! Насны чинь чагтага аалзны шүлснээс нарийхан болжээ. Навч мэт зөөлөн бие чинь гутлын шир мэт болжээ. Наадаж тоглодог залуу нөхөд чинь өвлийн өвс мэт болжээ. Нар сар мэт тунгалаг эрхтэн чинь үдшийн сүүдэр мэт болжээ. Энэ мэт болсон бие нь, ширүүн үгсийг тэсэхгүй бөгөөс чи үлэмж хэцүү тамын оронд хэрхье хэмээн санана чи, Буурал толгойтой буянтай хэмээн санана уу чи?. Бух толгойтой эрлэг бодоод тэмдэглэсэн мөн биш үү? Мэдэв үү? Чи магнайныхаа атирааг барна хэмээн санана уу чи?... Магад насаа барсны чинь тоо зураг бус уу? мэдэв үү чи. Шүдээ юүрч унахад шүдэлнэ гэж санана уу чи?. Ширэмний ус цутгуулахын чинь замыг бэлдсэн мөн биш үү. Мэдэв үү, чи Харин чамд орвол би, харвал нүд тунгалаг, сонсвол чих сонор, ийм бүлгээ би» хэмээв.

	 

	б-гийн 9

	 


1962 оны хэвлэлийн хэвлэн нийтлэлийн мэдээлэл:

	Д. Равжаа

	 

	ЗОХИОЛЫН ЭМХЭТГЭЛ

	 

	Эрхэлсэн академич Ц. Дамдинсүрэн

	Эмхэтгэж, хэвлэлд бэлтгэсэн Д. Цагаан

	 

	Техн. редактор Я. Бадарч

	Хянагч Ц. Доржсүрэн

	 

	Хэвлэлтэд 1961 оны 12-р сарын 18-нд

	Цаасны хэмжээ 84X108 1132.

	 

	Б— 07618 Хэв. хуудас 12 Зах. № 234

	Хэвлэсэн тоо 3000

	 

	Сүхбаатарын нэрэмжит Хэвлэлийн Комбинат.

	Улаанбаатар. Сүхбаатарын талбай, 2.

	 

	
Заметки

		[←1]
	 «Өнгө сайт таван тахил» гэж энэ дууг нэрлэдэг байжээ




	[←2]
	 г-д Ааль




	[←3]
	 г-д Төрсөн




	[←4]
	 г-д Булаанам




	[←5]
	 г-д Царай




	[←6]
	 г-д Эдлэх




	[←7]
	 г-д Бяцхан




	[←8]
	 г-д Алсаас




	[←9]
	 б-д хэмжээгүй




	[←10]
	 а-д хөдлөн, в-д хөвөөлөн




	[←11]
	 б-д цагийн




	[←12]
	 в-д лянхуа




	[←13]
	 г-д өршөөмаань




	[←14]
	 ё-д Уягүй нөхдийг сонжлох гэнэн




	[←15]
	 ё-д Улгүй бусдыг хөгжөөх гэнэн




	[←16]
	 ё-д Дэлгэрэнгүйгээр цэнгэн жаргая




	[←17]
	 Ардын дуунд -цонцогтой




	[←18]
	 хормогчтой гэж бас дуулдаг




	[←19]
	 Ардын дуунд -Санал төгс гэж бас дуулдаг




	[←20]
	 б-д таалах




	[←21]
	 Ардын дуунд - Байдалтай гэж дуулдаг байна.




	[←22]
	 а-д Тоть




	[←23]
	 Ардын дуунд - Утгыг таньсан ухааныг




	[←24]
	 а-д Би-д




	[←25]
	 Сайн цагийн мянган бурхан




	[←26]
	 а, б-д найгаад




	[←27]
	 л, б-д хэлбэртэй л




	[←28]
	 г-д эрэгдэнэ.




	[←29]
	 б-д харлаж




	[←30]
	 б-д хаа суух вэ.




	[←31]
	 а-б-д идэр




	[←32]
	 б-д олж явавч




	[←33]
	 б-д одохыг санахгүй




	[←34]
	 б-д үзэгдэл




	[←35]
	 б-д бусдад идэвхийлсээр




	[←36]
	 ж-д тодорхой




	[←37]
	 г-д эгэл




	[←38]
	 г-д этгээд бүхний дундаас




	[←39]
	 Залуу (санск) а-гийн 43-аас в-тэй нийлүүлэн засаж бичив




	[←40]
	 в-д үнэнхүү




	[←41]
	 а-д үхээрийн




	[←42]
	 г-д хэргээ




	[←43]
	 г-д цэнгэсүгэй




	[←44]
	 3 г-д ачаар




	[←45]
	 а-д цуглана вэ




	[←46]
	 б-д юу юу ургана вэ.




	[←47]
	 б-д эгээршгүй сэтгэлүүд




	[←48]
	 б-д хураасангүй




	[←49]
	 б-д ид




	[←50]
	 үүнийг түүнийг




	[←51]
	 "Нууцын зохиол"-д үнэмшихүй




	[←52]
	 б-д сэтгэлийг




	[←53]
	 а-д Бадмасамбаваа




	[←54]
	 ё-д биеэ




	[←55]
	 ё-д танаггүй




	[←56]
	 ё-д доторх




	[←57]
	 в-д хүйдсээр




	[←58]
	 г-д урьд




	[←59]
	 г-д шүлэглэн дуулав.




	[←60]
	 г-д уян




	[←61]
	 г-д таардаг




	[←62]
	 г-д хүний




	[←63]
	 в-д номтой




	[←64]
	 г-д юу




	[←65]
	 в-д уйдашгүй




	[←66]
	 б-д би




	[←67]
	 б-д ачаар




	[←68]
	 г-д үүрд залбирна.




	[←69]
	 г-д би чинь




	[←70]
	 б-д харина




	[←71]
	 б-д зант




	[←72]
	 в-д идэрт




	[←73]
	 в-д улс минь




	[←74]
	 в-д хийнэ гэгч




	[←75]
	 в-д Ид бах




	[←76]
	 в-д Насанд




	[←77]
	 Буурлууд




	[←78]
	 Үйлээр явагч




	[←79]
	 Үйлээр явагч




	[←80]
	 Буруу үзэлтэн буюу




	[←81]
	 г-д Цэцэн хүнд




	[←82]
	 г-д судлаад




	[←83]
	 г-д сахиустай




	[←84]
	 б-д байгаад




	[←85]
	 б-д ханагч




	[←86]
	 г-д Эгээрэх нь




	[←87]
	 б-д хэнийг хэн гэж мартах вэ.




	[←88]
	 г-д Энэ бадаг үгүй байна.




	[←89]
	 а-д зүрхний




	[←90]
	 ё-д гөрөөсөн ямаа




	[←91]
	 ё-д өчүүхэн




	[←92]
	 г-д улигт сэтгэлээр




	[←93]
	 в-д сургагч




	[←94]
	 в-д харж




	[←95]
	 в-д болуузай




	[←96]
	 в-д Үйл гэгч болзоогүй




	[←97]
	 ж-д үзэгдэл бүгд хоосон




	[←98]
	 в-д үзэгдэл гэгч сэтгэл гэнэ.




	[←99]
	 ж-д огторгуй




	[←100]
	 Мөн эхэд сүслэн барьсан




	[←101]
	 б-д хууралтай




	[←102]
	 в-д ханилаад




	[←103]
	 а-д хүртэхгүй үйлийг




	[←104]
	 а-д манийн




	[←105]
	 г-д бүхэндээ




	[←106]
	 г-д зориход




	[←107]
	 б-д өөрийг




	[←108]
	 б-д харигсана байна. г-д хар санана байна. “Эрдэнэ ноён гэгээний нууцын зохиол хэдэн зүйл оршив" гэдэгт хаширна байна.




	[←109]
	 г-д харь




	[←110]
	 «нууцын зохиол"- д Ахарчилж




	[←111]
	 г-д өөрөөс бусад амьтны, б-д өөрөөсөө ондоо амьтны




	[←112]
	 “нууцын зохиол"-д ургагч




	[←113]
	 “нууцын зохиол”-д ойртдог




	[←114]
	 “нууцын зохиол”-д хүлээж




	[←115]
	 а-д атгаг




	[←116]
	 67 эхэд харанхуйтах




	[←117]
	 а-д хордох




	[←118]
	 г-д бие




	[←119]
	 б-д 37-д улам




	[←120]
	 г-д хүний гарт, в-д хүний газарт




	[←121]
	 б-д хүнд




	[←122]
	 Бие, хэл, сэтгэл гурав.




	[←123]
	 22 эхт-д үзэгдэх




	[←124]
	 22 эхт-д дур




	[←125]
	 22 эхт-д гоёж барах




	[←126]
	 22 эхт-д зүйл бүрийн шид үгийг онгиргон отогч




	[←127]
	 22 эхт-д юуны тул үл алжаанам




	[←128]
	 22 эхт-д ганцаар хохилцсоор мордох бий.




	[←129]
	 22 эхт-д Буянт мөрөөс бултан босох боловч




	[←130]
	 22 эхт-д эс үйлдсэндээ




	[←131]
	 22 эхт-д Гол шаргүй




	[←132]
	 б-д хуугуулсан




	[←133]
	 б-д тонгорох




	[←134]
	 а, б-д хятад, “Ертөнц авгайн жам“-д хятад боол




	[←135]
	 б-д баахан санаа




	[←136]
	 б-д дэгдэрдэг




	[←137]
	 б-д эргэдэг




	[←138]
	 анхааран авах




	[←139]
	 б-д тустай




	[←140]
	 Тарни




	[←141]
	 б-д-сонсвол




	[←142]
	 б-д магад




	[←143]
	 Дундад зууны үед Төвөдөд байсан шашны зүтгэлтэн эмэгтэй




	[←144]
	 б-д, “зүүдээр зохиосон”-д Ажаа




	[←145]
	 зүүдээр зохиосон-д бүхэнтэй




	[←146]
	 б-д хуруулж




	[←147]
	 Ноён хутагтын гурван зүйл сургаал-д сайхан нь цөөн




	[←148]
	 Ноён хутагтын гурван зүйл сургаал-д цөөн




	[←149]
	 Ноён хутагтын гурван зүйл сургаал-д Сэтгэлчлэн чандманийг яаж гүйцэх вэ?




	[←150]
	 Ноён хутагтын гурван зүйл сургаал-д Тунгалаг нь бус




	[←151]
	 Ноён хутагтын гурван зүйл сургаал-д Балчир хөвүүн нь хааны ширээн дээр хэвтвэл үл зохих




	[←152]
	 Ноён хутагтын гурван зүйл сургаал-д Тааллыг хаа баалах




	[←153]
	 Ноён хутагтын гурван зүйл сургаал-д Нарны гэрэлд сөнөнө




	[←154]
	 2 эхтэд эрхэм




	[←155]
	 2 эхтэд дээрэнгүй




	[←156]
	 2 эхтэд Болгоолгүй




	[←157]
	 2 эхтэд хэврэг




	[←158]
	 2 эхтэд нэвт




	[←159]
	 2 эхтэд царай харах




	[←160]
	 “Зүүдээр зохиосон нь”-д Зэх




	[←161]
	 “Зүүдээр зохиосон нь”-д сайныг




	[←162]
	 “Зүүдээр зохиосон нь”-д итгэл




	[←163]
	 “Зүүдээр зохиосон нь”-д нэгтгэж




	[←164]
	 “Зүүдээр зохиосон нь”-д хожигд




	[←165]
	 “Зүүдээр зохиосон нь”-д Хорлохгүй сэтгэлийг гол болго




	[←166]
	 “Зүүдээр зохиосон нь”-д Хоёрлохгүй сэтгэлийг цэцнээр чимэглэ




	[←167]
	 “Зүүдээр зохиосон нь”-д Хорловч




	[←168]
	 “Зүүдээр зохиосон нь”-д Цуугилдах




	[←169]
	 “Зүүдээр зохиосон нь”-д Гачигдах




	[←170]
	 “Зүүдээр зохиосон нь”-д Уул




	[←171]
	 “Зүүдээр зохиосон нь”-д Хүмүүст




	[←172]
	 “Зүүдээр зохиосон нь”-д чичлэх гээд гардах




	[←173]
	 «Тавдугаар ноён хутагт зүүдээр зохиосон» гэдэгт — Уйтгар




	[←174]
	 «Тавдугаар ноён хутагт зүүдээр зохиосон» гэдэгт — Үйлдвэл




	[←175]
	 «Ноён гэгээний зохиосон хаврын цагт хайртай Шавийн сэтгэл ухааныг сэргээгч хэмээх бүлэг судар оршив» гэдэгт - Эс үлэгдсэн (Эс үлгэрлэгдсэн)




	[←176]
	 «Зүүдээр зохиосон»-д тэжээвч




	[←177]
	 «Хаврын цагт хайртай шавийн сэтгэл ухааныг сэргээгч»-д - хэтийн явдалд тустай




	[←178]
	 «Зүүдээр зохиосон»-д хунгассан




	[←179]
	 Тэрсүүдийн зургаан багш




	[←180]
	 2 эхтэд - Ганц




	[←181]
	 «Тавдугаар ноён хутагт зүүдээр зохиосон» гэдэгт - бүрдэж




	[←182]
	 2 эхтэд - Нууж учрах




	[←183]
	 2 эхтэд - Боо




	[←184]
	 2 эхтэд - Дутаа




	[←185]
	 2 эхтэд - Орны цээрлэл




	[←186]
	 2 эхтэд - Тоосны ширхэг мэт




	[←187]
	 8 эхтэд - Хятадшиж хоцорсон нэгэн монгол улсын бичгийн үлгэр авч




	[←188]
	 8-эхтэд – хүргэн.




	[←189]
	 Зүүдээр зохиосон — Үүл адил буй — хэмээгээд




	[←190]
	 Зүүдээр зохиосон — Гучин он




	[←191]
	 Зүүдээр зохиосон — болохоос




	[←192]
	 Зүүдээр зохиосон — цаг хуучран




	[←193]
	 Зүүдээр зохиосон — нэг биеэр ертөнцийг




	[←194]
	 Зүүдээр зохиосон — энхнэнэ




	[←195]
	 Зүүдээр зохиосон — т—д Гэдрэг




	[←196]
	 Саран хөхөөний намтар хэмээх дуулалт жүжгийн дотор гардаг Машуг хаан өөрийн охин Мадимханид захиж сургасан үгс




	[←197]
	 20 эхтэд-Хөөрүү




	[←198]
	 Лам нарт зориулсан юмыг хөндлөнгөөс хэрэглэх




	[←199]
	 Пова татсан гэдэг бол нас барсны бодийг уншуулж сүнсийг хөтлүүлснийг хэлнэ

